
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Зөвлөлтийн алдарт сэтгүүлч, олонд зохиолч, эрдэм дэлгэрүүлэгч М. Васильев энэ номыг бичсэн юм. 

	М. Васильев шинжлэх ухаан, техникийн 25 орчим ном бичсэний дотроос «Орчлон ба хүн» гэдэг ерөнхий нэртэй 6 боть цуврал зохиол бий: «Өчүүхнээс орчлон хүртэл», «Эрчим хүч ба хүн», «Төмөрлөг ба хүн», «Таньдаггүй танилууд (төмөрлөг бус ба хүн)», «Ургамал ба хүн». 

	М. Васильевийн бүтээлүүд дэлхийн 20 улсын хэлээр 100 гаруй хэвлэгдсэн уншигч олны сонирхол их татжээ. 

	 


Сүүлийн 15 жилийн дотор гарч буй «Орчлон ба хүн» гэдэг 6 боть зохиолын эцсийн дэвтэр нь «Хүн ба адгуус» гэдэг энэ ном бөгөөд өмнөх таван ботийн нэгэн адил бие даасан бүтээл юм. Уг дэвтэр нь хүн өөрийн хэрэгцээнд ямар ямар адгуусыг эдэлж хэрэглэж ирсэн, яаж тэднийг тэжээвэр болгосон, юуг нь тэднээс ашигладгийн тухай тодорхой өгүүлжээ. 

	Тэжээвэр болгосон амьтны хүрээ өргөн юм. Жишээлбэл, адуу, үхэр, хонь, тэмээ, заан, японы үйлдвэрийн эздэд сувд өгдөг анхны тэжээвэр болгосон нялцгай биетэн акоя, тусгай үүрэнд өсгөдөг цагаан алтан үнэг ба үнэт булга зэрэг олон төрлийн амьтан бий. 

	Хонины ноосыг үйлдвэрлэлийн аргаар орлуулах гэсэн оролдлогын талаар, уг оролдлого одоо болтол олигтой амжилт олоогүй байгаа тухай, зөгийнөөс бал бурам, сүү яаж гаргаж авдаг тухай, жирийн нэг жижигхэн саарал эрвээхэй сайхан торгоны нарийн мяндас өгдөг болсон тухай, хортон хорхой шавжийн зарим нь үнэт дол, элдэв өвчнөөс анагаадаг эм тан өгдөг болсон талаар уншигч та бүхэн энэ номоос мэдэх болно. 

	 

	 

	 


УДИРТГАЛ

	Зах хязгааргүй уудам Замбуулин хорвоо... Тэнгэрийн мандалд гялалзах түг түмэн од мичид... Суунаг татсан цэгээн мананцар... Эргэн тойрон энгүй хоосон зай. 

	Энгүй их энэ хоосон руу эдүгээ цагийн хамгийн хурдан пуужин хөлөглөн хэдэн сая жил нислээ ч гэсэн од мичид ойртохын царай ч үгүй холын холд анивчсаар, цэгээн мананцар жишим ч үгүй царайлан суунаг татан, эргэн тойронд энгүй хоосон зай цэлийсээр байх болно. 

	Сансрын уудам дахь эрхэс одот орчлонгийн зуун тэрбум од мичид дундаас бидэнд ойр дотно болсон цорын ганц одыг бид олно. Хамгийн тод ч биш, хамгийн бүдэг ч биш гэсэн гэрэл гэгээ цацруулсан, хамгийн том ч биш, хамгийн жижиг ч биш гэсэн Эрхэст ертөнцүүдийн эргүүлгэн олон цагаригийн нэгэнд зэгсэн бие даамал байдалтайд тооцогддог эгэл нэг од бий. 

	Бидний сайн мэддэг энэ одонд элэнц хуланц маань эрт дивангар нэгэн цагт Нар гэдэг цогтой сайхан нэр өгчээ. 

	Ойр холуур өөр өөр зайтайгаар энэ одыг эргэн тойрдог харанхуй бүрэнхий, хүйтэн өдий төдий материйг гараг гэнэ. 

	Гэрэлт од маань өөртөө хамгийн ойр гарагийн нэгийг халуун цацраг туяагаараа өршөөлгүй хуйхлан шарж, хамаг агаар мандлыг нь хуу үлээн, хар саарал хад асгаас нь хялбархан ууршдаг бүх бодисыг нь хуйхлан ширгээжээ. Энэ бол сөнөж царцсан гараг юм. 

	Гэрэлт одонд ойрхон хоёр дахь гараг өтгөн агаар мандлаар бүрхэгдмэл учир тэр бүрхүүлийг энгийн нүдээр нэвт харахын эрхгүй. Тэр гараг дээр чухам юу байдаг юм бол оо? Манай дэлхийнхэн түүнийг багаж хэрэгслээр олж харжээ. Дөрвөн зуун градус хүртэл улайссан бараг туждаа мөхсөн нүүрсхүчлийн хийгээс бүрдсэн агаар мандлыг олж мэджээ. Тэр гараг дээр ер нь амьд юм байдаг бол уу? Халууны элч тийм их биш байж таарах хоёр туйл дээр нь магадгүй боловч еэ дээ ер юу л бол. 

	Гурав дахь гараг... Энэ гарагийн ихэнх гадаргуу усаар бүрхэгдмэл бөгөөд усны түвшнээс дээш өргөгдсөн эх газар энд тэнд нь бий. Тунгалаг агаар мандалд нь хөвсийн нүүх үүлс далай тэнгисээс хамгийн алслагдсан газар нутгийг нь ариун хураар ундалдаг. Халуун хүйтэн нь мөс хайлахын хавьцаа хэлбэлзэн байдаг энэ гараг амьдралд хамгийн зохимжтой ертөнц юм. Энэ гарагийн хаа сайгүй амьдрал цэцэглэжээ... 

	Гэрэлт одноос цааш оршдог бодисын үй түмэн хэлтэрхий — жижиг гараг бий. Сийрэгжсэн бүрхүүл агаар мандлаа алдчихгүй арай чамай тогтоон барьж байдаг жижиг улаан гараг... Жижиг улаан гараг дээр амьдрал байж магадгүйн шинж тэмдэг бий боловч сансрын аппаратын судалгаа шинжилгээгээр хараахан нотлогдоогүй байна. 

	Цаашилбал голгүй хөлдөж царцсан том гарагийн хийн бөмбөлөг бий. Тэдгээр дээр амьдрал байдаг юм гэлээ гэхэд бидний мэддэгээс тэс өөр л амьдрал байж таарна. 

	Гэрэлт одонд ойрхон гурав дахь гараг дээр л амьдрал бидний мэдэх хэлбэр байдлаараа цэцэглэн хөгжжээ. Энэ бол Замбуулинд туйлын ховор тохиолдох зүйл буй заа. Тэгэхлээр энэ гарагийнхаа талаар ярилцъя.

	 

	 

	АМЬДРАЛЫН ХАМГИЙН ТОВЧ ТҮҮХ

	Дэлхийн далай тэнгис, агаар мандал, хуурай гадаргуу дээр амьдрал хэзээнээс аваад цэцэглэсээр байсангүй.

	Хов хоосон тэнгис далайн давлагаа эргийн нүцгэн хад мөргөн буцаж, элгэн хад асгын хоорондуур салхи дур зоргоор исгэрэн, ямар ч амьдралгүй цөл говийн элсэнд борооны ус шингэн замхардаг байсан үе бий.

	Тэгэхдээ чухамхүү энэ гараг дээр л амьдрал үүсэх нөхцөл бүхэн бүрдмэл байсан нь: халуун хүйтэн нь тохиромжтой, Нарны цацраг туяа, аянга цахилгаан, химийн бодис байж байлаа...

	Амьд материйн хэлбэр дүрсгүй салс маягийн анхны эх үүсвэр нарны гэрэл гэгээ нэвт туссан гадаад их далайн гүехэн буланд үүсэж бий болсон бололтой. Тэр булангийн усанд тухайн үед Дэлхийг бүрхэж байсан агаар мандлын нүүрсхүчил, шүвтэр, намгийн хий, удан устөрөгч зэрэг үндсэн гол хий ууссан, давс дээд зэргээр хуримталсан байжээ... Байгалийн бэлтгэсэн тийм «шим тэжээлт шөлөнд», даралт ихтэй нөхцөлд аянга цахилгаан зарим эрдэс үүсвэртэй нийлэн өдий төдий сав шимийн молекул, түүний дотор уурагт молекулыг үүсгэсэн байж болох билээ. Цахилгаан цахихад үүссэн тэдгээр молекулаас анх түрүүчийн өчүүхэн жижиг бөөн салс бий болсон хэрэг биш байгаа даа? Дэлхий дээр амьдрал чухам тийм замаар бий болсон байж магадгүйг эрдэмтдийн лабораторийн туршлага харуулжээ. Гэлээ гэхдээ амьдрал Дэлхий дээр яг тэгж бий болсон гэж баталж нотолсон туршлага хийсэн хүн байхгүйг хэлэх ёстой. Амьдрал чухамхүү тэгж л бий болсон байж болох юм.

	Тэр шимт шөлнөөс хэрэгтэй бүхнийг авч үүссэн анхны эргэлдэн мушгирсан уурагт молекул, үүсвэр бий болсноос хойш, нарны туяаны эрчим хүчийг хэрэглэж «сурсан» анхны эс бий болох хүртэл хэдэн арав зуун сая жил ч өнгөрсөн юм бил ээ эрдэмтэд өнөө хэр нь мэдээгүй байна. Энэ бол байгалийн аугаа их гурван нээлтийн нэг байсан юм. Энэ бол нарны цацраг туяаг тун чадамгай залж чиглүүлэх гайхам шинж чанар агуулсан ногоон мөхлөг буюу түүнтэй төстэй бодисын эх үүсвэр болж өгсөн юм. Тийнхүү бие дээрээ төвлөрүүлэн залж чиглүүлсэн нарны туяа нь нүүрсхүчлийн хийн бөх молекулыг зад татан салгажээ. Шинэхэн гарагийн агаар мандалд нүүрс хучлийн хий асар их байжээ. Тэгж суларсан нүүрстөрөгчөөс амьд эс нь өөрийн биеийн урт молекулыг нарны цацраг туяан утсаар хэлхэж холбон нийлэг үүсгэжээ. Манай гарагийн амьд бие бүхэн эдүгээ хэр нь нарны тийм утсан сүлжмэл юм. Тэгж ногоон мөхлөгийн молекул «бий болсон» нь амьдралын хойш хойшдын бүх цэцэглэл, агуу их ялалтын чухамхүү эхлэл болсон нь энэ билээ.

	Анхны амьд эсээс энгийн замаг үүсжээ. Тэгэхдээ энэ нь бүтэн хагас тэрбум орчим жилийн тэртээ, анхдагч эриний эцсээр үүсэж бий болжээ.

	Хэдэн арав зуун сая жил өнгөрч, шинэхэн гараг дээрх галт уул дэлбэрэх, эх газар овойх, хотойх зэрэг эрс эргэлт амьдралыг асар уудам нутагт төдийгүй, магадгүй бүхэл гарагийн хэмжээгээр нэг бус удаа мөхөөж байсан байж мэдэх боловч амьдрал ахин дахин сэргэж, улам бүр түгэн тархаж иржээ. Эхний нь алхмууд туйлын төвөгтэй, алгуур удаан байжээ. Анхны уурагт молекулаас анхны нэгэн эст замаг үүсэн бий болтол хэдэн тэрбум жилийн хугацаа өнгөрсөн боловч хөгжил дэвшил хурдассаар байжээ. Тэгээд ч олон эст замаг бий болоход хэдхэн зуун сая жил шаардагдан, түүний ерөнхий үйл ажиллагааны үр дүнд бүх гараг өөрчлөгдөн хувирчээ.

	Чухамхүү олон эст замгийн үйл ажиллагааг л Дэлхийн агаар мандлын нүүрсхүчлийн хийг арилгаж, хүчилтөрөгчөөр баяжуулжээ. Өөр бусад уурагт молекулын задарсны хүчинд өөрөө өсөж үржих эрч хүч олж авдаг ялзруулагч - сэг идэгч нян үүсэж бий болоогүй байсан тул тэр эриний үед ялзрах гэдгийг амьдрал мэддэггүй байлаа. Тэр үед үхэж сөнөсөн бие махбод шинэ үедээ байр тавьж далайн булан тохойн усны ёроолд тунадаг байжээ. Тийнхүү үхэж сөнөсөн бие махбод өөрийн бүрдэн тогтсон бүх нүүрстөрөгч, нүүрсхүчлийн хийг өөртэйгөө цуг авч арилан, тэгж тунасаар асар их хэмжээгээр хуримталдаг нь тунадсаар туугдан улмаар дэлхийн царцасын хэлбэлзлээс болж доош суусаар газрын гүнд орж, асар их халуун, хүчтэй даралтын нөлөөнд автдаг байжээ... Та бидний газрын гүнээс өрөмдөж авдаг нефть хэмээх газрын тос мөн байгалийн халуун хий нь дээрх бие махбодын их халуун, өндөр даралтын нөлөөгөөр өөрчлөгдөж хувирсан үлдэгдэл биш байгаа? Төмрийн өдий төдий орд газар, түүний дотор нэрд гарсан Криворогийн хүдрийн сав газрыг дээр үед эдгээр нутагт цэлэлзэж байсан халуун тэнгисийн булан тохойн усанд амьдарч агсан бөгөөд усны найрлага дахь эдүгээ бидэнд туйлын чухаг төмөрлөгийн зүйлсийг биедээ шингээсэн нянгуудын үй олон үе удмын үлдэгдэл гэж үздэг эрдэмтэн цөөнгүй. Эдгээр орд газар барагцаалбал 900-520 сая жилийн өмнө үүсэн тогтжээ.

	Амьдрал улам нарийсан хувьсан хөгжих замаар ахин ахисаар анхны хөвөн биетэн, нялцгай биетэн, өт зэрэг амьтан үүсэн бий болжээ. Эдгээр амьтны удам судар нь ургамал, амьтны завсрын байдалтай гайхалтай зүйлс байсан ба өвөг удам нь өнөө хүртэл үлдэж хоцорсон нэг эст шилбүүртэн билээ. Түүний бие махбодод ногоон мөхлөг агуулагдсан байдаг болохоор ургамал гэж үзэж болох авч шилбүүрийнхээ тусламжтайгаар хүчит сэлүүрээр сэлүүрдэх адил явж хөдөлж чаддаг. Түүнээс гадна харанхуйд хоол тэжээл олж бүрхэн авах юм уу сорно. Эдгээр амьтан юм уу, иймэрхүү бусад амьтнаас манай дэлхийн амьтны аймаг үүсэл гаралтай. Амьдрал тэгэхлээр аль дивангарын амьтны, ургамлын болж салсан байж таарах нь ээ!

	Тэр үеэс эхлээд амьтан ургамал хоёр үйлдэл нөлөөгөөрөө бие биесийг тэтгэн, зогсолтгүй харилцан хараат байдлаар амьдарч иржээ. Аливаа амьтан — хорхой шавж, загас жараахай, нялцгай биетэн, нян зэрэг Дэлхийн амьтны аймаг гэнэт устаж алга боллоо гэхэд ургамлын нөмрөг үлэмж хорогдоод зогсохгүй, устаж ч мэдэх билээ. Зарим цэцгийн тоосыг зөгий хүртээдэг, зарим төрлийн мөөгөнцөр дан ганц ялзарсан махаар амьдардаг учраас энэ үү гэвэл тийм биш ээ. Ургамал агаар мандлын нүүрсхүчлийн хийг дорхон нь сорж шавхаад, түдэлгүй «хоол хүнсгүй» болно гэсэн үг юм... Учир нь нүүрсхүчлийн хий бол амьтны амьсгал ба гол нь сав шимийн үлдэгдлийг задлагч нянгуудын «амьсгал» юм... Иймээс тэд л нүүрсхүчлийн хийг агаар мандалд эгүүлэн төлжүүлж байдаг юм. Үүнчлэн бас ургамлын нөмрөг устаж алга боллоо гэж бодох юм бол манай дэлхийн бүх амьтан бие биесээ барьж идээд, эцсийн бүлэгт турж үхнэ гэсэн үг.

	Гэхдээ л дэлхий дээр эхлээд тарсан зүйл бол ургамал юм. Эхлээд тэнгис далайд амьдарч байсан ургамал яваандаа урсгал усаар дамжин эх газар тийшээ түрсээр хуурай газар дээр тархсан бололтой. Ингэж хуурай газар дээр тархсан анхны ургамал бол ксилофит хэмээх навчгүй нүцгэн иш юм. Түүний зарим нь үндэс ч үгүй, навч мөчир ч үгүй учир ургамал гэж хэлэхэд хэцүү зүйл байжээ. Зарим нь үндэс гэж газар шургасан ердөө л нэг эст соёо байжээ. Гэхдээ тэр иш нэлээд өндөр, заримдаа гурван метр хүртэл өндөр ургах нь ч байдаг байжээ. Мөчрийн үзүүр дээр боловсордог үрэнцрээр үрждэг энэ ургамал урт насалдаггүй байсан нь тоогүй. Эрвээхэй ч үзэгдэхгүй, тэмээлзгэнэ ч тааралдахгүй, навч, үндэсгүй нүцгэн модноос өөр юу ч үгүй тийм эрт дээр үеийн цэцэрлэгт эдүгээ зугаалж явбал юутай сонин байх вэ дээ?..

	Эд л ургамлын нөмрөгийн эхлэлийг тавьжээ. Ксилофит, ойм хэвт ой шугуй дэлхийд тархсан үе бол өнөөгөөс 360-320 сая жилийн тэртээх силурийн буюу эртний төмөрлөгийн эриний гурав дахь үе юм.

	Ургамалтай бараг нэгэн зэрэг үе хөлт амьтан хуурай газрын амьдралд дасаж эхэлжээ. Тэр үед тэнгис далайн ёроолд өсөж хөгжөөд байсан гурвалдай нь эдүгээгийн чийгч хорхойтой төстэй боловч хагас метр урт байжээ. Бас хоёр метр урт хавчин хилэнцэт аалзнууд байжээ. Хуурай газрын анх түрүүчийн амьтан байж болзошгүй хилэнцэт аалз биеийн бүтцээр өнөөгийн хилэнцэт аалзнаас нэг их ялгагдах юмгүй байлаа. Улмаар аалз, хачиг хувалз бий болжээ.

	Нугалуурт өт ч гэсэн тэнгис далайд үүсэн бий болж хожим хойно хуурай газар дээр гарч иржээ. Түүний үр удам нь үе хөлтөн болох олон хөлт юм. Чухамхүү олон хөлтнөөс 400 сая орчим жилийн өмнө олон төрлийн шавж, тэгэхдээ далавчгүй нь түрүүлэн үүсэж өсөж үржжээ.

	Харин дэлхийн ногоон нөмрөг нэлээд хожим хойно, тухайлбал, чулуун нүүрсний галавт буюу ердөө 265—210 сая орчим жилийн өмнө ид цэцэглэн хөгжжээ. Эдүгээгийн ердийн шивлээ, ойм өвс тэр үед хорь-гучин метр өндөр, хоёр тэвэр шахам бүдүүн, учиргүй саглагар өтгөн навч мөчиртэй балар харанхуй ой шугуй байсан гэж бодоход үнэхээр аймаар биш үү?..

	Аварга том тэр мод тэгэхдээ харин Дэлхийд нэг их урт наслаагүй ажээ. Их төлөв намаг шавартай нялцгай хөрсөнд ургадаг байсан учир гэнэтийн догшин салхи шуурга хэдэн саяар нь булга татан орвонгоор нь эргүүлж хэдэн зуун мянгаар нь давхарлан овоолдог байжээ. Тэгээд хүчилтөрөгч нэвтрэхийн аргагүй бамбалзуурт хөхөгдөж элс, замагт битүү хучигдсан тэр олон мянган бүдүүн мод өмхөрч ялзралгүй чулуужжээ. Олон сая жилийн дараа гялалзсан жинд, бор хүрэн нүүрс малтаж авдаг болсон уурхайчид хар чулууг хагалахад модны навч мөчрөөс гадна чулуун нүүрсний галавын үеийн ой шугуйд амьдарч байсан аймаар том тэмээлзгэнийн дүрстэй ором олж илрүүлжээ...

	Догшин салхи шуурганд яйр унаж устсан аварга тэр модны оронд аанай бас аварга том том мод дорхноо ургаж, тийнхүү унасаар олон үе давхраа үүсгэсэн нь хэдэн зуун сая жилийн дараа хүний хамгийн хэрэгцээт гэрэл, илч цацруулагч зүйл болж хувирсан хэрэг билээ.

	Амьтны аймаг ч хөгжиж иржээ. Тэнгис далайд мянга мянган төрлийн амьтан бий болж, цагаан, шар, улаан өнгийн шүр уснаас дээш гарсан асга хад үүсгэн, гүехэн усанд далайн зараа, өт хорхой, хуягт загас, анхны одон сэрвээт загас өсөж үржиж байлаа.

	Хуурай газар хорхой шавж тархжээ. Алтан хараацайн дайтай бясаа, хэрээний чинээ жоом, алд шахам далавчтай авсаархан онгоц гэлтэй тэмээлзгэнэ гээд олон янзын хорхой шавж язганаж байлаа...

	Хэдэн арван сая жил өнгөрөхөд үрэнцэрт аварга том ургамал нүцгэн үрт ургамалд байраа тавьж өгчээ. Үрэнцэрт ургамалд ус заавал шаардагддаг бол нүцгэн үрт ургамлын үр хэр баргийн хуурай газар ч соёолдог асар их давуу талтайгаас гадна үр нь шим тэжээлт бодис агуулсан учир хөврөл нь өсөлтийнхөө эхэн үед хооллодог бол үрэнцэрт ургамалд тийм бодис бараг байсангүй. Нүцгэн үрт ургамал тэнгис далайн булан, намаг шаврыг орхин эх газраар тархсан төдийгүй, гарагийн уугуул ургамлыг хэзээ язааны нь байрнаас ч шахан зайлуулжээ.

	Хэдэн арав, зуун сая жил өнгөрч цэрдийн галав эхэлжээ. Энэ бол өнөөгөөс ердөө 160-130 сая жилийн өмнө гэсэн үг л дээ. Ургамлын нөмрөг дахиад солигджээ. Бүрхүүл үрт ургамал нүцгэн үрт ургамлыг түрэн зайлуулж дэлхий даяар тархжээ. Бүрхүүл үрт ургамлын үр сад гэвэл өнөөгийн тоорой, бургаас, морин улаагана, царс, чанар, замбага, наргил зэрэг юм. Анхны цэцэг гарч ирэв. Энэ бол бал бурам цуглуулдаг, цэцгийн тоос хүртээдэг шавж бий болжээ гэсэн үг.

	Тэнгис далайд яст загас ноёлох болж, хуурай газар хэвлээр явагчид тархсаар байсан төдийгүй, агаарт эзэн суух болжээ. Агаар мандлыг тэгж шавжийн дараагаар эзэгнэдэг болсон амьтан бол далавчит гүрвүүл юм.

	Сүүн тэжээлт амьтны өмнө хамгийн их өсөж үржиж байсан гүрвэлийн түг түмэн сүргийн талаар тоочиж барахын аргагүй билээ. Тэнгис далайн усанд найман метр хүртэл урт аварга том загасан гүрвэл, толгой жижиг, хүзүү урт нарийхан махчин могой гүрвэл амьдарч байсан бол далайн давлагаан дээгүүр эргэлдэгч цахлай, салхич шувууны оронд жигүүрт гүрвэл халин нисэж явдаг байжээ.

	Тэнгисийн хөвөөнөөс холдсон ч ялгаагүй. Ой шугуйд том нь хэдэн арван тонн татахуйц, жижиг нь муурын дайтай аварга гүрвэл амьдарч байлаа. Тэгэхдээ зарим нь өвсөн тэжээлтэй, зарим нь махчин байсан ажээ... Тэр үед манай гараг дээр газар сайгүй амьдрал оргилж байсан нь өнөөгийнхөөс ч өгөөмөр, ирмүүн байсан ч байж мэднэ...

	Улмаар анхны сүүн тэжээлтэн бий болжээ.

	Түүнээс хойш сая сая жил өнгөрөхөд цаг уур дараа дараалан өөрчлөгдөн солигджээ... Хойд талаас цэнхэр мөс нүүж эхэлжээ... Улмаар урд сэжүүр нь хайлж, үлдсэн хэсэг нь ухран буцжээ... Эцсийн бүлэгт манай гарагийн ургамал, амьтны аймаг эдүгээгийн шинж төрхөө олжээ.

	 

	 

	АМЬД САНСАР

	Төрөлх алтан Дэлхий минь! Амьдралын төдийгүй, оюун ухааны өлгий минь!

	Өвчин бие дээрээ амьд бүхнийг өсгөж торниулсан байгаль аугаа их гурван нээлтийн эзэн билээ. Байгаль эхлээд бидний дээр ярьснаар ургамлын ертөнцийн эх үүсвэр болсон ногоон мөхлөгийг бүтээжээ. Хоёр дахь, дээрхээс дутуугүй нээлт бол хамгийн энгийн бүдүүлэг биетнээс бусад аливаа амьтны амин гол зүйл болсон гемоглобин буюу цусан бөөмлүүрийг бий болгосон явдал билээ. Гурав дахь, хамгийн чухал нээлт нь гэвэл ухааран сэтгэгч уураг тархи бүтээсэн нь юм. Цөхөршгүй сониуч хүн ногоон мөхлөгийн нууцыг бараг тайлаад байна. Гемоглобины молекулын нарийн бүтцийг бараг таньж мэдээд байна. Хүн харин өөрийн уураг тархинд ухаан бодол хэрхэн үүсэж бий болсон талаар чанартаа юу ч мэдэхгүй байна гэж хэлж болно.

	Хувьсал хөгжлийн явцад гаргаж ирэх нөөц нээлт байгальд байна уу, үгүй юү? Хариулахад тун хэцүү асуулт. Хэцүү нь хүний уураг тархи аугаа их хүч чадалтайд байгаа юм. Хүний ухаан байгалийн сунжруу удаан хувьслыг гүйцэн түрүүлээд, ээлжит нээлтээ хийхээс нь өмнө түүний нь бүх боломжийг өрсөн үйлдэж магадгүй байна.

	Хүн тэгээд бусад ертөнцөд, тухайлбал, ургамал, амьтны ертөнцөд эрх дархаа түгээхгүй байгаа даа? Шинэ зэрэг дугаарын ургамал, шинэ үүлдрийн амьтан бий болгоод зогсохгүй, цоо шинэ ургамал, амьтан бий болгож эхлэх юм биш биз?!

	Дэлхийн бөмбөрцөг... Амьдрал, оюун ухааны өлгий болсон цорын ганц гараг манай Дэлхий юм гэж үү? Аль эсвэл байгалийн гайхамшигт гурван нээлт азаар ингэж тохиосон хэрэг үү?

	Сансарт амьдрал түгээмэл тархсан байж магадгүй гэсэн санааг италийн нэрт эрдэмтэн энэрэнгүй үзэлт Жордано Бруно хамгийн түрүүн илэрхийлсэн юм. Үдшийн хилэн хар тэнгэрт анивалзагч түг түмэн цэг бол манай нарнаас өөрцгүй алс холын олон нар болохыг энгийн нүдээр ялгаж таньсан энэ эрдэмтэн XVI зууны эцсээр: «Манай долоон гараг өөрийн Нарыг тойрон эргэдэг шиг өөр өөрсдийн нарыг тойрон эргэдэг өдий төдий нар, өдий төдий дэлхий бий» гэж бичсэн байдаг. Гэтэл анхны бүдүүн баараг дуран авайг чухам хэдийд зохион бүтээлээ дээ? Алдарт эрдэмтний аль хэдийнээ өөд болсноос хойно шүү дээ. Тэр үеэс эхлээд хүмүүсийн оюун ухаанаас гал, ган илд хоёроор хөөн зайлуулах гэж оролдож байсан тоо томшгүй олон нар, гараг, түүний дотор амьтан хүн суурьшсан гараг ч байж магадгүй юм гэдэг бодол хүн төрөлхтний ухаан санааг эзэмдсэн юм. Уг санааг түгээн дэлгэрүүлэх, ялан дийлэхийн үүднээс үнэхээр шаргуу зүтгэсэн хүмүүс бол XX зууны үеийн урнаар сэтгэн зөгнөгч зохиолчид билээ.

	Үүний эхний угтвар нөхцөл болж өгсөн гол зүйл бол алс холын гараг ертөнцийн нарийн бүтцийг судлан мэдэж, Орчлонт ертөнц даяарх материйн хөгжлийн хууль нээсэн одон орон судлаачдын гарамгай сайхан ололт юм. Дараачийн угтвар нөхцөл нь сансар судлалын ухаан үүсэн, техникийн ухаан эрчимтэй хөгжсөнөөр гараг хооронд аялан нисэх боломжтой болох гэж байгаа явдал билээ. Анхны хиймэл дагуул дэлхий хавийн тойрог замд орсон 1957 оны аравдугаар сарын 4-ний өдрөөс өмнө өдий төдий удаа оюун ухаанаараа сансарт аялан ниссэн хүмүүс бол эрдэмтэн мэргэдийг ардаа орхих нь цөөнгүй байсан урнаар зөгнөгч зохиолчид, нэг ёсондоо үл үзэгдэж харагдах ертөнцийг оюун ухаанаараа тэмтрэгчид билээ. Уран зохиол бүтээлийн уг санаа гэвэл тоо томшгүй өгүүллэг, роман, дуульд амилсан газар дээрх одон оронд аялагчид өөр бусад ертөнц дээрх ухаант амьтантай уулзан учрах хэрэгцээ байлаа. Ийнхүү уулзан учраасай гэж уншигч олон ч хүсдэг, эрдэмтэн мэргэд ч эргэлзэж маргадаггүй байв. Дэлхий дээрх бидний мэдэх амьдралын нүүрстөрөгч-уургийн үүсэл гаралтайгаас тэс ондоо, тухайлбал, бараг тэг градусын хүйтэн юм уу, эсвээс халуу шатсан од гарагийн нөхцөлд тохирсон хэлбэр санаанаасаа бодож бий болгодог байлаа. Амьдралын ийм хэлбэрийн талаар францын нэрд гарсан одон орон судлаач-сурталчлан бичигч Камиль Фламмарион энэ зууны эхээр их бичиж байлаа. Энэ талаар бас Иван Ефремов ч «Могойн зүрх» гэдэг тууждаа бичсэн байдаг. Гэхдээ уран сэтгэмжийн боломж нь юуны өмнө хүн өөртэйгөө төстэй амьтантай уулзан учрах гэсэн зохиолчийн хүсэл мөрөөдлийг ном зохиолын хуудсан дээр хэрэгжүүлэхээс цаашгүй зүйл байлаа. Хүнтэй төстэй амьтантай уншигч олон Уэллсийн «Саран дээрх анхны хүн» гэдэг туужийн хуудаснаа ч уулзан учирдаг. Гараг хоорондын асар хол зайг туулах гал халуун хайр дурлалын тухай Алексей Толстой сансрын «Аэлита» гэдэг романдаа өгүүлсэн билээ. Хүнтэй ив ижил амьтан эрж олох аялалд Иван Ефремов гараг хоорондын хөлөг илгээсэн юм. Амьдрал хаа сайгүй бий, Аэлита шиг өдий төдий бүсгүй өөр өөрсдийнхөө гараг дээр манай дэлхийгээс очих сансрын нисгэгчдийг хүлээн сууж байгаа гэсэн бодолд хэлд орохоосоо эхлээд шахуу автсан уншигч ч цөөнгүй бий.

	Үүний нөгөөтээгүүр шинжлэх ухааны үүднээс хавьгүй зөв зүйтэй өөр нэг үзэл бодол бий. Энэ бол амьдрал гэдэг байгалийн ховорхон бүтээлийн нэг юм, манай Дэлхий үүний хувьд Одот орчлондоо цорын ганц нь биш юм гэлээ гэхэд хамгийн азтай гараг юм гэж үздэг үзэл билээ.

	Энэ маань юуг үндэс болгосон үзэл юм бэ? гэвэл усанд нь химийн бараг бүх элемент аль нэг хэмжээгээр ууссан дэлхийн тэнгис далайн зах буланд амьдрал анх үүссэн гэж дээр ярьсан. Тэдгээр химийн элемент байгалийн нөхцөлд боломжтой янз бүрийн нэгдэл болон хялбархан нэгдэж нийлдэг ба магадгүйн онол ёсоор уурагт урт молекулаас гадна амьдралын гол эх үүсвэр гэж эрдэмтдийн үздэг нуклеин буюу цөмт хүчлийн молекул ч үүссэн байж болох билээ. Гэхдээ эдгээр молекулын аль нь ч өсөн хөгжих, орчинтойгоо бодисын солилцоо үйлдэх чадваргүй. Уураг, нуклеинт хүчлийн аль алийг нь агуулсан хамгийн нарийн нэгдэл болох вирус ч гэсэн эсийн гадна амьдрах чадваргүй. Гэтэл эс нь энэ «шөлөнд» бас үүсэх чадалгүй буюу чадна гэж хэлэхэд тун хэцүү юм. Эс ингэж үүссэн байж болох юм гэж бодлоо гэхэд энэ бол ямар ч сургуульгүй сармагчин «Евгений Онегиний» бүрэн эхийг бичгийн машинаар машиндчихсантай эгээ ялгаагүй зүйл билээ...

	Эс ингэж үүсээгүй гэдэг онол баримталдаг хүмүүс Дэлхий дээр ийм юм болсон бол энэ нь Орчлонт ертөнцийн өөр хаана ч давтагдахгүй цорын ганц азтай тохиолдол байж таарна гэлцдэг.

	Энэ үзлийн наад захын нэг баталгаа гэвэл сансарт амьтан, тэр тусмаа хөгжлийнхөө түвшнээр манай дэлхийнхээс давсан ухаалаг амьтан ховор нь яриангүй, бараг маргаангүй явдал юм. Тэдний бүтээлч үйл ажиллагааны ул мөр сансрын хэмжээгээр илрээгүй хэвээр байна. Ийм үйл ажиллагаа өнөө маргаашдаа үгүй юм гэхэд ойрын ирээдүйд хүн төрөлхтний хувьд ч үзэгдэж харагдах билээ...

	Энэхүү номыг бичигч бол цорын ганц тохиолдол байх сан гэж боддоггүй өөдрөг үзэлт хүн юм. Энэ хүний бодлоор бол хүн төрөлхтөн өөрийн гарагийн системийн ойр хөршүүдтэйгээ ч ойртон танилцаж олигтой чадаагүй байна. Ангараг гарагийн дагуулууд Зөвлөлтийн Шинжлэх ухааны академийн сурвалжлагч гишүүн И. С. Шкловскийн баталж байгаа шигээр үнэхээрийн хиймэл дагуул юм биш биз? Манай Сар ч гэсэн эрдэм шинжилгээний ахлах ажилтан М. Весин, А. Шербаков хоёрын бодож байгаачлан ухаант амьтны оюун ухаанаар бүтсэн зүйл биш юм биз? Өөр бусад гарагийнхны оюун ухааны ул мөр алс холын радио дохио чагнагч бидний бодож байгаагаас хавьгүй ойрхон байж байгаа юм биш биз?..

	Гэхдээ энэхүү номын агуулгыг баяжуулахын үүднээс өөр бусад гараг дээр амьтны ертөнц илрэх цагийг хүлээж суухын хэрэг юун. Эх Дэлхийн маань амьтны ертөнц хангалттай олон янз ба эх Дэлхийдээ эзэн суусан хүний үйл ажиллагаа ч хангалттай сонин хачин, аугаа их билээ.

	...Ингээд эх Дэлхийнхээ амьд ертөнцийн тухай, тухайлбал түүний зөвхөн нэг хэлбэр болох адгуус амьтны аймгийн тухай номдоо орох. Яагаад ганцхан хэлбэрийн тухай гэж гайхах хэрэг юун. Дэлхийнхээ амьд ертөнцийг бүхэл бүтнээр нь авч үзнэ гэвэл хэдэн арван ийм ном бичих хэрэгтэй болно.

	Бод л доо. Манай дэлхий дээр 2 сая орчим төрлийн шавж, 80 мянган төрлийн нялцгай биетэн, 27 мянган төрлийн аалз, 20 мянган төрлийн хавч, 18 мянган төрлийн загас, 15 мянган төрлийн өт, 8,5 мянган төрлийн шувуу, 5 мянган төрлийн хөвөн биетэн, 8,5 мянган төрлийн өргөс арьстан, 4 мянган төрлийн хэвлээр явагч, 3,5 мянган төрлийн сүүн тэжээлтэн бий гэж эрдэмтэд тооцоолжээ! Амьтны аймаг гэдэг маань ийм цаглашгүй олуул ажээ! Энэ олон төрөл амьтны дотроос алийг нь та бид илүү сонирхон сонгож авах хэрэг вэ? Үүнийг маань зааж өгөх ямар луужин байна вэ?

	Ийм «луужин» бидэнд бий. Энэ бол хүнд хамгийн ашигтай, боловсруулан хэрэглэдэг түүхий эдийг нь өгдөг тэр амьтдын талаар л бид ярилцана гэсэн үг. Үүний түрүүчийн («Хүн ба эрчим хүч», «Хүн ба төмөр», «Танихгүй танил. Хүн ба төмөрлөг биш зүйлс», «Нейтроноос Орчлон хүртэл. Хүн ба матери», «Хүн ба ургамал») гэдэг энэ цувралын таван номд хүн байгалийн янз бүрийн үзэгдэл, ургамлын нөмрөгийг хэрхэн эрхшээлдээ оруулсныг тусгайлан авч үзсэн шигээ энэхүү номд амьтны аймгийг эрхшээлдээ хэрхэн оруулсныг авч үзнэ. Тэгэхдээ харин олон үсэрдэг буу агссан овжин тэнэг анчны тухай биш, тэнгис далайн нялцгай биетнийг сувд бий болгодог бичил бие махбодыг амьдрал тэтгэгч төрөл бүрийн витамин бэлтгэдэг болгож сургасан, хонины зунгагтай ноосыг сайхан бөс даавуу болгож хувиргасан ухаалаг, бүтээлч эзний тухай ярилцана. Хүнд хэрэгтэй, ашиг тустай тусмаа уг амьтны талаар төдий чинээ дэлгэрэнгүй ярилцана.

	Ер нь хүнд амьтан хэчнээн их ашиг тустайг үнэлж баршгүй билээ. Хүнийг амьтан л хооллож, хувцасладаг. Хэрэгцээт олон зүйл хийх, түүний дотор орон гэртэй болох эд материал нь ч болж өгдөг. Хүн өөрт хэрэгтэй амьтны эрлээр өндөр уул сардигт авирч, далайн гүн рүү умбан, балар ой шугуйгаар хэрж хэсэн халим, далайн муур, булга, цагаан үнэг алж хядаж байна. Ингэж алж хядахынхаа зэрэгцээгээр ан амьтныг сургаж, гэрийн болон хөдөө аж ахуйн амьтан, жишээлбэл, үхэр, гахай, хонь, зөгий зэргийг өсгөн үржүүлж байна. Хүний эрх ашиг, амьтны аймгийн хувь заяа олон талаар холбоо хэлхээтэй юм.

	Энэ тухай ярихын өмнө дэлхийнхээ амьтантай танилцаж үзье. Ерөнхий шинж чанар, зарим нарийн зүйлтэй нь танилцъя...


Нэгдүгээр бүлэг: ДЭЛХИЙН АМЬД ЕРТӨНЦ

	Дэлхийн бөмбөрцгийг бүрхсэн хоёр том далайн нэг нь ногоон ургамлын, нөгөө нь амьтны далай билээ. Энэ хоёр далайг «ургамлын аймаг», «амьтны ертөнц» хэмээн нэрлэх нь элбэг байдаг. Энэ аймаг, ертөнц бие биеийгээ тэтгэн тэжээх адил цаг ямагт айл зэргэлдээ байдгаар барахгүй, зарим үед бүр холилдон нийлэх учир нэг нь нөгөөгөөсөө чухам юугаараа өвөрмөц ялгаатай нь ч хэлэхэд хэцүү болдог. Амьтан, ургамлын аль нь вэ? гэдэг асуудлыг шийдэхэд юу гол зүйл гэж үзэх вэ?

	Тэгээд сургуулийн хүүхдээс ингэж асуухад их төлөв амьтан хөдөлдөг, ургамал хөдөлдөггүй гэж хариулдаг. Гэтэл бас тийм биш юм. Далайн хөвөн биет хөдөлдөг гэж үү? Далайн сараана? Хөвөн биетэн хажуугаас нь харах юм бол хусны мөөг шиг хад чулуун дээр наалдсан булуу л даа. Далайн ёроолоос ургасан сараанын сиймгэр нарийхан навч ч гэсэн газар дээрх ургамлын навчнаас бараг ялгагдахгүй. Гэхдээ л аль аль нь ургамал биш амьтан, тэгэхдээ харин нэг байрнаас хаашаа ч хөдөлдөггүй, хөдөлж байгаа нь гэвэл ердөө л ургамлын навч, мөчир салхинд ганхаж байгаа юм шиг хөдөлнө. Гэтэл харин сийрсэн модны навч хуруу хүргэхийн төдийд ичимхий хүүхэд нүүрээ буруулж байгаа юм шиг эргэж хардгийг, ялаа баригч гэдэг намгийн ургамал занганд нь ялаа ормогц таглаад авдгийг, ургаж боловсорч гүйцмэгцээ жижиг бөмбөг шиг тэсрэг, дотроо байсан үрийг арваад метр үсэргэдэг өргөст хэмх байдгийг мэдэх хүн олон. Харин тэгтэл аль аль нь яриангүй ургамал билээ.

	Амин судлал, амьтан судлалын хичээл үздэг ахлах ангийн хүүхдээс ургамал амьтан хоёр ямар ялгаатай вэ? гэж асуувал гол ялгаа нь хооллох арга нь гэж хариулна. Ургамал амьгүй байгалиас авсан нүүрсхүчлийн хий, эрдэс бодисыг навчныхаа эсэнд боловсруулж эд эсээ төлжүүлэх бодис бэлтгэдэг бол амьтан ургамлаар юм уу, бие биесээр хооллодог. Амьтан нарны гэрэл хуралдсан сав шимийн молекулаас амьдралаа тэтгэх эрч хүч сэлбэдэг. Тэгтэл бас ногоон мөхлөгийн үргүй зарим ургамал, амьтны нэгэн адил сав шимийн бодисын боловсруулсан эрчим хүчнээс авдаг гэдгийг нэмж хэлэх хэрэгтэй. Ийм ургамал гэвэл, жишээ нь: мөөг байна гэж тэр хүүхэд хэлнэ. Дээрх ургамал хувьслын явц дундуураа амьдралын ийм хэлбэрт шилжин дассан хэр нь амьтны бусад шинж чанарыг шигээж авч чадсангүй. Өөрөөр хэлбэл хөдөлгөөнийг нь, мэдрэхүй эрхтнүүдийг нь, цочрох чадварыг нь эзэмшиж чадаагүй булчин шөрмөс, хоол боловсруулах систем, мэдрэлийн систем зэрэг онцлог эрхтэнтэй болж чадаагүй учир ургамал хэвээрээ үлджээ...

	Энэ бол чухал нэг зүйлийг орхигдуулснаас биш үндсэндээ зөв зүйтэй хариулт. Юун тухай тэр вэ? гэвэл эрдэмтэд аль нэг зүйлийг ургамал, амьтны аймгийн алинд нь хамааруулах талаар санал зөрдөг тохиолдол байгальд цөөнгүй гардаг. Зөвхөн бичил бие махбодын хувьд энэ биш шүү дээ.

	Байгалийн амьд хоёр том ертөнц өөр хоорондоо хав барилдан, бие биегүйгээр байж чадахгүйгээр болжээ. Энэ хоёр ертөнц чухамхүү ингэж нэгдэн нийлснээрээ манай гараг дээрх бодисын орчилыг хангагч нийцэл болж өгчээ.

	Манай гарагийг бараг битүү бүрхүүл шиг бүрхсэн энэ хоёр аймгийн хамтын ийм амьдрал, үйлдэлд тэнгэрийн бусад эрхсээс тэс ондоо манай гарагийн өвөрмөц олон онцлог оршиж байгаа юм.

	 

	 

	 

	ДЭЛХИЙН АМЬТНЫ АЙМАГ

	Амьтны ертөнц аль хэр их вэ? Ухаандаа гэхэд түүний хот, тосгон, суурины нь бүртгэл гаргасан, аймаг мужийн нь хил хязгаарыг нарийн зааглан тодорхойлсон хэрэг үү, үгүй юү? Эрдэмтэн мэргэд ултай сайн судалсан хэрэг үү, үгүй юү?

	Амьтны ертөнц асар уудам бөгөөд амьтны аймгийн ангиллын системийн хамгийн жижиг салбарт багтдаг амьтадын бие даасан төрлийг суурин гэж тооцвоос хоёр сая гаруй тосгон сууринтай юм. Бие даасан ийм төрлийн амьтан гэж тэжээвэр муур, нохой зэргийг хэлж болно.

	Амьтны аймгийг ангилан хуваах анхны системийг зохиосон хүн бол Карл Линней юм. Тэгэхдээ ойролцоо төрлийн амьтадыг бүгдийг нь нэг төрөлд, жишээлбэл, ирвэс, бар, арслан зэргийг тэжээвэр муурын төрөлд, чоно, цагаан, хар бүх үнэгийг нохойн төрөлд багтаажээ. Төрлүүдээ баг болгон, багуудаа анги болгожээ. Анги гэдэг нь сууринаас хавьгүй том бөгөөд зарим нь бүр хэдэн мянган төрлийн ургамал, амьтан багтаасан асар уудам муж гэсэн үг байлаа.

	XVIII зууны эхээр Линнейгийн боловсруулсан энэ ангиллын систем нь амьтны аймгийг эмхлэн цэгцлэх гэсэн анхны оролдлого байсан учир удаа дараа нэмэлт, өөрчлөлт оржээ. Тухайлбал, төрөл баг хоёрын завсрын шат болох бүл, ангиллын системийн дээд шат болох ойролцоо ангиудыг нэгтгэсэн хүрээ бий болгожээ. Өнгөрсөн 250 жилийн хугацаанд эрдэмтэд дээрх төрөл, баг, анги сэлтийг олон удаа өөрчилж нааш цааш болгож ирсэн нь мэдээж хэрэг. Аль ч анги, төрөлд багтаахад хэцүү шинэ шинэ амьтан олдож илрэх учир тусгай салбар үүсгэхийн зэрэгцээгээр өөр өөр төрлөөр тогтохгүй өөр өөр ангийн амьтны амьдралын шинэ шинэ шинж чанар илрэн тодорч өөр хоорондоо ойрын садан төрөл нь мэдэгдэн нэг багт нэгдэж байлаа... Амьтны аймгийн ангиллын төгс боловсруулсан систем ний нуугүй хэлэхэд өнөө хэр нь байхгүй. Амьтны аймгийн бүрэн бүртгэл жагсаалт ч байхгүй, ангиудын хооронд нь нарийн зааг ч тогтоогүй байна. Ийм асар өргөн хүрээтэй, тэгээд бас байнга өөрчлөгдөж байх хандлагатай энэ аймгийг яв цав бүртгэл жагсаалттай болгоно гэдэг үнэхээр амаргүй бөгөөд нэг хэсэг нь устаж алга болж байхад нөгөө нэг нь огт санаандгүй бий болж, илэрч мэдэгдэж байгаа амьтны энэ их ертөнцийг үржүүлэхийн хүрд шиг эргэлт буцалтгүй өөрчлөгдөхгүй бүртгэл жагсаалт, зураглал ангилалтай болгоно гэдэг бол эрдэмтдийн хувьд хялбаргүй ажил билээ.

	Тэгэхлээр одоо асар уудам энэ ертөнцийг ганц цэгнүүрээр, тухайлбал, ангилсан төрлийн тоогоор нь өнгөцхөн авч үзье. Тэгэхдээ аль олон төрөл багтаасан ангиас эхэлнэ. Дашрамд хэлэхэд хүнд хамгийн чухал амьтад тоогоор хамгийн олон ангид биш, харин хамгийн цөөн тоотой ангид төвлөрчээ. Та бид бас ангиллын өөр бусад зүйлийн талаар ч ярилцана. Тэгэхдээ энэ ангилал төгс боловсорсон, яг таг ангилал хараахан биш гэдгийг санах хэрэгтэй. За ингээд эхэлье...

	Юуны өмнө шавжийн төрөл байна. Энэ бол амьтны аймгийн хамгийн том ангийн нэг. Эрдэмтдийн нэг хэсэг нь дэлхий дээр сая орчим төрлийн шавж байдаг гэж үздэг бол нөгөө хэсэг нь бүтэн хагас сая, өөр нэг хэсэг нь хайрсан бүрхүүлтний ангид багтах хоёр саяар тогтохгүй төрлийн амьтан амьдарч байна гэж үздэг. Шавжийн талаар бид тусгай бүлэгт авч үзнэ.

	Тоогоор хоёрдугаарт орох дараачийн төрөл бол нялцгай биетэн. Амьтны аймгийн бүхэл бүтэн энэ хүрээ 6 ангиас бүрддэг. Тийм гэх тодорхой хэлбэр дүрсгүй, ихэнх нь нялцгай зөөлөн биеэ өөрийн зохион бүтээсэн шохойн лавайнд нуудаг энэ амьтан дэлхий дээр шавжийг бодвол хавьгүй цөөн буюу дөнгөж 80 мянган төрөл янз ажээ.

	Нялцгай биетний зарим нь хүнд ямар ашиг тустайг ч та бүхэн энэ номоос бас уншиж мэдэх болно.

	Амьтны аймгийн дараачийн том анги бол гол төлөөлөгч нь хэн бүхний сайн мэдэх аалз болох аалз дүрстэн юм. Аалз дүрстэн нь шавжийн ойрын садан төрөл бөгөөд толгой, цээж, гэдэс гэсэн гурван хэсэгт хуваагдсан, аанай бас хайрсан хуягтай билээ. Ялгаа нь гэвэл гурван хос биш, дөрвөн хос хөлтэй, толгой цээж хоёр нь ихэвчлэн хамтдаа нэг байдаг. Аалз амьтныг хороороо хордуулж хөнөөгөөд хоол боловсруулах шүүсээ гаргаж асгаад түүндээ ууссан бодисыг сорж хооллодог... Гайхалтай энэ амьтан дэлхий дээр төрөл садан 27 мянгуул юм.

	Аалзнаас арай цөөхүүл амьтан гэвэл хавч дүрстэн. Хавч дүрстийн бие хайрсан хуягтай хэд хэдэн тусгай огтлоодсоор бүрдэх ба нэлээд хэдэн мөчтэй ч байх нь бий. Бусад үе хөлтнөөс ялгаатай нь гэвэл заламгайтай хавч дүрстийн нэлээд хэсгийг хүн хоол хүнсэндээ хэрэглэнэ. Их төлөв цэнгэг болон давстай усанд амьдарна. Манай дэлхийд 20 мянга орчим төрлийн хавч дүрстэн бий.

	Загас бол амьтны аймгийн маш онцгой анги юм. Гагцхүү усанд амьдарна. Өөрөөр хэлбэл дэлхийн энэ хэсгийн амьдралын хэлбэрт бүрнээ идээшин дасжээ. Загас заламгайгаар амьсгалдаг, хоёр тасалгаат зүрхтэй, мөч нь сэлүүр болж хувирсан, арьс нь цулгуй юм уу, эсвэл хатуу ясан хайрсаар бүрхэгдсэн байдаг. Дэлхий дээр төрөл садан 18 мянгуул загасны талаар энэ номд жич авч үзнэ.

	Тоогоор загасны дараа орох ангийн амьтан бол олон төрлийн өт юм. Өтний ерөнхий шинж чанар гэвэл хоёр тал тэгш биетэй, мөч гэхээр юм байхгүй, биеийн хоёр хажуугаараа арьс, булчин болсон амьтан юм. Мэдрэлийн болон цусны систем нь бүдүүлэг... Аугаа их хувьслын урт шатны эхний гишгүүр дээр шахам үлдэж хоцорсон амьтан гэж хэлж болох өтний олонх нь өнөөдөр өөр бусад амьтны хүчээр амьдарч байна... Дэлхий дээр 15 мянган төрлийн өт бий.

	Дотроо хэдэн арван сая, дор хаяхад хэдэн арван мянган төрөл янз амьтадын талаар ярилцлаа. Одоо тэгэхлээр ердөө хэдхэн мянган төрөл анги амьтадын талаар ярилцъя.

	Ийм цөөн төрөл янз амьтад дотроо хамгийн олон нь дэлхийн агаар мандлыг эзэгнэн амьдардаг шувуу билээ. Шувууны урд хоёр мөч нь далавч болж хувирсан, хамаг бие нь өд сөдөөр хучигдан араг яс, дотоод эрхтэн нь цөм хөөрөн нисэхэд зохилджээ. Шувуу их төлөв өндөглөж, өндөгнөөс нь ангаахай гарна. Энэ бол шувууны ерөнхий нэг онцлог юм. Нисдэггүй шувуу гэж байдаг боловч өндөглөдөггүй шувуу гэж байдаггүй. Шувууны талаар ч та бид жич ярилцана. Жигүүртний ангид 8,5 мянган төрөл бүртгэгдээд байгаа юм.

	Агаар мандлаа орхин тэнгис далай руугаа бууж ирье, өндөр хөгжилт жигүүртнээ түр орхиж хавьгүй болхи бүдүүлэг өргөст арьстныг авч үзье. Эдгээр амьтны арьснаас шохойн ялтас ургаж зарим амьтны, жишээлбэл, далайн зарааны биеийг битүү бүрхсэн байдаг бөгөөд зарим өргөс ястан энэ өргөсөн ялтасныхаа тусламжтайгаар хөдөлж явдаг. Та бид энэхүү бүлгийн эхэнд далайн сараанын талаар цухас ярилцсан. Тэр бол өргөс арьстны нэг төлөөлөгч. Өөр бусад төлөөлөгч нь гэвэл далайн од, далайн зараа, хижим юм. Хижим, зарим төрлийн далайн зарааг хүн хоол хүнсэнд хэрэглэнэ.

	Манай гарагийн тэнгис далайд 5 мянган төрөл янзын өргөс арьстан амьдардаг.

	Хувьслын шатны хамгийн эхний гишгүүр дээр үлдэж хоцорсон бүлгийн амьтад гэвэл тэнгис далайд амьдардаг хамгийн энгийн бүтэцтэй олон эст амьтан болох хөвөн биетэн юм. Цэнгэг усных ч гэж байдаг. Их төлөв явж хөдөлдөггүй эдгээр амьтныг хажуугаас нь харахад яг ургамал шиг учир амьтан гэхэд хэцүү. Удтал ургамал гэж андуурч байлаа. Зарим хөвөн биетний араг ясыг юм угаахад, бас техникт хэрэглэнэ... Хөвөн биетнийг ямар ч амьтан иддэггүй, хүн ч хоол хүнс болгож үл хэрэглэнэ.

	Хөвөн биетэн өргөс арьстны нэгэн адил садан төрөл 5 мянгуул.

	Дээрхээс цөөн төрөл янзын амьтан бол мөлхөгчид буюу хэвлээр явагчид юм. Энэ бол харьцангуй өндөр хөгжилтэй, нурууны баганатай, дөрвөн тасалгаат зүрхтэй, бие нь эвэрлэг бүрхүүлт амьтад юм. Хэвлээр явагчид дэлхий даяар тархмал, хамгийн олон төрөл янзын амьтан юм. Тэдний дотор эдүгээ манай гараг дээр жишиж зүйрлэхээр нэг ч амьтан байхгүй тийм аварга том амьтад байсан үе бий. Матар, могой, гүрвэл, яст мэлхий зэрэг өнөөгийн хэвлээр явагч амьтад хүний анхаарал сонирхол олон талаар татдаг. Дэлхий дээр дөнгөж 4 мянга орчим төрөл янз хэвлээр явагч үлджээ.

	Эцэст нь, хамгийн цөөн төрөл янз, бидний хувьд хамгийн чухал амьтны анги бол сүүн тэжээлтэн билээ. Хүнийг эгнээндээ багтаадгийнхаа хувьд зөвхөн чухал анги уу гэвэл үгүй. Хүн мянга түмэн жилийн түүхийнхээ туршийн хамгийн дотно анд нөхдөө, хамгийн итгэлт хань хамсаатнаа чухамхүү сүүн тэжээлтэн амьтад дундаас сонгож олжээ.

	Сүүн тэжээлтэн амьтны гол онцлог бол үр төлөө сүүгээрээ тэжээнэ. Сүүн тэжээлтэн амьтны мэдрэх эрхтэн, мэдрэлийн систем сайн хөгжжээ.

	Дэлхий дээр 3,5 мянган төрлийн сүүн тэжээлтэн амьдарч байна.

	Та бид өдий төдий төрөл янзын амьтны тухай ярилцлаа.

	Гэтэл дэлхий дээр бас тэрүүхэндээ тун ч өвөрмөц амьтад болох бичил бие махбод гэж бий. Тэд төрөл янзаараа ч зэгсэн олуул.

	Та бид ингэхэд бутархайг нь хаясан дандаа л бүхэлтгэсэн тоо дурдлаа шүү дээ? Энэ бол зөвлөлтийн эрдэмтэн Н. А. Бобринскийн гаргасан тоо байгаа юм. Шавжийн ангийн тоо томшгүй олон, тэгээд бас маш жижиг, зарим нь бүр шавж судлаачдын нүдэнд ч үзэгдэж харагдахааргүй өчүүхэн жижиг амьтад бүү хэл, том биетэйгээс гадна хүнд чухал хэрэгтэй болохоор нь ч аль эртнээс эхлээд нарийн судалсан сүүн тэжээлтэн амьтны чухам хэд хэчнээн тоо толгойтойг яг хэлж эрдэмтэд чадахгүй нь мэдээж хэрэг...

	Хүн эх Дэлхийгээ, тэр тусмаа амьтны ертөнцийг нь даанч муу мэддэг.

	Францын эрдэмтэн, зохиолч Бернард Эвельманс өнөөгөөс хэдэн жилийн өмнө «Үл мэдэх амьтадын мөрөөр» гэдэг номоо хэвлүүлсэн нь үнэхээр үл мэдэх, өөрөөр хэлбэл эрдэмтэн мэргэд бүртгэлдээ аваагүй, ангилалдаа оруулаагүй амьтадын тухай ном байлаа. Учир нь эрдэмтэд аливаа амьтныг бүртгэл ангилалдаа оруулахын тулд тэр амьтны шинж төрх, амьдрал байдлыг тодорхой судалж мэдсэн байх учиртай. Тэр амьтан биеэрээ амьтны хүрээлэнд байх, наад зах нь чихмэл юм уу, толгой араг яс нь музейд байж байх ёстой байдаг. Гэтэл өдий төдий амьтны талаар судалсан мэдсэн зүйл тун бага, нэг хэсгийн нь талаар анчид, нутгийн хүмүүс ярьдаг бол нөгөө хэсгээс нь хагас дутуу юм уу, эрэмдэг зэрэмдэг болгосон арьс, хэмхэлсэн яс төдий юм үлдсэн байдаг...

	Бернард Эвельманс номынхоо эхэнд хүн бүрэн эзэн суух ёстой төрсөн гэр орноо, өөрөөр хэлбэл дэлхийн бөмбөрцгөө бүрэн гүйцэд судалж чадсан эсэх талаар эргэцүүлэн бодож үзээд эцсийн бүлэгт эцээхэн судалж чадаагүй байна гэж дүгнэжээ. Газар зүйн зураг дээр бүх эх газар, том уул нуруу, мөрөн гол бүгдийг нь тэмдэглэсэн бий. Манай гарагийн тэнгис далайгаас судлаагүй тэмдэглээгүй арал эрж олно гэвэл бараг бүтэхгүй биз ээ. Гэтэл амьтан судлал, газар зүйн аль аль талаас нь адилхан ингэж судалж шинжилсэн хэрэг үү? гэвэл даанч үгүй билээ! ««Судалсан» газар нутгийн бүрэн зураглал гаргахын тулд газарзүйч хүн хэдэн удаа хэмжиж үзээд, суман завиар уруудсан юм уу, эсвэл эргээр нь явж судалсан гол мөрнийхөө хаанаас хаашаа урссаныг нь бүдүүн тойм тэмдэглээд, онгоцоор хэдэн удаа зураг аваад л гүйцэх нь тэр. Гэтэл амьтан судлаачийн ажил бол газарзүйн зураг бэлэн болсны дараагаар л сая эхэлдэг...» гэж Эвельманс бичсэн байдаг.

	Үүнээс үзэхэд амьтан судлалын хувьд лут лут нээлтийн эрин үе өнгөрөөгүй, газарзүйн их нээлтийн эрин үеэс хэдэн зуун жилээр хоцорч явна.

	Эвельманс эх Дэлхийнхээ амьтан судлалын хувьд хөндөгдөөгүй байгаа «цагаан цагаан цэгийн» талаар цухас дурджээ. Ийм хөндөгдөөгүй байгаа газрын тоонд Амазонк мөрний сав газар бараг бүхлээрээ хамрагддаг уудам их Өмнөд Америк тэр хэвээрээ, Австралийн төв хэсэг нэлэнхийдээ, Африк тивийг Либерээс Том Нуурууд хүртэл заагласан ширэнгэ ойн бүс, тэрчлэн Өмнөд болон Төв Азийн олон газар нутаг багтаж байна... Аль дээр үеэс хүн ам шигүү нутаглаж ирсэн Европ тив маань ч амьтан судлалын хувьд мэдэгдээгүй тайлдаагүй олон нууц агуулж байж болох билээ...

	Эрдэмтэн цааш нь амьтан судлалын том том нээлтийн түүхийг товчхон авч үзжээ. 1860-1960 он хүртэлх сүүлийн зуун жилд амьтан судлалын талаар үнэхээр лут лут нээлт гарсны зарим хамгийн чухлаас нь дурдаж болох байна. Эвельманс иймэрхүү нээлтийн тоонд өт, шавж, мэрэгчдийн шинэ төрөл янз амьтан олж илрүүлсэн мэтийн аар саар ажлыг огт оролцуулалгүйгээр үнэхээр гарамгай гэхийг нь түүж авчээ...

	1866 онд хятадын маршал Хен Чи бэлэг болгож «Давидын буга» дөрвийг Франц руу илгээсэн нь Бээжин дэх эзэн хааны хүрээлэнгээс өөр хаана ч үлдээгүй үхэж үгүй болсон амьтан байжээ. Энэ буга эврээ жилд хоёр удаа гээдгээрээ сонин амьтан юм. Ингэхэд харин дөрвөн буга дөрвүүлээ Франц хүрэлгүй үхжээ. Дөрвөн бугын нэгийг дөнгөж үхсэн даруй нь хүүрээр нь судалж шинжилж шинжлэх ухаан данс бүртгэлдээ оруулж авсан юм.

	Манай дэлхий дээр амьд үлдсэн зэрлэг адууны сүүлчийн ганц төрөл болох Пржевальскийн адуу буюу тахийн талаар амьтан судлаач Полянов 1881 онд тодорхой бичжээ.

	1882 онд Этиопийн хаан I Менелик «нарийн судалт» нэг тахь Францад бэлэглэсэн нь Парист ирээд нэг их удсангүй үхжээ. Тэр тахийн хүүрийг судалж үзсэн амьтан судлаачид түүнийг тахийн шинэ төрөл болохыг нь илрүүлж «Гревийн тахь» хэмээн нэрлэж, дэлхийн амьтны аймгийн нэрсийн жагсаалтыг нэг шинэ нэрээр баяжуулжээ.

	1898 онд дэлхий дээр хамгийн том баавгай Аляскад байдгийг европынхон олж мэджээ. Амьтан судлаачдын нүдэнд урьд өмнө тун ч өртөөгүй тэр «өчүүхэн» амьтан уртаараа 3 метр, хүндээрээ 700 кг байжээ!

	1900 онд эрдэмтэд хуурай газрын зааны дараа орох том амьтан олж илрүүлсэн нь суданы цагаан хирс бөгөөд 5 метр гаруй урт биетэй, 2 тонн жинтэй амьтан байжээ.

	1901 онд Төв Африкаас уулын горил бичний арьс олджээ. Урьд өмнө шинжлэх ухаанд мэдэгдээгүй хамгийн том тэр сармагчин 2 метр 40 сантиметр өндөр, 250 килограмм жинтэй байжээ.

	1904 онд Кенийн уулын ой хөвчөөс дэлхийд хамгийн том гахай олдсон нь 2,5 метр урт, 1 метр 20 сантиметр хүртэл өндөр өөр бусад гахайтай огт адилгүй өтгөн хар хөх үстэй байжээ.

	1909 онд Ж. С. Уайт Лондон хотын амьтан судлаачдын нийгэмлэгт азийн анхны амьд «уулын одос» бэлэглэжээ. Түүнээс өмнө усны хэдэн ийм үхрийн толгойн яс олдоод байсан боловч эрдэмтэд ийм амьтан байдаг гэдэгт үнэмшилгүй тавиад жил эргэлзжээ.

	1912 онд манай дэлхийд хамгийн том гүрвэл олдсон нь эдүгээ түүнийг «Комод арлын луу» гэж нэрлэдэг.

	1913 онд Африк тивд армааны шинэ төрөл янзын амьтан олдсон нь бусдаас хавьгүй жижиг «одой» арман байжээ. Нас бие гүйцсэн нь жирийн арманаас арав дахин бага, биеийн урт нь 1 метр 80 сантиметр хүрэхтэй үгүйтэй, гахайнаас ч жижиг амьтан юм.

	1918 онд Төв Хятадын нэг нуураас цэнгэг усны далайн гахай олдсон нь шинжлэх ухаанд урьд өмнө мэдэгдээгүй, 2 метр 50 сантиметр урт байжээ.

	1937 онд америкийн судлаач эмэгтэй Руфь Харкнес анх түрүүн Баа мазаалай буюу хулсны баавгай амьдаар нь барьжээ.

	Мөн онд Камбожийн буюу «Савелийн» бух гэдэг лут том амьтан шинжлэх ухаанд анх удаа мэдэгдсэн нь 2 метр хүртэл өндөр байжээ.

	1947 онд Андын нуруунаас уулын дэлт чоно хэдийг авлажээ...

	Эвельманс ингээд баримтаа шувтаргажээ. Ерөөс номдоо энэ зууны дөчөөд оны эцэс хүртэл хугацааг хамруулжээ. Гэтэл амьтан судлалын нээлт үүгээр шувтраагүй, өнөөдөр ч үргэлжилсээр байна. Өнгөрсөн гучаад жилийн хугацаанд сүүн тэжээлтэн амьтны анги гэхэд л жилд дунджаар дөч-тавиад төрөл, дэд төрлөөр өргөжиж иржээ. Гол төлөв мэрэгч амьтан, сарьсан баавгай мэтийн жижиг амьтны төрөл ингэж олширч ирсэн боловч зэгсэн «том» амьтан ч бас олдож байгаагийн нэг жишээ гэвэл хэдхэн жилийн өмнө зөвлөлтийн эрдэмтэд далайн хавын шинэ төрөл олж илрүүлжээ. Уг нь далайн хав бол хаа сайгүй үйлдвэрийн аргаар ашигладаг болсон, ер нь хангалттай сайн судалсан амьтан байлтай билээ...

	Амьтны төрөл ангийн тоо толгой яагаад ийм яв цав биш, бүдүүн баараг тогтоогдсоны учир шалтгаан та бидэнд одоо тодорхой боллоо. Энэ бол өнөөгийн мэдлэгийн түвшнийг харуулж байгаа хэрэг. Тэгэхлээр Н. А. Бобринский манай гараг дээр 3,5 мянган төрөл янз сүүн тэжээлтэн бий гэж нотлохдоо дахиад хэдэн арав, зуу магадгүй хэдэн зуун төрөл янзын амьтан олдож илэрч мэднэ гэж бодсон байж таарна. Зөвлөлтийн хураангуй толь бичиг зохиолцсон зүс үзээгүй тэр нэг хүн ч гэсэн энэ талаар 5 мянга гэсэн тоо тавихдаа мэдэгдээгүй байгаа хэдэн зуугаар тогтохгүй, хэдэн мянган төрөл сүүн тэжээлтэн байж болно гэж үзсэн хэрэг л дээ... Амьтны аймгийн талаар аль хэр мэдэж байгаа маань энэ зэрэгтэй л байна...

	Эх Дэлхийнхээ амьтныг нэгд нэгэнгүй судалж мэдсэн, бүрэн гүйцэд бүртгэж авсан байх ёстой. Иймээс та бүхэн ч гэсэн эргэн тойрноо анхааралтай ажиглаж судалж байх учиртай. Дан ганц том төдийгүй, хамгийн жижиг ч болов бүх амьтан бүртгэл данстай байх ёстой. Яагаад гэвэл ямар нэг «жижиг» амьтан хүнд хамгийн их ашиг өгөх, хэрэг болохыг хэн байг гэх вэ. Ийм жишээ ч цөөнгүй бий.

	Пенициллиний хөгц байна. Шалихгүй зүйл биш гэх үү? Гэтэл шалихгүй энэ эм маань хэдэн сая хүний амь нас аварч байна даа?! Тэжээвэр зөгий байна. Тун шалихгүй амьтан шүү дээ. Шалихгүй энэ амьтан маань хүнд жилийн жилд хэчнээн их бал бурам өгч байна? Тэгээд бас жимсний цэцэрлэг, тариалангийн ургацыг хоёр, гурав дахин нэмэгдүүлж байна!

	Ингээд л бодоход одоогоор олдоогүй мэдэгдээгүй байгаа алагдаахай ч юм уу, амьтны бүртгэл дансанд байхгүй бяцхан бялзуухай хэчнээн их хэрэг болох, ямар ашиг тус өгөх нь бүү мэд шүү дээ...

	Хүн дэлхий дээр цуг амьдардаг бусад бүх амьтнаа сайн мэддэг байх ёстой.

	Энэ дэлхийнхээ амьтны аймгийн талаар та бид хамгийн энгийн үгээр хүүрнэн ярилцлаа. Хүн өөрийн эрх ашгийн үүднээс эзэгнэн ашиглах аргагүй дан тийм амьтадаар дүүрсэн бүлэг гэж амьтны аймагт нэг ч байхгүй.

	Гэхдээ аль ч бүлгийн амьтан ав адилхан ашиг тустай, хэрэгтэй юү гэвэл үгүй л дээ. Жишээлбэл, манай гарагийн хамгийн болхи бүдүүлэг амьтан болох хөвөн биетний тоо томшгүй олон төрөл янзаас зөвхөн цөөн хэдийг нь хүн машиныхаа зөөлөвч болгож ашиглаж байна. Тэгээд бас ингэж ашиглах нь тэр болгон үгүй л дээ. Харин тоогоор хавьгүй цөөн шувууны дотроос хүн хэдхэн ч гэсэн чин үнэнч хань ижилтэй болж тэднийгээ дэлхий дахинд түгээн дэлгэрүүлсэн юм. Хүн ер нь нийтдээ 40 орчим төрлийн амьтан өөртөө дасгаж, гэрийн болгоод байгаа юм.

	Энэ номоороо бид нүдэнд үл үзэгдэх бичил жижгээс эхлээд хавьгүй томоор барахгүй хачин том хүртэлх хүний сайн туслагч болсон амьтадын талаар ярилцана. Тэгэхдээ харин эдгээр амьтны амин болон бие судлалын үүднээс нь ангиллын талаас нь тэр болгон нарийн ярилцахгүй. Жюль Верний «Усан доогуур 20 мянган бээр» гэдэг зохиолын профессор Аронаксын зарц Консель энэ талаар хачин нарийн мэддэг хүн байжээ. Бидний сонирхлыг юу юунаас илүү татаж байгаа зүйл бол амьтны ертөнцийг хүн хэрхэн яаж эрхшээлдээ оруулсан, байгалиас олсон, авсан бүхнээ бүтээлч хүч хөдөлмөрөөрөө хэрхэн яаж өөрчилсөн, сайн сайхан болгосон, жишээлбэл, хонины нэхийг яаж мяндас шиг зөөлөн сайхан эд болгодог, хүр хорхойн шүлсээр яаж торго дурдан хийдэг, малын дотоод шүүрлийн булчирхайг эм болгон хувиргаж хүнийг эрүүл мэнд болгон, амь насыг нь авардаг болсон зэрэг явдал билээ.

	Тэгэхдээ ерөөс хүн, амьтны ертөнц хоёрын ерөнхий харилцаа холбооны талаар юуны өмнө ярилцъя. Хүн өөрөө амьтны ертөнцөөс төрж гарсан боловч түүнийхээ эсрэг эргэж, зарим үед «ишиг эврээ ургахлаар эхийгээ мөргөнө» гэгч болсон талаар ярилцъя.

	 

	 

	 

	ШААЗАНГИЙН МУХЛАГТ ЯВЖ ОРСОН ЗААНЫ ТУХАЙ ҮЛГЭР

	Шаазан эдлэл худалддаг мухлагт орж очсон зааны тухай ёгт үлгэр мэдэх үү? Босго алхав уу үгүй юү л шалан дээгүүр байсан шаазан ваар будаа болж, яльгүй жаахан хөдлөхөд нь таваг шаазан өрөөстэй байсан хоёр тавиур тэр аяараа нурж, дахиад нэг хөдлөхөд нь дээвэр туурга нурж унажээ... Өнөөгийн хүнийг болхи тэр заантай адилтган үзэхээс өөр аргагүй болж байгаа нь тун харамсалтай.

	Тэгэхдээ харин дотор нь орчхоод тэгж эв дүйгүй хөдөлж байгаа шаазангийн мухлаг нь манай гарагийн амьтны ертөнц юм.

	Сүүлийн хоёр мянган жилийн хугацаанд сүүн тэжээлтэн томоохон амьтадын гэхэд л 105 төрөл бүрмөсөн устаж алга болжээ. Эхний 18 зууны хугацаанд 33 төрөл, ганц XIX зуунд мөн 33 төрөл, XX зууны эхний хагаст харин бүр ихсэж 40 төрлийн амьтан алга болжээ. Үүн дээр бас устаж алга болдгийн даваан дээр тулаад байгаа хэдэн зуун төрлийн амьтан байна.

	Хүний ийм «эв дүйгүйн» гай тийм гэхийн тэмдэггүй ихийн дээр тэр бүхний өөдөөс өчүүхэн боловч хариу хийх чадалгүй хөөрхий амьтадыг үнэхээр өрөвдмөөр билээ.

	Ганц ч үлдэлгүй устаж алга болсон амьтадын дотор даргай сайхан эвэрт бух гөрөөс оржээ. Эдүгээ тийм сайхан эвэртэй шар Украинд хааяа тааралддаг. Ер нь бух гөрөөс бол өнөөгийн ердийн үхрийн өвөг дээдэс юм. XII зуун гарсан хойно ч Эртний Оросын нутаг дэвсгэр бух гөрөөс ердийн нэг ан байсан бөгөөд Беловежийн ой шугуйд үлдсэн сүүлчийн хэдийг нь польшийн язгууртнууд XVII зууны үед хяджээ. Ганц ч бух гөрөөс амьд үлдээгүйн гол шалтгаан бол ангийн хорхой л байсан юм.

	Бух гөрөөсийг тэгж өөрт нь үнэнчээр хүчин зүтгэж ирснийг юман цээнд бодолгүй устгасан хүн төрөлхтөн тэнгисийн үхрийг ч тийм их хэрэг болно гэж бодолгүй хяджээ. Тэнгисийн үхрийг тэгээд хэчнээн хурдан устгасан гэж бодно. 27 жилийн дотор ганцыг ч үлдээлгүй шудсан юм! 1741 онд Берингийн аяллынхны олж илрүүлсэн тэр амьтан 1768 он гэхэд бүрэн устсан байлаа.

	Найман метр урт биетэй тэнгисийн үхэр гэгч тэр том амьтны талаар түүний барааг харсан цорын ганц амьтан судлалч Георг Стелерийн бичсэн тодорхойлолтоос өөр юу ч үлдээгүй юм. Тэр хүний бичсэнээр тэнгисийн үхэр тэнгисийн намуухан булан, тэр тусмаа голын адгаар сүрэг сүргээрээ амьдардаг, айхыг мэддэггүй учир тэнгисийн эрэг хөвөө бараадах дуртай, тийм ч учраас Стелер өөрөө тэдний нуруу зоог нэг бус удаа илбэж үзсэн ажээ. Замаг идэж амьдардаг, уушгиар амьсгалдаг, өвлийн цагт өл хоолгүйдэж, мөсөнд дарагдаж үхдэг амьтан байжээ.

	Хомсхон энэ тодорхойлолтоос үзсэн ч гэрийн болж хүний тусын тулд хүчин зүтгэхээр байгалиас заяагдсан юм шиг гэм хоргүй, номхон номой амьтан байжээ. Хүн түүнийг тэжээгээд, өвлийн цагт идэх замаг хатааж, хүйтэн нойтон, мөс цаснаас хаацайлж хамгаалаад авсан бол хэчнээн их мах, тос, арьс ширтэй байх байсан бэ дээ? «Тэнгисийн үхэр Берингийн арал дээр тоймгүй олон байна. Камчаткийг тэр аяар нь тэжээхэд элбэг хүрэлцэнэ» гэж С. П. Крашенинников хүртэл бичиж байсан билээ.

	Төд гэхийн тоймгүй олон байсан америкийн сарлагаас ч амьд үлдсэн нь тун цөөхөн. Тухайн үедээ улаан арьстны бүхэл бүтэн овог аймгийнхан сарлагийн сүрэг даган нүүдэллэж амь зууж байсан түүхтэй. Улаан арьстныг идэх хоолноос нь салгахын тулд хөлсний анчид гарган устгуулж байсан гэлцдэг. Амь зуудаг ганц хоолноосоо хагацаж өлбөрч үхэх аюулд учирсан улаан арьстнууд ажиллах хүчнээр маш дутагдаж байсан ашиг хонжоо харагчдын гарт аяндаа орох учиртай байжээ. Хөлсний тэр тусгай анчид сарлагийн сүргийг гол мөрний гарам тааруулан амдаж байгаад л буудаад байдаг, алсан сарлагийнхаа тоогоор хэд хэдхэн зоос авдаг байжээ!..

	Америкийн ашиг хонжоо харагчдын ховдог шунахай тоглоомын бутархай мөнгө болж хувирсан тэр олон амьтан тийнхүү устаж, нэг ёсны дархан цаазын газар болох нөөцөд тоотой хэдхэн үлдсэн юм.

	Дурсамжийн жагсаалтыг цаашлан дурдаж болох билээ. Тарпан гэдэг зэрлэг адуу, цоохор тахийн ойрын садан төрөл ивага, персийн арслан, фольклендийн үхэр, далайн гэлэн хав, зарим төрлийн имж, дронт гэдэг нисдэггүй шувуу гээд олон амьтан алга болжээ... Энэ мэтчилэн хоёр зуу гаруй амьтны нэр тоочиж болно гэдгийг та бүхэн нэгэнт мэдэж байгаа болохоор ингээд зогсъё. Одоо харин энэ тоог ахиулж мэдэхээр болоод байгаа амьтадын талаар ярилцъя.

	Хүнд тун их ач тусаа өгсөн амьтны нэг болох Пржевальскийн адуу буюу тахь алга болж гүйцдэгийн даваанд тулаад байна. Азийн алс бөглүү Зүүн Гарын цөлд цөөн тоотой тахь бий гэлцдэг. Дэлхий дээр үлдсэн тахийн цорын ганц сүрэг зөвлөлтийн Дархан цаазтай Аскани-Новад бий.

	Дэлхийн хамгийн хурдан амьтан — энэтхэгийн гепард гэдэг ирвэс ч алга болж магадгүй байна. Гепард галт тэрэг, машин аль алийг нь гүйцнэ. Цагт 120 километр хурдалдаг галт тэрэг, машин тэр болгон үгүй байхад гепард чухам ийм хурдтай амьтан юм. Энэтхэгт гепардыг сургаж зээр бариулдаг байсан. Киевийн вангууд ан ав хийхдээ сургасан сүрэг гепард авч явдаг байсан тэр цаг саяхан гэж хэлэхэд болох билээ. Тэгэхлээр гепард Дундад Азийн элсэн цөлөөс ч хойгуур амьдардаг байсан, эдүгээ өдрийн од шиг ховордож цөөрсөн амьтан байх нь ээ. 

	Оронго, ац эвэрт бор гөрөөс, үнэтэй сайхан арьстай шиншилла хэмээх нэгэн төрөл туулай, тэмээн гөрөөс, дэлт чоно, зэрлэг (үнэхээр зэрлэгшсэн) динго нохой, умард туйлын чимэг болсон цагаан баавгай, уссурын бар, азийн хирс, гренландийн халим гээд өдий төдий амьтан устаж алга болох тийшээ хандаад байна. Энэ мэтчилэн «өөд» болчих вий гэж санаа зовууштай болоод байгаа амьтадын нэр ус «өөд» болчихсон амьтадынхаас ч олныг тоочиж болно. 

	«Өөд» болчихдог дээр тулаад байгаа цөөн тооны энэ амьтадад чухам хэн аюул учруулж байна вэ?

	Юуны өмнө хөгжил цэцэглэлийн зүй тогтоолоор хүн төрөлхтөн газар сайгүй тархан нутагшиж байгаа явдал юм. Хүн олноороо цугларсан газар нутгийн гол мөрний ус татарч бохиртон, ой мод, өвс ургамал тачирдан, ан амьтан нь алга болдог. 

	Гэхдээ хөгжил цэцэглэлийн нийт явцаас хамгийн аюултай нь буу үүрсэн ганц нэгээрээ хүн юм. 

	Ангийн аж ахуй эрхэлж болохгүй гэж байгаа хэрэг биш л дээ... Энд бид манай оронд аль эртнээс хулгайн ан гэж үзэн хуулиар хориглосон байхад дэлхийн бусад хэд хэдэн ч улс орон ан гэдэг нэр усаа аанай орхиогүй байгаа тэр ангийн талаар л ярьж байна. Дур зоргоороо загнадаг энэ ангийн «хорхойтнууд» л дэлхийн амьтны аймгийн анги төрлийн тоо ахар богино хугацаанд ингэж хорогдож цөөрч байгаагийн гол гэм бурууг хүлээх ёстой эзэд мөн. 

	Хүн хэзээнээс аваад ан амьтнаас хүчтэй байсан, аварга том арслан зааныг өвс ногоогоор өнгөлөн далдалсан гүн нүхэнд унагаж авлаж байсан түүхийнхээ эхэн үед ч, нум сумтай болсон нэлээд хожим хойноо ч хүчтэй байсан. Цейлоны анчид нум сумаар заан, одос, буга намнадаг байсан гэж угсаатны зүйчид бичсэн байдаг. Дээшээ харж хэвтэн нумынхаа элэг рүү хөлөөрөө жийж, хөвчийг нь хоёр гардан татаж байгаад харвасан сум хачин хүчтэй тусдаг байжээ. Нэг үгээр хэлэхэд анчин өөрөө нэг ёсны харвагч хүчтэй зэмсэг болон хувирдаг, тэгж харвасан сум зааны биед өдөө хүртэл зоогддог, бодон гахайн бөөрийг нэвт цохин гардаг ажээ... Гэтэл эдүгээгийн анчны буу бол бүр ч хүчтэй, өчүүхэн ч өршөөлгүй зэвсэг юм. Цагаан баавгайг хөлөг онгоцон дээрээс, америкийн сарлагийг хурдан галт тэрэгний цонхоор, зээрийг машины бүхээг дотроос, түүгээр барахгүй нисэх онгоцны цонхоор буудаж байна!

	Нэг хэсэг нь баяжих, сайрхах гэж, нэг хэсэг нь ухаангүй тэнэг уур хорсолдоо болж, нөгөө хэсэг нь зугаалж цэнгэх гэж л энэ шүү дээ. 

	Зөвлөлт оронд харин ховордсон зарим ан амьтныг хамгаалах ажил хийж байгаа нь яамай. Ховордсон амьтны ихэнхийг, үүний дотор уссурын бар, туйлын цагаан баавгайг авлахыг хориглосон юм. Манай оронд зэрлэг амьтны зарим төрлийг хамгаалах зорилгоор бий болгосон дархан цаазтай газар байдаг. Тийм газар ан хийхийг бүрэн хориглодог. Нийт 7 сая гаруй га талбай эзэлсэн дархан цаазтай 88 газар байгуулсан нь улс ардын аж ахуйд асар их үр ашиг өгч байгаа нь эргэлзээгүй. 

	Хэдэн жишээ дурдъя. 

	Минж гэдэг мяндас шиг зөөлөн, гоё сайхан үстэй, сүүл нь гэж хүчит сэлүүр болж хувирсан усны сонин амьтан, Уралын нуруунаас Атлантын далай хүртэл, Газар дундын тэнгисээс Хойд мөсөн далай хүртэлх Европ тивийн асар уудам нутаг дэвсгэрт шороо шиг олноороо байсан цаг саяхан юм. Америк тивд ч элбэг байлаа. Оросын баяд ноёд минжин дотортой дээл, минжин малгай өмсөх их дуртай байжээ. Америк руу нүүж очсон анхны европчууд ч минжин малгай дээлээс хойш суусангүй. Тэгээд хөөрхий амьтан хоёр тивийн аль алинд эрс цөөрч эхэлжээ. XX зууны эх гэхэд жижиг гол мөрний усанд хэдхэн сүрэг үлдсэн байлаа.

	Зөвлөлт засгийн газар 1927 онд Воронежийн хавийн минжтэй нэг газрыг дархлан цаазалсан юм. 

	Ингээд тэндхийн минж өсөн үржиж, өөр газар нутагт шилжүүлэн үржүүлэх боломжтой болсон боловч агнахад аанай хүрэлцээгүй хэвээр байна. 

	Хүний эрүүл мэндийг хамгаалдаг ан амьтадын хувь заяа ямар болоод байна вэ?

	Төвөд, Хятад эмнэлэгт европынхоос ялгаатай зүйл олон билээ. Эмнэдэг арга, эм тан аль алин нь ялгаатай. Харамсалтай нь энэ аргыг нь ч, эмийг нь ч ултай сайн судлаагүй байна. Гэхдээ анагаах ухааны санд арвин их зүйл орж ирэх нь мэдээж хэрэг. Жишээлбэл, зүү тавих эмчилгээ, хүн орхоодой, бугын цусан эвэр зэрэг зүйл өргөн нэвтрээд байна. Бугын цусан эврийн талаар ярилцъя. 

	Цоохор бугын цусан эврийн шимэлдэг тэнхээ тамир оруулдаг, залуу болгодог, зүрх, мэдрэлийн системийн өвчин эмгэг анагаадаг гэж дорно дахины эмч нар үздэг. Бугын цусан эвэр анагаах эдгээх чадлаараа нэрд гарсан хүн орхоодойн ханднаас бараг ялгаагүй. Энэ тухай та бүхэн «Хүн ба ургамал» гэдэг номоос сонирхон уншаарай. Ийм болохоор нь ч бугын ясжаагүй цусан эврийг эмч домч нар өндөр үнээр худалдан авдаг байжээ. 

	Ийм үнэтэй цэнтэй эвэртэй амьтныг аль эрт, хэдэн зуун жилийн өмнө шудаад дуусгачхаагүй нь гайхалтай. Харин тэгтэл XX зуунд л чухам ийм аюул учирсан юм. Европын эмнэлэг бугын цусан эврийг элдэв янзаар туршиж хэрэглэж үзээд үнэхээр хэрэгтэй юм байна гэж мэдсэн даруй Алс Дорнод, Байгалийн өвөр нутаг, Алтайн уул нурууны ой хөвч рүү анчид бөөн бөөнөөрөө хөвөрдөг болжээ. 

	Зөвлөлт засгийн газар цоохор буга өсгөн үржүүлэх дархан цаазтай газар — тусгай сангийн аж ахуй хэд хэдийг байгуулав. Тэнд бугын сүрэг бараг зэлүүд явдаг. Жилд нэг удаа хурааж тусгай байранд оруулан эврийг нь тайраад, ёзоорт нь байван түрхэж буцааж гаргадаг. Бугын, барихад бэлбэлзсэн цусан эвэр тайрна гэдэг бараг нүд ирмэх зуурын ажил байдаг. Дураараа агнагчид буга нэг бүрээс хоёрхон салаа цусан эвэр авдаг бол тусгай сангийн аж ахуйд 16-18 хос цусан эвэр авч байна. Учир нь цоохор бугын эвэр жил болгон унаж шинээр ургадаг. Юу гэвэл буга бол хорь хүртэл насалдаг амьтан. 

	Өөр нэг ховордсон амьтан бол Европын ой шугуйд өдий төдийгөөрөө байсан Европын бух гөрөөс буюу зубр юм. Энэ зубр америкийн бух гөрөөстэй эн тэнцүү хүчит амьтан байлаа. Зубр бас л сайхан, тэгэхдээ тур гэдэг америкийн бух гөрөөснийхнийг бодвол богинохон эвэртэй амьтан... Тэгээд ч энэ эврийнхээ ачаар XX зуун хүртэл амьд явсан байх. Тэгэхдээ харин эзэн хааны ав хийдэг дархан газарт л амьд үлдсэн юм. 

	Дэлхий дээр 200 зубр амьд үлдсэн нь Зөвлөлт Холбоот Улсын Беловежийн шугуй, Москвагийн ойролцоох Приок-Террасын дархан цаазтай газар, умард Кавказын дархан цаазтай газар амьдарч байна. 

	Дархлах замаар өсгөн үржүүлж байгаа өөр нэг амьтан бол Сибирь нутгийн булга юм. Биеэр жижигхэн энэ махчин амьтны арьс дэлхий дахинд цуутай. Ан амьтных дотроо хамгийн гоё сайхан арьстай ч байж болох билээ. Тиймд нь болоод анчид түүний хойноос амь тавьж байжээ. Тэд сибирийн булгыг бараг үгүй хийдгийн даваан дээр хүрсэн юм. Тиймээс түүнийг хадгалан үлдээхийн тулд Байгаль нуурын ойролцоо дархан цаазтай газар байгуулсан юм. Энд өсөж үржсэн булгыг өөр бусад нутагт ч өсгөн үржүүлэх ажил эхэлснээр эдүгээ Ленинградын үнэ хаялцуулах худалдаан дээр манай орон булганы арьс гаргадаг боллоо. Үүний нэгэн адил Кавказын дархан цаазтай газар өсгөж үржүүлсэн хэрмийг ч уулын ой хөвчөөр тараасан билээ. 


Өөр нэг зүйлийг, тухайлбал, байгаль хамгаалах тухай тусгай хууль дагаж мөрддөг манай оронд ч гэсэн ийм дархан цаазтай газар эдүгээ маш ховордсон, хамгийн хэрэгтэй ан амьтныг л, арьс нь «алтаар» үнэлэгддэг булга, халиу, ховор нандин эм өгдөг цоохор буга, дэлхийн өнцөг булан бүрийн амьтны хүрээлэнгийнхний олж авах юм сан гэж хүсэл мөрөөдөл болдог болсон зубр гэх мэт цөөн амьтан арчилж хамгаалж байгааг санах хэрэгтэй. 

	Бидэнд эдүгээ хэрэг болоогүй байгаа бусад амьтан юу болох хэрэг вэ? Устаж үгүй болчихсон хойноо хэрэгтэй болбол яах вэ?

	Хүн бүхнийг бүтээгч хүчирхэг гартаа аваагүй тэр амьтадыг авран хамгаалах аргагүйг хэлэхэд харамсалтай. Ийм амьтад манай гарагийн амьтны аймгийн хөгжлийн түүхийн явц дагуу мөхөх тавилантай юм. Бидэнд хэрэг болох байлаа ч гэсэн мөхөх тавилантай юм. Үлэг гүрвэлийн арьстай арьсгүй, анхны шувууны өд сөдтэй сөдгүй болох л доо?! Устаж алга болох тийшээ хандаж байгаа амьтантай амьтангүй ч болно. 

	Бодоход уг нь ч тийм л дээ. Тэгтэл харин сэтгэл зүрх шал өөрөөр сэтгэж байна. Эх болсон Дэлхий ертөнцийн маань амьтны аймаг хомс ховор, нэг л хэв янзын болно гэсэн үг шүү дээ гэж бодохоос үнэхээр хар буумаар. 

	Зөвлөлтийн уран сэтгэмжийн зохиолч Иван Антонович Ефремов «Гар хоосорсон нь» гэдэг романдаа хамаг ашигт малтмал, үржил шимтэй газар нутгаа, гол мөрөн, тэнгис далай, ой хөвчийнхөө ан амьтан, загас жараахайг цөлбөж дуусгасан нэг ертөнцийн гунигт байдлыг зураглан харуулжээ. Тиймдээ хүрсэн ертөнцийн нийгмийн байдал ямаршуу янзтай болсныг ярилцахгүйгээр, нэг зүйлийг тэмдэглэн хэлбэл: сэтгэгч ухаалаг хэсгийн хөгжлийн явцад амьд байгаль аяндаа хомсдон татрах нь зүй ёсны, гарцаагүй, саатуулан зогсоох аргагүй зүйл юм. Хүн хөгжлийнхөө тодорхой үе шатанд, манай гараг дээр хоёр дахь зуун жилдээ үргэлжилж байгаа шинжлэх ухаан-техникийн хувьсгалын үе шатанд амьтны аймгийн бусад төлөөлөгчийг бүр ч хүчтэй хавчдаг болж ирлээ. Жишээлэхэд л ургамлын аймгийн хог ургамал, амьтны аймгийн хортны эсрэг хайр найргүй дайн зарласан юм. Хүн төрөлхтөн энэ дайндаа аймшигтай хүч чадалтай хор хэрэглэсэн нь гэм зэмгүй ургамал, амьтан ч хэлмэгдэх нь цөөнгүй тохиолдож байна... 

	Үүний зэрэгцээгээр өөр нэг зүйлийг анхаарч үзэх хэрэгтэй. Юу гэвэл амьтан болгоныг хүн ингэж устгаж хөнөөсөн үү гэвэл үгүй. Харин ч олон амьтны өсөж үржихэд дэм нөлөө үзүүлсэн. Европын бух гөрөөсний өвөг дээдсийг дэлхийнхээ өнцөг булан бүхэнд тархаалаа. Адуу, хонь, алтан загас гээд өөр бусад олон амьтныг ч тив тивд тараалаа. Хүн тэгж шилж сонгосон амьтдаа өмгөөлөн хамгаалж, шинэ шинэ үүлдэр угсаа бий болоход нь тус хүргэж ирэв. Тэр амьтад ч ач тусыг нь мах, сүү, арьс шир, үс ноосоороо хариулж байна. 

	Тэгэхдээ хүн нэгийг үзээд нөгөөг орхиж ирсэн удаатай. Жишээлбэл, адуу байна. Адуу бол таван мянгаад жилийн тэртээгээс хүний ивээл хамгаалалтад орсон амьтан. Бараг бүх насаа эмээл дээр өнгөрөөдөг, тиймдээ ч адууг амь наснаасаа илүү эрхэмлэн үнэлдэг улс үндэстэн ч хүн төрөлхтний түүхэнд цөөнгүй билээ. Адуунд анжис хөллөн газар хагалж тариа будаа тариалан амь зуудаг, тиймдээ ч адууг бас амь шигээ чухалд тооцдог байсан улс үндэстэн ч бий. Гэтэл XX зуун эхэлж цэрэг орос морио орхин танк, машин хөлөглөн, тариаланчид трактор дээр суусан тэр цагаас хойш хамгийн үнэтэй хүндтэй амьтан байсан адуу бараг тоогдохоо больжээ. Улс орон бүхэнд адууны тоо ахар богино хугацаанд эрс хорогдлоо. Адуу амьтны хүрээлэн, дархан цаазтай газраас өөр хаана ч харагдахаа байх цаг нэг их удахгүй ирж мэднэ. Адуу маань хамтрал, сангийн аж ахуйнхны үр хүүхдийн үзэж хараагүй хачин сонин амьтан болж хувирсан байж мэдэх л байх. 

	Хүний ойр дотнын туслагч бусад амьтан, тухайлбал, илжиг, тэмээ, луусыг ч иймэрхүү хувь заяа хүлээж байна. Үйлдвэрийн аргаар ноос хийх ажил амжилт олж байгаатай уялдаад хонь ч огцрох тийшээ хандаж байна. Мах, сүүг аж үйлдвэрийн аргаар хийдэг болж гэвэл үхэр сүргийн том том аж ахуй хэрэгцээгүй болно гэсэн үг. Тэр цагт мах сүүг үйлдвэрлэдэг болж, тэжээвэр энэ амьтны тоо хорогдож эхэлнэ, улмаар устаж алга болж мэдээж. 

	Нэг талаар бодоход ингэлээ гээд хүн хохирохгүй л дээ. Үйлдвэрлэсэн сүү үхрийн сүүнээс ч шим тэжээлтэй, амттай байх болно. Аль нутгийнхны хэрэгцээнд зориулснаараа агь бол агь, хошоонгор бол хошоонгорын амт үнэр сэнгэнэсэн сүү байх болно. Тийм сүү уусан хэн ч бруцеллез өвчин хүрэх вий гэж айх эмээх зүйлгүй болно. Өөрөөр хэлбэл үнээ, ямаа, гүүний алины нь ч сүүнээс аль ч талаараа илүү сүү байна. Бүр өнөө үеийн шинжлэх ухаан—уран сэтгэмжийн романы баатрууд жинхэнэ махаар хийснээс илүү гэж үздэг болоод байгаа хайрсан хиймэл мах ч гэсэн үхэр, гахайн махнаас амт шимттэй байх болно... 

	 

	 

	 

	ИХ НҮҮДЭЛ, СУУРЬШИЛ

	1655 онд Парис хотын нэг музей маш ховор шувууны чихмэлтэй болсон нь Европт үзээд өгье ч гэсэн ширхэг ч байгаагүй канадын шувууных байжээ. Ховор нандин тэр чихмэлийг эрдэмтэд ихэд сонирхон гайхаж, шилэн шүүгээнд нандигнан хадгалсан ажээ. Шилэн шүүгээнд байсан чихмэл дотор хулгана орчихно гэж хэний санаанд орох билээ. Хулгана орчихсоныг мэдсэн боловч хожимдсон байлаа. 

	Тэгэхдээ чихмэл сүйдсэнд тэгж сандарсан хэрэг биш юм. Уугуул нутагтаа тийм ч ховорт тооцогддоггүй тэр шувууны чихмэл ч бага хэрэг байлаа. Хамаг хэргийн учир өөр зүйлд байжээ. Юун гэвэл тэр чихмэл дотор байсан ургамлын хатсан үрийг хулгана зөөжээ. Тэгээд хөөрхий чинь хээр тал, гол мөрний эрэг, замын хажуу ер нь элс элбэгтэй газар сайгүй тэр ургамлаар дүүрчээ. Европ даяар тархмал бүх төрлийн цийлэг бол дээрх шувууны чихмэл дотор байсан тэр ургамлын үр сад юм. Тийнхүү сайн ч юм болсон юм уу, саар ч юм болсон хэрэг үү алин боловч санаандгүй тохиолдлоор тархсан цийлэг энэ тивийн газар сайгүй тааралддаг жирийн нэг ургамал болж хувирчээ. 

	Та нар хамба шарилжийг лав мэднэ байх. Москвагийн хашаа хороогоор дүүрэн ургадаг байсан, эдүгээ Москва хавийн хот тосгоноор тогтохгүй, Европын бараг хаа сайгүй тааралддаг болсон энэ ургамал ч гэсэн Америкаас гаралтай. 

	Ер нь Европын ургамлын аймагт Америкаас дамжин тархсан ургамал наад зах нь дөчөөд бий. Америкийн ургамлын аймагт Европын 200 орчим янзын ургамал бий. Бид бүхний сайн мэдэх таван салааг индианчууд тухайн үедээ «цагаан арьстны мөр» гэж тун оноож нэрлэсэн юм. Таван салаа Америкт Европоос ч элбэг тааралддаг болоод байна. 

	Босоо хүнээс гурав дахин өндөр өвс ургадаг америкийн пампа гэдэг алдарт тал нутгийн тухай та бүхэн дуулсан биз дээ? Хэчнээн олон ном зохиолд гардаг гэж санана! Тэр нутгийн гайхамшигт ургамлын нэг «гинериум» буюу пампын ногоог Никитийн ургамлын хүрээлэнд үзэж болно... Энэ ургамал Америкт ч ховордоод байгаа юм. Пампын тал эдүгээ Европын тайжийн жинс, артишокоор хучигдаж гүйцээд байна. 

	Ургамлын их нүүдэл гэж үүнийг хэлдэг. Залах, тогтоохын аргагүй тархалт гэж энэ билээ. Гэхдээ ингэж эх захгүй тархахын эхлэлийг нь хүн л тавьжээ. Цийлгийн хатсан үрээр шувууны чихмэл дүүргэж Атлантын далайг гаталгасан эзэн нь хөлөг онгоц бүхий хүн. Хүрээлэнгийнхээ ногооны талбайд хамба шарилж үржүүлсэн хүн л чухам энэ ургамлыг тархаажээ. Таван салаа, тайжийн жинсний анхны үрийг хүн л Америкт аваачжээ. Хүн байгаль ургамлын үржил хөгжлийн үйл явцыг жолоодон залж чаддаггүй байхаасаа эхлээд нэг газар тогтдоггүй, аялан жуулчлах дуртайгаасаа болоод ургамлын аймгийн ердийн амьдралын зүй тогтоолыг олон удаа эвдэж, энэ дэлхийн хэмжээгээр шахам ингэж хаа сайгүй тархахад хүргэжээ. 

	Манай ертөнц дээр амьтан ч ингэж эмх замбараагүй нүүн тархаж байсан удаа бий. Тэгж тархахын эх үүсвэр аанай л хүн өөрөө анзаарч мэдэлгүй тавьж байсан явдал ч цөөнгүй. 

	Колумбыг анх очих үед асар уудам Америк тивд адуу гэдэг амьтан ганц ч байгаагүй юм. Ацтек овогтны сүүлчийн эзэн хаан Монтецумын цэргүүд морьтой хүмүүсийн бараа хараад балмагдан сандарч баларсан юм. Тэгж айж сандраагүй бол тэднийг Писсаро тийнхүү хялбархан дийлэхгүй байсан биз ээ. Ингэхэд ер нь та нар Фанимор Куперийн зохиолд гардаг нутагт сүрэг сүргээрээ тоос татуулдаг тэр олон зэрлэг адууг, өөрөөр хэлбэл мустангийг чухам хаанаас бий болсон юм бол оо гэж эргэцүүлэн бодсон удаатай юу?

	Аль дивангараас аваад хүний сүүдэр шиг дагуул нь болсон нохойноос гадна бас адуу ч араас нь дагаж явдаг болсон тэр цаг аанай аль эрт билээ. Адуу ч тэгж Америк орсон юм. Америкийн уугуул нутгийнхантай сав л хийвэл дайтаж тулалддаг европчуул үхэж үрэгдэх нь элбэг, улаан арьстнууд эхний үед моринд муу улс байжээ. Тэгээд эзэнгүй болсон морьд суларч зэрлэгшдэг байлаа. Тэгж зэрлэгшсэн адуунаас л америкийн алдарт мустангийн тоо томшгүй сүрэг үүсэж төржээ. 

	Австрали тивийг аваад үзье. Бусдаас олон мянган километр усаар тусгаарлагдсан энэ тивийн амьтны аймаг ч тэрүүхэндээ тун өвөрмөц өөр юм. Гэтэл нэг удаа тийшээ явж очсон хөлөг онгоцныхон хэдэн молтогчин буулган тэнд нь орхижээ... 

	Молтогчин үржиж өссөөр уг тивээр нэг тархсанаас гадна Европ удам судрынхаа огт чаддаггүй нэг эрдэмд суралцжээ. Юун гэвэл Австралид очсон молтогчин туулай модонд авирч сурчээ. Европ нутагтаа ямар ч гэм халгүй, номхон ноомой амьтан байсан молтогчин маань тэнд очоод айхтар түрэмгий ааш зантай болжээ. Тоо томшгүй болтлоо өсөж үржсэн молтогчин тариалангийн талбай, малын бэлчээрийн хамгийн аюултай дайсан болж хувирчээ. Өвс ногоогоор хооллодог, гэм халгүй молтогчин маань австралийн эдийн засгийн гол үндэс, хамгийн хэрэгтэй ганц амьтан — хонин сүргийг нь сүйтгэж эхэлжээ. Молтогчин туулай хонь барьж идсэн хэрэг арай биш л дээ. Түг түмэн туулай дайраад өнгөрөхөд уудам их бэлчээр нутаг өрвийх сөрвийх ч өвсгүй улаан шороо болж хоцордгийг бодоод үз. Үмх ч өвсгүй хоцорсон өдий төдий хонь мал юу болох вэ дээ?.. Тиймээс австралийн хүн ам молтогчин туулайтай дайн зарлаж, тэр нь зуугаад жил үргэлжилж байгаа юм. 

	Тивийнхээ дундуур туулай гаталж чадахааргүй их хэрэм байгуулж, туулайн толгой бүрийд тусгай шагнал зарлажээ. Туулайн өөдөөс хими, бактериологийн зэвсэг ч хэрэглэж, янз бүрийн өвчин тахал тарааж, янз бүрийн хороор хордуулж ч үзжээ. Туулайн эсрэг тэр дайн өнөө болтол дуусаагүй байна... 

	Амьтан ингэж аяндаа түгж тархах нь ямаршуу аюултайг үзэж мэдэхийн тулд нэг их хол явахын ч хэрэггүй юм. Яагаад гэвэл иймэрхүү явдал Зөвлөлт оронд ч тохиолдож байсан удаатай. Ингэхэд та нар Ялт, Гагр юм уу, Хар тэнгисийн хөвөөгөөрх бусад амралтын газар очиж байсан уу? Очиж байсан бол мидии гэдэг бүрээ хорхойн ясаар хийсэн үнсний сав энд тэндгүй худалдаж байхыг харсан биз. Мидии гэдэг бол Хар тэнгисийн хөвөөгөөр хаа сайгүй тааралддаг хэрдээ айхтар махчин нялцгай биетэн. Хясааны нялаахайг хуу идэж, хамаг орон байрыг нь сүйтгэдэг амьтан. Энэ далимд хэлэхэд, Хар тэнгисийн хясаа бол бид л бараг тоодоггүйгээс биш амт чанар сайтай хоол билээ. 

	Тэгэхлээр бүрээ хорхой бол Хар тэнгисийн усанд төрж өссөн биш, харь газраас энд ирж өсөн үржсэн амьтан юм. Өнгөрсөн зууны үед ч энэ нутагт бүрээ хорхой байгаагүй юм. Гадаад тэнгис далайгаар урт удаан хугацааны аян хийсэн хөлөг онгоцны хэрсэнд хуралдсан замаг дотор орж хоргодсон анхны мидии хорхой багцаалбал тавиад жилийн өмнө орж ирсэн хэрэг байх. Тэгээд л Алс Дорнодын бүрээ хорхой манай тэнгист тэр дорхноо үржиж тархсан, үржиж тархахад нь өнөө хэр нь бид саад хийж чадахгүй байгаа юм. Хоол хүнсэнд хэрэглэдэг хясааны хөнөөлт энэ дайсан та бүхний ширээн дээр ч тавиастай байж магадгүй тамхины үнс унагах савнаас өөр юу ч өгдөггүй, ямар ч хэрэггүй амьтан даа.

	Амьтан ингэж аяндаа эх захгүй түгэн тархах хэчнээн хор хөнөөлтэйг хүн XX зуунд л ухаарч эхэлжээ. Тэгээд ч ямар нэг амьтан гаднаас оруулж ирэхийг Зөвлөлт орон хатуу хориглон цээрлэдэг. Ямар нэг өвчний нян агуулсан, өвчний шинж тэмдэг мэдэгдэхгүй нууц далд үедээ яваа амьтан байвал яана? Гэнэтхэн өсөн үржиж хэмжээлшгүй хор хөнөөл учруулж мэдэх тийм нянг чөлөөтэй нэвтрүүлж хэрхэвч болохгүй. Амьтны арьсанд нуугдсан ямар нэг шимэгч юм уу, гэдэс доторт нь үүрлэсэн цагаан хорхойг улс орондоо чөлөөтэй оруулж өсгөн үржүүлж хэрхэвч болохгүй. Иймээс Зөвлөлт орон гаднын ямарваа амьтныг сайтар шинжилж судалсныхаа дараа л нэвтрүүлдэг... 

	Ургамлын зүйлд ч нэгэн адил нарийн ханддаг. Жишээлбэл, хөвөн ачсан вагон бүр Зөвлөлтийн хилээр нэвтрэхдээ тусгай төхөөрөмж дотуур өнгөрдөг. Зөвлөлт оронд байдаггүй хортон бусад орноос хөвөнгийн хамт орчих вий гэж ингэж хлороор сайтар ариутгадаг юм. Өөр бусад улс орон ч өөр өөрсдийн хил дээр ингэж хөл хорих, цэвэрлэх ажил хийдэг. Австралиар дайрч Антарктид хүртэл ниссэн анд нэг сэтгүүлч маань Мирный станцад өвөлжиж байсан шинжилгээнийхэнд аваачиж өгөх гэж авч явсан гачуураа арай чамай гэж хүргэсэн гэдэг. Австрали тивийнхэн өөр газрынхны санаандгүй авчирч тавьсан хэдэн молтогчин өсөж үржин өөрсдөд нь хэчнээн их гай тарьсныг өчүүхэн ч мартаагүй байгаа хэрэг л дээ. 

	Дашрамд хэлэхэд, бүх нийтийн орон гэр болсон эх Дэлхийгээ өөр бусад гарагийн тиймэрхүү тархалтаас хамгаалах зорилт хүн төрөлхтний өмнө тулгарч байна. Сансарт хөөрдөг болсон эдүгээ үед ийм явдал тохиолдож тун болзошгүй хэрэг билээ. Сар, Сугар дээр буух аппаратыг маш сайн ариутгадаг юм. Юу гэвэл дэлхийн бичил бие махбод бусад гараг дээр ч тархаж, ургамал амьтны нь аймагт аюултай хор хөнөөл тарьж болзошгүй хэрэг... Энэ бүхнийг харгалзан америкийн анхны сансрын нисгэгчдийг Сарнаас Дэлхийдээ эргэж ирэхэд нь урьдчилан сэргийлэх бүх зүйлийг хийсэн юм. Дэлхийнхэн өөр бусад гараг тийш нисэх болоход ч иймэрхүү урьдчилан сэрэмжлэх арга хэмжээ авна гэсэн үг. 

	Тэгэхдээ өөр бусад ертөнцийн нян, шавж, нялцгай биетний тархалтаас хамгаалах гэсэн оролдлого одоогоор идэвх хүч муутай байна. Хүн өөрт хэрэгтэй амьтадын дэлхий дахинд хялбархан түгж тархах боломжийг хайхрахгүй байж чадахгүй билээ. Энэ бол зөвхөн тэжээвэр амьтны хувьд биш юм. 

	Хэрэгтэй амьтан ингэж түгэн тархаана гэдэг бол хэн хүн санаагаараа бүтээчих хялбар зүйл огт биш. Санашгүй зүйл гэж ч хэлэхэд болно. Аливаа амьтныг дэлхийн нэг хэсгээс нөгөө хэсэг рүү, нэг тивээс нөгөө тивд аваачихдаа биш. Энэ ч гэсэн амаргүй зүйл. Зөвлөлт орноос хулгайлсан булга очих ёстой газраа хүрэлгүй зам зуураа үхээд дууссан баримт бий. Хулгайлсан хүмүүс нь аймхай тэр амьтны аргыг нь олоогүйгээс л тэр шүү дээ... Гэхдээ гол бэрхшээл огт өөр зүйлд оршиж байгаа юм. 

	Тэгээд юунд оршиж байгаа хэрэг вэ? гэвэл манай дэлхийн өнцөг булан бүрийн амьтны аймаг тэрхэн тэрхэндээ бүхэл бүтэн, өөр хоорондоо мянга түмэн хэлхээ холбоотой нэг л махбод гэсэн үг. Ийм бүхэл бүтэн нэг юман дотор гаднаас ямар нэг шинэ зүйл нэмэгдэнэ гэдэг бол тэр болгон гэм халгүй өнгөрдөг хэрэг биш. Араа шүд болсон механизм дотор эрэг шургийн түлхүүр хийчихвээс юу болох вэ яг тийм юм болох ч удаа цөөнгүй тохиолддог. Жигдхэн хүнгэнэн эргэлдэж байсан араанууд аягүй муухай хяхар чяхар дуугаран хэмхэрч, гол нь тас гээд хугарна... Тэгэхлээр ийм юманд хүрэхгүйн тулд урьдаас тун болгоомжлох хэрэгтэй. Ийм ч учраас амьтныг энд тэнд аваачиж өсгөж үржүүлэх асуудлыг эрдэмтэн мэргэд эрхэлдэг, уг асуудлыг олон талаас нь ярилцаж зөвлөдөг юм. Тэглээ ч гэсэн л... 

	Крымийн ой хөвчид хэрэм угаасаа байгаагүй юм. Гэтэл хэрмийн арьс зөвлөлтийн ангийн үсний гадаад худалдаанд тэргүүн байр эзэлдэг байлаа. Хөөрхөн энэ амьтныг Крымийн ой хөвчид өсгөж үржүүлбэл яасан хэрэг вэ? Хэрэм хөөрхий, ямар гэм хал хүргэх биш гэлцжээ. 

	Тэгээд хэрэм аваачиж тавьсан нь идээшин, өсөж үржжээ. Нэг гэм нь урьдчилан санасан ёсоор болсонгүй. Хэрэм маань харин Крымийн гол баялаг болох усан үзмийн тариалангийн аюултай дайсан байв. Ой модны хэвийн өсөлт төлжилтөд ч аюул учирчээ. 

	Крымийн хэрэм Зөвлөлт орны ангийн үсний баялагт ямар ч нэмэр болоогүй билээ. Яагаад гэвэл Хар тэнгисийн хойгийн зөөлөн дулаан уур амьсгалд арьс нь хамаг яс чанараа алджээ. Үс нь тачирдаж, ширүүн болжээ. Энэ бол хүн аливаа амьтныг шинэ нутаг усанд шилжүүлэн өсгөж үржүүлэх гээд алдсан алдааны нэг билээ. Өөр нэг жишээ аваад үзье. 

	Тухайн үедээ нохой илбэнх Алс Дорнодын ой хөвчөөс өөр газар байгаагүй юм. Нохой илбэнх тэр нутаг усандаа нэг их хор хөнөөл учруулдаг нь ажиглалтаар мэдэгдээгүйгээс гадна арьс ч аятайхан байлаа. Тэгээд түүнийг тус орны Европын хэсэг, Сибирь, Дундад Азид авчирч өсгөн үржүүлэхээр шийдэв... Тэгсэн чинь юу болсон гэж санана? Гэрийн нохой галзуурах, тахлаар өвчлөх нь газар сайгүй дэлгэрч эхэлсэн юм. Энэ өвчнөөр хүн өвчлөх аюул ч ихэсжээ. Нохойн галзуу, тахал тараасан ганц амьтан нь нохой илбэнх байлаа. 

	Түүнээс гадна анчид агнуурын шувуу, тэр дундаа сойр эрс хорогдоод байна гэлцдэг болжээ. Нохой илбэнхийн маань амттай сайхан, хамгийн элбэг дэлбэг олддог хоол нь сойр шувууны өндөг, ангаахай болж хувирсан хэрэг байлаа. 

	Гэлээ ч гэсэн Зөвлөлт оронд ан амьтан сэлгүүлэн нутагшуулах ажил удаа дараа амжилт олж, хүнд тун их ашиг тустай зүйл болсон юм. 

	Зөвлөлт улс жилийн жилд заарт хархны хэдэн сая арьс бэлтгэдэг. Заарт хархыг ховор, хэр барагтай бол тааралддаггүй амьтан гэж хэн ч хэлэхгүй. Гэтэл ан авын тухай, анчдын тухай олон ном зохиол бичсэн Тургенев, Аксаков хоёрын алины ч зохиолд заарт харх гэдэг нэрийг эрээд эрээд олохгүй. Яагаад тэр вэ, яагаад заарт харх тэр хоёр хүний гярхай нүдэнд өртөөгүй байдаг хэрэг вэ?

	Яах юу байх вэ, тэр үед заарт харх орос орны ой хөвч, гол мөрөнд амьдарч байсангүй. Заарт харх тэр үед зөвхөн Умард Америктаа л тэндхийнхээ намаг шалбааг, нуур цөөрөм, гол мөрний татмаас хаашаа ч гаралгүй амьдарч байжээ. Энэ заарт харх анх 1928 онд л Зөвлөлт улсын хилийг алхсан юм. Хамгийн анх хөл тавьсан газар нь манай орны хамгийн захын Соловецкийн бүлэг арал, Керчен арал, Алс Дорнод билээ. 

	Улмаар тус орны бусад нутагт шилжүүлэн нутагшуулдаг болж, 1928-1944 он гэхэд 50 мянган заарт харх энд тэнд аваачиж тавьсны ихэнх нь Зөвлөлт орны нутаг дэвсгэр дээр төрж өссөн амьтан байлаа. 

	Заарт харх өнөөдөр Беларусаас Номхон далай хүртэл хойд захын тундр нутгаас өмнө талын халуун цөл хүртэл газар сайгүй тааралддаг амьтан болжээ. Аксаков, Тургенев хоёр энх тунх байгаа сан бол «Анчныхаа тэмдэглэлд» аль аль нь заарт хархны тухай заавал бичих буй заа... 

	Өмнөд Америкаас авчирсан намгийн минж ч Зөвлөлт оронд тун амархан идээшсэн юм. Намгийн минж харин хамгийн хүйтэн улирлын дундаж температур нь +5 градусаас доош буудаггүй, гол мөрөн нь түргэн гэсдэг нутагт л амьдардаг амьтан. Гэхдээ Москвагийн бүсэнд хүртэл нутагшаад байгаа юм. Түүнийг энд өвлийн цагт тусгай байранд байлгаад хавар гаргаж тавьдаг... 

	Усны минжийг Европын гол мөрөн, ой шугуйд огт байгаагүй амьтан гэж хэлэх үндэсгүй. Орос оронд төдийгүй, Польш, Германы ой шугуйн гол мөрөнд усны минжний орон гэр тааралдах нь ердийн хэрэг байсан үе бий. Харин сайхан үс арьсанд нь болоод шудаж бараг дуусгажээ. 

	Усны минжний үлдэж хоцорсон хэдхэн сүргийг эхлээд улсын хамгаалалтад авсан, тэгээд ойр хавь нутаг усанд нь аваачиж тавьсан юм. Эдүгээ усны минж үржиж олшроод, тархсан нутаг дэвсгэр нь улам бүр тэлсээр байна. 

	Буга, хандгайг хэзээ язааны өсөж төрсөн нутаг усанд нь дээрхийн нэг адил дахин үржүүлж олон болгосон талаар нэг их юм ярихаа больё. Москва хавийн хотуудаар барахгүй, Москвагийн захаар ч буга, хандгай элбэг тааралддаг болж байна. Москва хотын захаарх машин зам дээр: «Анхаар, буга!» гэх мэтийн урьд өмнө үзэгдээгүй тэмдэг тааралддаг болоод байна. 

	Зөвлөлт орны эрдэмтэд зөвхөн үслэг ан амьтан шилжүүлэн нутагшуулаад зогсоогүй, загас, нялцгай биетэн, шавжийг ч ингэж өсгөн үржүүлж байна. 

	Ладог нуурын цагаан загасыг уулын хүйтэн уст Севан нуурт аваачиж тавьсан нь тэндхийн загасчдын агнадаг ердийн нэг загас болжээ. 

	Киргизийн үзэсгэлэнт сайхан Иссык-Куль нуурт дээрх Севан нуурын цуунд гарсан хулд загас авчирч тавьсан нь Иссык-Кульд идээшиж нутагшсан төдийгүй, уугуул нутгийнхаа ах дүү нараас даруй 4-5 дахин томорсон байна. Севан нуураас дөрвөн килограмм татах хулд баригдах нь ховор бол Иссык-Кулиэс 20 килограмм татахаар ч том хулд барьж мэднэ. 

	Зөвлөлт орны дорно зүгийн гол мөрнөөс Европын олон гол мөрөнд шилжин нутагшсан өвс идэштэй зузаан духт гэдэг загас тун холын аян хийсэн юм. 

	Камчаткийн том наймалжийг Умард Мөсөн далайн захаарх Европын тэнгис далайнуудад аваачиж тавьсан юм. 

	Нереис гэдэг хорхойг аль 1940 онд Азовын тэнгисээс Каспийд аваачиж тавьсан юм. Азовын тэнгисийн загасны хэзээ язааны дуртай энэ хоолыг Каспийн тэнгисийн загасанд өгөөд үзье гэж загас судлаач нар шийдсэн хэрэг ба түүний дүнд Каспийн тэнгис хэдэн сая центнер ийм хорхойн нөөцтэй болоод байгаа юм. 

	Синдесми гэдэг хос хавтаст хясаа ч гэсэн яг ийм аян хийж Каспийн тэнгисийн загас эдүгээ түүгээр хооллож байна. 

	Харь нутгийн ан амьтныг шилжүүлэн нутагшуулах ажлыг бусад улс орны мэргэжилтнүүд ч хийж байна. Алс Дорнодын яргай загас саяхан болтол Камчатк, манай орны Алс Дорнодын гол мөрнөөс өөр хаана ч байгаагүй хэрэг шүү дээ?! Гэтэл энэ загасыг эдүгээ Шинэ Зеланди, Чилид, Умард Америкийн Атлантын эргээр агнаж байна. 

	Хүн дэлхийн бөмбөрцгийн амьтны аймгийг ингэж эрх мэдэлдээ оруулжээ. Хайрласан өрөвдсөн, өөрт нь хэрэгтэй ашигтай амьтнаа бол газар сайгүй, бараг л туйлаас туйлд хүртэл нутагшуулан өсгөж үржүүлж байна... 

	 

	 

	 

	ХҮНИЙ ДОТНЫН ХАНЬ ХАМСААТАН

	Хүн сая гаруй төрлийн амьтны дотроос дөнгөж 40 орчим төрлийн амьтныг өөрт дасган тэжээж авчээ. Тэдний зарим нь гэвэл муур, нохой зэрэг ердийн нэг амьтад, үхэр, гахай, хонь зэрэг хөдөө аж ахуйн амьтан, зөгий, торгоны хүр хорхой гэх мэтийн шавж, тахиа, галуу, нугас зэрэг шувуу билээ. Энэ бол манай дэлхийн дунд бүсийн ердийн тэжээвэр амьтад. Гэтэл харин цаг уурын бусад бүсэд бол Зөвлөлтийн амьтны хүрээлэнгээс өөр газар байдаггүй тэжээвэр амьтад олон бий. Жишээлбэл, Өмнөд Америкийн тэмээн гөрөөс, буга, тэмээ, заан, тэмээн хяруул байна. Гэхдээ л хүнд хүчин зүтгэдэг болсон амьтан даанч цөөн байна. 

	Яагаад тэр вэ? Бусад нь эрх дураараа амьдралаа орхиж хүний зэхсэн алтан торонд орохгүй гэж бодсон хэрэг юм бол уу? Алтан тор гэж нэрлэсэн минь учиртай билээ. Учир нь «хүн бараадсан» аль ч амьтны амь зуулга хавьгүй хөнгөн хялбар байдаг билээ. Хүн тэднээс чин үнэнчээр хүчин зүтгэхийг, мах, сүү, өндөг шаарддаг боловч хариуд нь өөрөө тэднийг хоол тэжээлээр хангах, төрөлхийн дайснаас нь хамгаалах, өсгөж үржүүлэх хамаг үүргийг хүлээдэг... Тэгэхлээр хүнд амьтан хүчин зүтгэх дуртай, дургүйд хэргийн учир оршиж байгаа юм биш. Миний бодоход хүн арслан юм уу, барыг өөртөө дасгаж, гэрийн амьтан болгоё гэж санасан бол санасандаа хүрэх л байсан. Тэгсэн бол махчин барын ач гуч өнөөдөр тундр нутагт бугын ч юм уу, Киргизийн ууланд хонин сүрэг харж манаад л явж байх байсан. Гэтэл харин бар өөрөө хүнд хэрэггүй байжээ. Чоно, цөөврийн эртний удам судар болох нохой харин хүнд чин үнэнчээр хүчин зүтгэсээр байна. 

	Хүн ер нь амьтадын дотроос аль ямрыг нь өөрт ижилсүүлэхээ маш нарийн шинж сонгосон нь маргашгүй зүйл билээ. Тэр амьтаддаа тэгээд бас амьдралын талбарт дааж давахын аргагүй үүрэг ч ногдуулаагүй юм. Нэг зүйлд нэг л амьтныг, цаанадахад хоёр, гурав, дөрвөн амьтныг хуваарилжээ. Тэгэхдээ гол амьтан нь яагаад ч юм бэ, зарим үед үүргээ гүйцэтгэж чадахгүйд хүрч гэмээж нь л түүнийг өөр бусдаар орлуулдаг байжээ. Жишээлбэл, хүнд юм тээх гол амьтан болгож адууг сонгож авсан байна л даа. Гэтэл хөл урт нарийхан, бие гоолиг энэ амьтан нь гэдэс дотроо ахиухан ус нөөцөлж чаддаггүй, Африк, Азийн элсэн цөлийн аагим халуунд уух усгүй удаан тэсэж чаддаггүй байжээ. Тиймээс хүн тэмээг сургаж авчээ. Энэтхэгийн халуун бүсийн ой шугуйн амьдрал адууны хувьд аанай бас хэцүү байсан учир хүн түүнийг заанаар орлуулжээ. Өндөр ууланд бол сарлагаар, тундр нутагт бол цаагаар орлуулжээ... 

	Сүү өгдөг амьтны хувьд ч гэсэн эгээ ялгаагүй. Сүү өгдөг гол амьтан нь үхэр боловч аагим халуун элсэн цөлд бас л тэмээ, умардын хүйтэн хязгаарт бол мөн л цаа түүнийг орложээ. Хөл хүнд, явдал удаантай үхэр бараадахааргүй явдал хурдантай адуу хөлөглөн амьдралынхаа ихэнх хэсгийг өнөөдөр энд, маргааш тэнд өнгөрөөдөг байсан нүүдэлчин үндэстэн ястан бол үнээнийхээс хавьгүй шингэн, шим тэжээл муутай ч гэсэн гүүний сүү хэрэглэдэг байжээ... 

	Тэжээвэр амьтан зэрлэг хэвээр үлдсэн ураг төрлөөсөө ов ондоо болжээ. Жишээлбэл, дотроо бас өдий төдий үүлдэр угсааны амьтан — нохой байна. Бие том чац урттай, бараг унаганаас дутахааргүй өндөр, урт биетэй дог нохой, хүүхдийн тоглоом шиг жижигхэн мөртөө хэрээсээ хэтэрсэн чанга дуутай, хүүхнүүдийн дулаахан дуганцаг дотор амьдралынхаа бараг ихэнхийг өнгөрөөдөг хумсын чинээхэн дорго нохой аль аль нь чоно, цөөврийн үр сад гэхэд үнэхээр үнэмшихийн аргагүй шүү. Өвөг дээдэстэйгээ аль аль нь огт төсгүйгээс гадна өөр хоорондоо ч гэсэндээ тэмээ ямаа хоёр шиг ялгаатай амьтад шүү дээ. Гэхдээ харин дээрх хоёр зэрлэг араатны ач гуч нар яриангүй мөн нь олон зүйлээр нотлогдсон юм. Ийм нэг нотолгоо гэвэл юуны өмнө биеийн бүтэц нь юм. Бие зүйн судалгаагаар араг яс, гавлын ясны зохион байгуулалтын хувьд нохой, чоно, цөөвөр гурав аргагүй л ойрын төрөл байж таарахаар адил төстэй амьтад юм. Өөр нэг нотолгоо гэвэл эдүгээ цагийн нохойг чоно, цөөвөр алинтай нь ч эвцэлдүүлсэн эрлийз үр удам гаргадаг явдал юм. Энэ бол эрдэмтдийн магадлан тогтоосноор ойрын төрлийн гол нэг шинж тэмдэг билээ. 

	Хүн нохойг барагцаалбал 12 мянгаад жилийн өмнө өөртөө дасгажээ. Хүний тэжээж гэрийн болгосон анхны энэ амьтан эдүгээ дэлхий дээр 300 орчим үүлдэр байна. Өнөөгийн нохой өнгө зүс, том жижиг аль ч талаараа өөр хоорондоо даан ч адилгүй, олон янз юм. Сенбернар нохой 70 орчим килограмм татдаг бол тойтерьер нохой нэг килограмм ч хүрэхгүй жинтэй. Сенбернар метр хэртэй өндөр бол тойтерьер алган дээр багтдаг. Ингэхэд ер нь ахар богино энэ хугацаанд хүн анхнаасаа төрөл, адилхан бүтэцтэй амьтны бие махбодыг яаж ингэж өөр өөр болгон хувиргасан хэрэг вэ?

	Нохойн өвөг дээдэс эхний үед хүний хувьд ердөө л ан байсан бололтой. Хүн нэг удаа тэр амьтныг шархдуулан мөрдөж яваад ч юм уу, албаар үүрийг нь олж очоод хэдэн нялх гөлгийг нь агуйдаа авчирсан хэрэг байх. Хүмүүс ан ав ч сайтай, мах ч нэлээд нөөцөлсөн, ер нь хүрээ буудлын амьдрал нэлээд хангалуун байсан учраас хэдэн гөлгийг нэг их хэрэгсээгүй хэрэг биз. Тэдэнтэй хүүхэд багачууд тоглон наадаж, томчууд ч өхөөрдөж эрхлүүлдэг болсон, тэгээд тэр омгийнхныг бууцаа солихоор нүүхэд хэдэн гөлөг хойноос нь өөрсдөө дагаж гүйлдсэн байж таарна. 

	Тэгэхдээ нохой хүний энэрэнгүй сайхан сэтгэлийг өөр өрөөсгөлөөр ашигласан хэрэг огт биш ба амьтан хүн хоёрын нөхөрлөл хэн хэндээ ашигтай амьдралын эхлэл байлаа. Хүнээс сонор соргог нохой дайсан ойртож явааг хүнд урьдаас мэдэгдэн нэг ёсны харуул манаа нь болжээ. Нохой бас хүнээс илүү үнэрч учир мөр хөөхдөө сайн тулдаа ч мөрдөгч, анчин болж хувирчээ. Хүн энэ ач тусыг нь бодож нохойг өөрийн халуун ивээл халамжид авсан, өөрөөр хэлбэл түүнийг дайснаас өмгөөлөн хамгаалдаг, хүйтэн нойтонд галынхаа дэргэд хэвтүүлдэг, хоол ундаа хуваадаг болжээ. 

	Тийнхүү нохой эрт дээр тэр үеэс эхлэн дотроо хамгаалагч, манаач, анч, мөрдөгч болж ажил мэргэжлээр салжээ. Нэг хэсэг нь эн тэргүүнд хүнийг өөрийг нь, улмаар эд хогшил, мал хөрөнгийг нь харж хамгаалдаг, нэг хэсэг нь ан амьтан хөөж, нүхнээс нь гаргах, ийш тийш нь алдчихгүй хоргоон тогтоох зэргээр ан ав хийхэд нь хүнд тусалдаг болжээ... Нохойг бас дайн байлдаанд ч хэрэглэх гэж оролдож байсан удаа түүхэнд цөөнгүй билээ. Чулуун зэвсгийн үеийн хүмүүсийн хоорондын гардан тулалдаанд нохой оролцож байсан нь мэдээж. Эртний ассирчууд хэргээр сургасан хүч тэнхээ ихтэй, тэсвэр хатуужил сайтай нохдыг дайнд оруулж байжээ. Эртний ромчууд байлдааныхаа нохойд тусгай хөө хуяг хүртэл өмсгөдөг байжээ. Ууган Петр хааны нохой нь байлдааны үеэр жанждын нь хооронд бичиг зөөдөг холбоочны үүрэг гүйцэтгэдэг байлаа. Тун саяхны Эх орны Их дайны үед ч гэсэн эмнэлгийн албаныхан шархадсан хүмүүсийг нохойнд хөллөсөн намхан чаргаар зөөдөг байлаа. Нохой тэгж мянга түмэн хүний амь нас аварсан билээ. 

	Хүн янз бүрийн ажил хийлгэх зорилгоор янз янзын үүлдрийн нохой бий болгохдоо шигшиж сонгох сүрхий арга ухаан сүвэгчилжээ. Жишээ нь, хүн өөрт нь хүч тэнхээ сайтай нохой хэрэг болоход олон үеийн турш хамгийн хүч чадалтай, бие бялдар томтой гөлөгнүүдийг шигшин үлдээж, бусдыг нь цөмийг устгаж иржээ. Тамир тэнхээ сайтай сенбернар, бие маш томтой дог, лут зодоонч боксёр ноход чухамхүү ийм замаар бий болсон юм. Хүн ингэж хэдэн арван үеийн гөлөг байхаас нь шилж сонгосоор энэ нэгэн төрөл амьтныг өөр өөр үүрэг гүйцэтгэдэг 300 орчим үүлдэр болгож дөнгөжээ.

	Бүх үүлдрийн нохойг гүйцэтгэдэг ажил төрлөөрөө гурван үндсэн хэсэгт хуваагдана. Эхний хэсэг нь анч ноход ба энэ хэсэгт ан амьтныг дуугаараа айлгаж үргээдэг, араас нь мөрдөж хөөдөг, хад мод өөд гаргачхаад буцааж буулгалгүй хоргоодог зэрэг ангууч хэд хэдэн үүлдэр бий. Энэ хэсэгт бас хурд сайтай учраас ч цагаан тал газар ан авлахад их хэрэг болдог сайхан тайга ноход ч багтдаг. Тайга нохой туулай, үнэг, зээр, чоно зэрэг ан амьтныг гүйцэж барьдаг боловч өөрсдөө олзоо иддэггүй, ойн ангууч нохдоос өвөрмөц ялгаатай нь гэвэл ан авлахдаа нэг ч дуу чимээ гаргадаггүй. 

	Үргээгч ноход бол хуцаж боргоодог ангууч нохдын нэг адил ойн гөрөөчид. Анчид үргээгч нохойнхоо дуугаар баримжаалан ан амьтан чухам хаана байгааг мэдэж явдаг. 

	Анч нохдын дотор бас фокстерьер, дорго нохой зэрэг нүхч ноход ч бий. Хүн дорго нохойг маш нарийн шилж шигшсэний үр дүнд үнэг, доргоны ямар ч нарийхан, давчуу нүх рүү торж сааталгүй шурган орохоор биетэй болгож чаджээ. 

	Бас шувуу агнахад сургаж дасгасан шувуу барьдаг үүлдрийн ноход ч бий. 

	Хоёр дахь хэсэг нь гэвэл албаны ноход. Энэ хэсэгт нэлээд хэдэн үүлдрийн ноход багтана. 

	Умард нутаг... «Дүнсгэр цагаан тал» гэж Жек Лондон Умард нутгийн өвлийн өнгө зүс, зургийг дурайтал бичсэн байдаг. Эргэн тойрон цас, мөсөнд хучигдсан цагаан тал... Цасан Дагинын цан хүүрэг нэвсийсэн орон... 

	Зөвлөлтийн хүмүүс умард нутгаа улам бүр эрчимтэй эзэмшиж байна. Умард нутгаасаа далай тэнгисийн, тундрийн ан амьтан авлаж, очир эрдэнэ, цагаан алт, диц, нефть олборлож, тийшээ очих ойр дөт замыг эх газраар болон эргэн тойрноор нь хайж байна. Зөвлөлтийн хүмүүс тийшээ машин, газар сайгүй явагч, нисдэг чарга, нисдэг тэрэг гээд орчин цагийн унаа болгоноор одож байна. Харин тэнд газардсан онгоцыг ноход хөллөсөн чарга тосон угтаж, зорчигчдыг нь хол ойрын тосгон сууринд хүргэдэг. Ноход хөллөсөн чарганд ямар ч зам харгуй шаардагддаггүй. 10-12 ноход хөллөсөн чарга дээр 500-600 килограмм ачаа ачаад цагт 7-10 километр, хоногт 70-80 километр зам туулна. Ачаа бараагүй бол 150-200 километр урт замыг ганцхан хоногт туулна шүү! Умард нутгийнхны хэзээ язааны дуртай энэ уналгаасаа татгалзах цаг хараахан болоогүй байна! Зөвхөн манай оронд ч энэ биш. Гренланди, Аляск мөн Канадын хойд хэсэгт ч уналгын ноход үржүүлж байна. 

	Сүрлэг өндөр уулст Киргиз нутаг... Бетховений сүр жавхлант ая тэр чигээрээ тэнгэр баганадсан хад чулуу болон хатуурч царцжээ гэлтэй. Ургах нарны туяанд улаа бутарсан оргил сарьдаг, тэнгэрээс унах зам зуураа тээр дээр царцаж тогтсон юм шиг хад асга архайж дархайна. Цавчим өндөр уулын зарим нь хад чулуун хана хэрэм шиг халцгай нүцгэн харагдахад, зарим нь өтгөн өвс ногоо, өнгө өнгийн цэцэгт умбасан үзэсгэлэнтэй сайхан. Альпийн сайхан бэлчээр аргагүй л хонин сүргийн идээшилт нутаг. Хонин сүрэг гэдэг маань хэдэн зуу, мянгаараа бэлчинэ. Уулын бэлээр нэг тарж гүйсэн тэр олон хонийг хумьж цуглуулна гэдэг тийм ч амаргүй. Тасарч салсан нэгийг нь олж нийлүүлнэ гэдэг ч бэрх. Чоно орохоос хамгаалж сэргийлнэ гэдэг ч бас хэцүү. Энэ ажилд үнэнч туслагч болсон хоньч ноход нь байгаагүй бол хүн ганцаараа яагаад ч барахгүй сэн билээ. 

	Ийм хоньч ноход, ненецийн бугач нохдын алба үүрэг адил төстэй, ялгаатай нь гэвэл хоньч ноход хонин сүрэг, бугач ноход бугын сүрэг харж хамгаална. 

	Тэгэхдээ албаны нохдын ажил мэргэжил тун олон янз. Энэ бүлэгт багтдаг ноход олон улс орны цэрэг армид алба хааж, хил хязгаар сахин хамгаалж, эрдэм шинжилгээний ажилтнуудын эрэл хайгуулын ажилд тусалж байна. Газар дор булаастай бөмбөг мин олж, бичиг мэдээ зөөж, холбоо харилцааны утас шугам тавих ажилд тусалж байна... Ер нь хэчнээн чухал, их ажил хийж гүйцэтгэж байгааг нь тоочиж барахын аргагүй. 

	Гурав дахь хэсэг нь гэвэл гоёл чимэглэлийн ноход юм. Энэ бол хүний саваагүй зангаас болж бий болсон ноход л доо. Гэхдээ бас хүний энэ саваагүй зан хэчнээн ховор нандин зүйлсийг бий болгосон гэж санана! Хаана ч байгаагүй хачин сайхан сарнай, алтан зул цэцэг хүртэл бий болгожээ. «Хэрэгцээгүй мэт санагдах жирийн нэг шүлэг, цэцэг, ариун шүтээн аль алинд нь ховор нандин зүйл нуугдаж байдаг!» гэсэн оросын яруу найрагч Валерий Брюсовын үг оночтой мэргэн билээ. 

	Нохойн гүйцэтгэж байгаа өөр нэг чухал үүрэг бол шинжлэх ухааны алба юм. Ленинградаас холгүй Колтуш гэдэг газар байгуулсан дэлхий дахинд алдартай И. П. Павловын нэрэмжит хүрээлэнд ер бишийн нэг хөшөө, тухайлбал, нохойн баримал байдгийн суурин дээр нь: «Эрт балар цагаас эхлээд хүний сайн хань, үнэнч туслагч болж ирсэн нохой шинжлэх ухааны тусын тулд амь насаа зориулахдаа хайран амь биеэ хэрэгцээгүй тарчилган зовоохгүй байхыг бид бүхэнд даалгаж байна» гэсэн үг сийлээстэй байдаг. Энэ бол дотоод шүүрлийн булчирхайн нууцыг тайлах, амьд уураг тархины ажиллагааны арга ухааны учрыг олж мэдэх анхны алхам хийх боломжийг алтан амиа өгөн байж хүнд олгосон даан ч үг хэлж чаддаггүй хөөрхий амьтны дурсгалыг хүндэтгэн мөнхжүүлсэн хөшөө дурсгал билээ. Нохой ер нь, зөвхөн ганц Павловын хүрээлэнд ингэж шинжлэх ухаанд чин үнэнчээр, эцсээ хүртэл хүчин зүтгэж байгаа хэрэг биш ээ!

	Шинжлэх ухаанд нохойн гүйцэтгэж байгаа хүнд хүчир ажил албаны талаар олон таван юм нуршихын оронд Майя Борисовагийн нэг шүлгээс эш татсан дээр биз гэж бодож байна. Сансарт ниссэн анхны алдарт Лайка нохойн зураг дэлхий дахины сонин хэвлэлд нийтлэгдсэн яг тэр үеэр Майя Борисова энэ шүлгээ зохиожээ. Үүнд:

	 

	Хүнтэй нохой нөхөрлөхдөө 

	Хөлс мөнгө нэхээгүй юм. 

	Түүхийн хүрд эргэлдэн 

	Түмэн ачаа үүрүүлсэн юм. 

	Үхэх жамаараа үхээгүй 

	Үй олон нохойг 

	Ажлын хувцастай улс 

	Аваачиж хог дээр хаясан юм. 

	Хамаг ертөнцийн түлхүүрийг 

	Хамгийн түрүүн эзэмшсэн 

	Оюун ухаан төгс 

	Орчлон дэлхийн эзэн маань

	Хархан хоншоор дээр нь 

	Халуу оргитол үнсээд 

	Бүхээгт хөлгийн хаалгыг 

	Бин битүү хаагаад 

	Сайн явахыг ерөөж 

	Сансарт нохой илгээсэн юм!

	 

	Тийм ээ, тэжээвэр амьтадыг тэгж өөрт дасгаж сургасан нь хүний оюун ухааны хамгийн том ялалтын нэг болжээ. Хүн тэгэхдээ бүр хөгжлийнхөө эхэн үе — чулуун зэвсгийн үед ийм ялалт байгуулжээ. Тэгтэл харин тэжээвэр амьтадын маань удам судар зэрлэг хэвээр үлдсэн амьтадын өдий төдий нь устаж алга болоод, нэлээд хэсэг нь тоотойхон цөөн болжээ. 

	Бидний түрүүнд ярьснаар өнөөгийн үхэр сүргийн өвөг дээдэс аварга том бух гөрөөснөөс ганц ч амьд үлдсэнгүй. 

	Зөвлөлт орны өмнө зүгийн зарим нутагт ердийн үхрээс нэлээд өөр сарлаг, одос гэдэг үхэр бий нь бий. Сарлагийн өвөг дээдэс, бух гөрөөсний төрөл садан зэрлэг үхэр Төв Азийн уулархаг зарим нутагт байдаг. Одсыг анх түрүүн Азийн өмнөд хэсгийнхэн дасгаж гэрийн болгожээ. Ари гэдэг зэрлэг эцэг өвөг нь ч тэр нутаг усандаа амьд үлдсэн нь эдүгээ хэр бий. 

	Өнөөгийн адууны өвөг дээдэс ч байхгүй болж, тоотой хэдхэн сүрэг Монголын говь тал нутагт үлджээ. Анх үзсэн хүний нь нэрээр Пржевальскийн гэдэг нэр өгсөн энэ адуу маань тэгээд эдүгээгийн бүх үүлдрийн адууны өвөг дээдэс мөн эсэх нь тодорхойгүй байна. Хүн адууг нохой, үхрээс хожуу хойно, хүрэл зэвсгийн үед буюу өнөөгөөс таван мянгаад жилийн өмнө гэрийн мал болгожээ. 

	Өнөөгийн хонийг дэлхийн бөмбөрцгийн өөр өөр нутагт барагцаалбал 8-10 мянган жилийн өмнө гэрийн тэжээвэр мал болгосон бололтой. Тэгэхдээ нутаг нутагт өөр өөр төрлийн хонь тэжээвэр болгожээ. Европт эдүгээ муфлон гэдэг хонин гөрөөсний хэд хэдэн төрөл зэрлэг амьдарч байна. Азийн зэрлэг хонийг аргал гэдэг. Аргал, муфлоны чухам ямар ямар төрлийг тэжээвэр болгосон хэрэг юм билээ хэлэхэд хэцүү. Дэлхий дээр эдүгээ 150 орчим үүлдрийн тэжээвэр хонь үржүүлж байна. Хонийг ноосонд нь болж ингэж өсгөж үржүүлдэг. Үүнд үсний нь ширхэг бүр нэгэн жигд зөөлөн мяндас шиг нарийн ноост хонь хамгийн үнэ цэнтэйд тооцогддог. Нарийн ноост анхны үүлдрийн хонийг эртний Сири улсад өнөөгөөс 2500 гаруй жилийн өмнө бий болгосон бололтой. ХVIII-XIX зуунд нарийн ноост хонины аж ахуй Испаниас дэлхий дахинд түгэн дэлгэрчээ. Зөвлөлт оронд бол XX зууны хориод оноос нарийн ноост хонийг эрчимтэй өсгөн үржүүлж эхэлсэн юм. Эдүгээ Зөвлөлт улс өөрийн орны хэд хэдэн үүлдрийн нарийн ноост хоньтой болоод байна. 

	Хонь нэг бүр жилд 2-30 килограмм хүртэл ноос өгдөг. 30 килограмм буюу дэлхий дээр хамгийн их ноос өгдөг хонь бол аскани үүлдрийн шилдэг сайн хонь билээ. Гэхдээ хонь дунджаар жилд, жишээлбэл, алтайн үүлдрийн хонь 6-7 килограмм ноос өгдөг. Энэ нь тэгээд их ноос уу, бага ноос уу? гэвэл сайн чанарын арваад метр бөс даавуу нэхэж хүрэлцэхүйц ноос гэсэн үг. 

	Хонь бас дэлхий дахинд өндөр үнэ цэнтэй зүйлд тооцогддог каракуль арьс өгдөг. Каракуль гэдгийг орчуулбал хар өнгийн сарнай цэцэг гэсэн үг ба хар нялхаараа хурганы арьс юм. Тэгэхдээ хагас цөлийн халуун, хуурай бүсэнд үржүүлдэг тусгай үүлдрийн хонины хурганы арьс. 

	Эдүгээгийн ямааны эрт дээр үеийн ураг төрөл нь эргүүлгэн эвэрт янгир ба Өвөр Кавказ, умард Ираны уулархаг нутагт амьдардаг байсан, тэндэх нутгийн хүмүүс түүнийг анх гэрийн тэжээвэр мал болгожээ. 

	Өнөөгийн тэжээвэр гахай нь ердийн зэрлэг гахай, алаг гахай хоёрын дундаас гаралтай. Алаг гахай нь Азийн халуун бүсийн ой шугуйн амьтан билээ. Эдүгээ хэр нь аль аль нь зэрлэгээрээ амьдарч байгаа энэ хоёр янзын гахайг Европ, Ази хоёр тивийн өөр өөр газар нутагт, өмнө хойно харилцан адилгүй хугацаанд тэжээвэр болгон, хожим хооронд нь эвцэлдүүлж тэжээвэр гахайн олон үүлдэр бий болгожээ. Гахай ер нь туйлын ашигтай амьтан байсан, гол төлөв амт сайтай мах өөхөнд нь болж өсгөн үржүүлдэг болжээ. Гахай бол төрөл бүрийн хоол тэжээл хэрэглэдгийн дээр тэжээл бордооны ашигт үйлийн хувь ихтэй амьтан. Гахайг нэг килограмм тарга тэвээрэг авхуулахад хониноос хоёр дахин, үхрээс бүтэн хагас дахин бага тэжээл орно... Түүнээс гадна гахай амархан өсөж үрждэг, нэг удаа 10-12 торой гаргана. Өөхний чиглэлийн үүлдрийн торой 7 сартайдаа 125 килограмм татдаг. Центнер гаруй гуя мах, хэрсэн, өвчүү, хиам гэсэн үг. Торой нэг бүрээс тэр шүү дээ, ямар вэ дээ!

	Гахайн бүх юмыг бүрэн ашигладаг болоод байна. Үс хялгас нь ч хэрэг болж байна. Гахайн ширээр гутал, жижиг бараа хийж, цуснаас нь будгийн аж үйлдвэрт хэрэглэдэг альбумин бодис гарган авахаас гадна зайдсан хиам, цусны гурил, ясаар нь ясны гурил хийж байна. 

	Нэг бөхт наран тэмээг Африк тивийнхэн, хоёр бөхт хавтгай гэдэг тэмээг Төв Азийнхан гэрийн тэжээвэр болгожээ. Хоёр бөхт тэмээний өвөг дээдэс хавтгай Монголын тал нутагт тун ховор боловч тааралддаг. Өмнөд Америкт лам гэдэг бөхгүй тэмээ буюу тэмээн гөрөөсийг гэрийн тэжээвэр болгожээ. Ийм тэмээ эдүгээ хэр нь Андын нуруунд тааралддаг. 

	Өнөөгийн тэжээвэр тахиа бол энэтхэгийн сөөг, хулсны өтгөн шугуйд үлдэж хоцорсон банков тахианы холын үр удам юм. Энэ бол биеэр жижиг, дөнгөж 600 грамм жинтэй, жилд дөрвөн удаа дөрвөөс арван хоёр өндөг дардаг тахиа. Ийм тахиаг эхлээд гоё өнгө зүс, сайхан дуутайд нь, бас тэгээд үүрийн таван жингээс урьтана хоцорно гэж байдаггүй яг нэг цагт донгоддогт нь болж тэжээвэр болгожээ. Тахианы өндгийг бүр хожуу хойно хоолонд хэрэглэдэг болжээ. Тахиаг анх тэжээвэр болгосноос хойш 4 мянгаад жил өнгөрч байна. Энэ хугацаанд тахиа дэлхий дахинд тархжээ. Ингэж газар сайгүй тархсан, хэрдээ хэнэггүй энэ шувуу килограмм гаруй жин татах нь цөөнгүй, 200 гаруй өндөг жилдээ гаргадаг болж хувираад байгаа юм. Гэхдээ бид гэрийн шувууны талаар дараа ярилцана. 

	Цацагт хяруулын зэрлэг өвөг дээдэс Америк тив, АНУ-ын нутагт өнөө хэр нь амьдарч байна. Цацагт хяруулыг Америк тивийн уугуул хүн ам болох улаан арьст хүмүүс Колумбын очихоос бүр өмнө тэжээвэр шувуу болгосон нь улмаар Европ, Ази, Австрали руу тархжээ. Тийнхүү тахиа Америкт, цацагт хяруул дэлхийн бусад тивд тархан дэлгэрчээ. 

	Сувд гургуул бол Африк тивийн шувуу ба шинэ эриний эхний зууны үеэр Европт иржээ. 

	Нугасыг өөр өөр нутаг усанд урьд хожуу харилцан адилгүй цаг үед тэжээвэр болгожээ. Анх хуучин эриний сүүлчийн зууны үед Грект нугас тэжээдэг болжээ. Эртний ромчууд нугасны өндгийг тахианд даруулдаг, тийнхүү нугасны ангаахай гэрийн шувуу болж өсөн торнидог байжээ. Мөн тэр үед галууг тэжээвэр шувуу болгожээ. Тэгэхдээ түүнээс хэдэн мянган жилийн өмнө Эртний Египетэд өөр төрлийн нэг нугас, Нилийн галуу гэдэг өвөрмөц нэг галууг гэрийн тэжээвэр шувуу болгосон юм. 

	 

	 

	 

	ТЭЖЭЭВЭР БОЛГОЖ БОЛОХ АМЬТАН

	Хүн өөрт дасгаж, улмаар тэжээвэр болгон хувиргаж болгохуйц амьтан өнөөгийн зэрлэг амьтад дунд бий юү?

	Хариулахад хялбаргүй асуулт. Хүний өөрт дасгаж гэрийн болгосон аль нэг амьтан гүйцэтгэх «үүрэг» нь багассанаас болж түүнийг өөр амьтнаар халж сольж байсан удаа хүн төрөлхтний түүхэнд цөөнгүй билээ. Жишээлбэл Эртний Египетэд үхрийн үүргийг марал гөрөөс олон мянган жилийн турш гүйцэтгэж иржээ. Хожим нь түүний халааг үхэр авчээ. Марал гөрөөсийг гэрийн тэжээвэр амьтан байсныг гэрчлэх зүйл гэвэл эртний булш бунхны хана туурган дээрх зураг төдий л үлджээ. 

	Өөр нэг жишээ гэвэл америк матрын арьсаар хийсэн эмэгтэй хүний цүнх, гутал гоё чамин эдлэлд тооцогдож байсан нэг үе бий. Тийм ч учраас анчид хар гүмбараа матрын сүргийг хайр найргүй хядсан, хэдэн арван долларын үнэ хүрдэг энэ матрын арьс өөрөө буун сумыг соронзон адил татдаг юм шиг санагдаж байсан юм. Тэр үед овжин самбаатай зарим хүн «матрын аж ахуй» байгуулжээ. Намагтай газрыг торон хашаатай болгож, дотор нь хүн явах, зогсох гүүр дамнуурга тавьжээ. 

	Хэлэхийн эрхгүй ховдог, махчин матар тийнхүү хүнтэй ижил дасал болж, гараас нь хооллон, өсөж үржиж эхэлжээ... Сүүлийн үед матрын аж ахуйг Кубад байгуулжээ. 

	Ингээд бодоход хэрэв хүн өөрөө хэрэглэе ашиглая гэж бодож гэмээж нь хүнд хэрэг болохгүй амьтан гэж нэг ч байхгүй ажээ. 

	Амьтны аймгийг энэ талаас нь аваад үзье. Хүнд чухам ямар ямар амьтан хамгийн их хэрэгтэй байна вэ?

	Хамгийн үнэтэй арьс шир, үс ноос өгдөг амьтад байна. Зөвлөлт оронд ангийн үсэн эдлэл хийхэд ордог үслэг ан амьтан зуугаад төрөл бий. Тэгэхдээ хамгийн сайн чанарын, хамгийн сайхан арьс өгдөг амьтан бол махчин амьтан, тэр дундаа хамгийн олон тоотой нь мэрэгчид юм. Булга, мөнгөн сорт хар үнэг, цагаан үнэг, усны булга, намгийн минжний арьс их үнэ хүрдэг. 

	Тэгээд? Хүмүүс бүр 1929 оноос булгыг ангийн аж ахуйн торон дотор өсгөн үржүүлж сурчээ. Профессор А. Д. Мантейфель булгыг ингэж гарын дор үржүүлэх аргазүйг бүр тэр үед боловсруулсан нь торон дотор ан амьтан өсгөн үржүүлдэг аж ахуйн үндэс суурь чухам тэгж тавигдаж улмаар хөгжиж ирлээ. Мөнгөн сорт, цагаан хоншоорт, цасны зэрэг олон төрлийн үнэг, усны булга, элбэнх, туйлын үнэг, намгийн минж, бусад үслэг ан амьтныг ч тэгж өсгөн үржүүлдэг болжээ. Ан амьтны аж ахуй дор бүрийдээ хэдэн мянга, хэдэн арван мянган ан амьтан үржүүлж байна. Аж ахуй бүр гол төлөв төрөлжсөн нь нэг-хоёр, зарим нь гурав-дөрвөн төрлийн ан амьтан үржүүлж байна. Зөвлөлтийн ан амьтны аж ахуйнууд ховордсон, үнэт ан амьтан төдийгүй тэдгээрийн хамгийн ховор үүлдэр угсааг өсгөн үржүүлж байгаагаараа бахархаж бүрэн болох бил ээ. Бид үүний өмнө үнэт үстэй ан амьтны нэг бол мөнгөн сорт хар үнэг гэж ярьсан. Зөвлөлтөд энэ үнэгийг хар-хүрэн үнэг гэж ташааран нэрлэх явдал цөөнгүй байдаг. Мөнгөн сорт хар үнэг бол зэрлэгээрээ зөвхөн Канадад байдаг амьтан. Түүнээс гадна Зөвлөлт орны ан амьтны аж ахуйд энэ амьтны үр удам олон үе дамжин өсөн үржиж байгаа юм. 

	Цагаан үнэг гол төлөв зуны улиралд бор-саарал өнгөтэй байдаг. Цөөхөн хэсэг нь зун ч гэсэн цагаан байдаг. Энэ ховор төрлийн цагаан үнэгийг цэнхэр үнэг ч гэж нэрлэдэг. Ийм үнэгийг ч ан амьтны аж ахуйд үржүүлж байна. 

	Булга... Сибирь, Камчатк, Байгаль хавийн ой хөвчид хэдэн үүлдрийн булга бий. Ан амьтны аж ахуйнууд хамгийн сайхан, хамгийн үнэтэй үстэй булга үржүүлдэг... 

	Үслэг ан амьтныг өсгөн үржүүлэх цорын гац арга бол торон дотор ингэж үржүүлэх явдал биш л дээ. Зөвлөлт оронд бас чөлөөтэй, сул ч өсгөж байна. Жишээлбэл, цэнхэр үнэгийг Командорын зарим арал дээр зэлүүд үржүүлж байна. Тэднийг цаг ямагт харж хандаж, хоол тэжээл өгдөг ба үнэг тэр арал дээрээс өөр хаашаа ч гарч одох газаргүй юм. 

	Зөвлөлтөд ан амьтныг бас хагас зэлүүд байдалд өсгөн үржүүлж байна. Тэгэхдээ томчуулыг нь торонд байлгаж, багуудыг нь сул тавьдаг юм. Зөвлөлтөд намгийн минжийг, ялангуяа цөөрөм, усан сан нь өвлийн улиралд хөлддөг нутагт ингэж үржүүлдэг. Яагаад гэвэл намгийн минж бол усны ургамлаар хооллодог амьтан тул өвлийн цагт ус мөсөөр битүү бүрхэгдэхэд өл хоолоор дутагдаж үхдэг. Ийнхүү зуны улирал залуу минжнүүд усан сан, цөөрмийн усыг өвс ургамлаас цэвэрлээд, өвлийн цагт бүхэл бүтэн сүргээрээ тусгай байранд амьдарч байна. 

	Ан амьтны аж ахуйн тортой хайрцагт нэг насаа өнгөрүүлдэг эдгээр амьтан цөм гэрийн тэжээвэр амьтан уу? Мэргэжлийн биш хүн бол биш гэнэ байх. Нээрэн ч тийм юм шиг санагдана. Жишээлбэл, булгыг бариад авах гэвэл хазаж мэднэ. Үүний хувьд бол зэрлэг булга, төрөл бүрийн үнэг аль нь ч гэрийн эрх мууртай адил амьтад огт биш. 

	Гэтэл харин мэргэжлийн хүмүүсийн үздэгээр бол гэрийн тэжээвэр амьтнаас юугаараа ч ялгаагүй амьтад. Хүн эдгээр амьтныг харж, хамгаалж хоол тэжээлээр хангаж, өсгөн үржүүлдэг. Ингэж хүний бүрэн ивээл халамжид санаа амар амьдардаг эдгээр амьтад ч хариуд нь дээд зэргийн сайхан үс арьсаа өгдөг. 

	Хүний өөрт дасгаж тэжээвэр болгосон амьтад байгалийн ердийн нөхцөлд амьдрах чадвараа алдсан байдаг гэж зарим мэргэжилтэн үздэг. Гэвч тийм биш. Австрали тивд алдартай зэрлэг нохой — динго амьдардаг. Энэ бол тийшээ нүүж очсон хүмүүсийн аваачсан тэжээвэр нохойн үр сад юм. Дорнодын зарим газар нутагт зэрлэгшсэн нохойн бөөн бөөн сүрэг бий. Берингийн арал тэр аяараа зэрлэгшсэн нохойгоор дүүрсэн удаатай. Тэдгээрийг алж устгах гэж оролдоод бүтээгүй билээ. Барагтай бол буудуулдаггүй, хор хийж хаясан маханд ойртдоггүй тэр нохойг устгах гэдэг тийм ч амар ажил биш байжээ. Тэгээд бас амьтан барьж идэхдээ тун авхаалжтай, тэндхийн бугаас ганцыг ч үлдээгээгүй амьтад даа... 

	Америк тивд зэрлэгшсэн мустанг гэдэг адуу тухайн үедээ үржиж олширсон удаатай. Воронежийн амьтны хүрээлэнд зэрлэгшсэн гахай бий. Кавказын зарим нутагт тэжээвэр гахай хавар ой хөвчийн зэрлэг гахайтай нийлж яваад намар болсон хойно том том болчихсон торой дагуулж ирдэг удаа цөөнгүй. Өвөр Кавказын нэг жалганд сүрэг үхэр тааралдсан нь жинхэнэ тэжээвэр, номхон үхэр байсан гэдэг. Харж хандах эзэнгүй болсон тэр үхэр хүнгүйгээр зэлүүд амьдарч, өвлийн цагт өвс хоолоо өөрсдөө олж иддэг, чонон сүргээс өөрсдийгөө хамгаалдаг болж сурсан байжээ. Иймэрхүү өдий төдий баримт бол тэжээвэр амьтадын амьдралд хүмүүс бид чухам ямар үүрэг гүйцэтгэлээ хэт их төвийлгөдгийн гэрч байж мэдэх билээ. Хүний гарт, хүний эрхшээлд өнгөрүүлсэн олон мянган жил нь аливаа амьтныг зэлүүд сул амьдрах бүх чадвар боломжоос нь бүрмөсөн салгаагүй байгаа бололтой. 

	Гэхдээ энэ бол модонд орхисон ганц үхэр чононд идүүлэхгүй, өвлийн хүйтэнд турж үхэхгүй гэсэн үг биш л дээ. Гэлээ ч гэсэн номхон улаан үнээ маань «хамт олонтойгоо» бол хээрийн зэлүүд амьдралд хялбархан дасах бололтой нь илэрхий билээ. 

	Хүнд үнэт үс арьснаас гадна өөр ямар зүйлийг ямар ямар амьтан өгч чадах талаар ярилцъя. 

	Буга анагаах их чадалтай эврээ өгч байна. 

	Япон бөднө ч гэсэн зарим өвчнөөс анагаадаг үнэт өндөг өгдөг. 

	Африкийн марал гөрөөс гэдэс дотрын олон өвчнөөс анагаадаг сүүгээ өгч байна. 

	Могойн хороор эм хийдэг. 

	Тэмээн хяруулын өд сөдийг эмэгтэйчүүл малгай толгойдоо хатгадаг. 

	Халим загас хэдэн тонн өөх, мах, олон килограмм үнэртэн, сахал үс өгдөг. 

	Бид энд янз бүрийн амьтны өгөх зүйл зүйлийн хэрэгтэй юмнаас цөөн хэдийг нэрлэлээ. Тэгээд юү гэж гэх байх?!

	Төрөл бүрийн бугыг Зөвлөлт оронд тусгай сангийн аж ахуйд үржүүлдэг. 

	Япон бөднө үржүүлдэг ферм аль хэдийнээ байгуулсан боловч одоохондоо зөвхөн гоёл чимэглэлийн чиглэлээр үржүүлж байгаа юм. 

	Африкийн марал гөрөөсний сүүний шинж чанарыг судалж байна. Энэ сүү үнэхээр тийм ашиг тустай нь нотлогдвол марал гөрөөсийг ч Зөвлөлтөд тусгай сангийн аж ахуйд үржүүлдэг болно. 

	Могойн хувьд бүр ч маруухан ажиллаж байна! Могойг хүний гарын дор өсөж үрждэг болгож хараахан чадаагүй байна. Тэгээд ч могойн аж ахуйн хамаг могой нь хээрээс барьж авчирсан амьтан байна. Могойг тусгай байранд өсгөн үржүүлдэг болох цаг яриангүй ирнэ л дээ. 

	Тэмээн хяруулыг өд сөдөнд нь л болж өсгөж үржүүлдэг тусгай ферм Африк тивд байсан юм. 

	Халим. Энэ амьтныг хүн хайр найргүй устгасан хэвээр байна. Хорьдугаар зууны хүмүүс шинжлэх ухаан, техникийн сүүлийн үеийн ололт амжилтын тусламжтайгаар, орчин цагийн хамгийн хүчтэй зэр зэвсгээр хөнөөн устгаж байна. Халимын агнуур ашиг олз ихтэй хэвээр байна. Гэтэл харин ашиг ихтэй энэ амьтан нь эцэс төгсгөл болох цаг ойртож байгааг ч мэддэг болж байна. Тиймдээ ч халимыг бас «торон» дотор өсгөж үржүүлж болохгүй юм бол уу гэх боддог болоод байна. Гэтэл харин халим үржүүлэх онцгой сав хэрэгтэй билээ. Жишээлбэл, гадаад их далайд шүрэн арлаар хүрээлэгдсэн дотоод нуур байгуулах хэрэгтэй юм. Өөр хоорондоо бараг зай завсаргүй олон шүрэн арлаар гэрийн буурь шиг хүрээлэгдсэн тэнгис далайн тийм дотоод нуур цөөнгүй тааралддаг. Тийм газар луу халимыг тууж оруулаад, эргэж гарах гарцыг нь таглах хэрэгтэй юм. Энэ талаар хожим дэлгэрэнгүй ярилцах учир энэ удаа ингээд зогсъё. 

	Хүн ер нь өөрт хэрэг болж мэдэхээр бүх амьтныг ойртуулж дасгаад байна. Гэхдээ энэ бол хүний араас хаа сайгүй нохой шиг дагах тэжээвэр амьтад хараахан биш л дээ. Гэлээ ч гэсэн ан амьтны аж ахуйн ажилчдын гараас хоол унд идэж уудаг болсон булга, үнэг аль нь ч хүний үнэр, хөлийн чимээ авмагц үргэж алга болдог зэрлэг амьтад ч бас биш л дээ. 

	Эдгээр амьтны аль нэг нь наанадаж жинхэнэ гэрийн тэжээвэр болдог бол уу, яадаг бол оо?

	Еэ дээ, юу л бол. Олон зуу, мянган жилийн дараа магадгүй дээ. Гэтэл хүн хүнс тэжээлийн эх сурвалж, эм тан, арьс шир, үс ноосны үйлдвэрийн түүхий эдийн эх сурвалж болсон мал ба амьтны аж ахуй маань харин тийм олон жил наслаа ч бил үү, үгүй ч бил үү. 

	Хүн төрөлхтөн хөгжлийнхөө бүхий л үе шатанд амьтны ертөнцөд асар их нөлөө үзүүлж ирсэн билээ. 

	Хануур жад, чулуун сүхнээс өөр зэр зэвсэггүйгээр умардын аварга том арслан заан авалж байхаасаа эхлээд л нөлөө үзүүлжээ. Аварга тэр амьтны алд хүрэхгүй гүехэн нүхнээс ч гарч чаддаггүй сул талыг ажиглаж мэдээд, гүйдлийг нь тааруулан нүх малтаж авалдаг болсноороо урт хялгаст зааны тоо толгой хорогдоход багагүй нөлөө үзүүлжээ. Далбаат онгоцоор далай тэнгис гатлах болсон хойноо ч зам зуур тааралдсан зэлүүд арал дээр эргэж ирэхэд маань өсөж үржсэн байг гэж гахай, ямаа гаргаж тавьсан нь шинэ газар нутагт ан амьтан өсөж үржихийн эх сурвалж болжээ. 

	Хүн аль эртнээс амьтны удамшлыг удирдан залж, хамгийн сүүтэй үнээ, ямааг сүрэгтээ үлдээн, үржил сайтай тахианы өндгийг өндөг сайн дардаг тахианд даруулж иржээ. Хүн сүүлийн хэдэн арван жилийн хугацаанд, ялангуяа өнөөгийн өдөр амьтны аймгийг эрх захиргаандаа үнэхээр бишрэм оруулж байна. Ямар чиглэлээр шинэ үүлдэр угсаа бий болгоё л гэж бодно яг бодсон санасан ёсоороо бий болгож байна. Эх дэлхийнхээ амьтны ертөнцийг харж хямгаддаг, сэргээн төлжүүлдэг өвөрмөц маягийн дархан цаазтай газрууд бий болгоод байна. Бидний амьдарч аж төрж байгаа энэ үе бол хүн төрөл бүрийн амьтныг дэлхий дахинд ухаалгаар бодож тооцоолсон, алхам бүрээ ултай сайн тунгаан бодсоны үндсэн дээр өсгөн тархаадаг болж эхэлж байгаа үе билээ. Эдүгээ бас бүх талаар хүнээс бүрэн хараат байдалд орсон, өөрсдөө ч хүнд тун их хэрэгтэй олон төрлийн амьтан «тэжээвэр» болж хувирч байна. Тэрчлэн бас амьтны ертөнцөд хүний зүй зохистойгоор нөлөөлөх шинэ шинэ арга хэлбэр амьдралд нэвтэрч байна. Хүн эдгээр арга хэлбэрийн талаар хэдхэн арван жилийн өмнө зүүдлээ ч үгүй байсан билээ. Аль ч улс гүрэн, хүн ардын хувьд адилхан ач холбогдолтой эдгээр шинэ сэргэг арга хэлбэрийн зарим нэгний талаар номынхоо эхний бүлгийн эцсийн хэдэн хуудаснаа авч үзье. 

	 

	 

	 

	ЦАГ ХУГАЦААГ ТОВЧИЛСОН АМЬДРАЛ

	... Эцгийнхээ ямар амьтан байсныг огт мэддэггүй боловч эцгийн нь тухай эргэн тойрны нь хүн амьтан их юм ярилцдаг байжээ. Эцэг нь тун цуутай байсан юм санжээ. Аавын нь тухай олон зуун сэтгүүлд бичиж, өнгө зүсээр ялгасан гэрэл зургийг нь эхнийхээ хуудсан дээр эгц харсан, хажуу тийшээ харсан янз янзаар, бүхэл бүтэн бие хөргийг нь ч хэвлэсэн байдаг байлаа. Үзэсгэлэнд удаа дараа оролцож, алдар нэр нь цуурайтсан аварга цол хүртэж байжээ... Хүүгийнхээ төрсөн нутаг уснаас хэдэн мянган бээр зайтай Италийн хөх мөнгөн тэнгэрийн дор амьдарч байснаа Миланы үзэсгэлэнд оролцохоор унасан газар угаасан уснаасаа анх удаа холдож 200 километр шахам зам туулжээ. 

	Италийн махны чиглэлийн алдарт үүлдрийн цуунд гарсан Альмедан бухын талаар ярьж байгааг уншигч та бүхэн лав гадарласан байх. Алмаас эрдэнийн нэртэй тугалыг нь гарахад Бүх Холбоотын мал аж ахуйн хүрээлэнгийн Зохиомол хээлтүүлгийн Төв станцынхан оролцсон билээ. 

	Гэхдээ энэ бол урьд хожид дуулдаагүй шинэ сэргэг, сонин хачин тохиолдол огт биш, ердийн л нэг, ердийнхөөр ч барахгүй жирийн л нэг зүйл л дээ. Яагаад тэр вэ? гэвэл 1968 онд Зөвлөлт оронд бүх үнээнийхээ 65 хувийг буюу 22 сая 800 мянга гаруй үнээг зохиомлоор хээлтүүлж байсны сая гаруйг нь хэдий хүртэл ч хадгалж болох хөлдөөсөн үрээр хээлтүүлж байлаа. Тэгэхлээр Алмаас бол манай орны уудам их нутагт 1968 онд хөл тавьсан сая орчим тугалын нэг юм. 

	Гэлээ ч гэсэн, үнэхээр ид шид гэсэн үг шүү дээ. Тэгээд бүр ид шид гэдэгт итгэдэг хүн бараг байхгүй болсон манай энэ XX зууны сүүлчийн хагасын маань ид шид гэсэн үг. Ийм зүйлийг урьд өмнө хэзээ ч хэмжээ дамжааны нь хувьд ч, хэрэгжүүлсэн арга техникийн нь хувьд ч хийж бүтээж чадахгүй байлаа. Бодож сэтгэсэн нь хэдийд вэ? Бодож сэтгэх нь харин XIX зуунд юм. Тэр үед хурдыг үнэлж мэддэг болсон боловч нааш цааш зорчих машин ч үгүй, онгоц ч үгүй, харилцаа холбоо барих радио ч үгүй байжээ. Тийм ч учраас адуу их үнэтэй амьтан байлаа. Бараг бүх улс орны их цэргийн хамгийн шуурхай, хөдөлгөөнтэй хүч нь морин цэрэг байсан цаг. Зарим оронд адуу морийг шүтээн болгон өргөмжилсөн, агт сайн хөлгийг авдар авдар алтаар авч өгөлцдөг байсан цаг... Тийм үед зард гарсан азаргаас аль болохоор олон унага авах, тэдгээрийн сайн сайхан шинжийг нь улам ахиулна гэдэг адуу өсгөн үржүүлэгчдийн хувьд маш чухал зүйл байсан нь мэдээж. 

	Чухам тэгээд ч XIX зууны сүүлийн жилүүдэд зохиомол хээлтүүлэг үүссэн юм. Тэр үед энэ чиглэлээр эхний сорьц туршил хийж үзжээ. 

	XIX зууны 20-иод онд оросын физиологич Карл Бэр сүүн тэжээлтэн амьтны үрийг нээхээс өмнө зохиомол хээлтүүлэг гэдгийг хүн төрөлхтөн мэддэггүй байсан байж таарна. Тэгээд ч мөн зууны эцсээс л адууны аж ахуйд зохиомол хээлтүүлэг үүсжээ. 

	Зохиомол хээлтүүлгийн ажил манай оронд Зөвлөлт засаг тогтсоны дараагаар л хөгжиж эхэлсэн юм. Зөвлөлт бүгд найрамдах улс хаант Оросоос өв хөрөнгө гэхээр өөдтэй юм хүлээж аваагүйн дотор мал аж ахуй нь бүр ч маруухан байсан байж мэднэ. Орос орны мал аж ахуй гэж ердөө л ашиг шим багатай алаг цоог үхэр сүрэг, үүлдэр угсаа муутай, өөх мах багатай гахай, их төлөв бүдүүн үстэй тийм ч учраас сайн чанарын бөс даавуу хийж болдоггүй үс ноостой хонь байсан юм. Уг байдлаас нэгдүгээрт, гадаад орнуудаас сайн үүлдэр угсааны эцэг мал үй олноор нь худалдаж авах, хоёрдугаарт, зохиомол хээлтүүлгийг газар сайгүй хэрэглэх — ийм хоёр аргаар гарч болох байсан юм. 

	Жишээлбэл, Ставрополь, Дорд Поволжь, Өвөр Кавказын хонин сүргийн өсөлт хөгжлийг өөд татахын тулд гадаад орноос сайн үүлдрийн сая гаруй хуц худалдан авч сүрэг болгонд тавих хэрэгтэй байв. Энэ бол тийм ч хямд төсөр юм биш, улс маань тэр үед тийм их илүүдэл алтгүй байсан билээ. 

	Зөвлөлтийн малчид тиймээс өөр арга зам сонгосон юм. Англиас ердөө л 2000 хуц авчээ. Тэгэхдээ харин зохиомол хээлтүүлгийг өргөн дэлгэрүүлэв. Эхний тэр хоёр мянган хуцаас эх орны нарийн ноост хонины үүлдэр үүсвэр авч, үс ноосыг нь үйлдвэр завод дуртайяа авч яс чанар сайтай бөс даавуу хийж эхэлсэн билээ. Тийнхүү Зөвлөлт орон хэзээнээс эхлээд бөм даавуу гаднаас худалдан авч байснаа больж, өөрөө хэрэгцээгээ хангадаг болов. 

	XX зууны үеийн хөдөө аж ахуйн арга ажиллагаанд нэвтэрсэн амь судлалын хамгийн том ололт бол зохиомол хээлтүүлэг гэж хэлж болно. Энэ бол үр дүн нь өнөө хэр бүрэн гүйцэд мэдэгдээгүй байгаа үнэхээр лут хувьсгал болсон юм. Аль нэг малд нийт улс орны хэмжээгээр толгой дараалан ахар богино хугацаанд нөлөө үзүүлж болох эхний нь үр дүнг Зөвлөлт орон хөдөө аж ахуйдаа өргөн дэлгэр ашиглаж байна. Энэ аргаар нарийн ноост хонь төдийгүй, бас казахын цагаан толгойт, златоусын зэрэг үхрийн хэд хэдэн үүлдэр бий болгоод зогсоогүй, тэр дорхон нь олон сая сүрэг өсгөн үржүүлсэн билээ. 

	Үнэхээр тийм олон үр төл өгдөг хэрэг үү? Хамгийн сайн үүлдрийн, үржил хамгийн сайтай бух жилдээ хэдэн үр төл өгдөг хэрэг вэ? Ердийн хээлтүүлгээр бол 16—20 тугал. Харин зохиомол хээлтүүлгээр бол мянга дахин олон, өөрөөр хэлбэл 20000 хүртэл тугал өгнө! Үүний зэрэгцээгээр эцэг малын ашигтай шинж чанар түргэн дэлгэрэх нь ч түргэн шуурхай, эрчимтэй болдог. 

	Гэхдээ л зохиомол хээлтүүлгийн боломж аанай бас хязгаарлагдмал байлаа. Гол нь үрийг удаан хугацаагаар хадгалж болдоггүй тал байлаа. XIX зууны адууны аж ахуйнхны нэгэн адилаар үрийг гаргаж авсан даруй, хадгаллаа гэхэд л 1-2 хоногийн дараа хэрэглэх хэрэгтэй байв. Тэгээд ч үрийг удаан хугацаагаар хадгалах асуудал, ялангуяа гучаад оны үед нэн даруй шийдвэрлэх хэрэгтэй зорилт болж хувирав. 

	Залуу эрдэмтэн Виктор Константинович Милованов үрийн хадгалах хугацааг сунгах ажилд анхны алхам хийсэн билээ. Тэгэхдээ биотермийн үр нөлөөг, өөрөөр хэлбэл халуун дулааныг багасгахад бодисын солилцооны хурд саардаг биологийн зүй тогтлыг чадамгай ашиглажээ. Үрийг удаан хугацаагаар хадгалах арга бол халуун дулааныг нь бууруулах явдал мөн гэдгийг энэ эрдэмтэн мэдэж байсан юм. Амархан мууддаг хоол хүнсний зүйлийг мөсөн зоорь, хөргөгч саванд хадгалдаг арга туршлагаас ч санаа авсан байж болно. Ханаас ч юунаас ч санаа авсан байлаа гэсэн энэ бол цорын ганц зөв зүйтэй арга зам байлаа. Тийм ч учраас залуу эрдэмтний ингэж үрийг хөргөх замаар удаан хугацаагаар хадгалах аргыг өнөөгийн байр сууриас тоомсорлохгүй байж, юуны нь шинэ чухал юм байсан хэрэг вэ хэмээн хэрэгсэхгүй байж таарахгүй билээ. Яагаад гэвэл энэ бол хамгийн анхны алхам байсан юм. Гэтэл анхны алхам бүр хэзээ ямагт хамгийн хэцүү байдаг шүү дээ. 

	Гэтэл хөргөсөн, тун болгоомжтой зугуухан хөргөсөн үрийн ч үлэмж хэсэг нь үхэж мөхдөг байлаа. Милованов хөргөх үрдээ өндгөн шар буюу лецитин гэдэг шим бодис хольж үзэхээр шийджээ. Тахианы өндөгний ердийн шар уургийн гол бүрэлдэхүүн хэсэг болох энэ бодистой хольсон үрийг тэг градус хүртэл хөргөөд гурав хоног хадгалахад дажгүй байв. Энэ нь тэр үедээ том амжилт болсон боловч амьдрал цаг хугацааг бүрэн ялах яагаа ч үгүй байлаа. 

	Дээрх арга дээд зэргээр тархан дэлгэрсэн үе бол дөчөөд он юм. 1947 онд шинэ амжилт гарлаа. Миловановын лабораторийн ажилтан Ирина Ивановна Соколовская үрийг нүүрстөрөгчийн ууршсан давхар исэл хэрэглэн хөргөж, улмаар хөлдөөгөөд 20 градусын хүйтэнд хадгалж байгаад гэсгээж болдгийг баталжээ. Тийнхүү хөлдөөж, гэсгээсэн үр нь үхээгүй байжээ... Түүний дараахан Миловановын туслагч Игорь Васильевич Смирнов үрийг үнэхээр сансрын гэж хэлж болох хүйтэнд, тухайлбал, нүүрстөрөгчийн хатуу давхар исэл ууршдаг хасах 78, шингэн хүчилтөрөгч ууршдаг хасах 180, шингэн азот ууршдаг хасах 196 градус хүртэл хүйтэнд байлгажээ. Байж таарамгүй зүйл мэт санагдавч амьд амьтан тэсэхийн аргагүй ийм их хүйтэнд байлгасан молтогчин туулай, хуц, бухын үр эв эрүүл бүжин, хурга, тугал өгчээ. 

	Түүхэнд анх түрүүнд хэрэгжсэн Соколовская, Смирнов хоёрын туршлага шинжлэх ухааны хувьд ч туйлын сонирхолтой зүйл болж, практик асар их боломж нээсэн учир дэлхий дахин шагшин гайхаж угтсан билээ. 

	1950-1951 онд Английн эрдэмтэд үрийг зугуухан хөлдөөх арга боловсруулсан юм. Үрийг глицеринтэй хольж хасах дөрөв-таван градуст эхлээд нэг хоног хөргөх энэ аргыг «зугуухан» арга гэж нэрлэсэн юм. Нэг гэм нь хүйтнийг нь аажмаар нэмэгдүүлж байх нарийн хийцтэй, өндөр үнэтэй электрон аппарат хэрэгтэй болсон боловч энэ арга АНУ, Англид тун түргэн дэлгэрсэн юм. Үүнтэй уялдан аж үйлдвэрийн бүхэл бүтэн салбар байгуулагдаж, салбар пүүсүүд нь Франц, Итали, ХБНГУ-д ажилладаг боллоо. Энэ бол нэг их зардал мөнгө ч шаардагдахгүй арга байв. Учир нь уг аргын гол хэрэгсэл шингэн азот бол шингэн хүчилтөрөгчийн аж үйлдвэрийн хаягдал юм. Зард гарсан үүлдэр угсааны эцэг малын ганц тун үрийг асар их үнэтэй худалддагийг хэлэх үү, ганц станц гэхэд л жилд 1,5 сая хүртэл тун үр бэлтгэдэг болсон учир пүүсүүд асар их ашиг олж эхэлжээ. 

	1954-1955 онд Зөвлөлт оронд туршлагын ажил сэргэсэн билээ. Уг ажлыг Бүх Холбоотын мал аж ахуйн хүрээлэнгийн Миловановын удирдаж байсан аанай тэр тасаг эрхэлж байлаа. Гэтэл глицерин хөлдөөж байгаа үрд ашигтайн зэрэгцээгээр бас хортой нь тодорхой болжээ. Тэгж хөлдөөсөн үрийн дөнгөж 20-30 хувийн эс амьд үлдэж байлаа. Тэгээд зөвлөлтийн эрдэмтэд үрийг зугуухан хөлдөөх өөрсдийн аргыг боловсруулж эхлэв. 15 хувийн биш, ердөө л 2-4 хувийн глицерин хольж хөлдөөжээ. Өндөр үнэтэй машины ч хэрэгцээгүй болж, өндгөн эсний амьд үлдэх хувь 0 градуст хөлдөөсөн шиг 50 хувь хүртэл дээшилжээ. Бүтэн нэг хоног биш, дөнгөж дөрөвхөн цагийн хугацаа шаарддаг энэ аргыг «түргэн» хөлдөөлт гэж нэрлэдэг болсон юм. 

	Зөвлөлт оронд, ерөөс дэлхий дахинд хамгийн дэвшилттэй хэвээр байгаа арга бол чухамхүү дээрх «түргэн» арга билээ. Үрийг хэдэн зуу, мянган жилээр, өөрөөр хэлбэл хэдий ч хугацаагаар хадгалах боломж олгосон энэ аргыг дэлхийн бөмбөрцгийн аль ч газар нутагт хэрэглэж болох бас нэг онцлог талтай юм. Энэ арга бас эцэг малын хаа ямар нутагт, хэдийд амьдарч байсан зэргээс эс хамааран эх мал тус бүрд тохируулан шилж сонгох боломж олгосон юм. 

	... Зохиомол хээлтүүлгийн Төв станцад очиход минь ваараар битүү доторлосон саруул сайхан танхимд дагуулан орж дэлхий дээр хамгийн үнэ цэнтэй зүйл байж мэдэх амьдралын эх үүсвэр болох үр хадгалдаг нэг ёсны «шүүгээнүүд» үзүүлж билээ. Орон орны цус сайтай эцэг малын 300 000 тун үр гээд бод. Бөөрөнхий хэлбэртэй тэр төмөр савнуудын бөөр дээрх жижиг жижиг нүхээр уур гарах нь шингэн азот ууршиж байгаа хэрэг байлаа. Шингэн хий аль болохоор бага нэмэх арга ухаан бодож боловсруулсны дүнд «шүүгээнд» сард нэг удаа л шингэн хий нэмдэг ажээ. 

	Намайг дагуулж явсан тэндхийн ажилтан нэг нүх рүү гар шургуулаад, бөөрөнхий цагаан мөс гаргаж ирэв. Амьдрал маань чухам тэр байжээ. Мянга түмэн жил муудахыг мэдэхгүй ингээд байж байх амьдралын энэ үрд тухайн тэр нэгэн цагт юутай ч өрсөлдөх тийм шинж шингээж болно гэнэ. Дэлхийн бөмбөрцгийн агаар мандлын гол хий ууршдаг хүйтэнд атомын дулааны хөдөлгөөн бараг зогсжээ. Аймшигт хүйтэнд ингэж хөдөлгөөнгүй болсон молекул, бүтцийн хээг эвдэх алгуур, ховорхон хэлбэлзэлд хэдэн жил шаардагдах бол оо? Эрдэмтэн мэргэд энэ асуултыг хараахан хариулаагүй байна... Хэрэв хүйтний нь хэмжээг наран хийн түвшинд хүртэл, өөрөөр хэлбэл гараг хоорондын зайд л тохиолдож мэдэх Кельвиний хэмжүүрийн дөрвөн градуст хүртэл нэмэгдүүлбэл юу болох бол оо? Амьдралын энэ олон жижиг эх сурвалж мөнхийн ёсыг үзэх хэрэг биш байгаа даа? Ер нь ингэхэд байгаль өөрөө амьдралын энэ эх сурвалжийг мисирийн хаадын булшнаас олдсон мөртөө ургаад эхэлсэн улаан буудайн үрээс ч удаан наслах гайхамшигт чанартай болгосон нь ямар учиртай хэрэг вэ? Ирээдүйн гараг хоорондын аялалд чухам энэ шинж чанар хэрэг болж, гараг хоорондын хөлгөөр манай дэлхийн амьдралын эх сурвалж бусад гараг ертөнц дээр хүрч очих юм биш биз?

	Бөөрөнхий цагаан мөсийг алган дээрээ өнхрүүлж үзлээ. Яг ийм үрэл шиг цагаан мөс АНУ-д заримдаа 10 доллар, Италид бол алтан янчаан хүрдэг гэнэ билээ. Зөвлөлтөд бол ердөө л дөчин копейкийн үнэтэй. 

	 

	 

	 

	ПЕНИЦИЛЛИН. ГУРАВДАГЧ ҮЕ

	Хүн өглөгч сайхан сэтгэлтэй. Эдэлж хэрэглэдэг бүхнийхээ ихэнхийг нэг ёсны нь «дүү» болсон тэжээвэр амьтадтай харамгүй хуваадаг. Нэг хэсэгтэй нь орон гэрээ хуваалцан, нөгөө хэсэгт нь тусгай байр барьж өгч түүнд нь бараг л бүтэн шөнөжин гэрэл гэгээ асааж, нэг хэсгийг нь төрөл бүрийн витамин, нян эсэргүүцүүр зэргээр тэжээн тэтгэж байна. Саяхан болтол мал сүргийн эрлэг байсан элдэв өвчин ч арилж байна. Малын үржил төлжил сайжирч байна. Хүн амьтны аймгийг эрх захиргаандаа улам бүр оруулж байна. 

	Мал аж ахуйд нян эсэргүүцүүрийг хэрэглэдэг болсон түүхийг аваад үзье. 

	Нян эсэргүүцүүрийн бий болсон түүх бусад бүх том нээлтийнхтэй эгээ ялгаагүй билээ. Эхлээд хэн хүнгүй шагшин гайхаж, түдэлгүй энээ тэрээ дутагдал илэрч гонсойдог. Тэгж байснаа тэдгээр дутагдлыг яв яваанд нь арилгаж зарчмын хувьд бараг шинэ, ач холбогдлоороо анхныхаасаа ч дутахгүй нээлтэд хүрдэг. 

	Агаарт хөөрөн ниссэн түүхийг аваад үзье. Ах дүү Монгольфьерийн зохион бүтээсэн агаарын анх түрүүчийн бөмбөлөг юу боллоо доо. Халуун хий дүүргэсэн анхны тэр бөмбөлгөөр агаарт хөөрөн гарсан нь огторгуйг эзэмшсэн ялалт шиг санагдаж хэн хүнгүй хөөрөн баясаж байсан. Тэгээд харин агаарын хүчтэй урсгалд ормогцоо залж жолоодохын аргагүй тоглоом шиг зүйл болж хувиран урам хугарчээ. Тэгээд хэчнээн олон жил өнгөрсөн хойно анхны залуурт бөмбөлөг гарч ирлээ дээ. Тэр залуурт бөмбөлөгч бас л, тэр тусмаа хөөрөх буухдаа хүчтэй салхи шуурганы эрхшээлд байлаа. Тэгж байтал агаар мандлыг эзэмших зарчмын хувьд цоо шинэ хэрэгсэл болсон аэроплан гарч ирэв. 

	1928 онд Александр Флеминг аяганд хийсэн пеницеллийн хөгцөөс ялгарсан бодис нянгийн өсгөврийг үхүүлж байгааг хараад: «Сонин хэрэг байна даа» гэсэн гэдэг. Нян эсэргүүцүүрийн эрин үеийг чухамхүү тэр өдрөөс эхэлсэн гэж тооцох хэрэгтэй билээ. 

	1941 оны хоёрдугаар сард пенициллиний тусламжтайгаар хамгийн эхний хүний амь насыг үхлийн савраас салгаж авсан юм. Тийнхүү нян эсэргүүцүүрийг хэрэглэж эхэлсэн юм. Цусанд халдвар орсон үед тэр хэсгийг тайрч хаядаг байсан цорын ганц арга ч үеэ өнгөрөөж барагтай л бол дахин өндийлгөдөггүй өвчний нэг байсан уушгины хатгалга, арван хүнээс ганц нь үлдэхдээ үлддэг, үгүйдээ ч үгүй чөмгийн идээт үрэвсэл, өвчилсөн болгон бараг тэсдэггүй гэдэс дотрын үрэвсэл аль алинаас нь айх юмгүй болжээ. 

	Анагаадаг өвчний нь тоо ч улам бүр олширч, аминд ордог энэ ганц эмийг бэлтгэдэг үйлдвэр ч ахар богино хугацаанд өргөжлөө. Эрэл хайлтын ажил ч эхэлж, үүсэл гарлаараа пенициллинтэй адил төстэй өөр бусад бодис ч олдож их бүтэлтэй байлаа. Тэдгээр бодисоо ерөнхийд нь нян эсэргүүцүүр гэж нэрлэдэг болсон билээ. 

	Пенициллинийг гэрийн тэжээвэр амьтан эмчлэх зорилгоор, тэгэхдээ турших үүднээс биш, жинхэнэ эмчилгээний журмаар чухам хэзээ хэдийд хэрэглэж эхэлснийг хувьд сайн мэдэхгүй юм. Гэхдээ бүр 1946 онд тахианы дэгдээхэйн хоол тэжээлд пенициллин хольсон тухай мэдээ америкийн сонин хэвлэлд гарсан юм даг. Пенициллинийг эмчилгээнд хэрэглэдгээс нь 500 дахин бага хэмжээгээр хольсон байсан. Тэглээ ч гэсэн л дэгдээхэй түргэн торниж, үхэл нь эрс цөөрчээ. 

	Дахиад л шагшин шуугьж эхэлжээ. Нян эсэргүүцүүрийн өөрсдийн нь өө сэвийг хэн ч зүүдэлж мэдээгүй байсан эхний үе шатанд юм чинь аргагүй шүү дээ. Уг мэдээг маш том нээлт боллоо, пенициллинийг хэрэглэх шинэ салбар илэрлээ гэж үнэлэн, дахиад л туршиж сорьж эхэлсэн юм. Зөвхөн Зөвлөлт оронд гэхэд л нян эсэргүүцүүрийг мал аж ахуйд хэрэглэсэн тухай эрдэм шинжилгээний 1000 орчим мэдээ аравхан жилийн дотор нийтлэгдсэн юм. Уг ажлын үр дүнг ерөнхийд нь: нян эсэргүүцүүрийг нэмэгдэл тэжээл болгож хэрэглэснээр төлийн торнилт ёс адил түргэсэж, нэгж жинд зарцуулдаг тэжээлийн хэмжээ багасан, хаягдал хорогдож байна гэж тоймлож болох ба тодорхой тоо баримт ч дурдаж болно: үхэр, гахайн жин 10-12 хувиар, тахианы дэгдээхэйн жин 5-7 хувиар нэмэгддэг болжээ. 

	Мал аж ахуйн ашиг шимийг арвижуулах ийм боломжийг ашиглахаас биш яах вэ? Тэгээд ч Зөвлөлт орны хамтрал, сангийн аж ахуйнууд нян эсэргүүцүүрийг улам бүр их хэмжээгээр хэрэглэдэг болж ирсэн юм. Малын тэжээлд 1957 онд дөнгөж 2-3 тонн нян эсэргүүцүүр хэрэглэж байсан бол 1958 онд 425 тонныг, тэгэхдээ 258 тонныг нь тэжээлийн хольц болгож хэрэглэх байлаа. Энэ бол тонн тэжээлд 20 грамм нян эсэргүүцүүр ногддог гээд бодох юм бол бага ч тоо биш. Гэхдээ тэр жил АНУ-ын мал аж ахуйд 1200 тонныг хэрэглэсэн гээд бодох юм бол бас нэг ч их тоо биш. Тэгэхдээ харин АНУ энэ тоондоо бүтээгдэхүүн битүүмжлэн савалдаг үйлдвэрт хэрэглэсэн нян эсэргүүцүүрээ оролцуулжээ. 

	... Бүх Холбоотын мал аж ахуйн хүрээлэнгийн профессор, мал эмнэлгийн ухааны доктор Николай Иванович Леоновтой би уулзаж ярилцсан юм. Цонхны цаана Москва хавийн хавар налайж, хүрээлэнгийн захиргаа ажилчдын орон сууцны олон давхар байшин, лабораторийн барилга, ферм ярайж харагдана. 

	— Мал адгуусны хээлтэхэд нян эсэргүүцүүр үнэхээр түлхэц үзүүлдгийг манай хүрээлэнгийнхэн магадлан тогтоосон юм. Нийлүүлгийн үеэр хээлтэгчдийг нь нян эсэргүүцүүрээр тэжээгээд үзсэн. Тэгсэн чинь хээлтэх нь даруй 10 хувиар ихэссэн. Энэ чинь мэгж тус бүр нэжгээд торой, гурван хонь бүр нэжгээд хурга илүү өгнө гэсэн үг шүү дээ. Нян эсэргүүцүүрээр бордсон гахай, хонь, үслэг ан амьтны аль нь ч тэр адилхан сайн хээл авч байгаа юм гэж Леонов ярьж байсан юм. 

	Өөрөөр ч туршиж үзсэн үр дүн нь огт өөрчлөгдсөнгүй. Үүнд хээлтэгчийг биш, хээлтүүлэгчийг нь нян эсэргүүцүүрээр борджээ. Тэгээд харин хээлтэгч хээлтүүлэгч хоёулыг нь бордоход хээлтэх нь даруй 20 хувь өсмөөр санагдавч тэгсэнгүй, аанай арван хувь хэвдээ байжээ. 

	Нян эсэргүүцүүрийн ийм үйлдэл нөлөөг хэрхэн тайлбарлавал зохих вэ? Өсөлт торнилт түргэсгэдэг, хаягдал багасгадаг тал нь бол ч хар ухаанаар бодлоо ч хагас дутуу хэр нь ойлгомжтой зүйл. Нян эсэргүүцүүр гэдэс дотор ороод хортой нянгуудыг устгаж, хэрэгтэй нэгийн нь өсөж үржихэд хэрэг болдог, тэгснээрээ ч бүхий л хүч чадлаа өсөлт торнилтдоо зарцуулах боломжийг мал амьтанд олгодог ажээ. Түүнээс гадна бас нян эсэргүүцүүрийн ивээл хамгаалалд өсөж үржсэн хэрэгтэй нянгууд нь төрөл бүрийн витамин, эсгэг боловсруулж, мал амьтанд ашиг тусаа өгдөг байна. 

	Нян эсэргүүцүүр үржил хөгжилд ч нөлөөлдгийг мэдээгүй байх үед дээрх онол маргашгүй, хөдөлшгүй зүйл шиг санагдаж байлаа. Тийнхүү өөр нэг таамаглал бий болсон юм. Тэгэхдээ анхны таамаглалаар тогтоосон нян эсэргүүцүүр нянгийн аймагт нөлөөлдөг шинж чанарыг үгүйсгээгүй, харин өөр нэг шинж чанарыг илрүүлсэн юм. Үүнд нян эсэргүүцүүр болон түүний задарга бодис цусанд шингэдэг. Улмаар бие махбодын эд эсэнд шууд нөлөөлдөг нь мэдэгджээ. Жишээлбэл, бэлгийн эд эсэнд орж ажиллагааг нь идэвхжүүлдэг ажээ. Энэ таамаглалыг үржил сайжирдгийг тогтоосон тэр эрдэмтэд, тухайлбал Бүх Холбоотын мал аж ахуйн хүрээлэнгийн эрдэмтэд хийжээ. 

	... Бие махбодоос салгасан ямар ч эд эсийг, тухайлбал, зүрхний булчин, бөөрний эд эсийг хуруу шилэнд «амьдруулж» аль эртний сурсан гэж хэлж болно. Тэгэхдээ эд эс маш цэвэр орчинд өсөж үрждэг. Шим тэжээлт уусмалд нь нян эсэргүүцүүр нэмэхэд эд эсийн хуваагдал эрс ихэснэ. Тэгэхлээр нян эсэргүүцүүр бас эд эсэнд өөрт нь ч шууд нөлөөлдөг байж таарах нь ээ дээ... 

	Эдгээр туршилт нян эсэргүүцүүрийн шууд нөлөөллийн талаарх бидний таамаглалыг яв цав болгож байна уу, үгүй юү? Ерөөс янз бүрийн хөтөлбөрөөр шинэ шинэ туршилт хийх нь л бүхнээс хэрэгтэй байх... 

	Эрдэмтний яриаг чагнаж суулаа. Энэ бүхэн бол нян эсэргүүцүүр хэрэглэсний эхний үе шат, ойролцоо төстэй хэд хэдэн салбарт том том нээлт эрчимтэй нэвтэрч эхэлсэн эхний үе шат ажээ. Тэгтэл харин зарим нян нэг ёсондоо нян эсэргүүцүүрт дасчхаад, нөлөөлөлд нь автахаа байсныг эмч нар ажиж мэджээ. Улмаар пенициллиний тунг ихэсгээд ч нэмрээр бага болжээ. Тэгээд л шинэ шинэ нян эсэргүүцүүр хайж олох ажил өрнөсөн юм. 

	«Дасах» үзэгдэл бол ер нь нэг их гайхаад байхаар зүйл биш. Олон хорхой шавж ч сонгодог хоруудад, жишээлбэл, ДДТ хоронд дасжээ. Энэ хор маань бүх төрлийн хорхой шавжийн эрлэг байсан тэр цаг саяхан билээ. Үнс шиг саарал тэр хорны бараагаар л бараг ялаа шумуул үхдэг юм шиг санагдаж байлаа. Хэдэн жил өнгөрөв үү, үгүй юү ДДТ хорыг иддэг, идсэн хойноо бүр өөрт хэрэгтэй бодис болгож хувиргадаг «гэдэс дотортой» ялаа бий болсон юм. Юу гэгч болох нь тэр вэ? Тэгж дасахад нь хаанаас юу гарч ирээд тусалчихдаг хэрэг вэ? Үзэгдэж харагдаагүй шинэ юм гараад ирсэн хэрэг огт биш. Төрөлхийн шилэлт сонголтын юунд ч дийлдэшгүй, сааршгүй чадвар, өсөн үржигч бие махбодын орчныхоо хувиралтад зохицох төрөлхийн чадвар гэдэг энэ билээ. Түг түмэн ялаан дотор бусдыгаа бодвол хоронд тэсвэртэй ганцхан ялаа даан ч дээ байж болох шүү дээ. Ганц түүний л үр хөврөл сул чөлөөтэй болсон зайг дүүргэжээ гэсэн үг. Тэгээд бас хоронд тун тэсвэртэй үр сад байж таараа шүү дээ. 

	Нян ч гэсэн ялгаагүй пенициллинд ингэж л «дассан» хэрэг. Тэгэхдээ бүр амархан, айхтар сайн дассан хэрэг. Нян бол бусад амьтнаас хавьгүй түргэн үржиж олширдог, өөрөөр хэлбэл ганцхан хоногт 72 үе удам улирдаг гээд бод л доо. 

	Хорхой шавжийг тэгж сонгомол шилдэг хоронд дассаны нь хариуд хүн улам ч хүчтэй шинэ шинэ хор эрж олсон юм. Пенициллинд нянг даслаа гэж мэдээд шинэ шинэ нян эсэргүүцүүр эрж олсон юм. Дэлхийн янз бүрийн улс оронд хэдэн зуун нян эсэргүүцүүр мэдэгдээд байгаагийн дотроос хэдэн арвыг нь хэрэглэж байна. Тэгтэл чинь... 

	1957 онд шинэ юм дуулдлаа. Нэгээр тогтохгүй нэлээд хэдэн нян эсэргүүцүүрт тэсвэртэй шинэ маягийн нян бий болж улмаар өөрсдийн төрөл төрөгсдөд төдийгүй, хамаатан садныхандаа уг чадвараа уламжилдаг, нэг ёсондоо халдаадаг болжээ. 

	Ингэж «халдаадаг» чадвар нь аанай бас ойрмогхон тодорхой болсон юм. Тун нарийн, тун айхавтар энэ чадварыг нь илрүүлсэн явдал сүүлийн арван жилийн шинжлэх ухааны нэн том нээлтийн нэг болсон билээ. Бидний хувьд бол харин хүнд л ямар ч гэсэн сайн юм болохгүйг нь мэдэж авсан явдал хангалттай юм. «Нян эсэргүүцүүр тоодоггүй» элдэв өвчин үүсгэгчдээс XX зууны хоёрдугаар хагасынхан үнэхээр ухаан жолоогүй айдаг болжээ!

	Ганцхан жишээ аваад үзье. Нян эсэргүүцүүрт тэсвэртэй бичил биеэс үүсэлтэй хижигтэй төстэй паратиф гэдэг өвчин АНУ-д дэлгэрсэн тухай мэдээ 1969 оны хоёрдугаар сард нийтлэгдсэн юм. Тэгвэл өнөөдөр энэ орны хүн амын хоёр хувь нь жил болгон энэ өвчнөөр өвдөж, хачин «зантай» энэ нян тус орны хүн ардаас 300 сая доллар гувчиж байна!

	Нян эсэргүүцүүр бас нэг хэцүү үр дагавартай юм. Пенициллин уусан зарим хүний бие махбод түүнийг нэг ёсондоо хүлээж авдаггүй, өөрөөр хэлбэл таарч зохидоггүй байна. Ийм тохиолдолд пенициллин нэг ёсны хор болж хувирдаг төдийгүй, үхүүлж ч мэднэ. 

	Нян эсэргүүцүүрийг эмчилгээний журмаар хэрэглэснээс ч төдийгүй, өөр бусад замаар ч ингэж таарч тохирохгүй явдал тохиолддог. Жишээлбэл, нян эсэргүүцүүрээр боловсруулсан идэж уух юмнаас ч болж мэднэ. АНУ-д, тухайлбал, удаан хугацаагаар хадгалах тахианы махыг пенициллиний уусмалд дүрдэг арга хэрэглэдэг болсоор хориод жилийн нүүр үзэж байна. Чанаж боловсруулаагүй хэвээр хадгалах жимс болон бусад зүйлд ч пенициллин хийдэг. Тэжээлд нь нян эсэргүүцүүр нэмж өгч байсан малын мах идсэн хүн ч таарч тохирохгүй байдалд орж мэднэ. Яагаад гэвэл нян эсэргүүцүүр тэр малын эд эсэнд шингэж үлддэг нь тодорхой болсон юм. Энэ бол хүн төрөлхтний хувьд аанай мөн ноцтой үзэгдэл. Хэн нэг хүн хийн үхшилд орж гээд бодъё л доо. Амь насыг нь аврах цорын ганц арга бол нян эсэргүүцүүрээр тарих арга. Гэтэл тэр хүнд маань нян эсэргүүцүүр тохирдоггүй байжээ. Тийм хүнд тариа хийж гэвэл үхнэ л гэсэн үг. 

	Чухам үүнээс болоод пенициллин хэрэглэх хэрэг байна уу, үгүй юү гэдэг асуудал гарч ирсэн юм. Түүгээр барахгүй ер нь нян эсэргүүцүүр хэрэглэхийг хориглох санал гаргаж байлаа. Ямар ч гэсэн малын тэжээлд, урьдчилан сэргийлэх журмаар, битүүмжлэн хадгалах зүйлийг янзлахад хэрэглэхээ больё гэж шийджээ. 

	Нян эсэргүүцүүрийн маань болохгүй талууд илэрсэн хоёр дахь үе шатанд л асуудал ингэж тэс ондоогоор эргэсэн байна шүү дээ!

	Тэгээд өнөөдөр нян эсэргүүцүүрүүд маань болохгүй талуудыг нь арилгах зарчмын хувьд цоо шинэ шинэ нээлт гарсан гурав дахь үе шатандаа ороод байна. Мал аж ахуйг нян эсэргүүцүүр хэрэглэдэг салбар хэвээр нь байлгах боломж олгосон ийм нэг шинэ нээлтийн талаар ярилцъя. 

	Арваад жилийн өмнө Зөвлөлтийн эрдэмтэн профессор Николай Александрович Красильниковын удирдсан лабораторийнхон маш чадалтай, тун сонин шинэ нян эсэргүүцүүр тэжээлийн грицинийг нээж олжээ. Анагаах ухааны үүднээс сорьж туршиж үзсэн боловч олигтой үр дүнд өгсөнгүй. Тэгэхлээр нь малын тэжээлд холиод үзсэн чинь тун хэрэгтэй зүйл байлаа. Тонн тэжээлд бусад нян эсэргүүцүүрээс даруй 10 дахин бага ордгоос гадна амьтны эд эсэнд үлддэггүй учир тэр малын мах идсэн хүний бие нян эсэргүүцүүрт хямарна гэж байдаггүй ажээ. Тэжээлийн грицин ямар ч нөхцөлд бичил биеийг эмчилгээний бусад нян эсэргүүцүүрт дасгана гэж байдаггүй байна. Ийм ч болохоороо энэ бол мал аж ахуйд хэрэглэж болох цорын ганц нян эсэргүүцүүр юм. 

	Ингээд эцэст нь нэгэн яруу найрагчийн хэлсэнчлэн: «Ухаан бүгдийг илтгэсэн учиртай хэдэн тоо» аваад үзье. 

	Нян эсэргүүцүүрүүд үнэ өндөртэй юү? Мал аж ахуйд хэрэглэгдэж байгаа нь бол гайгүй. Яагаад гэвэл тэдгээрийг хялбар аргаар гаргаж авдаг юм. Зохих хэмжээний сав суулганд бичил биед шим тэжээлтэй орчин бий болгодог юм. Бичил биесийн маань амьдрал үйл ажиллагааны бүтээгдэхүүн бол нян эсэргүүцүүр шүү дээ. Шим тэжээлт тэр орчин нь тийм их ховор нандин зүйлс биш, ердөө л эрдэнэ шишийн ханд, гурил, эрдсийн давс... Түүн дотроо цэвэр бичил биес хийж, өсөн үржихэд нь хэрэг болох хүчилтөрөгчөөр хангахын тулд агаар шахдаг юм. Дараа нь тэр хольцоосоо анагаах ухааных шиг нарийн аргаар дар нян эсэргүүцүүрийг нь ялгаж авна гэж байдаггүй, харин тэр хэвээр нь хатаагаад, нунтагладаг юм. Ийм аргаар гаргаж авсан, Зөвлөлт орны болон дэлхий дахины мал аж ахуйд маш их хэрэглэгддэг нян эсэргүүцүүр болох биомициний маань бүхэл бүтэн тонны үнэ өртөг хэдхэн арван мянган рубль байдаг юм. Зарцуулсан рубль болгон 6-7 рублийн нэмэгдэл мах, шувуу, торой, хонь болон эргэж орно гэсэн үг. 

	1969 онд малын тэжээлд 300 тонн орчим нян эсэргүүцүүр хэрэглэж хэдэн сая рублийн цэвэр ашиг олсон билээ. 

	Тэжээлийн грицин бүр ч ашигтай. Бөөнөөр нь үйлдвэрлэхэд биомициний ойролцоо үнэ очих боловч биомицинээс даруй арав дахин багаар хэрэглэнэ шүү дээ. Тэгэхлээр малд өгсөн 1 рублийн үнэтэй тэжээлийн грицин маань 60-75 рубль болж өсөж үржинэ гэсэн үг. 

	1975 он гэхэд Зөвлөлт орны мал аж ахуйн хэрэгцээ нян эсэргүүцүүрээр бүрэн хангагдсан байна байх. Тэгэхдээ хүний биед ямар ч хор хөнөөлгүй биомицин, тэжээлийн грицинээр хангагдана. Гэхдээ эдийн засгийн үүднээс тэжээлийн грицинийг нь голлоно байх... 

	Нян эсэргүүцүүр ахин давшсаар байна. Энэ талаар зарчмын хувьд шинэ шинэ нээлтийн үе шат эхлээд байна. 

	Ингээд номын маань тэргүүн бүлэг шувтрах тийшээ хандаж байна. Үнэнийг хэлэхэд агуулгын нь хувьд үнэхээр чамлууштай байх. Амьтны аймгийн талаар тун ч өнгөцхөн авч үзлээ. Та бид өнөөгийн өдий төдий төрөл амьтныг тэр дундаа хүн биднийг өөрсдийг маань бий болгосон байгалийн жинхэнэ сонголтын талаар тун бага ярилцлаа. Зохиомол сонголтын талаар ч тойроод шахам өнгөрлөө. Бид сонголт шилэлтийн талаар, орчин үеийн гарал зүйн ухааны лут лут ололтын талаар, ер нь олон юмны талаар ярилцалгүй өнгөрлөө. 

	Нэг номд багтаахад үнэхээр хэцүү өргөн хүрээтэй эдгээр олон асуудлаас арга буюу тоотойхон хэдийг тоймлож авсан минь энэ билээ. Тэгээд ч бас үлдсэн асуудлын үлэмж хэсгийн нь талаар энэ цувралын бусад номд багтаасан. Түүний нөгөөтээгүүр бидний энэ ном бол амь судлалын ухааны талаар биш, харин ердөө л төрөл бүрийн мал адгуусыг хүн өөрийн тусын тулд хэрхэн яаж хэрэглэж ашиглаж байгаа талаар л өгүүлсүгэй гэж зорьсон ном билээ. 


Хоёрдугаар бүлэг : ХАМГИЙН ЧУХАГ АМЬТАН

	Хүн төрөлхтөнд хамгийн чухаг амьтан ямар амьтан бэ? гэж хэнээс ч юм бэ, жишээлбэл, хот газрын сургуулийн хүүхдүүдээс асуугаарай л даа. Би нэг удаа асууж үзсэн юм. Дөчөөд хүүхэд зурвасаар хариулсан юм. Ямар ямар амьтан нэрлэсэн байсан гэж санана! Зарим нь хамгийн үнэтэй арьстай болохоороо булга гэсэн, зарим нь хар, цагаан үнэг, далайн мигуйг нэрлээд, аанай бас арьс нь үнэтэй болоод тэр гэж тайлбарласан, зарим хүүхэд нохой, яагаад тэр вэ гэвэл «хүний хамгийн үнэнч хань» гэсэн, зарим нь хамгийн хэрэгтэй амьтан бол халим загас, яагаад вэ гэвэл «ганц халимын мах өөхөөр бүхэл бүтэн хотын хүн ам хооллоно» гэсэн, зарим нь «олон сая жилийн өмнө үхэж устсан, эдүгээ тавхан ширхэг амьд үлдэж хоцорсон» одон сэрвээт загас гэсэн байв. Хамгийн хэрэгтэй амьтан муур, яагаад гэвэл муур бол хүний талд орсон цорын ганц араатан гэсэн хүүхэд ч бий. «Цэцэн мэргэн хэнтэй ч цэц хаялцах ухаантай амьтан» гэж тотийг өргөмжлөн тэргүүн зэргийн амьтны титэм өмсгөх гэсэн хүүхэд ч бий. Ер нь тэгээд хамгийн хөгжилтэй хариулт бол хамгийн хэрэгтэй амьтан бол сармагчин, яагаад гэвэл «хүн сармагчнаас үүссэн шүү дээ» гэсэн зурвас байж магадгүй юм. 

	Миний үг хэлэх ээлж болж, хүүхдүүдийн зурвасын талаар товч тайлбарлаж яриад, ямар амьтныг хамгийн хэрэгтэй амьтан гэж бодож явдгаа хэлэхэд минь хүүхдүүд дор бүрийдээ гайхсан, гайхсан ч гэж дээ урам нь хугарсан юм. Учир нь би хүн төрөлхтөнд хамгийн чухаг амьтан бол үхэр гэсэн билээ. Үхэр гэж хэлэх үндэс бий юү? Тэгээд зөв зүйтэй гэж бодож явдгаа батлахын тулд тайлбарлах хэрэгтэй болж билээ. 

	Зөвлөлт оронд хэрэглэж байгаа бүх махны 70 хувь нь үхрийн мах. 

	Зөвлөлт улсын хүн амд үхэр жил болгон 80 тэрбум килограмм сүү өгдөг. Үнээ болгон жилд өөрийн жингээс 10 дахин их сүү өгдөг. 

	Үхэр хүнийг ингэж тэжээгээд зогсдоггүй, бас хувцасладаг. Үхрийн ширээр нь гутал, савхин дээл, цамц, дамжуулгын сур, тугалын нь арьсаар гол төлөв эрэгтэй, эмэгтэй хүний цүнх хийдэг. 

	Орчин үеийн үйлдвэрт нядалсан үхрээс хаягдах юм бараг грамм ч гардаггүй. Махыг нь идэж, яснаас нь тос гарган, царцмаг хийдэг. Дан ясаар нь ясны гурил гэдэг сайн чанарын бордоо бэлдэнэ. Ясны гурилыг шувуу, амьтан ч иддэг. Дотоод шүүрлийн булчирхайгаар нь эм хийнэ. Эвэр туурайг нь ч ашиглана. 

	Бух, шар хэдхэн арван жилийн өмнө адууны нэгэн адил хөдөө аж ахуйн зүтгэх хүчний чухал эх сурвалж болж байлаа. Шараар газар хагалж борнойдох, ачаа тээхээс гадна, зарим машиныг хөдөлгөөнд оруулж ажиллуулдаг байлаа. Шараар бас аж үйлдвэрт ачаа тээдэг байсан төдийгүй, Эх орны Их дайны үед үнээг ч хөсөгт хэрэглэж байв... 

	Хүн үхрийг арваас-найман мянган жилийн өмнө өөрт дасгажээ. Манай өнөөгийн үхрийн зэрлэг өвөг дээдэс нь саяхан болтол Европ, Азийн ой шугуйд амьдарч байсан аварга том бух гөрөөс юм. Хүн бух гөрөөсийг эхлээд маханд нь болж дасгасан бол сүүлдээ сааж сургажээ. Тэгэхдээ эдүгээгийн их сүүт үнээ шиг юм хаа байх вэ дээ, тэр бүү хэл хоёрхон зуугаад жилийн өмнө ердийн үнээ жилд 200 литр илүүхэн сүү өгдөг байлаа. Гол мөрний татам нугаар бэлчээдэггүй ихэнх газрын үнээ ийм хэмжээний сүү өгдөг байжээ. Өнөөгийн жирийн нэг үнээ жилдээ 3 мянган литр, их сүүт үнээ 10-15 мянган литр сүү өгдөг гээд бодоход ямар их зөрөөтэй байна вэ? Дэлхий дээр дөрвөн зуун орчим үүлдрийн үхэр өсгөж байгаагийн дотор сүүний, махны, мах-сүүний үүлдэр гэж бий. Өөр өөрийн үүлдрийн үхэр өнгө зүс, бие бялдар, хүнд хөнгөн, өсөлт торнилт, амьдралын аль нэг нөхцөлд зохицсоноороо өөр хоорондоо ялгаатай байдаг.

	Сүүний чиглэлийн саамын үнээ хоногт 60-80 килограмм төрөл бүрийн тэжээл, 50-60 литр ус шаарддаг ба өвс ногоо, зарим модны шилмүүс, сүрэл, наран цэцэг болон эрдэнэ шишээр бэлдсэн хүчит тэжээл, шахдас, хивэг, манжин, төмс идэж энэ бүхнийхээ хариуд хүнд сүү, мах өгнө. 

	Дундад Азийн халуун наранд хатаж анган улаан илэг шиг болсон хагас цөлд ч үхэр малтай тааралдаж явлаа. Тэндхийн өвс ургамал нь гэж навч цэцэг нь хагдарч унаад ердөө л ёрдгор ганц нүцгэн иш үлдэн тоосонд дарагдсан юм шиг санагдах билээ. Гэтэл үхэр мал харин хоол тэжээл олоод идчих арга ухаантай төржээ. Хойд туйлын мөнх цас мөсөнд дарагдсан арлууд дээр ч үхэр тааралддаг. Тэндхийн үхэрт өвс, багсармал тэжээл тээвэрлэн хүргэж өгдөг. Гэлээ ч гэсэн хэдхэн хоногийн хугацаанд цас мөснөөс салдаг эрэг хавийн шинэхэн ногоогоор үхэр мал бас хоол тэжээл хийнэ. Үхэр бол хүнийг бараг бий болсон цагаас нь аваад нохой, адуу хоёр шиг хаа явсан газар нь дагаж ирсэн амьтан билээ. Эртний персийн «Зенд-Авест» гэдэг сударт: «үхэр бол бидний хүч чадал, бидний идэх хоол, өмсөх хувцас. Үхэр бол бидний ялалт» гэж бичсэн байдаг. Энэ үг эдүгээ хэр нь учир холбогдлоо алдаагүй байгаа учраас ч би эш татаж байна. 

	Ингээд адгуус хүнд юу юу өгдөг, хүн тэдгээрийг нь хэрхэн яаж хэрэглэдэг талаар тодорхой ярилцъя. Энэ дэлхийн ихэнх хүн ардын гол хоол тэжээл болсон махнаас эхэлье. 

	 

	 

	 

	МАХ

	Шар буурцаг байвал амт чанар сайтай зуун нэгэн янзын хоол хийж болдог гэлцдэг. Тэгвэл мах байвал мянган ч янзын сайхан хоол хийж болно. Мах бол хүний хоол хүнсний хамгийн гол, түгээмэл хэрэглэдэг бүтээгдэхүүн. 

	Нарийн яривал амьтны гаралтай бараг бүх бүтээгдэхүүн махны төрөлд багтана. Тахиа, ятуу, галуу, хур зэрэг шувуу, баавгай, зэрлэг гахай, туулай, хандгай зэрэг зэрлэг амьтан, гахай, молтогчин, хонь, ямаа зэрэг тэжээвэр ихэнх амьтны махыг иднэ. Гэхдээ бид хүний хоол хүнсний энэ гол бүтээгдэхүүний ихэнхийг өгдөг үхэр, гахай, хонины махны талаар эхлээд ярилцъя. 

	Мах хүний бие махбодод гол төлөв уураг, өөх өгдөг. Махны жингийн 16-20 хувь орчим нь уураг юм. Харин өөхний хэмжээ харилцан адилгүй ба 0,8-35 хувь хүртэл зөрүүтэй, тарган гахайн өөх үүнээс ч их. Махны найрлагад бас нүүрс ус, эрдсийн давс, ус бий. Үүнээс гадна хувиар хэмжигддэггүй өөр нэг зүйлийн талаар, тухайлбал шим шүүсний бодисын талаар дурдах хэрэгтэй. Энэ бол шим тэжээлийн хувьд бараг үнэ цэнгүй боловч амт оруулж, хоол идэх дур хүргэн, идсэн хоолоо сайн шингээх болгодог бодисууд, их төлөв нүүрс ус билээ. 

	Махыг их төлөв чанаж юм уу шарж иднэ. Махыг чанахад жин нь 40 хувь хүртэл хорогдоно. Энэ бол гол төлөв халууны нөлөөнд уураг нь задарсных юм. Түүнээс гадна шим шүүсний бодис, давс, царцмаг нь ялгардаг. Тэгээд ч шөл нь амттай, үнэртэй болж усанд муу уусдаг өөх нь шөл дээгүүр хөвж харагддаг. 

	Махыг шарахад ч жин нь 35-38 хувиар хорогдоно. Шарахад гол төлөв махны уургийн найрлагад байсан аанай ус нь уур болон дэгдэнэ. Шим шүүсний бодисууд нь махандаа хэвээр үлддэгээс гадна махны шарагдаж хайрагдсан гадаргын зарим бодис химийн урвалд орж махыг улам ч амттай болгоно. 

	Алаад арьсыг нь дөнгөж хуулсан амьтны мах олон нэхдэснээс бүтсэн байдаг. Үүнийг бид ерөнхийд нь мах гэдэг л дээ. Тэдгээр нэхдэсний талаар ярилцъя. 

	Нэгдүгээрт, булчингийн нэхдэс бол хүнсний хувьд нэн чухал хэсгийн нэг юм. Бид булчингийн нэхдэс олонтой махыг сайн мах гэдэг. Мах судас шөрмөс олонтой, бүлх хальс ихтэй тусмаа чанар муутай байдаг. Яагаад гэвэл ийм мах идэхэд хатуу, бүлх шил ихтэй. 

	Хоолны мэргэжилтнүүдийн ярьдгаар хамгийн сайн мах бол зооны мах юм. Сээр нуруу, ууцны дагуугийн энэ махыг хайрч амттай сайхан бифштекс хийнэ. 

	Махан дахь өөхөн үе судал махны чанарыг сайжруулна. Өөхөн үе гэдэг бол үнэн чанартаа эд эс нь тосоор дүүрсэн холбоос нэхдэс юм. Хоолны мэргэжилтнүүд өөхийг гадар өөх, дотор өөх, булчин хоорондын буюу махны өөх гэж гурав ангилна. Амьтны биеийн янз бүрийн хэсгийн өөх бүрэлдэхүүн, шинж чанар, шим тэжээлийн хувьд өөр хоорондоо харилцан адилгүй. Жишээ нь үхрийн гадар өөх 30 хувийн устай байхад бөөрний өөх дөнгөж 5 хувийн устай байдаг. Энэ бол их ялгаа гэсэн үг. 

	Холбоос нэхдэс олон янзын хэлбэр байдалтай байдаг. Үүнд бүлх байна. Бүлхийг чанахад цэлцгий, цавуу болдог. Судасных хальс, зарим шил шөрмөс нь их төлөв чанахад хувирч өөрчлөгддөггүй. Түүнээс гадна бас арьс махны завсрын сийвгэр нэхдэс байдаг нь чанахад амархан боловсорч цэлцгий болно. Холбоос нэхдэс шим тэжээлээр ерөнхийдөө бага. 

	Ясан нэхдэс гэж бүх яс, мөгөөрсийг хэлнэ. Түүхий яс 32 хувийн эрдэс бодис, 13 хувийн уураг, 15 хувь орчим тос, 40 хувь орчим ус агуулна. 

	Яс шим тэжээлийнхээ хувьд өөр хоорондоо нэн ч харилцан адилгүй. Хавирга, дал, тархины яс шим тэжээл багатай байдаг бол харин чөмгийн яс шим тэжээл сайтай. Чөмгийн яс 10 хувь орчим тос, 30 хувь орчим цавуурхаг бодис агуулсан байдаг. Түүнээс гадна хэмт яс гэж байдаг. Ийм яс гэвэл сээр нуруу, чөмгийн булуу юм. Энэ бол шим тэжээлээр дээд зэргийн яс түүнд 20 хувь хүртэл тос, 30 хувь гаруй цавуурхаг бодис байна. Хэмтэй ясны шөл амт сайтай. 

	Амьтны бие махбодод өөр бас нэг нэхдэс, тэгэхдээ цорын ганцхан шингэн нэхдэс байдаг нь цус билээ. Нядалсан хойно маханд нь цус маш бага үлдэнэ. 

	Нядалсан малын маханд дээр дурдсанаас гадна өөр нэг өвөрмөц нэхдэс, өөрөөр хэлбэл туслах чанарын хэдэн янз бүтээгдэхүүн байдаг. Эдгээр бүтээгдэхүүний заримаар нь нарийн хоол хийнэ. Заримыг нь тусгай хэрэгцээнд ашиглана. Хамгийн сайн чанарын туслах бүтээгдэхүүн гэвэл хэл, тархи, элэг юм. 

	Хэл бол уураг, тос ихтэй учраас туслах чанарын бусад бүтээгдэхүүнээ дагуулдаггүй. Тархи бол фосфорын давс, уураг, тос ихтэй, элгэнд «А» витамин, чихэрлэг бодис байдаг. 

	Туслах чанарын эдгээр «хаадын» удаад зүрх, дэлэн, толгой, гэдэс гэх мэтчилэн бусад бүтээгдэхүүн орно. 

	Амьтны бие махбодын бүх төрлийн нэхдэс, туслах чанарын бүтээгдэхүүнээр олон янзын хоол хийдэг ба Зөвлөлт оронд гэхэд л хэдэн зуун нэр төрлийн бүтээгдэхүүн болгож худалдана. Ийм бүтээгдэхүүн гэвэл хиам, нарийн бүдүүн зайдас, утсан болон лаазалсан мах, шинэ болон шинээр нь хөлдөөсөн, давсалсан мах, малын өөх тос, хагас боловсруулсан бүтээгдэхүүн гэх мэтчилэн өдий төдийг дурдаж болно. Ер нь тоочиж барахын аргагүй. Манайд ганц котлет гэхэд л арав гаруй төрөл янз, банш таван янзыг хийж байна. 

	Эдгээр бүтээгдэхүүнийг дээд зэргийн чанар чансаатай болгох, хүн бүхэн өөрт аль ашигтай, аль дуртай зүйлээ сонгож авдаг болгохын төлөө малчид, махны үйлдвэрийн ажилчид мэрийж байна. Махны чанарыг сайжруулахын тулд түүнийг ширээн дээр тавихаас хаа хамаагүй өмнө санаа тавьдаг юм.

	Хэсэг мах үйлдвэрийн гуанз, оюутны цайны газар, үдшийн зоогийн газар аль эсвэл гэр оронд тань очих хүртлээ ямар зам туулдгийн зарим нэгийг авч үзье. 

	 

	 

	 

	ЦАГ ХУГАЦААНЫ ТУХАЙ МАРГААН

	«Өглөөний цай дээрээ иддэг талхыг угаасаа л талх хэвээрээ ургадаг» юм шиг боддог хоёр генералын тухай Салтыков-Щедрин үлгэр зохиожээ. Тэгэхлээр тэр хоёр генерал бас үд дээр иддэг хайрсан махаа хээр талд «хайрсан мах» хэвээрээ бэлчиж явдаг гэж санадаг байсан байж таарна аа даа?

	Гэтэл харин мах хайрна гэдэг, ерөөс ямар ч махан хоол хийнэ гэдэг амаргүй, нарийн ажил. Хоол хийх хамаг арга ухааныг эзэмшсэн тогооч хүн ч гэсэн давсыг нь ихдүүлчихгүй, хэт шарчихгүй, хатаачихгүй юм сан гэж махаа хайруул дээр тавьсан цагаасаа эхлээд л хичээдэг юм. 

	Эрэмбээр нь ярья л даа. 

	Зөвлөлт орны мах бэлтгэлийн гол нурууг нугалдаг мал бол үхэр. Махны үүлдрийн үхэр ямар байх ёстой вэ? Нэг үгээр хэлэхэд дүүрэн махтай тулам байх ёстой. Арьс шир, яс үс, эвэр туурай сэлт нь хоёрдугаар зэргийн бүтээгдэхүүн. Иймээс ч махны үүлдрийн үхэр юуны өмнө бага залуудаа өсөлт торнилт сайтай байх учиртай. Ойлгомжтой хэрэг шүү дээ, нэгэнт л нядлах гэж өсгөж байгаа малыг нэг их удаан байлгахын хэрэг юу билээ? Хоёрдугаарт, мах нь чанартай сайн байх ёстой. Гуравдугаарт, ясны нь харьцангуй жин бага байх ёстой. Цаашилбал, махны чиглэлийн үнээг, тухайлбал, манай киргиз, казахын цагаан толгойт үнээг бараг саадаггүй. 

	Гэтэл Зөвлөлт орны үхэр сүргийн 97 хувь нь сүүний үүлдрийн, дөнгөж 3 хувь нь махны үүлдрийн үхэр гэдгийг мэддэг хүн тийм ч олон биш байж мэднэ. Сүүний үхрийн махыг ч ашигладаг л даа. Тийм ч учраас сүүний чиглэлийн үхрийн мах бага, бас тэгээд махны үүлдрийн үхрийн махыг бодвол чанар чансаа нэлээд дутуу байгаа хэрэг. 

	Тэгээд ч эрдэмтэд сүүний үүлдрийн үнээнийхээ шигшиж сонгосон хэсгийг махны үүлдрийн бухад гишгүүлье, тэгвэл бид төрөл зүйн хуулийн дагуу эцгээ нэлээд дуурайсан түргэн өсөж торнидог, мах сайтай тугалтай болно, сүүний чиглэлийн сүргийнхээ ээлж халааг нөхөх тугал ч сүүний үүлдрийн бухынхаа шинж чанарыг шингээсэн байна биз гэсэн санал тавьжээ. 

	Зөвлөлтийн мал аж ахуйн Хүрээлэнгийн хэсэг эрдэмтэн энэ аргыг өөрийн орны хамтрал, сангийн аж ахуйд хэрэглэх аргазүй боловсруулжээ. Тэгэхдээ зохиомол хээлтүүлгийн станцынхны тусламжтайгаар боловсруулсан нь мэдээж хэрэг л дээ. Эвцэлдүүлэх энэ арга Зөвлөлт орны мах үйлдвэрлэлийг нэмэгдүүлэх чухал хөшүүрэг болов. 

	Мал аж ахуйн Хүрээлэнгийн профессор, хөдөө аж ахуйн ухааны доктор Д. Л. Левантин өөр нэг өвөрмөц хөшүүргийн тухай над ярьсан юм. Энэ хүний боловсруулсан аргын гол гогцоо нь юу вэ?

	Тугалыг бүр жижиг байхад нь нядалж зөөлөн сайхан мах болгох хэрэгтэй, аль эсвэл бяруу-шүдлэн насанд нь нядлах хэрэгтэй юм гэсэн санаа аль эртний байжээ. Энэ хоёрын завсрын хугацаанд нядлаад ямар ч ашиггүй, өөрөөр хэлбэл махны нь чанар маруухан байдаг байлаа. 

	Түүний нөгөөтээгүүр нэгэнт нядлах малыг 2-3 жил арчилж маллахын хэрэгцээ ерөөсөө байхгүй юм. Энэ бол эдийн засгийн хувьд тун зохисгүй зүйл. Бод л доо. Нэгээс зургаан сартай тугалын жинг нэг килограммаар нэмэгдүүлэхийн тулд тэжээлийн 4 нэгж зарцуулдаг юм. Зургаагаас 12 сартай тугалд бол тэжээлийн нэгжийн дээрх хэмжээ 7 болж ихэснэ. 12-18 сартай тугалын жинг килограммаар нэмэгдүүлэхийн тулд даруй тэжээлийн 9 нэгж шаардагдана. Энэ мэтчилэн том болох тусмаа төдий чинээ их тэжээл шаардана. 

	Гэтэл бас тэжээлийн нэгж гэж ярихад тодорхой юм нэг их мэдэгдэхгүй учраас хэн хүнд ойлгомжтой мөнгөний нэгжээр авч үзсэн нь дээр биз. Тэгэх юм бол тугалыг гарсан дараах эхний хэдэн долоо хоног, хэдэн сард тэжээхэд тийм ч бага мөнгө гарахгүй. Яагаад гэвэл тугал тэр үедээ үнэ ихтэй сүүгээр хооллоно. Юуны өмнө хүнд хэрэгтэй тэр сүүгээр шүү дээ. 

	Тугал бор хоолонд орохын хэрээр өсөлт торнилт нь буураагүй байх хугацаанд килограмм жингийн нь өөрийн өртөг буурна. Тэгснээ дахиад нэмэгдэж эхэлнэ. Килограмм жин нэмэгдэх болгонд улам их тэжээл шаарддагтай уялдан ингэж нэмэгдэнэ. 

	Тэгэхлээр малыг нэг нас хагас хүртэл нь нэг их зардал гаргалгүй дээд зэргээр өсгөн торниулж болно. Тийм бол дахиад бүтэн хагас хоёр жил тэжээж торниулсны хэрэг юу байна вэ?

	Мал аж ахуйн Хүрээлэнгийн эрдэмтэд цааш судалгаа хийж, төл малыг 15-18 сартайд нь нядлах хэрэгтэй юм байна гэж тогтоожээ. Энэ бол хамгийн үр ашигтай хугацаа юм. Яагаад гэвэл мах нь хамгийн хямд тусахаас гадна дээд зэргийн чанартай байдаг үе ажээ. Энэ насны малын маханд 12-18 хувь нь өөх, 20 орчим хувь нь уураг байдаг. Энэ хугацаанд тугал бярууг зохистой сайн тэжээж бордвол, 400-450 килограмм жинтэй болно. Энэ бол бага биш мах. 

	Зөвлөлт орон 1970 онд 12,3 сая тонн үхрийн мах бэлтгэж байлаа. Дээрх аргыг ашигласан бол хавьгүй их мах бэлтгэж болох байлаа. Ойрын жилүүдэд мах бэлтгэл улам ихэснэ. 

	... Мах, махан бүтээгдэхүүний хэмжээг нэмэгдүүлж, чанарыг сайжруулсан анхны хүмүүсийн тухайд гэвэл товчдоо энэ байна. Тэд ингэж сүүний үүлдрийн үнээг махны үүлдрийн бухтай эвцэлдүүлэн тугал бярууг нь түргэн торниулах ухаан бодож олжээ. Тэр хүмүүсийн бодож олсон энэ аргыг «түргэн торниулах» арга гэж нэрлэх бүрэн үндэстэй билээ. Гэхдээ хамаг арга ухаан үүгээр дуусахгүй л дээ. 

	 

	 

	 

	БУРХДЫН ЗООГ

	Хатуу, шим шүүсгүй хайрсан мах тааралдахад дуулдах дуулдахгүй алин боловч хараал тавьж байсан удаа та бүхний хэн нэгний хувьд бий юү? Тогооч тэгэхээс тэгж тийм муу мах өгсөн гэж битгий бодоорой. Тогоочийн буруу биш, махны муугийнх байж таарна. Туранхай үхрийн махаар хийсэн хоол олигтой болдоггүй, тэр тусмаа хайрахад ерөөсөө олигтой болдоггүй. Тэгээд бүр хөгшин бухын мах бол даахын аргагүй хатуу, эвгүй үнэртэй байдаг юм. Тийм мах таарсан бол таны л аз дутсан хэрэг. 

	Хамгийн сайхан мах бол 15-18 сартай тугалын мах гэж бид дээр ярьсан. Энэ бол өөх тос, шим шүүс тохирсон амттай сайхан хоол хийж ёстой болдог мах даа. Тэгэхдээ харин нядлах тугалыг эртнээс сайн арчилж тордох хэрэгтэй байдаг. Улс орондоо ямар мах бэлтгэн нийлүүлэх нь тугалыг тэжээж шахах сүүлчийн хагас жилийн байдлаас үлэмж шалтгаална. 

	Зөвлөлт оронд малыг нядлахын өмнө тэжээж шахдаг тусгай тэжээлийн том том аж ахуй бий. Ердийн хамтрал, сангийн аж ахуйгаас ирсэн малыг энд хэдэн сар бордож тарга хүч авхуулан, махны нь чанарыг сайжруулдаг. 

	Эдгээр аж ахуй чихэр, спирт, архи-пиво зэрэг хөдөө аж ахуйн бүтээгдэхүүн боловсруулдаг үйлдвэрийн газрын хаягдлыг малын тэжээл бордоо болгож ашигладаг юм. Жишээлбэл, чихэрлэг бүх бодисыг нь ялгаж авсан чихрийн манжингийн шахдас, спирт гаргаж авсан шим бодисын шаараар мал тэжээдэг. Эдгээр зүйлийг өөр бусад зүйлтэй хольж тэжээсэн малын жин хоногт килограмм гаруйгаар нэмэгдэх ба 70-75 хоногт мах нь шим шүүс сайтай, зөөлөн сайхан, тэжээл ихтэй болно. 

	Гэхдээ харин гол тэжээл болох шахдсаар мал тэжээнэ гэдэг бол нарийн төвөгтэй ажил. Мал ер нь шахдас идэхдээ дуртай, тарга хүч ч түргэн авна. Гэтэл... Ийм нэг явдал болжээ. Мах комбинат ойролцоох сангийн аж ахуйгаас шахдсаар тэжээж бордсон тугал бяруу машин машинаар ачиж ирж л дээ. Тарга хүч таарсан боловч хачин араншинтай болсон тэр тугал бярууг машин дээрээс хэвтээгээр нь дамжилж буулгажээ. Юу гэвэл ихэнх нь сохор байжээ. Нядлаад үзсэн чинь цөмийн нь яс хутгаар хэрчиж болохоор зөөлөн байсан ажээ... Тэгтэл тэнд байсан малын эмч: «Шахдас хамаагүй өгснөөс болж эрдэс бодис дутагджээ» гэсэн байна. 

	Учир нь малын өсөлт торнилтод хамгийн хэрэгтэй олон бодис шахдсанд байдаггүй ажээ. Өөр зүйлээр орлуулшгүй ямар нэг бодисоор уг тэжээл дутмаг байвал шингэц муутай байдаг нь тодорхой билээ. Энэ талаар Зөвлөлт оронд мал зохистой тэжээх бордох асуудал эрхэлсэн нэрт мэргэжилтний нэг, хөдөө аж ахуйн ухааны доктор Михаил Иванович Михеев дэлгэрэнгүй ярьж өгсөн юм. 

	Зөвлөлт оронд, ерөөс дэлхий дахинд нэн ховор тэжээлийн нэг гол бодис бол протеин буюу анхдуур юм. Ийм ховор нь эртнээс тодорхой хэр нь манай оронд протеиний хэрэгцээт хэмжээг тодорхойлох ажлыг ойрмогоос эхэлсэн юм. Тийнхүү судалж үзэхэд, жишээлбэл, саалийн үнээ, нас бие гүйцсэн гахайд 10-15 хувиар хэтрүүлэн өгч байжээ. Энэ бол өөр бусад малд өгч болох асар их хэмжээний протеин хэмнэнэ гэсэн үг. 

	Тэгээд ер нь протеиний дутагдлыг ямар аргаар арилгах вэ? Хамгийн зохистой арга бол тэжээлийн хөрөнгө бэлтгэл мөн. 

	Зөвлөлтийн мал аж ахуй жилд 900 мянган тонн тэжээлийн хөрөнгө хүлээн авч байна. Ойрын жилүүдэд 2 сая тонныг хүлээж авна. Тэжээлийн хөрөнгийг дан ганц хүнсний зүйлийг төдийгүй, хүнсний бус зүйлийг, тухайлбал, нефтийг боловсруулж бэлтгэж болдгийг санах хэрэгтэй. Ингэж боловсруулсан нефтийн чанар ч сайжирна. Учир нь хөрөнгө бэлтгэхэд нефтийн чанарыг муутгадаг чухамхүү тэр нүүрс устөрөгчийг нь ашигладаг. 

	Үхрийн тэжээлд их төлөв дутагддаг нэг зүйл бол сав шимийг амьдралын чухал махбодын нэг фосфор билээ. Орчин цагийн газар тариалангийн бордооны гол гурван зүйл бол фосфор, кали, азот билээ. Тэгэхлээр малдаа сайн чанарын тэжээл өгөхийн тулд багсармал тэжээлийг ч фосфороор «бордох», малд фосфорыг сав шимийн бус тусгай нэмэгдэл тэжээл болгож өгөх хэрэгтэй. Ингэхэд ер нь сүү ихтэй үнээний сүү амархан татардгийг та бүхэн мэднэ биз дээ? Сүү нь ширгэсэн үнээг нядлахад яс тун хэврэг болсон байдаг. Энэ бол фосфор, кальци дутагдсанаас тэр. Учир нь энэ хоёр махбод сүүтэй нь ялгаран гардаг ажээ. 

	Малдаа өгсөн килограмм фосфор-кальцийн нэмэгдэл тэжээл болгон нэжгээд килограмм мах болж хувирна. Туршлага, тооцоогоор нотлогдсон энэ арилжаа ашигтай арилжаа шүү.

	Гахайн хоолонд лизин амин хүчил буюу шүвтэр нэмэх нь мөн ашигтай. Килограмм лизин болгоны чинь хариуд гахай хэдэн килограмм өөх мах өгнө! Зөвлөлтийн аж үйлдвэр ч мал аж ахуйд зориулсан шүвтэр үйлдвэрлэдэг болсон нь яамай. 

	Лизин гэдэг маань ер нь юу билээ? Ер нь уураг гэдэг маань амин хүчлүүдээс тогтсон байдаг, нэг үгээр хэлбэл, уургийн молекулын урт залгаас нь эгэл хэсгүүдээс гинж шиг хэлхэлдсэн байдаг гэж та бүхэн мэднэ байх. Амин хүчил нийтдээ нэг их олон биш, ердөө л 24 байдаг. Тэгээд бас амьдралд харилцан адилгүй ач холбогдолтой. Нэгдүгээрт, амьд биеийн амин хүчлийн ихэнх нь өөрсдөө бүрэлдэн бий болно. Амин хүчлийн тоотой цөөхөн нь бие махбодод ингэж бүрэлдэн бий болдоггүй, нэг үгээр хэлэхэд гаднаас бэлэн зэлнээрээ ордог. Амьтны бие махбодын бий болгож чаддаггүй тэр амин хүчлийг орлуулшгүй хүчил гэж нэрлэнэ. Гахайн хувьд орлуулшгүй амин хүчил арав бий. Тэгэхдээ харин ихэнх нь ердийн тэжээлд элбэг байдаг. Лизин, метионин гэдэг хоёрхон нь л ховор хүчил юм. 

	Тэжээлд нь ганцхан килограмм лизин хүчил нэмэхэд амьтны жин олон килограммаар нэмэгддэгийн учир юунд байна? Учир нь амьтны бие махбодод уураг хуралдахад хэд хэдэн амин хүчил шаардагддаг тэдний аль нэг нь дутагдаж гэвэл бусад нь бие махбодод боловсорч шингэдэггүй ажээ. Угсармал барилга барихтай эгээ адил юм. Бусад материал агуулахаар дүүрэн байлаа ч гэсэн ганцхан юм дутчихвал барилгын ажил саатна гэсэн үг шүү дээ. Дутагдсан тэр юмыг олоод ирвэл ажил өрнөж, бусад материал ч тэр дорхноо хэрэглэгдэн алга болно. Яг л энэ гэсэн үг. Тэжээлд нь лизин нэмэхэд тэр мал өөрийн жингээс хавьгүй их бодис боловсруулж шингээж авах чадалтай болдог юм. 

	Түүнээс гадна бас малын тэжээлд витамин хангалттай хэмжээгээр орсон байх ёстой. Юуны өмнө А, D2 витамин чухал шаардагдана. D2 витамин цацрагаар шарсан хөрөнгөнд байдаг ба төл малыг сульдаа өвчнөөс сэргийлэн хамгаалдаг. В витамины төрлийн бусад витамин, өөр бусад нэмэгдэл ч хэрэгтэй. Тэжээлд дутагдалтай байдаг энэ бүх бодис ингэж иж бүрэн бүрдэж гэмээж нь малын тэжээлийн ид шидэт нэмэгдэл, ёстой л «бурхны зоог» бий болно. Энэ хольц аж ахуйн үүднээс туршигдаад нэг их удаагүй байгаа хэр нь ид шидтэй гэж нэрд гараад байгаа билээ. 

	Премикс гэдэг нэр өгсөн энэ хольц ердийн тэжээлд байдаггүй амин хүчлүүд, эрдэс нэмэгдэл, витаминуудаас гадна амьтны бие дэх солилцоонд идэвхтэй нөлөөлдөг бусад бодис агуулна. Нэг тонн ердийн тэжээлд 3-5 килограмм, өөрөөр хэлбэл хагас хувийн хэмжээний премикс ордог боловч үр нөлөө нь асар их юм. Зарим премикс 35 хүртэл төрлийн хольцоос бүрдсэн жортой байдаг. Ийм премиксийг хэрэглэдэг улс орон хэд хэд бий. 

	Хөдөө аж ахуйн ухааны дэд эрдэмтэн А. Девяткин тооцооны «Минск-22» электрон машинаар Ждановын нэрэмжит тусгай сангийн аж ахуйн малдаа өгдөг ердийн тэжээлийн найрлагыг судалж үзээд тугал бяруунд өгөх премиксийн жор боловсруулжээ. Шахдсанд малын бие махбодод шаардлагатай хэд хэдэн бодис байдаггүйг дээр бид ярьсан. Тэгээд ч эрдэмтэн А. Девяткин премиксийн найрлагад хлорт ковальт, хүхрийн хүчилтэй цайр, хүхрийн хүчилтэй манган, хүхрийн хүчилтэй зэс, А, D3, Е, D2 витамин, тэжээлийн грицин гэдэг нян эсэргүүцүүр болон бусад бодис хольсон нь тонн тэжээлд зарим нь хэдэн грамм, арав, зуун грамм ордог хольц болжээ. Ийм хольцтой тэжээл өгсөн тугалын жин хоногт дунджаар 1200-1300 граммаар нэмэгддэг болжээ!

	Ингэж тэжээхээс өмнө амьдын жин нь 260-270 килограмм байсан тугал бяруу тэжээсний дараа 412-417 кило татаж байжээ. Хяналтын хэсгийн тугал бярууны жин дунджаар 380 килограмм байжээ. Хольцтой тэжээлээр тэжээсэн малын мах хяналтын хэсгийнхээс 5-7 хувиар их байв. 

	Энэ туршилтыг 1968-1969 оны өвөл хийжээ. Санамсаргүй тийм үр дүн өгсөн байж болох уу?

	Харин ч санамсаргүй биш байлаа. Тамбов мужийн «Шинэ амьдрал» гэдэг тугал шахах тусгай сангийн аж ахуйд хийсэн туршилт, өөр бусад газрын туршилт сэлт дээрх шиг үр дүн өгчээ. 

	Махны чанарыг сайжруулах талаар хүч хөдөлмөрөө зориулдаг хүмүүс гэвэл энэ дээ. Гэтэл бас та биднийг хоол хүнсээр хангадаг ажил мэргэжилтэй өөр бусад хүн ч өдий төдий бий. 

	 

	 

	 

	МАХНЫ ҮЙЛДВЭР

	Одоо цөмөөрөө ирээдүйн махны үйлдвэрээр орж үзье. Зураг төслийн Гипромясо хүрээлэнгийн гол мэргэжилтний нэг Натан Григорьевич Гурари газарчилна. 1980 оны үеийн махны үйлдвэрийн зураг төсөл зохиох ажлыг удирдан толгойлсон хүн дээ. 

	Ийм урьдчилсан зураг төслийг инженерүүд өөрсдөө угтуул зураг төсөл гэж нэрлэдэг юм. Арван жилийн дотор гэхэд тоо томшгүй нээлт бүтээл бий болж, хүн төрөлхтний мэдлэг боловсрол бараг хоёр дахин нэмэгддэг болжээ. Гэлээ ч гэсэн угтуул зураг төсөл бол учир утгагүй зүйл биш ээ. Ирээдүйг бид бүхэн өнөөдөр хэрхэн төсөөлж байгааг танин мэдэх боломжийг угтуул зураг төсөл олгоно. Энэ зураг төслийн өдий төдий зүйл найман жилийн дараа буюу 1980 оны махны үйлдвэр цогцолсон байхыг бид нүдээр үзэж харна гэсэн үг. Өмнө минь зохион бүтээгчийн дэлгээд эргүүлж байгаа энэ цоморлог зураг төслийг хордуулаад буулгачихсан юм шиг бүтээд босоод ирсэн байна гэсэн үг. Орчин үеийн хамгийн цоо шинэ нээлт, хамгийн шинэ бөгөөд шинжлэх ухаанд ойрын хэдэн жилдээ л хуучирч гээгдэхээргүй санаа бодол энэ зураг төсөлд багтжээ. Зураг төсөлд бас манай өнөөгийн махны зарим үйлдвэрт хэрэглэж байгаа нэн дэвшилт арга ажиллагаа, тодорхой машин, механизм багтжээ. Угтуул зураг төсөл нэг үгээр хэлэхэд ирээдүйн махны үйлдвэрийн нэгэнт цухуйгаад байгаа навч нахиаг нэгтгэсэн цуглуулга болжээ. Энэ бүхнийг тэгээд та бид чухам энэ зураг төслөөс л цөмийг нь ингэж нэгмөсөн олж үзнэ үү гэхээс биш, дэлхийн нэг ч махны үйлдвэрт ороод олж үзэхгүй. Ийм ч болохоор нь ямар байгаа яг энэ чигээрээ хэрэгжин биелэхгүй байлаа ч гэсэн энэ угтуул зураг төсөл мэргэжлийн хүмүүсийн сонирхлыг тун их татаж байгаа юм байна. 

	Ав сайн бүтэж арслан заан унагаад махыг нь эвдэж хуваадаг болсон тэр цагаас гэж ярих юм бол махны үйлдвэр үүсээд хэдэн арван мянган жил өнгөрч байна. Гэтэл харин олон мянган жилийн энэ хугацаанд махны аж үйлдвэрт цоо шинэ хувьсгалт өөрчлөлт гараагүй байгаа нь тун тоогүй. Махны хэрэгцээ эрс ихсэн манай зууны эхнээс л иймэрхүү өөрчлөлт гарчээ. 

	Энэ талаар Н. Г. Гурари ярихдаа:

	— Сүүлийн арваад жилд махны аж үйлдвэрийн хөгжлийн хандлага ямар чиглэлтэй болж ирэв гэвэл үндсэн хоёр чиглэл тодорлоо гэж би хувьдаа хэлэх байна. Нэгдүгээрт, америкийн дамжлага үйлдвэрлэл юм. Малын мах нэг дамжлагаар цуварч, ажилчин бүр тодорхой нэг ажил гүйцэтгэдэг үйлдвэрлэл юм. Хоёрдугаарт, европын үйлдвэрлэл. Үүнд махны үйлдвэрүүд дотроо өдий төдий тасаг цехтэй, тасаг цех бүрийд ажилчин хүн махыг бүрэн эвдэх болон бусад ажлыг эхнээс нь аваад эцэс хүртэл гүйцэтгэнэ. Эхний арга нь механикжуулах боломжтой, хоёр дахь нь механикжуулах бараг боломжгүй арга юм. Эхний аргаар үйлдвэрийн газрын хүчин чадлыг нэмэгдүүлэх боломжтой байдаг бол хоёр дахь нь бүтээгдэхүүний чанарыг сайжруулна. Энэ хоёр хандлагын алийг нь сонгох хэрэгтэй вэ? Бид зураг төсөлдөө дамжлагын системийг сонгож авсан. Гэхдээ энэ бол бидний хувьд махны чанар хамаагүй гэсэн үг хараахан биш л дээ гэв. 

	Махны аж үйлдвэрийн түүхий эд нь жирийн нэг түүхий эд биш, амьтан учраас бүтээгдэхүүний нь чанар олон зүйлээс, өөрөөр хэлбэл малын тарга хүчнээс төдийгүй, бие махбодын нь дотоод байр байдлаас шалтгаална. Жишээлэхэд, мал тайван биш, үргэсэн цочсон үед цусан дахь сүүний хүчил ихэснэ. Тиймээс ч малыг нядлахын өмнө бэлтгэлийн бүхэл бүтэн систем боловсруулжээ. Идсэн, уусан нь боловсорч гүйцсэн байх хэрэгтэй байдаг учраас бүтэн хоног хоосон сойно. Өвчтэй эмгэгтэй байх вий гэж халууныг нь хэмжинэ... 

	Ирээдүйн махны үйлдвэрийн тасаг цехээр явж үзэхийн өмнө Н. Г. Гурари өөр нэг асуудал хөндье гэж байна. Энэ бол манай махны үйлдвэр ямар байх ёстой вэ? гэсэн асуулт юм. 

	— Учир нь махны үйлдвэр хязгааргүй тэлж өргөсөх хандлагатай юм. Дотуур шүүрэлтэт булчирхайн үйлдвэрлэлийг л аваад үзье. Энэ үйлдвэрлэл ихэвчлэн махны үйлдвэрийн барилгатай хамар залгаа байшинд байрлана. Эмээ хийх хуруун шилийг ч гэсэн махны үйлдвэрийн дэргэд хийдэг байх ёстой юу? Шөлний хольц савлах гялгар хүүдийг мөн махны үйлдвэрийнхээ дэргэд бэлтгэх хэрэгтэй юү? Аль эсвэл махны үйлдвэр ердөө л нядалсан малын махыг эвдэж янзлаад махаар бусад төрлийн бүтээгдэхүүн боловсруулдаг үйлдвэрүүдэд шилжүүлж байх ёстой юу? Махны үйлдвэрийн энэ олон салбарыг хаагуур хаагуур нь таслан тусгаарлах хэрэг вэ? Миний бодоход олон янзын нөхцөл байдалтай Зөвлөлт орны хувьд бол олон салбартай махны үйлдвэр, төрөлжсөн хэд хэдэн үйлдвэрээр хүрээлэгдсэн, тэгэхдээ тэднээсээ хол тусгайдаа «цомхон» үйлдвэр хоёрын аль аль нь хэрэгтэй. Тиймээс ч бид аль нэг хандлагыг нь шилж сонгох гэж нэг их махраагүй. Харин үйлдвэрээс гарах бэлэн бүтээгдэхүүний нэр төрлийн хувьд гэвэл өнөөгийн махны үйлдвэрийнтэй л адил байх болно. 

	Бидний баримталсан гол зарчим юу вэ? Бидний баримталсан хамгийн гол, тэргүүн зэргийн зарчим бол үйлдвэрлэлийг дээд зэргээр механикжуулж автоматжуулах замаар хүний хөдөлмөрийг аль болохоор хөнгөвчлөх явдал байв. Махны үйлдвэрийн ажилчин хүний ажиллах нөхцөлийг электроны үйлдвэрийн ажилчин хүний ажиллах нөхцөлтэй аль болохоор адил төстэй болгох гэж бид мэрийв. Тэгээд ч бид хүнд хүчир ихэнх ажлыг, түүний дотор зөөх, тээх бүх ажлыг механикжуулж, агуулахын болон экспедицийн бүх ажиллагааг автоматжуулж чадлаа. Түүнээс гадна үйлдвэрийн хэмжээний болон салбар бүх байр, газрын эмнэлэг-ариун цэврийн байдлыг дээд зэрэгт байлгах, орчин үеийн үйлдвэрийн гоозүйн ололтыг дээд зэргээр ашиглах бүх боломжийг бодолцсон гэв. 

	Заа ингээд Н. Г. Гурари гуай биднийг ирээдүйн махны үйлдвэртээ орж үзнэ үү гэж урилаа. Эхлээд цөмөөрөө тэнгэрт гарч байгаад орой дээрээс нь харъя. 

	Бидний энэ гарч ирээд байгаа газар бол махны энэ үйлдвэрийн хамгийн дээд талын цэг, өөрөөр хэлбэл хөргөгч цехийн нь дээвэр. Бидний дор 7,5 га хэмжээтэй тэг дөрвөлжин талбай бий. Бидний дээвэр дээр нь гараад зогсож байгаа энэ хөргөгч цамхгийн тал талаас хэд хэдэн барилга салбарлажээ. Хамгийн том барилгын нь дээвэр яасан сонин юм бэ? Хэсэг ой шугуй л гэсэн үг. Түүний зөргөөр нь зугаалж яваа хүмүүс бол үдийнхээ хоолны дараагаар үйлдвэрийн ажилчид амарч яваа нь ажээ... 

	Ер нь мод зүлэг тун ихтэй юм. Бүтэн хагас га гаруй талбай эзэлсэн өтгөн ногоон цэцэрлэгийн төв дэх том дөрвөлжин толь шиг юм бол усан сан ажээ. Мах комбинатын гол хаалганы урдтай цэнхэртээд байгаа тэр нэг тал нь шувтан дөрвөлжин чинь бас л усан сан. 

	Бидний чанх өмнө нядлах мал хашдаг дээвэр саравчгүй хашаа байна. Хашаа руу төмөр зам, толь шиг толийсон засмал зам орж ирсэн байгаа биз дээ. Хониноос бусад малыг угаалгад оруулна. Малыг нядлах өдөр халууныг нь хэмжинэ. Халууны нь хэмжээ хэвийн байвал нядалгаанд оруулж, халуунтайг нь малын эмчийн хяналтад эдгэртэл нь байлгах юм уу, аль эсвэл эмчийн зөвшөөрөлтэйгөөр ариун цэврийн тусгай нядалгаанд оруулна. 

	Үйлдвэрийн захиргааны барилга дээр том улаан даавуун дээр: «Ээлжид 120 тонн мах бэлтгэж төлөвлөгөөгөө 120 хувиар биелүүлье!» гэсэн уриа байгаа биз дээ? Ингэхлээр мах комбинат маань ээлжид 100 тонн мах бэлтгэх хүчин чадалтай байх нь ээ... 

	Дээр үед бол нядлах малыг комбинатын дээд давхарт тууж гаргадаг, нядалсан хойноо махны нь хүндийн жинг ашиглаж тээврийн төхөөрөмжийг дээрээс доошоо эргэлдэх болгон хөдөлгөж ажиллуулдаг байлаа. Эрчим хүч дутагдалтай тухайн үедээ оновчтой арга байлаа. Бүр 1970 оноос эхлээд махны ихэнх үйлдвэр «уруу татагч ямаа» элсүүлэхийн оронд нядалсан малынхаа махыг цахилгаан шатаар шууд дээш нь гаргадаг болов. Тэгтэл харин 1980 оны махны үйлдвэрт тийм «уруу татагч ямаа» байх нь зүйтэй болсон юм... Зөвлөлтийн махны үйлдвэрт модон морин тойруулга шиг дүгрэг эргүүлэг байдаг. Мал нэг нэгээрээ цувран өрөөнд орж ирэхэд эргүүлэг эргэж тус тусынхаа суурь машин руу очно... Малыг хамгийн нигүүлсэнгүй, шинжлэх ухааны үндэстэйн зэрэгцээгээр махны чанарыг алдагдуулдаггүй аргаар нядалдаг. 

	Үүнд малыг юуны өмнө ухаан алдуулан муужруулна. Тэгэхдээ гурван аргаар, нэгдүгээрт, толгой руу нь хүчтэй цохих механик аргаар, хоёрдугаарт, амьсгалах агаарт нь нүүрсхүчлийн хий хольж химийн аргаар, гуравдугаарт, хүчтэй гүйдлээр цохих цахилгааны аргаар муужруулж болдог. 1970 онд сүүлчийн аргыг нь ихэвчлэн хэрэглэж байлаа. 

	Энэ аргыг ирээдүйн махны үйлдвэрт ч хэрэглэнэ. 

	Муужирсан малыг хойд хоёр хөлөөс нь дүүжин шатнаас дүүжилж, махыг нь сэвс болгохгүйн тулд хүзүүгээр нь боогоод, гүрээний нь судсыг огтолно. Бүрэн зогсоогүй зүрхний агшилтаар шахагдсан цус зургаагаас-арван минут хэртэй гоожно... Ингээд л цусгүйдэж амьсгал хураасан малын зүрх зогсож, судаснууд нь хоосон болно. Тийнхүү цусгүй болсон махыг та бид дэлгүүрээс худалдаж авдаг. Тийм мах амт шимттэй, муудах нь удаан байдаг. 

	Зэрэглээ гурван шугамаар үхрийн, зэрэглээ дөрвөн шугамаар гахайн мах цуварна. Бүх махыг туузан дамжуулагчаар гуравдугаар давхарт гаргаж, эвдэж янзална. 

	— Манай үйлдвэрийн гол дамжлагыг бусад үйлдвэрийн өдий төдий дамжлагаас юугаараа ялгаатай гэж бодож байна? Бусад үйлдвэрт бол хийж байгаа бүтээгдэхүүн нь улам бүр ихсэн томорно. Жишээлбэл, машины үйлдвэрийн гол дамжлага байна. Будаг ч хүрээгүй жааз төмөр харагдана. Түүн рүү шинэ шинэ эд анги цуван ирсээр түдэлгүй бүхэл бүтэн машин болоод өөрөө яваад өгнө. Цагны үйлдвэрт ч гэсэн дээ, хөндий хоосон гэр төмөр байсан бол гоё сайхан цаг болж хувирна. Манайд бол өөр, бүхэл бүтэн малын мах маань хорогдож багассаар хойд хоёр хөлөөс нь дүүжилсэн хэлхээ яс болж үлдээд, тэр нь ч зохих сав руугаа орж алга болно. 

	Заа ингээд дамжлага шугамынхаа дагуу явж үзэх шив дээ... Эхлээд толгойг нь өвчөөд, огтолно. Огтолсон толгой тусгай дамжлага руу орно. Тархинаас нь, тухайлбал, өнчин тархи гэдэг чухаг зүйлийг нь ялгаж авна. Дараа нь бүх биеийн нь арьсыг хуулна. Энэ ажлыг механикжуулах зохистой арга хараахан олдоогүй байна. Шахсан агаар хэрэглэж болох юм гэсэн санаа төрж байсан боловч практикт нэг их хэрэглэгдээгүй байна. Мах, арьс аль алийг нь агаар доторх нян бохирдуулж мэдэх аюултай гэж сэрэмжлээд л тэр... Манай 1980 оны үйлдвэрт бол арьс хуулах ажлыг бүрэн механикжуулна. Бид чухамхүү шахсан агаарыг, тэгэхдээ сайтар шүүж, озон хий нэмсэн агаарыг ашиглана. 

	Арьс амархан сална. Хэдхэн огтлоход л тусгай саванд унаж, тэндээсээ шууд доод давхарт байдаг арьс шир боловсруулах цех рүү очно. 

	Тийшээ орцгооё. Хамгийн чухал түүхий эдийн нэг болох арьс шир хаачдаг, юу болж хувирдаг нь ч та бидэнд бас сонин. Арьс ширээ мал нядалснаас хагас цагаас хэтрүүлэхгүй, тэр дор нь янзлах хэрэгтэй байдаг. Малын арьс шир хог шороо ихтэй, нян, өт хорхой шигсэн, үс ноос нь ширэлдсэн байдаг. Малыг нядлахын өмнө усанд орууллаа ч гэсэн ялгаагүй. 

	Арьс ширийг эдүгээ яаж янзалдаг вэ? Угааж цэвэрлэсний дараа давсална. Хуурай аргаар ч бай, давсны уусмалд (нойтон аргаар) ч бай давслах ажил 3-4 хоногийн хугацаа шаардана. Арьс ширний үйлдвэр арьс хүлээж аваад юуны өмнө давсыг нь арилгаж цэвэрлэнэ... Харин бид өөрөөр ажиллана. Цэвэрлэсэн арьс ширээ тусгай уусмалтай том саванд хийгээд арьс ширний үйлдвэрт шууд илгээнэ. Ингэснээр завсар хоорондын илүү их ажил, цаг хугацааг хэмнэж, хөдөлмөрийн бүтээмж ихэснэ. 

	1980 он гэхэд хуванцар маш их дэлгэрсэн байх учир арьс шир өнөөгийнх шигээ өргөн хэрэгцээт ховор түүхий эд байхаа болино. Тиймээс ч бид гахайн арьс мэтийн хоол хүнсний үнэт зүйлийг махтай нь үлдээдэг болно. Тэгэхлээр гахайн махыг ч жаахан өөрөөр янзалж боловсруулдаг болно. Эхлээд хуйхалж хусан, улмаар шарж хайруулна. Энэ бүх ажил үндсэндээ механикжсан байна. Капрон зүлгүүрээр зүлгэж, халуун хүйтэн усаар угаасан гахайн мах цэвцийсэн шар юм болно. 

	Өөр нэг дамжлагаар орж ирсэн гэдэс дотрыг янзална. Гахайн арьсыг «хуурай» аргаар — язарсан, цус нөж болсныг нь арилгах, «нойтон» аргаар — цэвэр усаар угаах ажил хийнэ. 

	1980 оны үйлдвэрт махыг өрөөлдөлгүй, шууд хэсэглэн эвддэг болно. 

	Зарим мэргэжилтэн шууд хэсэглэж эвдэж болохгүй гэдэг. Махыг наанадаж нэг-хоёр, цаанадаж гурав, дөрөв хоног бүтнээр нь байлгаж «болгох» хэрэгтэй, тэгвэл хатаж сэврэн өнгөн хөрс сууж, дотоодод нь нарийн урвал болдог гэлцдэг. Ингэж хэд хоног байлгалгүй шууд эвдэж хэсэглээд дэлгүүрт гаргах юм бол чанаад чанаад зөөлөрнө гэж байдаггүй яасан хатуу, «хаймар» шиг амт шимтгүй мах вэ? гэж худалдан авагчид голно гэлцдэг. 

	— Тэр ч яриангүй тийм. Нядалсан малын маханд задрах урвал болж, сүүний, фосфорын болон бусад хүчил, эсгэг ялгарна. Энэ бүхэн нь махыг амт шимттэй, зөөлөн сайхан болгодог зүйлс. Тэгээд ийм урвал хэсэг хэсэг маханд явагддаггүй, заавал бүтнээрээ маханд явагддаг хэрэг үү? Ялгаагүй л байх ёстой. Тэгээд ч бид махыг дураараа хэсэглэж утах, давслах, дорхон нь худалдах мах гэж дугаарлана. 

	Ингэж хэсэглэн дугаарласан махаа тусгай саванд хийж хөргөгч өрөөнд хадгална. Тийнхүү дугаар бүрийн маханд зохицсон халуун, хүйтэн, цаг хугацаанд боловсрох урвал явагдана.

	Хөлдүү махыг хадгалах, тээвэрлэхэд тохиромжтой байдаг боловч гэссэн хойноо харин шүүс нь гоожиж хэмжээ нь хорогддогоос гадна амтлаг бодисынхоо багагүйг алдана. Иймээс ч хэрэглэгчид хөлдөөсөн биш хөргөсөн маханд илүү дуртай байдаг. Дашрамд хэлэхэд ихэнх хүн хөргөсөн махыг «нойтон» мах гэж буруу нэрлэдэг. Тэгээд ч махны үйлдвэр хөлдүү махыг багасгаж, хөргөсөн махыг улам ихээр гаргадаг болж байгаа юм. 

	Уушги, зүрх зэрэг дотоод эрхтэн хоёрдугаар давхарт гарч, хэд хэдэн ажиллагаа гүйцэтгэдэг агрегат суурь машинд орж боловсордог байх болно... 

	Гахайн мах гэж баахан ярьчихлаа. Үүнээс өмнө үзэж явсан үхрийнхээ дамжлага руу эргэж очъё. Ширнээс нь салгах махыг минутад 200 орчим хэлбэлзэлтэйгээр доргиодог энэ хэсэг дээр ирээд өөр дамжлага руу явчихсан. Махыг ингэж доргион чичрүүлдэг нь ширнээс нь салгах ажлыг механикжуулах дэвшилт санааны нэг байгаа юм. Манай ирээдүйн үйлдвэрийн дамжлага дээр шахсан агаараар салгах, ингэж доргиох хоёр аргын аль алийг нь хэрэглэнэ. 

	Цаашилбал гэдэс дотор янзлах хэсэг байна. Үхрийн гэдэс дотрыг тусгай ширээн дээр янзална. Энэ бол өнөөгийн хувьд хамгийн хэцүү ажил. Дамжлагаар цуварч ирсэн үхрийн гэдсийг хагалдаг нэг хүн ширээний дэргэд зогсож байдаг. Тэгтэл гэдэс дотор өөр дээр нь буугаад ирнэ гэсэн үг. Ширээг нь эргэлддэг болгосноор ажил нэлээд хөнгөрөх боловч бүрэн механикжуулчихна гэж хэлэхэд хэцүү. Эргэдэг ширээн дээр бол гэдэс дотор унаад ирмэгц ширээ өөрөө эргэж ялгагч, эмч нарт дөхүүлж өгнө. Энэ бол махны дамжлагын мал эмнэлэг-ариун цэврийн гурав дахь харуул гэсэн үг. Эмч нар үхрийн толгой, гэдэс дотор, махыг энд шалгаж үздэг, тэгэхдээ үхэр болгоныхыг ингэж үздэг шалгадаг байх юм. Өвчтэй малын махыг цааш явуулахгүй гэж тэр. 

	Дараа нь махыг дахин угаана. Тэгээд л шулна. Дадамгай шулдаг хүн хутгаар хэдхэн сийчээд л хамаг махыг нь яснаас салгана. Цээжин талаас нь, өөрөөр хэлбэл дүүжлээстэй махны дороос нь эхэлж бөөхөн ч мах үлдээлгүй бүгдийг нь шулна. Хоосон болж үлдсэн хэлхээ яс нь яс боловсруулах тасаг руу орно. 

	Ингээд л хэсэглэж дугаарласан мах тусгай саванд орно. Нэгийг нь нөгөөгөөс нь ялгахын аргагүй ижилхэн хэсэг хэсэг мах бол бүхэл бүтэн байсантайгаа огт адилгүй. Бусад салбарын үйлдвэрт адилхан бүтээгдэхүүнийг яадаг билээ яг л тэгж хандаж болно гэсэн үг. Бидний дээр ярьсан гахайн мах шиг боловсорч гүйцээхээр хөргөгчид ч хийж болно. 

	Одоо хоёрдугаар давхар луу бууцгаая. Энэ давхарт ангилсан бүтээгдэхүүн боловсруулдаг тасаг цех байх юм. Зарим нэгээр нь орж үзье. Энэ бол гэдэсний цех. 1980 онд хонины өлөн гэдсийг л ашиглана. Хонины өлөн гэдэс зайдасны аятайхан олгой болно. Түүнээс гадна хонины өлөн гэдсээр хөгжмийн сайн утас хийдэг. Бусад малын гэдэс тэр чигээрээ тэжээлийн нунтаг бэлтгэхэд зориулагдана. 

	Дашрамд хэлэхэд зөвлөлтийн ирээдүйн махны үйлдвэр зайдсыг хиймэл олгойд хийдэг болно. Тэгэхдээ өнөөгийнх шиг чанасны дараа юм уу, чанахын өмнө хуулж хаядаг, идэж болдоггүй, зузаан барвагар целлофан биш, белкозин гэдэг уурагт бодисоор хиам, зайдасны олгой хийдэг болно. Энэ бол жирийн нэг гарал үүсэлтэй бодис. Үүнд үхрийн махны зарим хэсгийг тусгай аргаар боловсруулж нэг төрлийн зуурмаг болгоно. Ийм зуурмагаар утас, хальс, түүгээр барахгүй хөл бөмбөгийн гэр хийж болно. Тийнхүү бид зайдас цутгах нимгэн, хөнгөн, сунамхай хальс гаргаж авна. Зайдсыг идэхийн өмнө уг хальсыг хуулж хаях шаардлагагүйгээр барахгүй, хуулж хаяхын хэрэггүй. Яагаад тэр вэ? гэвэл тэр хальс их амттай байх болно. 

	Ер нь бид ийм аргаар гарал үүслээрээ бол жинхэнэ малын, боловсруулалтаараа бол хиймэл сайхан арьс шир бэлтгэж гутал хийдэг ч болж болох билээ. Зузаан өсгий, зулаг түрийний нимгэн шир аль алийг ингэж хийж болно. Иймэрхүү аргаар модоор ч зузаан модон ширхэгт хавтан, сонины нимгэн цагаан цаас хийж байгаа юм. 

	Энэ давхрын хоёр дахь цех нь өөх тосны цех. Энд усан шахуургат тоног төхөөрөмж ажиллана. Буталж нунтагласан ясыг усны хүчээр бүлэхэд тос гарна. Дээд зэргийн чухаг сайхан тос гарна гээч! Усан дээр хөвсөн тосыг хаман авч цистернд юүлнэ. Энэ цехэд бас өөр бусад төрлийн тосыг, тэгэхдээ ясны тос гаргадаг шиг ийм нарийн бус аргаар гаргаж авна. 

	Доод давхар луу буухын хэрэг ер нь байна уу даа? Тэнд бүх ажиллагааг нь өвч автоматжуулсан агуулах, экспедицийн алба байрладаг юм. Бэлэн болсон бүтээгдэхүүн авахаар лут том машин-хөргүүр, вагон-хөргүүр ирнэ. Тэгээд л махны үйлдвэрийн бүтээгдэхүүнийг дэлгүүр, гуанз, зоогийн газар хүргэж өгнө. 

	Одоо ингээд гарцгаая. Дотуур нь явж үзсэн энэ барилгаа гадна талаас нь харъя. 

	Н. Г. Гурари дахин над хандаж:

	— Дөрөв биш, зургаан давхар барилга байгаа биз дээ? Албан өрөө тасалгаа байдаг бас хоёр давхар бий. Нэг ч өндөр биш, ердөө хоёр хоёр метр тэр хоёр давхар үндсэн гурван давхрынхаа завсар байдаг юм. Тэгэхдээ харин барилгын доторх бүх машин, тоног төхөөрөмжийн үйлчилгээг хэчнээн амар болгосон гэж бодно вэ! Учир нь цахилгааны бүх шугам, уурын хоолой, халуун хүйтэн ус, шахсан агаарын хоолой цөмөөрөө тэр хоёр давхарт бий гэж ярилаа. 

	Бид хиамны цехээр орсонгүй. Саяхны бидний ороод гардаг цех шиг том, дотроо хуушуур, банш хийдэг гурилан бүтээгдэхүүний, элэг, уушги, зүрхэн хиам, нухаш, хайрсан гахайн махны, карбонат, чанасан гахайн махны, хэл, тархи, бөөр лаазалдаг гэх мэтчилэн өдий төдий тасагтай ажээ. Энэ олон нэр төрлийн бүтээгдэхүүнийг тэгээд малын мах, яс, цус гурваар л хийдэг юм байна. 

	Зохион бүтээгч маань цоморлогийнхоо сүүлчийн хуудсыг эргүүллээ. 1980 оны махны үйлдвэрээр орж үзсэн бидний сэтгэл тун ч дүүрэн, тааламжтай байна. 

	 

	 

	 

	«ЦУС ГЭГЧ ОНЦГОЙ НЭГЭН ШҮҮС»

	Энэ гарчгийг Хётегийн «Фауст» гэдэг эмгэнэлт зохиолоос эш татсан юм. Мефистофель эмгэнэлт зохиолынхоо гол баатартай байгуулсан гэрээнийхээ дүнг энэ үгээр гаргажээ. Мефистофель тэгэхдээ нэг их нарийн ухаан зарсан хэрэг биш. Тэр үеийн эмч нар нь цус бол амьд бие махбодын чухал нэгэн «шүүс» юм гэдэг байсныг л дуулсан хэрэг. Тэгвэл бидний мэдэхээр цус гэдэг чухам юу юм бэ?

	Энэ асуултад бодисз үйч бол:

	— Цус гэдэг үү, уснаас ялимгүй хүнд, өөрөөр хэлбэл 1,05-1,06 гр хувийн жинтэй шингэн. Тэгэхдээ харин их төлөв уснаас тав дахин аглуун зүйл. Энэ бол арай илүү судлагдсаны хувьд хүний цусны тухайд ярьж байгаа юм шүү гэж хариулна. 

	Шим бодис судлаач бол:

	— Цусны найрлагыг тодорхойлохын тулд түүнийг ердийн эргүүлэг дээр эргүүлж бүрэлдэхүүнээр нь задлах хэрэгтэй. Тийнхүү хүчтэй эргүүлэхэд цус бүрэлдүүлдэг бодисууд хүнд хөнгөнөөрөө задарч ялгарна. Хуруу шилний ёроолд тунаж үлддэг 44 хувь орчим зүйл бол эритроцит буюу цусны улаан бөөм, дээд талын нь нимгэн давхарга бол лейкоцит буюу цагаан бөөм, түүний дээд талынх нь тромбоцит буюу цусны ялтас юм. Цагаан бөөм цусны ялтас хоёул нийлээд цусны нэг хүрэхтэй үгүйтэй хувь болно. Үлдсэн 55 хувь болох өнгөгүй шингэн бол сийвэн ба түүнд уураг, өөх тос, нүүрс ус, давс зэрэг зэгсэн олон бодис ууссан байдаг гэж хариулна. 

	Бичил бие судлаач бол:

	— Шоо миллиметр цусанд 5 сая орчим улаан бөөм байдаг. Улаан бөөм гэдэг нь 8 микрон орчим голчтой, 2 микрон зузаан цойцон дугариг хэлбэртэй зүйл. Улаан бөөм уян хатан чанартай нугарч, мушгиралдаж чаддаг учир өөрөөсөө жижиг нүх сүвээр орж гарна. Шоо миллиметр цусанд бас 7000 орчим цагаан бөөм байдаг. Цагаан бөөм таван төрөлд хуваагдана. Шаахай хорхойтой нэлээд төстэй, нэг эстэй, цөмтэй, хуурмаг хөлөөрөө хөдөлнө. Цусны цагаан бөөм 200 микрон хүртэл хэмжээтэй байдаг учраас улаан бөөмөөс хавьгүй том юм. Шоо миллиметр цусанд хавьгүй олон тооны, өөрөөр хэлбэл 300 000 ширхэг хүртэл ялтас байдаг боловч хэмжээ дамжаагаар тун жижиг, ердөө 3 микрон хэртэй учир нийтдээ нэг их орон зай эзэлдэггүй гэж тайлбарлана. 

	Бие судлаач хажуугаас нь:

	— Цус бол бие махбодын дотоод дахь бараг тээврийн бүх үүргийг гүйцэтгэдэг. Эд эсэд хэрэгтэй тэжээлийн бодис хүргэх, эд эсийн ялгасан шаар, илүүдэд хаягдлыг эргэж зөөх гол үүргийг сийвэн гүйцэтгэнэ. Тэгэхдээ олон салаа судсаар дамжин хоол боловсруулах эрхтний, тэр дундаа нарийн гэдэсний чацархайг угааж, шим тэжээлийн бодис хуримтлуулна. Шаар болсон зүйлсийг гол төлөв бөөрөөр дамжуулан зайлуулна. Улаан бөөм бол уушгинаас авсан хүчилтөрөгчөө эд эсэд хүргэх үүрэг гүйцэтгэнэ. Эд эсээс ялгарсан нүүрсхүчлийн хийг эргүүлж уушги руу авчирдаг... гэнэ дээ. 

	Гол мэргэжил нь чухамхүү цус болох бус судлалын эмч хүн бол цусыг бүрдүүлдэг бодисууд бие махбодын аль ямар газраас үүсэн бий болдог талаар ярина. Үүнд улаан бөөм нь улаан чөмгөнд үүсдэг ба өвчүү, сээр нуруу, тэрчлэн чөмгийн булуунд улаан чөмөг их байдаг. Цусны цагаан бөөм нь тунгалгийн зангилгаа, дэлүү, ясны химд, цусны ялтас нь мөн ясны химд энд үүсдэг. 

	Цусны улаан бөөм гурван сар хэртэй, цагаан бөөм нь хоёр долоо хоног хэртэй амьдарна. 

	Цусны үүргийн талаар нарийн ярих юм бол бодис зүйчийн хэлснээр тээврийн үүрэг гүйцэтгэдгээс гадна бие махбодыг элдэв нян халдахаас хамгаална. Цагаан бөөм чухам л ийм үүрэг гүйцэтгэнэ. Түүнээс гадна цусаар өөх тос, тэрчлэн төрөл бүрийн эрхтэн, булчирхайн үйл ажиллагааг зохицуулдаг ферментүүд гүйнэ. Бие махбодын халуун хүйтний тохироо ч цусны оролцоотойгоор зохицно. Энэ мэтчилэн цусны үүрэг олон янз юм. 

	Бидний энэ төсөөлөн дэлгэрүүлж байгаа яриа хөөрөөнд зураг төслийн Гипромясо хүрээлэнгийн гол ажилтны нэг Юлиан Лазаревич Кроль бас оролцов:

	— Та нөхдийн энэ яриад байгаа чинь хүний цус шүү дээ. Тэгэхлээр би үхрийн цусны талаар ярья гэж бодож байна. Үхрийн цус бол зарим төрлийн хиаманд жаахан ордгоос биш хүнсний үүднээс бараг хэрэглэгддэггүй. Тийм атлаа хэд хэдэн төрлийн цус орлуулагч үйлдвэрлэхэд чухал түүхий эд болж өгдөг юм. Тэгэхлээр би та бүхэнд том тусгай цехэд цус орлуулагчийг хэрхэн яаж үйлдвэрлэдэг талаар ярьж өгье. Ийм цех их төлөв мах комбинатын хажууд юм уу, эсвэл бүр комбинатын барилгын хоёр-гуравдугаар давхартай битүү нарийхан гудмаар холбогдсон байдаг юм. 

	Цуснаас гаргаж авдаг цөөнгүй эмийг хэрхэн яаж хийж бэлтгэдэг тухай тэр болгон ярихаа больё. Тэдгээрийн зарим нэг нь гэвэл бие махбодыг олон өвчнөөс өөрийгөө хамгаалан тэмцэх хүч чадал оруулдаг гамма-глобулин, түлэгдсэн бие дээр наахад түргэн эдгээдэг ширхэглүүр хальс, мөн шарх дээр наахад цус тогтоож биетэй наалдаж эдгэрдэг тусгай наалтуур байдаг. Бас янз бүрийн тохиолдолд цус орлуулдаг олон янзын шингэн бий. Жишээлбэл, цус багадахад улаан бөөм ихтэй шингэн, цус алдахад дан ганц цусны ялтас хэрэглэх нь зүйтэй. Рентген туяанд хэт цохигдсон хүнд дан ганц цагаан бөөмтэй шахам тусгай шингэнийг цусанд нь хийнэ. Учир нь цацраг туяанаас цагаан бөөм л аварна. Энэ бүх эмийг XX зууны хоёрдугаар хагаст хийдэг болсныг хэлэх хэрэгтэй. Эдгээр ийлдэс олон зуун мянган, олон зуун сая хүний амь насыг үхлийн аюулаас аварсан байж мэднэ... 

	Цусны тухай асуудал энх амгалан цагийг бодвол дайн байлдааны үед бүр ч хурцаар тавигдаж байсан нь мэдээж. Тэгэхдээ л эдүгээ ч гэсэн цэвэр цус, цусаар хийсэн эм эмч нарын хувьд хамгийн чухал зүйл байсан хэвээр байна. Гэмтсэн бэртсэн, түлэгдсэн, мэс засал хийлгэх болсон, жир нэг өвчилсөн өдий төдий хүнд цэвэр цус, цусаар хийсэн эмээс хэрэгтэй зүйл үгүй билээ. 

	Үхрийн цусаар БК-8, Л-103 гэдэг цус орлуулагч хийдэг тусгай цех байдаг. Уг ажил түүхий эд бэлтгэх, өөрөөр хэлбэл цусыг мах комбинатын дамжлага дээр юүлж авахаас эхэлнэ. Цус орлуулагч бэлтгэхэд хэрэглэх цусыг маш цэврээр нь, зохих хэмжээний хуруу шил гүрээний судас руу шургуулж юүлж авдаг ёстой. Тэгээд шилтэй цусаа «гудмаар» тусгай байранд аваачна. 

	Хоёр дахь ажиллагаа нь гэвэл цусаа хөргөнө. Хөргөхөд доороо өтгөн, дээрээ өнгө гэрэлтсэн шингэн ийлдэс болж тунана. Тэр хоёрыг нь ялган авч боловсруулна. Ийлдсээр нь цус орлуулагч БК-8, өтгөнөөр нь Л-103 бэлтгэнэ. 

	Ийлдсээ давсны хүчлийн сулхан уусмалаар шингэрүүлээд 5 хоног байлгана. Тэгэхэд уургийн урт молекул хүчлийн нөлөөгөөр нэлээд богинохон болж хуваагдана. Энэ уургийг нь ялган авч, дахин уусмалд хийнэ. Түүн дээрээ давс, глюкоз нэмээд шүүнэ. Тэгээд л шил саванд юүлэхэд хув шиг шар өнгөтэй тунгалаг шингэн бодис, өөрөөр хэлбэл цус орлуулагч БК-8 бэлэн болно. Шилний нь бөөр дээр серийн дугаар, бэлтгэсэн он сар өдрийг нь заасан пайз наагаад л гүйцэх нь тэр. 

	Энэ шингэнийг хэзээ ямар үед хэрэглэдгийг тоочиж барахын аргагүй. Төрөл бүрийн гэмтэл, шарх анагаахад ч, мэс засал хийхэд, түлэгдсэн хүнд хэрэгтэй. Үүнд үйлчилгээ нөлөө нь хүний цусны ийлдэснээс бараг ялгаагүй. Ямар ч гэм хоргүй энэ шингэнийг хүний биед цус хураагч судсаар нь нэг удаад 2 литрийг ч хийж болно. Шингэнийг бүтэн жил хадгалахад үнэт чухаг чанараа алддаггүй. 

	Цусыг хөргөхөд тунаж үлдээд байсан өтгөнийхөө хэрхэн юу болдгийг авч үзье. Түүн дээр давсны чанга хүчил нэмнэ. Тэгэхэд уураг нь жирийн уураг болтлоо төдийгүй амин хүчил, өөрөөр хэлбэл уургийн урт гинж үүсгэдэг эгэл хэсэг болтлоо, амьд бодисын хувилахуй ухаанчдын ярьдгаар лав задарна. Уг уусмалаа ион солилцооны цуваан дундуур өнгөрүүлнэ. Тийнхүү цуваагаар дамжиж өнгөрсөн уусмал хэвийн байдалд ордог учир саармагжсан уусмалдаа глюкоз нэмж шүүгээд туншил юм уу зүгээр шил саванд хийнэ. Өвөрмөц маягийн үнэртэй, хүрэн өнгийн тунгалаг шингэнийхээ саван дээр эрдэмтдийн өгсөн Л-103 гэдэг нэр ус бүхий пайз наана. 

	Л-103 ямар үед хэрэг болдгийг тоочиж баршгүй. Үүнийг харин түүний өөрийн нь найрлага уурагт байдаг бүх амин хүчил аяндаа хэлээд өгч мэднэ. Хүний бие махбодод Л-103 ормогц амин хүчил нь нэг ёсны барилгын материал болж өгнө. Тэгэхлээр Л-103 цус орлуулагчийг гэдсээр дамжихгүй уургийн тэжээлд хэрэглэх нь илүү тохиромжтой. 

	Түүнээс гадна дээр ярьсан хоёр шингэнийг бас нунтгаар бэлтгэж болно. 

	Бие махбодын цорын ганц шингэн эд эс саяхан болтол аж ахуйд ямар ч хэрэг болдоггүй байлаа. Тэгвэл өнөөдөр хэрэглэгдэж байна. Үйлдвэрийн сайхан барилгын тусгай цехэд үхрийн цус ингэж ид шид олж эм тан болон хувирна. 

	 

	 

	 

	БИЕ МАХБОДЫН БУСАД ҮНЭТ ШҮҮС

	Шекспирийн нэг зохиолд гардаг ид шидийн аймаар үзэгдлийг санаж байна уу? Макбетийг гурван шулам хүлээх зуураа «ямааны цөс», «буруу номтын элэг», «нохой бичний цус» зэрэг есөн шидийн юм хольж хор буцалгаж байдаг шүү дээ. Тийнхүү том тогоо дүүрэн чанаж байсан амьтны гэдэс дотор нь хэдхэн зууны дараа аж үйлдвэрийн бүхэл бүтэн салбарын чухал түүхий эд болох юм гэж Шекспирийн тэр гурван шулам тухайн үедээ яахан тааж мэдэх билээ. Энэ бол дотоод шүүрлийн булчирхайн бэлдмэлийн үйлдвэрийн талаар яригдаж байна. 

	Амьтны биед дотоод шүүрлийн булчирхай, өөрөөр хэлбэл гадагш гарсан суваг судасгүй боловч боловсруулсан бодис сэлт нь цус, шар ус, чөмгөнд шууд орж шингэдэг эрхтэн хэд хэд бий. Урьд шүүс гэж нэрлэдэг байсан тэдгээр бодис нь цусанд тун ялихгүй хэмжээгээр шингэдэг боловч бие махбодод шийдвэрлэх нөлөө үзүүлнэ. Үүнд дотоод харилцаа холбоог бараг бүгдийг нь зохицуулж, бие ажиллагааны янз бүрийн үйл явцыг удирдан зална. Амьтны гавлын «турк эмээл» гэдэг хэсэгт, уураг тархитай нэг дор байдаг өнчин тархи, бамбай булчирхай, түүний орчмын их төлөв мөгөөрсөн хоолойд наалдаатай байдаг булчирхайнууд, хаана байдгийг нь та бүхний лав мэдэх нойр, бөөрний дээд булчирхай, бэлгийн булчирхай эдгээр нь дотоод шүүрлийн булчирхайд багтана. Эдгээрээс гадна ферментийн түүхий эдийн зарим төрөл, тухайлбал ходоод, тэр дундаа тугал, хурганы ходоод, үхрийн гэдэс ходоодны салст бүрхүүл, нойр, үүнээс гадна бас хамгийн чухал түүхий эд болох цөс, нугас, цусыг дотоод шүүрлийн булчирхайн бэлдмэлийн үйлдвэрт хэрэглэнэ. Эдгээрээр янз янзын өнгөтэй туншил, гурил шиг нарийн ширхэгтэй нунтаг, яг адил хэмжээний үрэл хийнэ. Эдгээр бодис бол хүнийг элдэв өвчин эмгэгээс эдгээн анагааж, урт удаан наслуулдаг эм тан билээ. 

	Та бидний хувьд бол өвдөж зовсон үедээ тааралддаг, эмийн мэргэжилтэн, эмч, сувилагч нарын хувьд бол өдөр болгон тааралдаж байдаг эмийн нэр усны ертөнцөөр ороод гаръя. 

	Өнчин тархиар бэлддэг зүйлс тэр болгон бүрэн тавигдаагүй жижиг үзэсгэлэн байна гэж бод. Эхлээд энэ нэг цагаан нунтагтай аяга байна. Адиурекрин гэсэн нэр бичээстэй байна уу. Жирийн шижин өвчтэй хүн хамрын тамхи шиг татдаг эм. 

	Туншилтай өнгөгүй шингэн бол питуитрин буюу өнчин тархины даавар. Удааширсан төрөлтийг түргэсгэдэг тариа. Бас даралт багадсан, гэдэс түгжирсэн, зүрхний ажиллагаа сульдах болон бусад өвчтэй хүнд тарина. Тун их хэрэгтэй эм байгаа биз дээ?

	Бас нэг тунгалаг шингэнтэй туншил байна. Маммофизин гэдэг энэ тариаг эмч нар нярайлах үед дүлж чадахгүй буй үе, савны ширхэгт энгэрээс цус шүүрэхэд хэрэглэнэ. Цаашилбал андрено тархи-тропын даавар АКТГ гэдэг ерөнхий нэг нэртэй нунтаг, шингэн хоёр янз эм байна. Энэ эмийг хоёр янзаар хийх ба зүрхний хэрэх, олон үеийн хэрэх, мөгөөрсөн хоолойн багтраа болон арьс өнгө, нүдний зарим өвчин эмчлэхэд хэрэглэнэ. 

	Генадотропин гэдэг энэ нунтаг бол үргүй болох өвчнөөс анагаана. Адипозин бол өөх тосны солилцоог сэргээнэ. 

	Вазопрессин бол цусны даралт нэмэгдүүлж, шээс их хүрэхийг багасгана... Окситоцин нь цулгуй булчингийн чадлыг нэмэгдүүлнэ... 

	Энэ бүх эм тариаг үхэрт хоёр грамм хүрэхгүй, хонинд хагас грамм орчим, гахайд ердөө граммын дөрөвний нэг орчим байдаг ягаан өнгийн гонзгойвтор амьд нэхсээс гаргаж авна. Дээр нэр дурдсан арав арай хүрэхгүй эм тариаг Зөвлөлтийн үйлдвэр боловсруулан бэлдэж, эмч нар маань хэрэглэдэг юм. Гэтэл өнчин тархи өөрөө дөчөөд даавар ялган гаргадаг нь бие махбодын өсөлт, нүүрс-устөрөгчийн болон өөх тосны солилцоо, бэлгийн булчирхай, бамбай булчирхай, бөөрний, ходоодны, сүүний болон бусад олон булчирхайн ажиллагаа, бие махбодын хувьсах үйлдлийг удирдан жолооддог гэж эрдэмтэд нотолдог. Ер нь ч өнчин тархинаас бэлддэг эмийн нэр ус улам олширно гэж хэлэх бүрэн үндэстэй юм. Бидний мэдлэг дээшлэхийн хэрээр, эмийн мэргэжилтнүүдийн аливаа бодис ялгаж авах чадвар, эмч нарын эмчлэх авьяас сайжрахын хэрээр олширно. 

	Газар судлалын ухаанд холимог төмөрлөгийн хүдэр гэдэг нэр томьёо байдаг. Гурав юм уу, тав, түүгээр барахгүй арван ашигтай төмөрлөг агуулсан хүдрийг ингэж нэрлэнэ. Түүн шиг өнчин тархи бол «холимог эм» агуулсан түүхий эд юм гэж хэлмээр санагдаж байна. 

	Ходоодны булчирхай буюу нойрноос арай цөөн эм бэлддэгийн дотроос хамгийн гол нь шижин өвчнийг зүгээр болгодог инсулин юм. Бөөрний булчирхай бол олон төрлийн өвчинтэй тэмцэхэд тус болдог адреналин гэдэг эмийн, элэг бол цус багадах порт өвчтэй хүнд тус болдог хэд хэдэн эмийн эх сурвалж... Элдэв янзын нэр устай эм, өвчний аль алины нь тоочиж тэртэй тэргүй барахгүйгээс хойш ингэсхийгээд зогсъё. Эм ямар ач тустай нь ч, XX зууны хоёрдугаар хагасаас аж үйлдвэрт дотоод шүүрлийн булчирхай-ферментийн гэдэг өвөрмөц шинэ салбар бий болсон шалтгаан ч ойлгомжтой боллоо. 

	«Ямааны цөс», бусад тэжээвэр амьтны элэг, цусыг «хор, буртаг» гэж үзэхээ нэлээд дээр үеэс больжээ. Олон арван жилийн өмнөөс зарим эмийг бэлдэж хэрэглэдэг болжээ. Дэлхий дахинд нэн нэрд гарсан нь гэвэл чухамхүү ходоодны булчирхайн бэлдмэл — инсулин байв. Энэ бэлдмэл бий болсноос хойш хэдэн арван сая хүн эдгэрч тэнхэрчээ. Тэгэхдээ харин тэр үеэс эхлээд тун саяхан болтол дотоод шүүрлийн булчирхайн бэлдмэлийг их төлөв лабораторийн тоног төхөөрөмжөөр ялихгүй хэмжээгээр бэлддэг байснаа XX зууны жараад оноос л үйлдвэрийн бүхэл бүтэн тасаг цех байгуулдаг болжээ. 

	Та бидний танил болсон Ю. Л. Кролийн удирдлагаар гол төлөв томоохон мах комбинатын дэргэд дотоод шүүрлийн булчирхайн бэлдмэлийн үйлдвэр, цехийн шил, хөнгөн цагаан болсон сайхан байшин барилга цаасан дээр сүндэрлэн босож байна. Энэ хүний ярих нь:

	— Олон аж үйлдвэрт өргөн нэвтэрч байгаа бүхнээс хүчит хувилах ухаан маань бидэнд даанч тус болж чадахгүй байна. Дотоод шүүрлийн булчирхайн бэлдмэлийг үйлдвэрийн аргаар бий болгож сураагүй байна. Үүний шалтгаан нь эдгээр бэлдмэлд үндсэн молекулаас нь гадна өөр бусад хольц байдаг, тэдгээр нь өвчтөний хувьд ч учир холбогдолтойд байж магадгүй билээ. Чухамхүү тэдгээр хольц л ямар нэг тохиолдолд маш их үүрэг гүйцэтгэдэг байж ч мэднэ. Ер нь ямар ч байлаа гэсэн дотоод шүүрлийн булчирхайн бэлдмэл хэчнээн ч их байсан илүүдэхгүй хэрэгтэй, гэтэл тэдгээрийг жинхэнэ зүйлээс нь л гаргаж авна уу, гэхээс биш өөр юунаас ч гаргаж авахын аргагүй. 

	Мах боловсруулдаг үйлдвэрийн «дотоод шүүрлийн булчирхайн салбар» юугаараа онцлог бэ? Юуны өмнө хэрэглэдэг түүхий эдийнхээ хувьд онцлог юм. Өнчин тархийг л аваад үзье. Малыг нядлаад 40 минутын дотор өнчин тархийг нь 20 градус хүртэл хүйтэнд хөлдөөнө. Гэтэл шошийн чинээхэн энэ булчирхай маань зэгсэн далд байрласан байдаг. Түүнээс гадна малыг нядалсан даруйдаа тархийг нь тэр болгон хага цохимооргүй санагддаг. Зарим үндэстэн ястан, жишээлбэл, хонины толгойг бүтнээр нь авч үндэсний хоол хийдэг. Ийм болохоор өнчин тархийг нь тусгай суурь машинаар ухаж авна. Үүнд толгойн булчин, ясыг 20-30 миллиметр голч бүхий нүхтэй хөндий өрмөөр өрөмдөхөд үнэт булчирхай маань дотор нь орж, тэндээсээ давс-мөсний холимог дүүргэсэн устай онгоцон дотор тавьсан зэвэрдэггүй ган таваг руу унана. Ингэхдээ ариун цэврийн хяналтын бүх шаардлагыг бүрэн хангана.

	Өнчин тархины бэлдмэлийг лабораторийн аргаар хийдэг байх үед тоо ширхэг хамаагүй, наана хаяхад ганцхан өнчин тархи ч байсан болдог байлаа. Одоо бол лабораторийн биш, харин өдий төдий бэлдмэл бэлтгэх хүчин чадалтай үйлдвэрийн тоног төхөөрөмж угсарсан бүхэл бүтэн завод, цех барьж байгуулж байна. Тэгэхлээр зохих хэмжээний түүхий эд хэрэгтэй. Жишээлбэл, машин төхөөрөмжийг нь нэг удаа хөдөлгөхөд 150 килограмм өнчин тархи ордог үйлдвэр байж гээд бодъё. Ийм хэмжээний өнчин тархийг 100 мянгаас доошгүй үхрээс авна гэсэн үг! Иймээс ч өнчин тархи боловсруулдаг цехийн түүхий эдийг нь олон мах комбинатаас хөлдүүгээр бэлтгэн нийлүүлдэг юм. Бусад төрлийн түүхий эд ч иймэрхүү янзаар хуримтлагдана. 

	Янз бүрийн бэлдмэлийн үйлдвэрлэлийн арга ажиллагаа өөр өөр боловч бүх төрлийн бэлдмэлийн хувьд адил төстэй зарим үе шат ч бий. Тун өвөрмөц эдгээр үе шатнаас үйлдвэр, цехийн гадаад байр байдал ч тодорхойлогдох нь байдаг. Ю. Л. Кроль хэдэн гэрэл зураг гаргаж ширээн дээр тавилаа. Өргөн өргөн цонхтой, зарим цонх нь дөрвөн давхрын хана туургыг нэлэнхийд нь эзэлсэн хамгийн сүүлийн үеийн энэ барилга харахад яриагүй үйлдвэрийн чиглэлийн байж таармаар. Гэтэл түүнийг Москвагийн Лениний өргөн чөлөөнд аваачаад тавьчих юм бол тэндхийн байшин, барилгын дэргэд тэд хуучирсан, гэж юм шиг санагдахгүй. Дотоод шүүрлийн булчирхайн бэлдмэлийн үйлдвэрийн энэ барилгын зүүн жигүүр нь ерөөсөө цонхгүй. Үйлдвэрийн анхны дамжлага, хөргөгч цех юм байна гэдэг нь ойлгомжтой. Энд бас ховор түүхий эд нь хуримтлагдаж бөөгнөрнө. 

	Хөргөгчтэй хамар хэсгийн дөрвөн давхар нь харин тэр чигээрээ шилэн хана туургатай гэж хэлж болно. Цаашилбал эхний боловсруулалт хийдэг тасаг эхэлнэ. Энд түүхий эдийг жижиглэн махны том машинаар машиндана. Машиндсан татшиндаа тусгай уусгагч, үүнд спирт, ацетон зэрэг дэлбэрэх аюултай бодис нэмнэ. Эндээс асар том шилэн хана туурга эхэлнэ. Учир нь дэлбэрлээ гэхэд шил л хагарна. Зохих бодис уусмалд орсны дараа түүнийг шингэлэх хэрэгтэй болно. Тэгэхдээ ууршуулж шингэлсэн нь ашигтай, яагаад гэвэл буцалгахад хялбархан хуваагдаж салдаг бодисын шим молекулууд нь дорхноо задарна. Ууршуулахдаа ч гэсэн нэг их халааж болохгүй. Уг ажиллагааг түргэсгэхийн тулд даралтыг багасгана. Шингэн хорь, арав, тэр байтугай дөрөвхөн градусын дулаанд буцална. 

	Бидний өмнө хагас боловсруулсан бүтээгдэхүүн байна. Харамсалтай нь хэмжээ дамжаагаар даан ч бага юм. Хэдэн тонн ходоодны булчирхайнаас ганцхан килограмм хагас боловсруулсан бүтээгдэхүүн гардаг гээд бод. Хагас боловсруулсан килограмм бүтээгдэхүүнээ бас цэвэрлэнэ. Ингээд түүнээсээ 50-100 грамм инсулин гаргаж авдаг юм. Хэдэн тонн түүхий эдээс хэдхэн грамм, түүгээр барахгүй хэдхэн миллиграмм гардаг эм ч бий. 

	Хөргөгчийн нөгөө талын жигүүрт хагас боловсруулсан бүтээгдэхүүнийг цэвэрлэх, шүүх, шинэ уусмалд уусгах, туншил юм уу, жижиг лонхонд юүлж битүүмжлэх, нунтаг болгох, түүнийгээ дүүргэгчтэй холих, дугариг хэлбэртэй болгож шахах ажлыг гүйцэтгэнэ. Энэ бүхнийг юу ч үгүй, хий байхгүй хоосон тогоонд ууршуулах, битүүгээр хатаах, ион солилцоогоор задлах, хурилдуураар ялгаж салгах зэрэг маш нарийн арга ажиллагаагаар хийж гүйцэтгэнэ. XX зууны хоёрдугаар хагаст нэвтэрсэн байх арга ажиллагаа гэсэн үг. 

	Энэ дашрамд хэлэхэд эхний ийм үйлдвэр Минск хотноо ажиллаж байна. Хоёр дахийг нь Каунаст, гурав дахийг нь Москвад байгуулж байгаа юм. Гэхдээ л энэ бол эхлэлийн төдий зүйл. Манай эмч нарт дотоод шүүрлийн булчирхайн бэлдмэл мөдхөн хангалттай болно. 

	Дээрх үйлдвэрийн ажилчдын ажлыг яруу найрагчийн ажилтай зүйрлүүштэй. «Жил оролдож байж грамм зүйл бүтээнэ» гэж Владимир Маяковскийн хэлснийг санаж байгаа биз дээ? Үй олон хүний амь нас авардаг үнэт эм бий болгохоос илүү сайхан яруу найраг гэж байх уу?!

	... Амьтны биеийн аливаа эрхтэн ийм л хүний санаанд оромгүй хэрэгтэй зүйл болохыг авч үзлээ. Авч үзэхээс ч биш болохгүй сонин, чухал асуудал байгаа биз дээ? Одоо тэгвэл чухал бүхний чухамхүү эх сурвалж нь болох махныхаа талаар эргэж ярилцъя. 

	 

	 

	 

	ХИАМ ХИЙДЭГ ГАЗАР

	Хиам бол манай зууны нээлт хараахан биш, Раблегийн «Мянгуужингийн үлгэрийн» баатар, Гаргантюа Пантагрюэле хоёр хаагуур явдаг, хаана очдогийг санаж байгаа биз дээ? Хиамны арал дээр очдог. Тэгвэл энэ романыг 1564 онд бичжээ. Гулливер Лилипутийн арал дээр очоод зөндөө их хиам идсэн гэдэг. Тэгтэл Свит гуай романаа 1725 оны хавилдаа туурвисан билээ. Улаан арьст хүмүүсийн боловсруулсан нэг жороор үзсэн ч хиамыг аль дивангарт хийдэг байсан нь тодорхой. Улаан арьстнууд махыг борцлон, нүдэж нунтаглаад жимсний шүүсээр зуурч өтгөн хүрэн зүйл болгосны дараа үхрийн олгойд цутгадаг байжээ. Тэгээд л хиам болох нь тэр. Бодоод байхад маш удаан хадгалж болдог, бас тэгээд витамин ихтэй, шим тэжээл сайтай хоол байж таар аа даа. Алс хол аялан жуулчлагчид витамин дутагдан чийг бам өвчинд нэрвэгдэх үедээ чухам тэр хиамыг эм тангийн оронд хэрэглэдэг байсан байж таарна. 

	Эдүгээ дэлхий дахинд нэрд гарсан сайхан хиамны нэг гэвэл Унгарын солямипикк гэдэг хиам билээ. Өнөөгөөс зуугаад жилийн өмнө буюу 1869 онд анх цутгасан эзэд нь ямар ямар зүйл хольж тийм сайхан хиам цутгасан нууцаа бусдад хэлэлгүй олон жил даржээ. Тэр хиамыг идсэн хүн болгон амттай сайхан, шинэхэн, шим тэжээлтэйг нь гайхдаг. 

	Түүний нууцыг одоо тив тивийнхэн мэддэг болсон боловч унгарын солямийг олон улс орон худалдан авсаар байна. Солями-пиккээс юугаараа ч ялгаагүй хиамыг Унгараас өөр хаана ч хийж чадаагүй л байна. Учир нь зөвхөн махандаа, өөрөөр хэлбэл үхэр сүрэг бэлчээрлэдэг Унгар нутгийн нуга хөндийнхөө өвс ногоонд л байдаг бололтой. 

	Солями-пиккийг удаан хадгалж болно. Пенициллин эм гаргаж авдаг пеницелл маягийн хөгцөөр бүрхэгдээд л байгаад байдаг. Унгарын зооринд бий болдог энэ хөгц ч гэсэн солями хиамыг анх цутгасан тэр газар нутгийн бас нэг онцлог юм. 

	Энэ хиамны тухай элдэв домог бий. Хиамны талаар мэдлэг багатай хүмүүс бүр ч сонин хачин юм ярьдаг. Жишээлбэл, хиам цутгах махаа хагас жил гаруй хугацаагаар зооринд байлгаж хуршаагаад хиам цутгадаг гэлцдэг. Хоолны тухай номд хүртэл ингэж бичсэн нь буй. Тэгж хуршаахгүйгээр тийм сайхан хиам болдоггүй. Солямийн амт шимтийг сайн мэддэг улс «сайхан болжээ» гэж огт хэлэхгүй гэсэн байдаг. Хаа нэгтэйд, хэзээ ч юм бэ хэрэглэдэг байсан байж болох энэ арга харин орчин үеийн үйлдвэрийн хувьд огт тохирохгүй зүйл билээ. 

	Энэ зууны эхээр жишээлбэл, Чикаго хотын махны үйлдвэр чухам ямаршуу байсан талаар америкийн зохиолч Эптон Синклер яг үнэн мөнөөр нь бичсэн байдгийг уншихад үнэхээр гайхмаар, аймаар билээ. Чикаго хотын тэр үеийн аварга том нядалгааны газар эдүгээ байхгүй л дээ. Тэглээ ч гэсэн өөрийн эрхгүй санагдаад болдоггүй юм. 

	Зөвлөлт оронд хиамны төрлийн бүтээгдэхүүн хэрхэн яаж үйлдвэрлэдэг орчин үеийн арга ажиллагааны талаар, мах боловсруулдаг үйлдвэрийн арга ажиллагааны талаар Гипромясо хүрээлэнгийн ажилтан Ф. И. Борец над тодорхой сайхан ярьж өгсөн юм. 

	Москвад 1975 онд барьж байгуулахаар төлөвлөсөн махны нэг загварын хэд хэдэн үйлдвэрийн талаар ч ярьсан. Эхнийхийг нь байгуулаад, дараачийнхыг нь байгуулж дуусах гэж байна. Гурав дахь, дөрөв дэхийг нь байгуулах талбай засаж байна. 

	Мах боловсруулдаг үйлдвэр... Энд нядалгааны газар гэж байдаггүй, махыг ердөө л худалдахад бэлэн бүтээгдэхүүн болгож боловсруулдаг. Ийм үйлдвэр нэг ээлжид 92 тонн мах боловсруулна. 

	Махны үйлдвэрт олон янзын ажиллагааг автоматжуулахад саад болдог гол нэг зүйл бол боловсруулдаг бүтээгдэхүүний хэмжээ жигд биш байдагт оршино. Үнээний мах шарын мах хоёр хамаагүй их бага байдаг шүү дээ. Биеэр яг ижилхэн хоёр эм юм уу, хоёр эр үхэр өсгөе ч гэсэн хялбар зүйл биш. 

	Үйлдвэр толгой шийр, гэдэс дотроос нь салгасан мах хүлээж авна. Хүлээж авсан махаа пүүлээд, дөрөвдүгээр давхарт байдаг хөргөгч өөд илгээнэ. Мах тэндхийн дамжлага шугам дээр хувцасны шүүгээнд өлгөөстэй костюм шиг дүүжлээстэй байдаг. Хувцасны шүүгээний бол хаалгыг хүн өөрөө хааж онгойлгодог бол харин үйлдвэрийн мах хадгалах өрөөнд байгаа махыг автомат жолоодлогын самбарын дэргэд суугаа хүн товч дараад л нааш цааш нь болгоно. Аль дамжлага шугам дээр хэд хэчнээн мах өлгөөстэй байгаа нь жолоодлогын самбар дээр цаг ямагт харагдаж байдаг, хэчнээн мах «олгох» хэрэгтэй болно яг төдийг товч дараад л олгоно. Хөргөгчөөс хэдэн мах хорогдсон тухай мэдээг жолоодлогын самбарын дэргэдэх жижүүрт тусгай автомат мэдээлж байдаг. 

	Хөргөгчид 15 градус хүртэл хөрөөд гарсан махыг 16 градус хүртэл халаадаг гэсгээх хэсэг ч автомат ажиллагаатай. 

	Махыг гэсгээгээд угааж цэвэрлэнэ. 

	Дараа нь шулна. Гараар шулж, хавирга сүврэгийг нь гараар хадаж, улмаар махаа дугаарлан хэсэглэнэ. Энэ бүхнийг одоо дэлхийд, хаа сайгүй ингэж гараар хийж байна!

	Яс уу? Ясыг нь бас ашиглана. Үйлдвэр шөл өтгөрүүлэхэд зориулсан 2,5 тонн орчим яс өөр тийш илгээж, үлдсэнийг нь дотроо тээрэмдэн царцмаг, сайн чанарын цавуу хийнэ. Цул мах гуравдугаар давхар луу бууна. 

	Энд бас автомат хөргөгчүүд ажиллана. Энэ цехэд махны шөрмөс бүлхийг цэвэрлэж, тэр цэвэр, өөрөөр хэлбэл дэлгүүрт байдаг гялгар хүүдийтэй «шөлний хийц» гэдэг нэртэй худалдаг тэр махыг хэсэглэн хуваана. Хажуугийн хэсэгт хайрч бифштекс гэдэг хоол хийх цул мах, шарж антрекот хийх хавирганы мах, мөн ромштекс болон бусад төрлийн хоол хийхэд зориулсан мах бэлтгэнэ. Үйлдвэр ээлжид арван тонн ийм бүтээгдэхүүн бэлтгэнэ. 

	Энэ үйлдвэрийн савлах машинууд сонирхолтой. Энд бифштексийн юм уу, ромштексийн махыг тогтоосон 125 граммаар савлах гэж мэрийдэггүй. Зүсэм мах 110 грамм ч, 150 грамм ч байж болно. Үүнээс өөр зүйл чухал нь тэдгээр зүсмийг автомат пүү жигнээд зохих үнийг нь тусгай талон дээр бичиж хүүдийнд нь хийнэ. Та хэдий хэрийн мах авна вэ төдий хэрийн үнэ төлнө. Хагас боловсруулсан бүтээгдэхүүнийг хайрцаглан нэгдүгээр давхарт байрладаг илгээх тасагт шилжүүлнэ. 

	Бүлх, шөрмөсийг нь арилгаж зэрэг дугаар тогтоон хэсэглэсэн махны нэг хэсгийг хиам цутгах таташ болгоно. Татсан махаа давсалж, 150 килограммын тэвшинд хийгээд дөрвөн градус дулаантай байранд 18 цаг байлгана. 

	Зайдас цутгах таташ баганан тугнал руу орно. Чанасан хиамны таташ ч мөн ялгаагүй. Тугналын нөгөө амсар нь хоёрдугаар давхарт байдаг зохих машины дэргэд очиж онгойдог. 

	Гуравдугаар давхарт бас өвчүү, хэрсэн, гуя давсална. 

	Зайдас цутгах таташ цааш хаачдаг, юу болдгийг сонирхъё. Тугналд орж болж гүйцсэн таташ пүү дээр унах ба ямар нэр төрлийн зайдас цутгах байна түүндээ тохирсон хэмжээний сүү, таван халуун нэмж, үхэр гахайн махны орцыг тааруулна. Дахин татаж бүх махаа холилдож өтгөн тос шиг зунгааралдтал нь жижиглэнэ. Ингээд шахуургаар хальсанд нь цутгаж, урт уртаар нь жаазанд өлгөн эврээгээд утаж, улмаар болгоно. Зайдсыг эврээсний дараа царс, хус, улиас зэрэг давирхайгүй модны утаанд утна. Тэгэхдээ нэг их халуунд биш, 50-90 градуст утна. Тэгэхэд зайдас хүрэн улаан өнгөтэй, «зайдасны» амттай болно. Утсан зайдас 80-90 градус халуун чийгтэй уур бүхий болгох бүс рүү орж 10-15 минут байна. 

	Болсон зайдас жаазтай чигээрээ хүйтэн устай шүршүүрт орж утаа тортгоосоо салаад мөлчийчихсөн гарч ирнэ. Тэгээд тусгай байранд хөргөсний дараа хэрэглэхэд бэлэн болно. Ийм дамжлага дамжиж байж зайдас болдог юм байна. 

	Хиамны дамжлага өөр. Жаазанд дүүжилсэн хиам зохион бүтээсэн Еленин Родин гэдэг хоёр хүний нь нэрийн эхний хоёр үеэр ЕЛРО гэж нэрлэсэн өрөөнд орно. Тус бүр 200 килограмм хиам дүүжилсэн жаазаар өрөө дүүрмэгц утаж болгох ажил эхэлнэ. Тэгэхдээ ямар нэр төрлийн хиам байна тусгай тусгай хөтөлбөрийн дагуу болгоно. 

	Махан талх барих арга ажиллагаа дээрхээс арай өөр. Амталж янзалсан татшаа жинхэнэ талх барьдаг шиг хийн зууханд болгоно. Тэгэхдээ 120-130 градусын халуунд 2 цаг орчим жигнэж болгосны дараа хөргөнө. 

	Энэ үйлдвэрийн хоёр, гуравдугаар давхраар явлаа. Тэгэхлээр одоо доош бууж хөргөгч, давсны агуулах, илгээх тасаг, хайрцаг сав угааж цэвэрлэдэг цехээр нь орж үзье. 

	Энэ үйлдвэрийн талаар хэлэлгүй өнгөрч болохооргүй өөр юу сан билээ дээ? Нээрэн тийм, бүх цехийн нь халуун хүйтэн, чийглэг жилийн дөрвөн улиралд нэг хэмжээнд байдаг, хүн ажилладаг цехийн нь дулаан 4-12 градус байдаг гэсэн. Өрөө тасалгаа болгонд нь цэвэр агаар орж байдаг. 

	Хамгийн гол нь хэрэглэгчдэд өгдөг зүйл нь юм. Үүнд:

	Нэг ээлжид 92 тонн мах хүлээн авснаараа:

	33 тонн хиам, нарийн бүдүүн зайдас, хиамны талх,

	Хагас боловсруулсан 10 тонн махан бүтээгдэхүүн, тухайлбал, бифштекс, ромштекс, антрекот, шорлог зэрэг хоолны мах. 

	15 тонн нийтийн хоолны газарт зориулсан хагас боловсруулсан бүтээгдэхүүн, Хэмжиж савласан 10 тонн мах,

	1 000 000 ширхэг котлет бэлтгэдэг ажээ.

	 

	 

	 

	УТАГЧ ШИНГЭН

	Хүн төмөр хайлж чаддаггүй байхдаа гал түлж мах шарж иддэг, ийш тийш юманд явчихад гал нь унтарч шарж байсан бөөн мах нь баахан утаан дунд удтал хэвтдэг байжээ. Нөгөө хүн эргэж ирээд орхисон махаа идэж үзэхэд нь хачин сайхан амттай болсон байдаг байжээ. Утаж амт оруулах аргыг анх тэгж мэдсэн, олсон байж магадгүй. 

	Хүн махан хоолоо олон мянган жилийн тэртээгээс утаж болгодог байжээ. Эхлээд ил гал дээр, тэгээд тулга, зууханд түлсэн галын утаан дээр, улмаар утах тусгай төхөөрөмжид хийж утдаг болжээ. Гадна талаар нь зуурсан гурил түрхсэн хиам, бүхэл бүтэн гуя орос пийшингийн яндангийн орой руу оруулж дүүжилдэг байсныг мэдэх настайчуул эдүгээ ч бий. Дор нь тоссон сав руу тос дусалж байдаг байжээ. Утах зүйлээ дүүжлэх, гаргаж авах гэж хүмүүс хөө, тортогтой хутгалддаг байлаа. Өнөөгийн хиам дүүжилсэн жааз оруулж утдаг тусгай өрөөнд ажиллана гэдэг ч амаргүй. Утаа, тортгийн үнэр танар хэцүүгээс гадна хана туурганд нь хүрэх налахын аргагүй, халуун, ер нь амаргүй ажил даа. 

	Утна гэдэг маань ч өөрөө бас төвөгтэй зүйл. Болгосон хиамыг бол хагас цаг л утна. Харин болгоогүй хиам утахад 4-6 хоногийн хугацаа шаардагдана! Бас утаа гаргахын тулд түлээ, тэгэхдээ бүр мужаанд олддоггүй эвэрлэг мод, хус, хуш зэрэг ховор мод түлэх хэрэгтэй болдог. Хамгийн сайн зохион байгуулалттай утах өрөө ч байлаа гэсэн утааны ердөө 3 хувь орчим нь хэргээ өгч, үлдсэн 97 хувь нь яндангаар гарч алга болдог. 

	Мах утах дээр үеийн арга эдүгээгийн хүнд тохирохоо больсон бас нэг шалтгаан бий. Юун гэвэл утаа гэдэг маань 200 орчим зүйл агуулсан тун ч явдалтай зүйл. Энэ олон найрлагын ихэнх нь мах утахад хэрэг болдоггүйгээр үл барам зарим нь бүр хортой. 

	Иймээс ч эрдэмтэд утах аргыг аль болохоор амар хялбар болгох болж гэмээж нь утаагүйгээр утан амт оруулах гэж элдэв янзаар оролддог болжээ. Тэгээд ч уг асуудлыг 150 гаруй жилийн өмнө шийдсэн юм. Эртний нэг номд:

	«Утах махыг үүд нь завсаргүй сайн хаагддаг тусгай шүүгээнд хийх ба шүүгээ нь утаа, тортогтой цуу дотор нь цэвэршиж байдаг тогоотой гуурсаар холбогдоно. Шүүгээнд хөндлөвч моднууд дээр жиргэсэн мах эргэн тойрноосоо утагч шингэний уураар утагдаж, гал дээр утсан шиг утаа, тортог бололгүйгээр хэдхэн цагийн дотор, нарийхан жиргэсэн бол ганцхан цагийн дотор амт ордог. Ийм аргаар утсан мах хэдэн долоо хоног утсан махнаас дутахгүйгээр барахгүй, түүнээс ч амттай. Амттай байхаас ч өөр аргагүй юм. Учир нь утаанд байдаг цуу ч биш, давирхай ч биш, харин миний нээж олсон шингэн чухамхүү тийм гойд сайхан амт оруулдаг юм» гэж бичсэн байсныг олж уншжээ. 

	Дээрх үгсийг XVIII зууны эцэс, XIX зууны эхээр амьдарч байсан нэрт гэгээрүүлэгч Василий Назарович Каразин бичсэн юм. Энэ хүн, тухайлбал, хүнсний шахмал зүйл, эм бэлтгэх арга ажиллагаа бодож боловсруулах талаар их ажиллана. «Утагч шингэн» гэдэг зүйлийг анх түрүүн нээж олжээ. 

	Тэгтэл бас амин судлалын ухааны дэд эрдэмтэн Нина Николаевна Крылова тэргүүтэй судалгааны хэсгийг «галтай зуух», тухайлбал, галын утаа, түүний найрлага баярлуулжээ. Утааны найрлагад байдаг олон зүйлийн чухам аль нь краковын, анчны зэрэг хиам, өвчүү, гуяа утахад юутай ч зүйрлүүлшгүй сайхан амт оруулдаг хэрэг вэ?

	Асуухад амархан боловч хариулах хэцүү. Энэ асуултыг хариулах гэж хэдэн ч хүн орчин үеийн хувилах ухааны судалгаа шинжилгээний арга хэрэгсэл бүхнийг, түүний дотор ион солилцооны арга, хийн өнгө бүрдүүлэх арга хэрэглэн олон жил уйгагүй ажиллажээ. Учир нь утааны найрлага дахь олон бодис мэдэгдэхгүй шахам маш бага хэмжээтэй байдаг. Гэтэл уталтын чанарыг чухамхүү тэдгээрийн аль нэг нь тодорхойлдог байж мэдэх тул хайхралгүй өнгөрч болохгүй билээ. 

	Хүнд устөрөгчийн молекул буюу давирхай, авсаар буцалдаггүй гийл тос нь хиамыг эхүүн хурц амт, үнэртэй болгодог, хэрэггүйгээр барахгүй хортой зүйлс байлаа. Утааны хөнгөн чанарын бодисууд болох цууны, бамбайн, шоргоолжны хүчил, нийлмэл цийлэг, шүвт, нүүрсмэг нэгдлүүд л хиам бий болгодог бодис болох нь мэдэгдлээ. Чухамхүү эдгээр бодисын ачаар хиам маань Каразиний хэлснээр «гойд сайхан амттай» болдог ажээ. 

	Н. Н. Крылова ингэж утааны найрлага дахь бодис болгоны үүргийг тодорхойлсныхоо үндсэн дээр утагч шингэн бий болгох ажилдаа оржээ. Тэгээд 1965 онд олон улсын их хурал дээр «Болгосон, шүүрхий, утсан хиам хийх арга ажиллагаанд утаа хэрэглэхийг зогсоох тухай» гэсэн илтгэл тавьжээ. Илтгэлийн нь нэр усаар үзсэн ч эрхэлсэн ажлынхаа амжилт ололтод итгэл төгс байсан нь илэрхий билээ. 

	1965 онд Сокольникт байгуулсан олон улсын үзэсгэлэнд Крыловагийн утагч шингэн гэдэг тослог, тунгалаг зүйлийг би өөрийн нүдээр харсан билээ. Килограмм татшинд ердөө 10 грамм, зуун килограмм хиаманд хэдхэн шилэн аяга орно. 

	Утах арга ажиллагаа улам бүр хялбар болж байна. Татсан махандаа сонгино давснаас гадна утагч бодисоос хольж хутгаад цутгахад хиам түдэлгүй утсан сайхан амттай болно. Цутгасан хиамыг тусгай өрөөнд байлгах нь байлгана л даа. Тэгэхдээ харин уталтынхад биш, эврээж сэврээх өрөөнд байлгаж зохих хэмжээгээр хатаагаад шууд гадагш илгээх тасагт шилжүүлнэ. 

	Хиамны амт шимт үү? Ямар ч яриангүй! Шинэ аргаар утсан хиамыг хамгийн мундаг мэргэжилтнүүд ч амталж шимтлээд утаан дээр утсан хиамнаас ч ялгахгүй. Тэгээд бас утаан дээр утсанаас хэд хэдэн давуу талтай. 

	Нэгдүгээрт, өмөн аймхай элдэв зүйл ороогүй байдаг учир эмч нар эмээж болгоомжилдоггүй. 

	Хоёрдугаарт, үйлдвэрлэлийн өртөг нь хямд түүхийгээр нь тонн хиам утахад 15 рубль, шүүрхийгээр нь утахад 2 рубль 80 копейк хэмнэнэ. 

	Утагч шингэнийг 1965 оноос ой-химийн нэг комбинатад үйлдвэрлэдэг болсон юм. Зөвлөлт оронд жилд хоёр мянгаад тонн ийм шингэн хэрэгтэй. Одоогоор хүрэлцээ багатай байгаа боловч мөдхөн хоёр мянган тонн үйлдвэрлэдэг болно! Ирээдүйтэй энэ шингэн элбэгших нь дамжиггүй. 

	 

	 

	 

	
БАЙГАЛИЙН ХУВАНЦАР

	«Эвэр туурай нь үлджээ» гэж хүүхдийн нэг дуунд дуулдаг. Эвэр, туурай гэдэг маань малын хамгийн хэрэгцээгүй зүйл. 

	Гэтэл харин техник, аж үйлдвэрийн олон салбарын мэргэжилтэн эвэр, туурайг маань ийм хэрэггүй зүйл гэж хэлэхгүй байх. Бод л доо. Олон амьтны, тухайлбал, хандгай, бугын эвэр гэдэг чинь өрөө тасалгааны сайхан чимэг. Хувцасны өлгүүр ч болгосон байдаг. Зарим амьтны, жишээлбэл, хирсийн эврийг Африк тивийн эмч нар элдэв өвчин эдгээдэг ховор эм гэж үздэг. Хирсийн хялгасан ширхэгт эврийг нутгийн эмч нар их хэрэгтэй гэдэг бол европ эмнэлэг түүнийг зөвшөөрдөггүй, харин марал, цоохор бугын цусан эврээр ховор эм найруулдаг дорно дахины ардын эмнэлэгтэй бол санал яв цав нийлнэ. 

	Тэгвэл үхэр малын маань цийлийсэн хатуу эвэр энээ тэрээд хэрэг болдог зүйл байна уу, үгүй юү?

	Хэрэг болдог. Мөнгөн тоногтой мундаг том эвэр жүнз үзсэн биз дээ? Эдүгээ ч гэсэн хурим найр дээр өвөг дээдэс шигээ эвэр жүнз дүүрэн дарс барьж залуучуудынхаа эрүүл мэндийн төлөө нэг амьсгаагаар хөнтөрдөг гэм биш ёс бий. Үхрийн хамгийн цэвэрхэн, сайхан эврээр ийм жүнз, урлагийн бусад зүйл хийдэг. 

	Ер нь эвэр, туурай гэдэг бол байгалиас бүтсэн бөгөөд хүн эрт дээр үеэс хэрэглэж ирсэн цөөн тооны хуванцрын нэг юм. Эвэр, туурайгаар соруул, товч чагт, янз янзын сам хийдэг. 

	Хамгийн цэвэрхэн эврийг маш нимгэн зүсэж шилний оронд хэрэглэх явдал ч цөөнгүй байлаа. Шил ховор, үнэтэй байхад эвэр ялтас үхрийн давсаг, гялтгануурын нэг адил гэгээвчийн сайн материал байжээ. 

	Эврээр иймэрхүү зүйл хийх хялбархан. Эхлээд түүнийг шүтлэг юм уу, хүчиллэг уусмалд хийж халаана. Тэгээд дэвтэж хөөгөөд уян налархай болсон хойно нь юу ч хийсэн, ямар ч хэлбэр дүрстэй болгосон дурын хэрэг. 

	Арьс шир гялалзуулах хамгийн сайн дол бол эврээр хийсэн дол гэлцдэг. Ийм дол хийхийн тулд эврийг өрөвтүүлдэж нунтаглаад халуун спиртэд уусгана. Ийм дол барагтай бол хугарч ховхордоггүй уян зөөлөн байдаг. 

	Туурайгаар? Туурайгаар ч гэсэн тухайн үедээ товч чагт хийдэг байсан юм. Эдүгээ ясны гурил хийж байна. Энэ бол азот маш ихтэй үнэхээрийн чухаг бордоо байгаа юм. 

	Ингэхлээр чинь үхрээс маань үлдэж хоцорсон юмгүй болов шив дээ. Юу ч гэсэн л хаягдал гээд чулуудчихаар юм үлдсэнгүй. 

	 

	 

	 

	СҮҮ

	Сүү гэдэг нэрд сүржин гоё чимэг тодотгол хэрэггүй. Тэртэй тэргүй тодорхой. Сүү гэдэг бол эхийн хэвлийгээс унасан хүүхдийн эхлээд л үлгэдэг ганц хоол. Ер нь бие махбодод хэрэгтэй юм бүхэн сүү, цагаан идээнд бий. Сүү бол хүний өсөж торних, амьдрахад хэрэгтэй бүх уураг, витамин, давс бүгдийг нь агуулсан цорын ганц хоол тэжээл юм. Дан ганц сүү, цагаан идээгээр хооллодог хүн энх тунхаар тогтохгүй эрүүл чийрэг явна. Ийм хоолтой хүн элдэв амттан шимттэнд дуртай хүнээс ч урт удаан насалж мэдэх билээ. Академич Павлов сүүг байгалийн өөрийнх нь хийсэн гайхамшигт хоол гэж нэрлэсэн байдаг. 

	Ямар ч насны хүн жилд хольцоогүй 240 килограмм сүү уух шаардлагатайг эрдэмтэд тодорхойлжээ. Тэгэхдээ хэрэгцээт сүүний энэ хэмжээнд цөцгийн тос, бяслаг, тараг орно. Энэ хэмжээнээс хавьгүй их сүү хэрэглэдэг улс орон ч бий. Жишээлбэл, Финляндын хүн ам тутамд өдөрт литр сүү ногддог. Зөвлөлт орны хувьд бол шинжлэх ухааны үндэстэй энэ хэмжээнд хүрч газар сайгүй тэр болгон чадаагүй байна. Жишээлбэл, Рига хотынхон энэ хэмжээний сүү хэрэглэж байхад Минскийн хүн ам тутамд жилд дөнгөж 202 килограмм сүү ногдож байна. 

	Москвад уг хэмжээ бүр ч доогуур, өөрөөр хэлбэл эндэхийн нэг хүн жилд ердөө 180 килограмм сүү хэрэглэж байна. 

	Бид бас сүү хэрэглэж олигтой сураагүй байна. Жишээлбэл, жимс, идэшний ногоо элбэг болдог зуны саруудад сүү хэрэглэх хэмжээ эрс буурдаг. Гэтэл зуны улиралд малын маань сүү хамгийн чанартай байдаг... 

	Сүү хүний бие махбодод хэрэгтэй бүх бодисыг агуулдаг төдийгүй, тэдгээрийг хүний биед хамгийн шингэцтэй хэлбэрээр нь агуулж байдаг. Эдгээр бодис бие махбодод маш түргэн, бүрэн шингэхүйц харьцаатай байдаг. Сүүний уураг, тос, нүүрс усны 98 хувь нь бие махбодод шингэнэ! Ийм сайхан шингэцтэй хоол гэж сүүнээс өөр байхгүй дээ. 

	Зөвлөлтийн үнээний сүүний тослог дунджаар 3,8 хувь, уураг нь 3,4 хувь. Бас 4,7 хувийн чихэрлэг 0,7 хувийн эрдсийн давстай 87 хувь нь ус байдаг. Сүүнд бас витамин, фосфат, фермент, бичил элемент бий. Сүүнээс нийтдээ зуу гаруй зүйл ялган авч болдог. Литр сүүний өл шим их буюу 670 калори юм. 

	Тэгэхдээ дээр дурдсан тоо бол дунджаар авсан тоо. Чухам дээрээ бол сүүний найрлага олон янз, яг ижил найрлагатай сүүтэй хоёр үнээ бараг тааралддаггүй. Түүнээс гадна сүүний найрлага жилийн дөрвөн улиралд үлэмж өөрчлөгдөнө. Сүүний найрлага бас үнээний идсэн өвс ногооноос болж өөрчлөгдөнө. Агь ихтэй газрын үнээний сүү хурц, нялуун амт үнэртэй байхад манжингийн навч идсэн үнээний сүү өөрийн өвөрмөц амттай, сонгино саримстай газрын үнээнийх бас нэг янзын амт үнэртэй. Жишээлбэл, Ока мөрний ус чийг ихтэй сайхан нугаар бэлчдэг үнээний сүү тэндхийн төрөл бүрийн өвс ургамлын үнэр танарыг тэр чигээр нь шингээсэн байдаг. Тэгэхлээр тэжээлийг сонгох замаар үнээний сүүг өөр өөр амт үнэртэй болгож болно. 

	Нэгэнт бид үнээний ашиг тусын талаар ярьж эхэлсэн болохоор сүүний нь ашигт үйлдлийн илтгэлцүүрийг (АҮИ) авч үзье. Тийм ээ, эрдэмтэд сүүний ашигт үйлдлийн зохих илтгэлцүүр сонгон авч түүнийгээ тооцоолон гаргаж чаддаг боллоо. АҮИ нь сүүний уураг үүсгэхэд тэжээлээс азотын хэдий хэрийн бодис зарцуулагдаа вэ? гэдгийг илтгэн үзүүлнэ. Үнээний сүүний АҮИ 15 хувь байхад хониных дөнгөж 5 хувь байдаг. Түүнээс гадна үнээний сүүний гарцыг гурав дахин нэмэгдүүлэхийн тулд тэжээлийг нь ердөө нэг дахин нэмэх хэрэгтэй юм. Зарцуулдаг түүхий эд, эрчим хүч, ажиллах хүчээ ердөө нэг дахин нэмэгдүүлээд бүтээгдэхүүн үйлдвэрлэлээ даруй гурав дахин нэмэгдүүлдэг үйлдвэрийн ямар газар, хаана байна вэ?!

	Сүүний тос... Сүүний тос гэдэг нь сүүн дотор хөвж явдаг 1-5 микрон голчтой маш жижиг бөмбөлгүүд юм. Эдгээр бөмбөлөг уураг, давсны уг уусмалаас хөнгөн чанартай боловч дээгүүр нь хөвж гарч ирэхдээ тун удаан. Савтай сүүн дээгүүр зөөхий тогтсон байдгийг та бүхэн ажигласан байх. Энэ бол сүүний тосон бөмбөлгүүд хөвж гарч ирээд байгаа нь тэр. Тосон бөмбөлгүүд нэлэнхийдээ нэг л өтгөн зүйл биш харагддаг боловч чухам дээрээ тиймгүй тус тусдаа салангид байдаг. Бөмбөлөг бүрийн нэг ёсны хүүдий болсон уургийн бүрхүүл нь тэдгээрийн нэгдэж нийлэхэд саад болдог. Тэр бүрхүүлийг задлах тийм ч хялбаргүй. Тусгай механик аргаар юм уу, эсвэл сүүг удаан хөөрүүлж гэмээж нь л уургийн бүрхүүл задарна. Хөөрсөн сүүн дээгүүр тунгалаг тунгалаг тосон толбо хөвж явдаг биз дээ? Тэр чинь уургийн бүрхүүл задарч доторх тосон дуслууд нэгдэж нийлээд байгаа нь тэр. 

	Сүүний тос олон найрлагатай. Гол бүрдүүлэгч нь тосны, капролын, каприлийн зэрэг доод молекулт тосны хүчил юм. Энэ хольц 25 градус орчмын халуунд хайлна. Тэгэхлээр сүүний тос хүний бие махбодод зөвхөн шингэн хэлбэртэй байж таарна. Сүүний тос хялбархан шингэдгийн нэг шалтгаан энэ юм. 

	Сүүний тос амт сайхантай. Цөцгийн тос, түүнийг хайлуулсан шар тосонд дургүй хүн дэлхий дээр бараг байхгүй биз ээ. Амттай байдгийн учир гэвэл аль аль нь бараг тэр чигээрээ сүүний тос гэсэн үг. 

	Сүүний бүрэлдэхүүн дотроос хүнд хамгийн ашиг тустай нь уураг байж мэдэх билээ. Сүүний уураг дотроо хамгийн чухал нь козеин юм. Гайхалтай нь энэ уураг усанд уусдаггүй, сүүн дотор бол цавуулаг уусмал үүсгэдэг кальцийн давс янзтай байдаг. Цавуулаг уусмал нь ууссан зүйлсээ бүрмөсөн нэгдэж нийлэхээс нааш тунадас үүсгэнэ гэж байдаггүй, зарим коллиод хэдэн арван жилд ч хувирч өөрчлөгддөггүй байна. Сүү бол харин тиймгүй. Цавуулаг уусмалаас кальцийг нь салгавал козеин түүнээс хялбархан ялгарна. Тэгэхдээ сүүний чихрийг задлан сүүний хүчлийн савханцар ялгаруулдаг сүүний хүчлийн нөлөөгөөр их төлөв тэгж ялгарна. Тийнхүү сүүнд гол төлөв козеиноос бүрдсэн өтгөн үүснэ. Энэ бол тараг. 

	Козеин бол шимт уурагт багтах ба хүний бие махбодод хэрэгтэй бүх амин хүчил, кальци, фосфорыг агуулна. 

	Сүүнд козеиноос гадна альбумин гэдэг өөр нэг уураг байдаг. Тэгэхдээ козеиныг бодвол бараг зургаа дахин бага байдаг. Альбумин нь харин усанд уусна. Сүү гашлахад козеин нь ялгарч альбумин нь шар сүүндээ үлдэнэ. Альбумин харин халуунд тэсвэр муутай, 70 градусын халуунд бүлэгнэж, сүү хөөрөх температурт тунадас болж хувирна. Хөөрүүлсэн сүүний савны ёроолд тогтдог хусам бол бараг тэр чигээрээ альбумин юм. 

	Сүүний гурав дахь уураг нь глобулин буюу бөмбөлөг уураг ба козеиноос гуч дахин бага хэмжээтэй байдаг. Амин хүчил зэрэг бусад азотлог бодис нь бүр ч бага хэмжээтэй байна. 

	Сүүний чихэр онцгой ач холбогдолтой. Сүүний найрлагад тийм ч бага биш, 4,6-4,8 хувь ууссан байдаг энэ чихэр шинж чанар, бүрэлдэхүүнээрээ манжингийн чихэртэй төстэй боловч амт арай султай, усанд удаан уусна. Сүүний чихэр нь сүүнд үржих дуртай олон нянгийн хамгийн дуртай хоол нь юм. 

	Үнээний сүү хөх дэлэндээ байхдаа туйлын цэвэр, ямар ч нянгүй байх ба хувинд ормогцоо л эхний эзэдтэй болж авна. Эхний тэр эзэд нь агаараас, саальчны гар хуруу өчигдрийн саамын шавхруунаас орно. Сүүнд дуртай тэр амьтадын дотроос хамгийн чухал нэг нь гэвэл сүүний хүчлийн ян юм. 

	Сүүний хүчлийн ян нь сүүний чихрийг глюкоз буюу үзэмлэг, галантоз буюу сүүлэг болгон задална. Глюкоз нь сүүний хүчлийн хоёр молекулд хуваагдана. Сүүний хүчиллэг чанар их болох тусам козеин нь улам тогтворгүй болж, сүү халуунд тэсвэр муутай болж, халаангуут бүлэгнэнэ. Улмаар козеин нь тасалгааны температурт сүүнээс ялгарч эхэлнэ. Тийнхүү ээдэм болно. 

	Гэтэл бас сүүнд эхлээд өөр бусад, жишээлбэл, сүүний исэлтийн ян ч орж мэднэ. Сүүний исэлтийн ян сүүний чихрийг өөрөөр, спирт, нүүрсхүчлийн хий болгон задална. Тараг, айрагт дуртай хүмүүс сүүг тийм сайхан зүйл болгож хувиргадаг чухамхүү исэлтийн янгийн ачийг санах учиртай билээ. 

	Сүүний исэлтийн ян бол нэг үгээр хэлэхэд «гэрийн», ашиг тустай бичил биес. Сүү рүү бас зэрлэг, хор хөнөөлтэй янгууд ч дайран орж мэднэ. Тийм ян гэвэл тосны хүчлийн янг хэлж болно. Энэ ян сүүний чихрийг тосны хүчил, нүүрсхүчлийн хий, устөрөгч болгож задална. Энэ халдан түрэмгийлэгчид зарим цагаан идээний юуны өмнө бяслагийг хэрэгцээнээс гаргах аюултай. 

	... Саванд сүү хийж ширгэтэл нь буцалгая, савны ёроолд үлдсэн зүйлийг нь ч шатаая. Тэгээд химийн шинжилгээ хийж сүүнд ямар ямар давс байдгийг тодорхойлъё. 

	Нэлээд олон янзын давс байдаг юм байна. Козеиний болон нимбэгийн хүчлийн кальцийн давснууд, фосфорын хүчлийн кальци, натри, калийн давс, бас магни, иод, төмөр, манганы болон өөр бусад өдий төдий давс байдаг юм байна. 

	Сүүнд ямар ямар витамин байдгийг ч тоочиж баршгүй. Нэг үгээр хэлэхэд А, В1, В2, В6, В12, С, D, Е, PP гээд бараг бүх витамин бий. Сүүнд байдаг хэмжээний хувьд гэвэл жилийн дөрвөн улиралд, үнээний хоол тэжээлтэй уялдан их бага болно. Үүнд бас өөр нэг зүйлийг бодолцох хэрэгтэй. Юу гэвэл аливаа витамин бол тогтвор тун муутай, амархан задардаг бодис. Агаар хүчилтөрөгчөөр исэлдэх, халахад л витамин задарна. Өглөө болгон аяга сүү уудаг хүүхдэд сүүний витаминыг хэвээр нь хадгалан өгнө гэдэг хэцүү. 

	Нийт сүү саалийн хэмжээгээр Зөвлөлт орон дэлхийд тэргүүн байранд орно. Зөвлөлт улс 1969 онд 81,6 сая тонн сүү сааль авчээ. Цагаан идээний хэмжээ, нэр төрлийн хувьд ч дэлхийд тэргүүн байранд орно. Үүнд гол төлөв хольцоогүй сүү, тос, төрөл бүрийн бяслаг хийдэг. Бүх сүүнийхээ дөчөөд хувиар хольцоогүй сүү, тавь арай хүрэхгүй хувиар нь тос, зургаа илүүхэн хувиар нь бяслаг, мөн өдий чинээгээр нь лаазалсан сүү бэлтгэдэг. 

	Ер нь бидэнд хэдий хэрийн сүү хэрэгтэй вэ?

	Зөвлөлтийн эрдэмтэд хүний хоол хүнсний хувийг маш нарийн бодож гаргажээ. Хоол хүнсний энэ хувьд сүү, цагаан идээ зохих байраа эзэлнэ. Эрдэмтэд зөвлөлтийн хүн бүрийг жилд 120 килограмм цэвэр сүү ууж, 45 килограмм цагаан идээ хэрэгтэй гэж үзэж байна. Хүн жилд 5,5 килограмм тос, 6,6 килограмм бяслаг, 7,3 килограмм тараг, 6,6 килограмм цөцгий, зөөхий, 3 килограмм өтгөрүүлсэн, 1 килограмм хуурай сүү, 4 килограмм мөхөөлдөс хэрэглэх хэрэгтэй юм. Зөвлөлт орны хүн нэг бүрийг дээр дурдсан хэмжээний сүү, цагаан идээгээр хангахын тулд 446 килограмм сүү хэрэгтэй. Өнөөгийн байдлаар тус орны нэг хүнд 305 килограмм сүү ногдож байна. АНУ-д ч байдал иймэрхүү байгаа юм. 

	Зарим цагаан идээний хувьд гэвэл тос нэг хүнд жилд 4,5 килограмм, бяслаг 1,7 килограмм гаруйхан ногдохоор бэлтгэж байна. Нийт орны хэмжээгээр энэ шүү дээ. Бүгд Найрамдах улс улсын хувьд гэвэл байдал өөр, жишээлбэл, Балтийн тэнгис хавийн бүгд найрамдах улсуудад жилд нэг хүнд 8,3-12,6 килограмм тос, Армени, Гүржид жилд нэг хүнд 3,2 килограмм бяслаг ногдож байна. Зөвлөлтийн сүүний аж ахуй аль дээр үеэс ингэж энд тэнд жигдгүй хөгжиж иржээ. 

	Сүүний үйлдвэрлэлийн бүтцэд ямар өөрчлөлт гарах гэж байна? Мэдээж хэрэг улам бүр их сүү бэлтгэдэг болно. 1975 он гэхэд 92,3 сая тонн сүү бэлтгэдэг болсон байхаар төлөвлөжээ. 

	Тослогийг нь авсан, өөрөөр хэлбэл шингэн сүүний үйлдвэрлэл эрс нэмэгдэнэ байх. 

	Зөвлөлтөд 3,2 хувийн юм уу 6 хувийн тослогтой сүү худалддаг. Энэ бол их тослогтой сүү. Англид ердөө 3 хувийн тослогтой сүү худалддаг бол АНУ-д дөнгөж 0,5 хувийн тослогтой шинэчилсэн сүү гэгчийг худалддаг байна. Гэхдээ аль аль нь уураг, витамин, давсаа бүрэн хадгалсан байдаг. Зөвлөлтөд ч цөөнгүй тааралддаг тарган хүмүүст тослоггүй сүү ашигтай гэж эмч нар үздэг. Ийм ч учраас тослоггүй сүү ихсэх хандлага гарч иржээ. 

	Сүүг тусгай машинаар машиндахад сайндаа зууны хэдхэн хувийн тослогтой шингэн сүү болдог. Төвөөс тэмүүлэх хүч сүүний тосон бөмбөлгийг хялбархан ялгаснаар сүүнд уураг, давс нь үлдэж, энэ тослоггүй болсон хуурай зүйл буюу эрдэмтдийн нэрлэдгээр сомо нь сүүний чухал үзүүлэлтийн нэг болоод байгаа юм. Шингэн сүү бол үнэт бүтээгдэхүүн мөн. Шингэн сүүг тослоггүй ээдэм ээдүүлж, тараг бүрэх, айраг эсгэх, зарим төрлийн бяслаг шахахад хэрэглэнэ. Шингэн сүүг хатаана, чихэртэй хольж лаазална. Эцсийн бүлэгт шингэн сүү бол тугал угжихад хамгийн тохиромжтой тэжээл. 

	Энд бас өөр нэг зүйлийг хэлэх хэрэгтэй. Өнгөрсөн зууны эцсээс аваад өчигдөрхөн болтол сүүний шим тэжээл, ер нь чанарыг нь цорын ганц зүйлээр, тухайлбал, тослогоор нь тодорхойлдог байлаа. Зөвлөлтөд ч, бусад оронд ч ингэж л тодорхойлдог байв. Яагаад вэ? гэвэл, юуны өмнө сүүний тослогийн хэмжээг тодорхойлох төвөгтэй биш болохоор тэр юм. Өөр нэг шалтгаан гэвэл мэргэжилтнүүд сүүний уургийн ач холбогдлыг гүйцэд ухаарч мэдээгүй байлаа. Сүүний найрлага дахь өөр нэг зүйлийн, өөрөөр хэлбэл эрдэмтдийн нэрлэснээр сомо гэгчийн ач холбогдлыг өнөө хэр нь бүрэн тодорхойлж чадахгүй байна. Энэ зорилгоор зохион бүтээсэн багаж хэрэгсэл нүсэр том, хэрэглэхэд эв дүйгүй учраас хөнгөн, авсаархан, эвтэйхнийг бий болгох талаар орон орон бодож байна. 

	Сүүний уургийг ингэж сонирхдог, шим тэжээлт чанарыг нь ойлгодог болж байгаатай уялдаад зөвлөлтийн сүүний аж ахуйд өөр нэг чиглэл, тухайлбал бяслаг үйлдвэрлэл эрчимтэй хөгжих чиглэл тодорхой болж байна. Зөвлөлт орон ойрын хэдэн жил гэхэд бяслаг үйлдвэрлэхийн хувьд дэлхийд хоёрдугаар байранд орох төлөвтэй байна. 

	Бусад улс орны сүүний аж ахуйн байр байц ямар янзтай байна?

	Дани улс бэлтгэдэг бүх сүүнийхээ ихэнхийг буюу 73 хувиар тос боловсруулж байна. Энэ орон олон улсын зээл дээр хэзээнээс эхлээд цөцгийн тос нийлүүлж ирсэн нь санамсаргүй хэрэг биш. Өрнөд Европын Нийтийн зах зээлд элссэн орнууд Даниас өөр орноос цөцгийн тос худалдаж авах эрхгүй. 

	Голланд улс бяслагаараа алдартай. Өнөө хэр нь та бид зөвлөлтийн үйлдвэрт хуучин жороор нь шахсан «Голланд» бяслаг худалдаж авдаг маань учиргүй зүйл биш. Голланд улс бүх сүүнийхээ бараг дөрөвний нэг хувиар бяслаг шахаж байна. Бас зэгсэн их сүүгээр тухайлбал бүх сүүнийхээ 14,2 хувиар өтгөрүүлсэн сүү бэлтгэж байна. 

	Зуугаад, тэр байтугай тавиад жилийн өмнө бол манай оронд үнээ яаж саадгийг үзээгүй хүн бараг байгаагүй байх. Уяатай улаан үнээ сүүлээ хаяа шарван, эзэн авгай нь явган сандал тавиад хормойгоо тумлайдан дэлэн доор нь хувин тосчихсон сууж харагддаг сан. Үнээний хөхнөөс сүү шүржигнэн бууж, хувин тал дундаасаа дээш пэмбийсэн цагаан хөөсөөр дүүрээд ирнэ... 

	Саальчин төвөггүй, сайхан ажиллаж байх шиг санагдана! Тэгвэл та өөрөө тэр хөхийг нь ганц шувтраад үзээрэй. Тийм ч амархан зүйл биш шүү. Үнээ саахад чадалтай, цуцахыг мэддэггүй гар хуруу хэрэгтэй. Хуруунуудаараа цөмөөр нь, тэгэхдээ нэгэн зэрэг базах биш, дэс дараалуулан шувтарч чаддаг байх хэрэгтэй. Үнээний хөхийг тасралтгүй, түргэн түргэн, сайн шувтрахгүй бол ивэлгээ нь гарчхаад саахад хэцүү болно. Нэг үгээр хэлэхэд үнээ саана гэдэг урлаг биш билээ гэхэд ур чадвар үнэхээр мөн. 

	Эдүгээ бол үнээ сааж байгааг олж харна гэдэг хэцүү. Хот газрынхан бямба, ням гарагт хотын захаарх ой шугуйгаар зугаалж явахдаа саалийн үнээ олж харахаасаа хүнд бараг дасчихсан буга, хандгай олонтоо олж хардаг болоод байгаа цаг. Саальчид хувингаа бариад зэл рүүгээ явж байгаа нь харагдахаа болиод, үнээгээ бараг газар сайгүй машинаар саадаг болжээ. 

	Үүнд үнээний хөхнүүдэд саалтуурын угж углахад тэр нь яг л тугал хөхөж байгаа юм шиг сорон лугшина. Угжинд сорогдсон сүү гуурсан хоолойгоор дамжин бин битүү аппаратад орно. Тэр битүү аппарат руу ялаа шумуул, өвс навч, тоос шороо орно гэж байхгүй. Түүнээс гадна үнээг цэвэр цэмцгэр гэдэг нь жигтэйхэн тусгай өрөө тасалгаанд саадаг болжээ. 

	Саалтуур машин хөдөлмөрийн бүтээмжийг эрс, тухайлбал, 2-3 дахин нэмэгдүүлсэн юм. 

	Сүүний чанарыг сүүлийн үед хэрхэн үнэлдэг болсон талаар дээр ярьсан. Тэгтэл бас хэд хэдэн улсад үнээний фермээс сүү авахдаа өөр нэг шаардлага тавьдаг болоод байгаа нь ян аль зэрэг үржсэнийг нь шалгаж үздэг болжээ. 

	Сүү цэвэр бохир ямар байх нь саальчнаас шууд шалтгаална. Үнээгээ зөв арчилж малладаг, ариун цэврийн дүрэм заавар ёсчлон сахиж биелүүлдэг саальчны саам шоо метр бүрийдээ хэдхэн мянган бичил бие агуулсан байж болно. Тэргүй бол сүүний шоо метр бүрийд элдэв ян хэдэн арван саяараа байж мэднэ. Тийм сүү амархан гашилж мууддаг. Гаднын нянгууд сүүг гашуун эхүүн, элдэв амт үнэртэй болгож ч мэднэ. 

	Сүүнд орсон нян 25-35 градусын халуунд, өөрөөр хэлбэл чухам л сая саасан сүүнд маш түргэн өсөж үржинэ. Тиймээс нянгийн өсөж үржихийг зогсоохын тулд сүүг саасан даруй 4 градус болтол нь хөргөх хэрэгтэй. Манай орны үнээний фермүүдэд хөргөгч тусгай төхөөрөмж бий. Тэр төхөөрөмж сүүг нэг цагийн дотор дөрвөн градустай болтол нь хөргөж, хөргөсөн сүүгээ дулаан нэвтэрдэггүй тусгай цистернээр сүүний үйлдвэр лүү илгээдэг юм. 

	 

	 

	 

	СҮҮНИЙ ҮЙЛДВЭРЭЭР ОРЖ ҮЗЬЕ

	Зөвлөлтөд сүүний төрөл бүрийн хэдэн зуун үйлдвэр ажиллаж байна. Сүүний үйлдвэрүүд юуны өмнө хүчин чадлаараа өөр хоорондоо ялгаатай. Жишээлбэл, нэг ээлжид 10 тонноос хэтрэхгүй сүү боловсруулдаг «бяцхан» үйлдвэр байхад өдөрт 500 тонн хүртэл сүү боловсруулдаг аварга үйлдвэр ч бий. Сүүний ийм том үйлдвэр гэвэл Москва, Ленинградад бий. Өдөрт 500 тонн сүү бэлтгэхийн тулд 80 мянгаад үнээ саах хэрэгтэй!

	Сүүтэй цистернийг үйлдвэрийн лаборант хүлээж авна. Тэр дор нь шинжилж үзээд, цэвэр сайн чанарын сүү байвал нь тусгай хоолойгоор хүлээн авах тасгийн тогоо руу юүлнэ. 10 тонн, түүнээс ч их сүү ордог тэр том тогоо дулаан нэвтрүүлдэггүй бүрхүүлтэй байдаг учир сүүний халуун хүйтэн бараг өөрчлөгдөхгүй. 

	Хүлээн авах тасгаас сүү машины цех рүү шилжинэ. Энэ цехэд сүүг хөөрүүлэх хөргөх пастерын тогоо байдаг нь халуун ус, уураар сүүг дор нь халаах юм уу, хүйтэн ус, шорвог уусмалаар бас дор нь хөргөнө. Сүү пастерийн тогоонд орж 30 секундийн дотор 20 метр зам туулахдаа 75 градус хүртэл халж, 4 градус хүртэл хөрнө. Энэ аппарат цагт арав-арван хоёр тонн сүү дамжуулна. 

	Сүү хөөрүүлэх-хөргөх тогооноос цэвэрлэгч рүү орж, санаандгүй холилдсон байж мэдэх зүйлсээс сална. Намрын салхинд хийссэн хуурай өвсний хугархай саальчны хувинд унасан байж болно. Машин саалтуур газар сайгүй бүрэн нэвтрээгүй байгаа билээ. 

	Хөөрч хөрсөн сүү хадгалдаг тогоо руу орно. Эндээс үйлдвэрийн бусад тасаг цех рүү хуваарилагдана. Жижүүрийн оператор аль цорго онгойлгож, цагаан гол хаашаа урсана хувь заяа нь тодорхой болно. Тэгэхдээ ихэнх сүү савлах цех рүү очно. 

	Энэ цехийн гол машин нь сүү савлах биш, харин савыг нь угааж цэвэрлэх ажил хийнэ. Нэг хэмжээ дамжааны сараалжин төмөр хайрцагтай хорин шилийг хорин гавшгай гар нэг зэрэг авч угаах дамжлага дээр тавихад хоосон хайрцаг нь цаахантайх хайрцаг цэвэрлэх машин руу явж очно.

	Шил угаагч машин шилийг эхлээд бүлээн усаар, дараа нь шүлтийн уусмал, улмаар содын уусмалаар угааж бүлээн усаар, дараа нь хүйтэн усаар зайлна. Ингэж угаасан шил маш цэвэрхэн болно. Гэлээ ч гэсэн тэдгээрийг «нарийн» шалгаж үзнэ. Тэгэхдээ тусгай машин шилийг дэлгэц дээр гэрэлтүүлэн шалгана. Дутуу угаагдсан, цав гарсан, холторч ёлторсон зэрэг гэмтэл согог дороо илэрнэ. Түүнээс гадна угааж цэвэрлэсэн шилэнд янгийн шинжилгээ хийнэ. Шил угаагч машин цагт 12 мянган шил угаана. 

	Цэвэр шил сүү юүлж бөглөдөг машин руу очно. Тэр машин шилийг сүүгээр дүүргэж нимгэн хөнгөн цагаан тагаар таглана. Ингээд л дэлгүүрт очиход бэлэн болно. Гэхдээ бас нэг машин дамжина. Энэ машины хорин гар нэжгээд шил сүү шүүрэн авч дөнгөж угаагдаад гарч ирсэн төмөр сараалжин хайрцагт эгнүүлэн суулгана. Сүүг ийм урт зам туулах туршид нь лабораторийн ажилтнууд хэд дахин шалгаж үздэг.

	Сүү өөр хоолойгоор өөр цех рүү ч очно. Юуны өмнө эсгэлэн сүүний цех рүү очно. 

	Эрт дээр үеэс эсгэлэн сүүгээр идээ цагаа хийж ирсэн түүхтэй. 

	Тэр үеийн малчид иссэн сүү удаан хадгалагддаг, сэнгэнэсэн сайхан үнэр амттайг ажиглаж мэдээд албаар эсгэж идэж уудаг болжээ. Тийнхүү Орост исгэмэл сүү, аарц, Гүржид тараг, Хойд Кавказад тослог хоормог, Башкирт айраг, Украинд хоормог гэх мэтчилэн үндэстэн үндэстний эсгэлэн идээ цагаа бий болжээ. 

	Эдгээр идээ цагааг зөвлөлтийн сүүний үйлдвэрүүд гучаад оноос үйлдвэрлэж эхэлсэн нь эдүгээ сүүний олон үйлдвэр эсгэсэн сүүгээр өдий төдий нэр төрлийн цагаан идээ үйлдвэрлэж байна. Эсгэлэн цагаан идээ хөрөнгөнийхөө янгийн төрлөөр ялгаатай. Жишээлбэл, сүүн дээр сүүний хүчлийн ян нэмэхэд тараг болдог бол сүүний хүчлийн янгаас гадна сүүний исгэдэс нэмэхэд тослог хоормог, айраг болно. Сүүний хүчлийн янгийн сонголтоос бүтээгдэхүүний чанар ч зэгсэн шалтгаалдаг. 

	Сүүний хүчлийн ян савханцар юм уу, бөмбөлөг хоёр янзын байдаг. Савханцар хэлбэрт ян нь 40-45 градусын халуунд сайн үржин, тун исгэлүүн амттай өтгөн зүйл үүсгэнэ. Эсгэлэн сүүний савханцрын нэг төрөл - ацидофилинийн савханцрын үүсгэсэн нэг зүйл бүтээгдэхүүн гэвэл хоормог юм. Сүүний хүчлийн бөмбөлөг ян нь 30 градусын халуунд хамгийн сайн өсөж үржин, нэг их исгэлүүн агшуун биш зүйл үүсгэнэ. Сүүний хүчлийн дан ганц бөмбөлөг янгийн үүсгэсэн бүтээгдэхүүний нэг бол ердийн тараг. Элгэн тараг эсгэлэн биш, зөөхий шиг сайхан байдаг шүү дээ. Зөвлөлтийн сүүний үйлдвэрийн үйлдвэрлэдэг болоод байгаа Мечниковын тараг бол сүүний хүчлийн савханцар, бөмбөлөг янгуудын хольцоо юм. 

	Эсгэсэн сүүгээр бас өвөрмөц сонин бүтээгдэхүүн, түүний дотор согтоодог ундаа ч хийдэг. Жишээлбэл, буриад, тува, ойрадын үндэсний цагаан идээ хөрөнгийг нэрэхэд сүүний архи гарна. 

	Эсгэсэн сүүн ундаа хийдэг цехэд бол хөөрүүлж хөргөсөн сүүнд зохих төрлийн ян хийгээд, тусгай шилнүүдэд юүлэн эсгэнэ. Үүнд жишээ нь хоормог болгох хэрэгтэй бол шилтэй сүүгээ 20-22 градусын дулаан өрөөнд байлгаад дараа нь 6-8 градустай өрөөнд шилжүүлнэ. Исэж гүйцсэн хоормог дэлгүүрт очно. 

	Сүүний хувь заяа шал өөрөөр эргэж ч болно. Бусад дамжлагаар дамжсан сүү маань сүүний машин руу орж ирнэ. 

	Өнөөгийн сүүний машин гэдэг бол шингэн зүйлийг ялгаж салгах хэдэн мянган ажиллагаа гүйцэтгэдэг төвөөс тэмүүлэх хүч ашигласан олон янзын машины зөвхөн нэг төрөл юм. Наяад жилийн өмнө бол сүүний машин маань цорын ганц нарийн техник байлаа. Сүүнээс тос ялгаж авдаг тэр техникийг улам бүр төгөлдөр сайн болгох гэж зохион бүтээгчид тун их чармайж иржээ. Сүүний машин маань тухайн үедээ хамгийн хурдтай, минутад таван мянган удаа эргэдэг техник байлаа. Тэр үедээ тун их хурд шүү дээ! Тийм хурдыг дамжлага, холхивчоор хангах тэр үеийн инженерийн төвөгтэй зорилтыг эдүгээ хялбархан шийдвэрлэж байна. Гэтэл харин тэр үед швед Карл Лавалийн зохион бүтээсэн анхны уурын турбин сүүний машины зөвхөн нэг хэсэг, тухайлбал түүний хамгийн тохиромжтой дамжлага байсныг санах хэрэгтэй. Тэгэхдээ харин зохион бүтээгч өөрөө уурын шинэ маягийн хөдөлгүүрүүдийнхээ ач холбогдлыг ухаарч мэдээд сүүний машинаас салгаж авчээ. 

	Заа тэгээд янз янзын ажил үүрэгтэй өдий төдий ийм машины өвөг эцэг болсон сүүний машинд орсон сүү маань цааш юу болох вэ? гэвэл төвөөс тэмүүлэх хүчний нөлөөгөөр тэр дорхноо цөцгий, шингэн сүү хоёр болж сална. Дээр ярьсан тосны бөмбөлгийн ихэнх нь цөцгийтэй хамт ялгарна. Тохируулга сайтай машин бол сүүний бүх тосны 99,9 хувийг ялгана. Муугүй ялгаж байгаа хэрэг шүү!

	Цөцгий бол тослог ихтэй болохоороо тун тэжээлтэй сүү. Сүүний шим шүлт 672 их калори байдаг бол арван хувийн цөцгийнх — 1241 калори, хорин хувийн цөцгийнх — 2131 калори байдаг. 

	Цөцгий харин уураг, нүүрс усны найрлагын хувьд сүүнээс бараг ялгагдахгүй. Ердийн сүү 3,4 хувийн уураг, 4,7 хувийн нүүрс устай байдаг. Цөцгийнд харин зарим витамин сүүнийхээс их байдаг. Яагаад тэр вэ? гэвэл ихэнх витамин тосны бөмбөлгийн тосонд ууссан байдгаас юм. 

	Цөцгийг шууд шил юм уу цаасан хүүдийд савлаж дэлгүүрт шилжүүлнэ. Цөцгий бол бас хагас боловсруулсан бүтээгдэхүүн учир тосны үйлдвэрт бол тос, лаазтай сүүний үйлдвэрт бол зөөхий, мөхөөлдөс хийнэ. 

	Зөөхийн тасгаар оръё. Та бидний өдөр тутам шахам идэж уудаг, тэгээд бас орос үндэстний хэзээ язааны цагаан идээ — зөөхий бэлтгэдэг газраар оролгүй өнгөрч яаж болох вэ? Гадаадын ихэнх оронд зөөхий хийдэггүй харин шанцайнд холихоор бага зэрэг бэлтгэдэг улсад түүнийг «орос зөөхий» гэж нэрлэдэг. Гэтэл манай Москва, Ленинград хоёрхон хотод гэхэд л өдөрт 100 тонн зөөхий идэж байна. 

	Зөөхий бол эсгэсэн сүүн бүтээгдэхүүний тоонд орно. Зөөхий гаргахаар хөөрүүлсэн цөцгийнд зохих хэмжээний хөрөнгө нэмж эсгэнэ. Ингэж эсгэхгүйгээр зөөхий биш, гашилсан цөцгий болно. Гашилсан цөцгий юу нь нэг их сайхан байх вэ дээ. 

	Хөрөнгө нэмсэн цөцгийг 24-48 градусын дулаанд байлгахад исэж зөөхий болно. Зөөхий улмаар өтгөрч халбагаар утган тонгойлгоход бараг салахгүйгээр болж ирнэ. «Өтгөн шарга зөөхий урсаж ядан харагдана» гэж нэг яруу найрагч онож хэлжээ. 

	Ердийн зөөхийний 30 хувь нь тос боловч тос ихтэй багатай гэж бий. Жишээлбэл, дуртай хүмүүст зориулж шахмал аяганд зуу зуун граммаар аягалж худалддаг зөөхий 40 хувь тостой байдаг бол сувиллын хоолных дөнгөж 10 хувийн тослогтой. 

	... Та бид сүүний үйлдвэрийг түргэхэн шиг гүйлгэн үзлээ. Хамгийн сүүлд нь тослоггүй болсон шингэн сүүний тасгаар бас ороод гаралгүй болохгүй байх. Сүүний машинд орж цөцгийнөөсөө салсан сүү шүү дээ. Цэнхэрдүү туяатай ч юм уу, гэмээр цэгээн шингэн сүү тусгай хоолойгоор урсана. 

	Саяхан болтол шингэн сүүг ямар ч хэрэггүй зүйл, үйлдвэрлэлийн хаягдал гэж үзэх нь холгүй байсан юм. Гэтэл тосны бөмбөлгийг нь ялгаж авсан шингэн сүүнд маань хүнд хэрэгтэй бодисын дор хаяхад тал хувь нь үлдэж хоцорсон байдгийг сүүлийн үед л ухаарчээ. Нэг үгээр хэлэхэд шингэн сүү гэдэг маань бүрэлдэхүүн хэсгээс нь ганцхан зүйлийг нь, тухайлбал, тосыг нь л ялгаж авсан сүү шүү дээ. Үнэндээ ч шингэн сүүнд тосны нь 0,1 хувиас илүү үлдэх нь ховор. Гэтэл тослог ихтэй байна гэдэг маань хүн болгонд бас таарч тохирдог зүйл биш! Түүнээс гадна шингэн сүүнд маань сүүний сайхан уураг, сүүний чихэр, эрдсийн давс нь цөм бий. 

	Тослоггүй сүүний ээдэм, хоормог, тараг, нойтон ээзгийнд дуртай хүн зөндөө бий. Шингэн сүүг өтгөрүүллээ ч гэсэн хэрэглэх хүн бишгүй гарах нь мэдээж. Гэтэл шингэн сүүг одоохондоо аж үйлдвэрт мөхөөлдөс, чихэр боов, талх хийхэд ашиглаж байна. 

	Дашрамд хэлэхэд, шингэн сүүний ээдэм нь 16 хувийн сүүний уураг, тэгэхдээ хүний биед бараг цөм шингэдэг козеин гол төлөв агуулна. Шингэн сүүнд бас сүүний хүчил, чихэр, эрдсийн давснууд элбэг. 

	Ээдмийн найрлагад байдаг метионин, холин гэдэг хоёр бодис судасны хана хатуурах өвчнөөс урьдчилан сэргийлдэг гэж сувиллын хоолны эмч нар баталдаг. Өөхөлж таргалсан, элэгний өвчтэй, даралт ихэссэн, зүрхний булчингийн шигдээстэй, тулай өвчтэй хүмүүс шингэн сүүний ээдэм идэх сайн гэдэг. 

	Шингэн сүүгээр хийсэн килограмм хуурай сүүний шим шүлт нь үхрийн махныхаас илүү байдаг байна. Тэгэхлээр шингэн сүү гэдэг бол хаягдал хэрхэвч биш. Шингэн сүү бол гахайн тэжээл төдийгүй, хүний үнэ цэнтэй хоол юм. Үүнийг нь тун саяхнаас ухаарч мэддэг болж байна. 

	За ингээд гарцгаая. Тос боловсруулдаг үйлдвэрээр оръё. 

	 

	 

	ТОС БОЛОВСРУУЛДАГ ҮЙЛДВЭР

	Зөвлөлтөд тос боловсруулдаг дөрвөн мянгаад үйлдвэр бий. Тос боловсруулдаг үйлдвэр тэр болгон том хотын ойр хавьд байдаггүй. Харин ч гол түүхий эддээ, тухайлбал, алс холоос тээхэд тохиромжгүй, ашиггүй түүхий эд — сүүндээ аль болохоор ойр байх хэрэгтэй байдаг. 

	Тос боловсруулдаг үйлдвэрийн гол бүтээгдэхүүн бол зөвлөлтийн иргэн бүрийн сайн мэддэг цөцгийн тос. 

	Цөцгийн тосны 83 хувь нь сүүний тос ба 100 грамм цөцгийн тосны шим шүлт нь 730 калоритой тэнцэнэ. Түүнээс гадна олон төрлийн витамин агуулдаг. Цөцгийн тос 30 градус орчим халуунд хайлдаг учир бие махбодод шингэц сайтай. 

	Цөцгийн тосыг гол төлөв цөцгийнөөс боловсруулна. Цөцгий нь шинэ бол амттай сайхан тос гарна. Сүүний хүчлийн янгаар эсгэсэн цөцгийгөөр боловсруулсан бол эсгэлэн гарна. Исгэлэндүү амттай энэ тосыг хадгалахад хялбархан мууддаггүй сайн талтай. Эсгэлэн цөцгийн тосонд давс хийх ч байдаг. Гэхдээ нэг хувиас илүү давстай тос ховор тохиолдоно. 

	Та бүхэн Вологдагийн цөцгийн тос идэж үзсэн байх. Хувьсгалаас өмнө парисын гэдэг нэрээр алдаршиж байсан тос. 

	Вологдагийн тосыг 92-98 градусын халуунд буцалгасан цөцгийнөөс гаргана. Идэхэд самар амтагдсан сайхан тос байгаа юм. 

	Цөцгийн тосонд шоколад, жимсний шүүс, зөгийн бал хольдог. 

	Үйлдвэрийн тос боловсруулдаг тасагт хөөрүүлсэн цөцгий орж ирнэ. Тусгай машинаар тослогийг нь 82-83 хувь хүртэл ихэсгэсэн цөцгий тос цохигч руу орно. 

	Тос цохигч аппарат нь сүүний ч, цөцгийний ч, түүгээр барахгүй уургийн нарийн бүрхүүлт тослог ихтэй цөцгийн тосны бөмбөлгийг нийлүүлэх үүрэгтэй. Урьд өмнө энэ аппаратыг дотроо тусгай бүлүүртэй том ган орлодог байлаа. Ган нь эргэлдэж, бүлүүрүүд нь цөцгийг түүний ханатай хавсран цохиход тосны бөмбөлгийн уургийн бүрхүүл задарч бие биестэйгээ нэгдэн нийлнэ. Тийнхүү 2-3 миллиметр голчтой тосны үрүүд үүсэж энэ үеэр нь тослоггүй болсон пахт буюу зөөхий, айргийг нь юүлж авна. Ганд ялгарч үлдсэн тосыг хүйтэн усаар угаана. Ингэж угааж үлдсэн пахтыг нь сайтар ялгаж цэвэрлэхгүй бол тэр нь тосонд нян үржих эх сурвалж болж мэднэ. 

	Тос улмаар тос цохигчийн шахах голуудыг хэд дахин дамжиж ширхэггүй нэг төрлийн зүйл болно. Дотор нь үлдсэн чийг хүртэл жигд тардаг учир бид түүнийг олж харахгүй. 

	Тос цохих энэ арга маань нэлээд дутагдалтай. Үүнд тос цохигч гангийн ажиллагаа байн байн тасалддаг. Цөцгий хийж, түүнийгээ 30-40 минут цохино. Дараа нь тосоо шахаж ширхэггүй болгоно. Тэгвэл машин харин тэгж тасалддаггүй. Хөөрүүлэгч, хөргөгч ч тасалдахгүй ажиллана. Нэг үгээр хэлэхэд технологийн нэгдмэл нэг ажиллагааны нэг нь бусдаасаа хоцордог болжээ. Ер нь ч тэгдэг л дээ. 

	Эрдэмтэд энэ удаад ч арга сүвэгчлэн олжээ. Цөцгийн тосыг байн байн тасалддаг удаан ажиллагаатай тос цохигчоор биш, харин урсгал, түргэн ажиллагаатай аппаратаар гаргаж авдаг болов. Үүнд хөөрүүлж хөргөсөн тослог ихтэй цөцгийг дотроо даралт ихтэй тос цохигчид хийхэд цөцгий хөрж, хүчтэй эргэлдэх хүрдэнд эргэлдэн хутгалдана. Тэгээд тос цохигчийн бортогоноос нэг төрлийн болтлоо гүйцэд сайхан цохигдсон тос гарч ирнэ. Цөцгий тосоо яг нэг хэмжээний хайрцагт хийж савлана. 

	Зөвлөлт бол цөцгийн тос боловсруулдаг урсгал арга ажиллагаа өргөн нэвтэрсэн анхны орон юм. 

	Туслах цехгүй тос боловсруулах үйлдвэр гэж ховорхон. Хамгийн жижиг үйлдвэр л харин угаасан тосноос ялгарсан үлдэгдэл — пахтаа ойр хавийн мал аж ахуйд өгч байна... Түүнээс биш шингэн сүүгээр гол төлөв ээдэм, бяслаг хийх юм уу, козеин гаргаж авна. Козеин гэдэг маань сүүний уургийн нэг гэж дээр ярьсан. Тэгэхдээ харин түүнийг аж үйлдвэрт бас хэрэглэдэг гэдгийг хэлээгүй байх. Тэгвэл козеин гол зарим үйлдвэрлэлд юугаар ч орлуулшгүй сайн чанарын цавуу болдог. 

	Альбумин гэгч өөр нэг уураг байдаг гэж ч ярьсан. Энэ уургийг цөцгийг нь ялгасан ийлдэснээс хялбархан гаргаж болох ба үүний тулд ийлдсээ 90-93 градус болтол нь халаах хэрэгтэй. Тэгэхэд цасны том том ширхэг шиг цагаан язмаг бий болж савны ёроолд тунана. Тос боловсруулдаг үйлдвэрт тослоггүй болсон шингэн сүүгээ асар том бортогонд хийж, аль эсвэл хөндлөн булаар булдаж хатаана. Хуурай сүүний талаар дараа ярилцъя.

	 

	 

	 

	ЭЭДМИЙН АМЬДРАЛЫН ДӨЧХӨН СЕКУНД

	Ээдэм бол оросын ард түмний уламжлалт хүнсний нэг. Хэн ямар ч хүн идэж болдгоороо ээдэм бусад хоолноос ялгаатай. Ээдэм идэж болохгүй өвчин гэж нэг ч байхгүй. 

	Ээдэм маш их, өөрөөр хэлбэл 13-16 хувийн уурагтай, ямар сүүнийхээсээ шалтгаалан 0,5-20 хувийн тостойгоос гадна 0,3 хувийн кальци, фосфорын давстай байдаг. 

	Ээдэм бол хүн төрөлхтөн эрт дээр үед сүүгээр хийдэг болсон хоолны нэг юм. Тэр үеэс хойш эдүгээ хүртэл олон зуун мянган жил өнгөрсөн боловч ээдэм хийх арга ажиллагаа бараг өөрчлөгдсөнгүй. 

	Гэрийн нөхцөлд аарц хийхдээ эхлээд хортой нянгууд байвал нь устгахын тулд хөөрүүлнэ. Тэгэхдээ сүүгээ 80 градустай болтол нь хөөрүүлж 10-15 минут байлгана. Дараа нь хөргөөд хөрөнгө нэмнэ. Хөрөнгөнд нь халбага зөөхий юм уу, тараг авна. Сүүнд бусад бичил биеэс саланги тусгайдаа түргэн өсөн үржиж чадах сүүний савханцар сонгож авах нь чухал. Хөрөнгө нэмсэн сүүгээ бараг нэг хоног байлгана. 

	Ингээд сүү ээдэж элгэн тараг маягтай болсон хойно нь тэр саванд нь 30-40 градус халаагаад марлиар юм уу шанаган шүүрээр шүүнэ. Ээдмээ нягтруулахын тулд жижиг шахуургаар шахаж болно. Ингээд л ээдэм бэлэн болох нь тэр... 

	Ээдмийг ийлдэснээс салгаж авахад мөн хэдэн цаг зарцуулагдана. Халуун хүйтний хэмжээг тогтмол барьж, бүтээгдэхүүний исэлтийг хянаж байдаг сүүний том үйлдвэрийн тохиромжтой сайхан нөхцөлд ч энэ ажил 8-12 цаг эзэлнэ. Ээдмийг үүнээс түргэн бэлдэнэ гэж байхгүй. Ихэнх мэргэжилтэн ч ингэж үзэж байгаа юм. 

	Сунжруу удаан, бараг автоматжаагүй энэ аргыг өөрчлөх гэж хэд хэдэн улсын мэргэжилтнүүд аль эртнээс аваад оролдож ирсэн юм. Францын сүүний үйлдвэрүүд ээдэм маягийн бүтээгдэхүүн бэлтгэх өөрийн өвөрмөц арга хэрэглэж байна. Сүүг эхлээд өтгөрүүлж, түүндээ хөрөнгө, фермент, давс сэлтээ нэмээд сүүний янгууд өсөж үржих бололцоо олгохын тулд хэсэг байлгадаг байна. Сүүгээ хангалттай «болсон» хойно бүлэгнүүлэхийн тулд тусгай аппарат руу оруулж устай холино. Хөрөнгийн ферментийн нөлөө, халуунаас болоод уураг бүлэгнэж сүү зогсолтгүй өтгөрнө. Ийм арга хэрэглэлээ ч гэсэн өтгөрүүлсэн сүүгээ эсгэх гэж олон цаг зарцуулдаг ажээ. ХБНГУ-д сүүний, цууны, давсны, нимбэгийн, фосфорын болон бусад хүнсний хүчил нэмж зогсолтгүй бүлэгнүүлэх арга туршиж байна. Гэвч аль ч туршилт нь зэгсэн арга ажиллагаа болж хараахан чадаагүй байна. Бусад улсад ч байдал нэг адил байгаа юм. 

	... Сүүний үйлдвэрийн БХЭШХ-ийн захирал, техникийн ухааны доктор Николай Никитович Липатовтай уулзаж ярилцлаа. 

	Николай Никитович намайг хүрээлэнгийнхээ нэг лабораторид орж үз гэсэн юм. Энд хөөрүүлсэн сүүг тасралтгүй ээдүүлдэг төхөөрөмж ажилладаг, тэгэхдээ бүр дөч-тавьхан секундийн хугацаанд ээдэм болгодог төхөөрөмж ажилладаг юм байна. 

	Урьд өмнө үзээгүй цоо шинэ машины талаар тодорхой ярина гэдэг амархан хэрэг үү? Цахилгаан мотор, хоолой гээд зарим нэг зүйл ангийг нь л тогтоож авна. Сүү зогсолтгүй түргэн ээдүүлдэг ийм байгууламж анх үзсэн би ч эцээхэн юугаа хэлж ярьж чадах билээ. Хамгийн гол зүйл нь сүү халааж хөргөдөг бүлэгнүүлэгч юм даа. Дотуур нь гаргасан хоолойгоор сүү урсаж өнгөрөхөд тэр хоолойг нь халуун ус халааж сүүний уураг бүлэгнэдэг юм байна. Сүү 2-3 метр урт хоолойн нэг талаар ороод 40 минутын дотор язмаг ийлдэс хоёр болоод гарна. Хоромхон зуурын хугацаанд ингэж амархан өөрчлөгдөнө. 

	Эрдэмтний яриаг анхааралтай сонсъё. 

	— Хөөрүүлсэн сүүг тэр дор нь зургаан градусаас бага халуунтай болтол нь хөргөнө. Ингэж хөргөсөн сүүний уураг задрахгүй, ээдүүлж бүлэгнүүлэх амаргүй байдаг. Ингэж хөргөсөн сүүндээ зохих хэмжээний ходоодсын фермент, давс, хлорт кальци, цэвэр сүүний хүчлийн савханцар, сүүний хүчил тасралтгүй нэмнэ. Энэ бүхэн сүүнд нэгэн жигд тархаж бүлэгнүүлэгч рүү, тухайлбал, дотуур нь хоолой нэвт гарсан халааж хөргөх тогоонд орно. Шуудхан хэлэхэд бидний нэмсэн хольцтой сүү маань задрахад маш амархан болсон байдаг. Уураг нь тэр дороо л бүлэгнэж эхэлнэ. Тийнхүү бүлэгнэхийг нь зогсоож чадах цорын ганц зүйл бол хүйтэн. 

	Гэтэл халааж хөргөх тогоо буюу бүлэгнүүлэгчид сүү хална. 26-30 градусын халуунд уураг нь бүлэгнэж язмаг үүснэ... Ингээд бүлэгнүүлэгчийн нөгөө талаар гарч ирнэ. 

	Язмагаа ийлдэснээс нь салгах язмаг үүсгэхээс хавьгүй хялбар. Сүүний машинаар ч, шүүгч шахуургаар ч, өөр бусад аргаар ч салгаж болно. Ийнхүү сүү ээдүүлэх арга тос боловсруулах шиг нэн орчин үеийн үйлдвэрлэл болж хувирч байна. Энэ шинэ аргын давуу талын талаар дэлгэрэнгүй яриуштай санагдаж байна. 

	Энэ шинэ арга үйлдвэрлэлийн үндэстэй ба сүүг тасралтгүй урсгах зуураа ээдүүлдэг, автоматжуулахад хялбар юм. Үүний үндсэн дээр автомат үйлдвэрүүд ч байгуулагдаж магадгүй. Сүү хүлээн авах тасаг цистернээр ирсэн сүүг тусгай хоолойгоор соруулан авч, автомат түгээгүүрээс хайрцаг савтай ээдмийг ачааны машинд ачаад гардаг үйлдвэр байна гэсэн үг. Автомат үйлдвэр бас ийлдэснээс сүүний чихэр гаргадаг, өөрөө бол зарим төрлийн давс, химийн бодис хэрэглэнэ. 

	Автомат үйлдвэр ээдэм хийх үндсэн цехээс гадна туслах цехтэй байна. Үүнд, сүүний чихэр гаргах цех, ийлдэснээс сүүний хүчил ялгах цех байна. Үүний өмнөхөн бүлэгнүүлэгч аппарат руу сүү урсаж ороогүй байхад нь сүүний хүчил нэмсэн биз дээ? Сүүний хүчил маань зохих үүргээ гүйцэтгээд ийлдсэнд бараг тэр чигээрээ үлджээ. Тэгэхлээр түүнийгээ одоо ялгаж аваад, дахин сүүнд холино. Сүүний хүчил маань ингээд л эргэж хэрэглэгдээд байна гэсэн үг. 

	Ийм үйлдвэр жижүүрийн инженерийн буюу диспетчерийн самбартай байж таарна. Энд үйлдвэрлэлийн нарийн ажиллагааг хянаж байдаг олон багаж хэрэгслийн заалт төвлөрсөн байх ба шаардлага тохиолдсон цаг тухайд нь диспетчер команд өгч үйлдвэрлэлийн ажиллагааг аль нэг хэсэгт нь зохицуулна. 

	Энэ аргын өөр нэг чухал даавуу тал нь гэвэл бүтээгдэхүүний нь дээд зэргийн чанар юм. Ийм аргаар ээдүүлсэн ээдэм бидний нэмсэн сүүний хүчлийн янг тэр чигээр нь агуулсан, гаднын бичил бие бараг холилдоогүй байдаг. Ийм ээдэм маш цэвэрхэн, сайхан амттай. Ээдмийг аргуун, нялцгай ямар болгоно дурын хэрэг. Энэ нь ийлдсийг нь ямар аргаар ялгахаас л шалтгаална. 

	Бүлэгнүүлдэг аппарат дотор чухам юу болдгийг харах уу?

	Ингээд эрдэмтэн лабораторийнхоо багаж хэрэгслийг танилцуулав. Миний харсан хагас үйлдвэрийн тэр төхөөрөмжийн ах гэсэн үг юм. Шилэн хоолойгоор амттай хүйтэн сүү урсан орж байна. Шилэн хоолойн дээрээс халуун ус бууж байна. Сүү хоолойгоор арваад сантиметр гүйв үү, үгүй юү язмагтан язмаг нь томорч задарч эхлэхэд завсар хоорондуур нь цэхэр ийлдэс ялгарах юм. Язмаг улам томорч ихсэн өвлийн дулаахан өдрийн малгайлсан цасны ширхэг шиг далбагар далбагар болно. Ингээд нөгөө талын цоргоор хэсэг хэсэг ээдэмтэй ийлдэс олгойдно. 

	Сүү ээдүүлэх энэ хамгийн хурдан, маш нарийн арга ажиллагааг тийм хялбархан бодож олсон хэрэг хэрхэвч биш. Эхлээд сүүний уургийн бүлэгнэх чанар, энэ урвалд төрөл бүрийн хүчил, давс, тэр дундаа хлорт кальци хэрхэн нөлөөлдгийг судалж мэдэх гэж их ажил хийжээ. Бид бас эхлээд сүүндээ хлорт кальци хольсон шүү дээ. 

	Дашрамд хэлэхэд цагт таван мянган литр сүү ээдүүлдэг үйлдвэрийн анхны төхөөрөмж нэгэнт бий болоод байна. Энэ бол ээдэх урвалын хэдэн цаг байсан хугацааг дөчхөн секунд болгож мянган дахин хурдасгасан хамгийн анхны үйлдвэрийн төхөөрөмж юм. 

	... Ийм хэрэгтэй машин зохион бүтээсэн хүмүүсийн нэр усыг хожим нь хүрээлэнгийн ажилтнуудаас мэдэж билээ. Уг ажлыг удирдан зохион байгуулагч нь надтай ярилцаж хөөрсөн Н. Н. Липатов байв. Түүнд Г. Б. Фриденберг, Е. А. Богданова болон бусад хүн тусалжээ. 

	 

	 

	 

	БЯСЛАГ

	Нэр төртэй хэдэн хүн бичиж, мөн л нэр төртэй хэдэн хүн хянан боловсруулж 1962 онд хэвлэсэн «Сүү, цагаан идээ» гэдэг номд дэлхий дахинд 500 гаруй нэр төрлийн бяслаг шахдаг гэж бичсэн буй. Үүнд Зөвлөлт Холбоот Улсад 50 нэр төрлийн бяслаг шахдаг ажээ. Энэ тоог зөвшөөрөөд эхний нь тоог харин чамлаж байна. Яагаад гэвэл намайг Францад очиход манай улс 1000 гаруй нэр төрлийн бяслаг шахдаг гэж ярьж байсан юм. 

	Бяслагийг өөр өөрөөр ангилж хуваадаг л даа. Жишээлбэл, хэлбэр байдлаар нь ангилдаг. Энэ бол санамсаргүй хэрэг огт биш, яагаад гэвэл бяслагийн хэлбэр, хэмжээ нь амт шимт орох, эвлэхэд нь зэгсэн нөлөөлнө. 

	Бяслаг ээдүүлэхдээ ходоодсын фермент хэрэглэсэн эсэхийг (энэ тухай дараа ярилцана) харгалзан бяслагийг бас ходоодсын, сүүний хүчлийн гэж хуваана. Эхний хэд нь сүүгээ өтгөрүүлсэн ферментээр, дараагийнхад нь сүүний хүчлийн янгийн нөлөөгөөр ээдэхийг нь хүртэл хүлээдэг. Эдүгээгийн ихэнх бяслаг бол ходоодсын бяслаг. 

	Хонь, ямааны болон бусад давсалсан бяслагийг бас тусгайд нь авч үзэх хэрэгтэй. Эдгээр бяслагийг давстай усанд байлгаж хадгалдаг юм. 

	Зөөлөн бяслаг бол бас онцгой нэг төрлийн бяслаг билээ. 

	Бяслаг авахаар дэлгүүрт орж ирсэн хүн хамгийн түрүүнд хатуу юу, зөөлөн үү? гэж асууж лавладаг. Голландын, швейцарын, зөвлөлтийн гэх мэт хатуу бяслаг бий. Дорогобужийн, смолений, анчны гэдэг зөөлөн, тусгай хөгц нэмж ээдүүлсэн сүүний рокфорын, зуушны, хурц нялуун гэх зэргийн дутуу ээдүүлсэн бяслаг байдаг. 

	Бяслагийн шошго дээр нь их төлөв тослогийг нь тодорхойлон заасан байдаг. Жишээлбэл, 50 хувийн тослогтой, 40 хувийн тослогтой гэж бичнэ. Гэхдээ энэ бол худалдаж авсан бяслагийн чинь тал хувь нь өөх тос гэсэн үг биш юм шүү. Энэ бол бяслагийн хуурай бодисын жинтэй харьцуулан авсан хэмжээ. Тэгвэл бяслагийн 30 юм уу, 40 хувь нь ус байж болно. Ингээд тооцоолоод үзэхэд 50 хувийн тослогтой гэсэн зуун грамм бяслаг маань 40 хувийн устай бол чухам дээрээ ердөө л 30 хувийн тослогтой гэсэн үг. 

	Эртний грекчүүд бяслаг шахаж байжээ. Тэднээс өмнө ч шахдаг байсан байж мэднэ. Ходоодсын ферментийн нөлөөллийг судалж мэдсэн цагаас эхлээд л бяслагийг орчин үеийн аргаар ээдүүлж шахдаг болсон гэж үздэг. 

	Хувьсгалаас өмнө оросын нударган баячуул Голланд, Швейцараас бяслагийн мэргэжилтэн урьж залдаг байв. Түдэлгүй оросын өөрийн мастерууд ч гарч иржээ. Зөвлөлтөд эдүгээ нэлээд олон нэр төрлийн амт чанар сайтай сайхан бяслаг гаргадаг хэдэн арван үйлдвэр ажиллаж байна. 

	Бяслаг сүүнээс эхэлдэг. Манай орны Алтай нутаг олон нэр төрлийн сайхан бяслаг шахдаг. Альпийн нурууны нуга сугаар бэлчдэг энэ нутгийн үнээний сүү хээрийн цэцгийн анхилам сайхан үнэр шингээсэн учир бяслаг шахахад аргагүй зохижээ. 

	Бяслаг шахах сүүг 5 мянган литр хүртэл ордог том онгоцонд ээдүүлнэ. Хөөрүүлж, хөргөсөн цэвэр сүүндээ сүүний хүчлийн ян хөрөнгө хийж, ходоодсын эсгэг нэмнэ. Ходоодсын эсгэг гэдэг бол тугалын гэдэсний нэг хэсэг — ходоодыг хатааж нунтагласныг хэлж байгаа юм. Сүүг энэ шиг түргэн ээдүүлдэг эсгэг бараг байхгүй. Дээрх том онгоц дүүрэн сүүнд нэмэхэд л 30 минутын дараа бүх сүү ээдэж тэр чигээрээ ээдэм болно. Бүлэгнэж ээдсэн уураг нүдэнд үл үзэгдэх нүх сүвэндээ сүүний тослог бөмбөлгийг бараг нэгд нэгэнгүй шингээсэн байдаг. Маш нягтарсан том ээдмээ голоор нь зүсэж шар сүүн дотроо бужигнасан 3-6 миллиметр голчтой жижиг бөмбөлөг болтол нь няцалж бутална. Шар сүүг нь шүүж авахад ээдэм онгоцны ёроолд тунаж үлдэх ба түүнийг халааж хутгана. Мэргэжилтний боллоо гэж үзсэн ээдмийг хэвд хийж шахна. Хоёр цаг, бүтэн хоног ч шахаж болно. 

	Улмаар бяслаг давсална. Давслах хэд хэдэн арга бий. «Хуурайгаар» давслахдаа бяслаг дээрээ хуурай давс үйрүүлж, үүнийгээ хэдэн өдөр давтана. Шорвог уусмалд хэдэн долоо хоног, сараар байлгаж ч давсална. Дээрх хоёр аргыг хослуулан хэрэглэх нь ч бий. 

	Ингээд бяслаг зооринд хийж болгоно. Энэ хугацаанд бяслаг доторх зарим бодис нь өөр бодис болж хувирах аажим урвал явагдаж, амт үнэр орно. Нарийн яривал уургийн нь нэг хэсэг амин хүчил, өөрөөр хэлбэл уургийн молекулын цааш задардаггүй бөгөөд бие махбодод амархан шингэдэг хэсэг болж задарна. Бяслаг бие махбодод 98-99 хувь шингэнэ. Бяслагийн мэргэжилтэн хүн зооринд байгаа бяслагийг жирийн нэг харж хандаж байдаггүй, харин үе үе үзэж шалган эргүүлж тойруулж боловсроход нь хөндлөнгөөс идэвхтэй оролцоно. 

	Бяслаг шахна гэдэг бол урлаг юм гэж дээр ярьсан. Үнэхээр урлаг гэсэн үг. Бяслаг шахах аргыг нарийн бодож боловсруулсан хэр нь бяслагийн чанар мэргэжилтэн хүнээс үлэмж шалтгаалдаг хэвээр байна. Хамгийн наад зах нь гэхэд сүү ээдүүлдэг онгоцонд халаах хөргөх хэмжээг хоёрхон градусаар хазайлгалаа юм бол бяслаг нь өөр нэр төрлийн төдийгүй өөр хэлбэр маягийнх болж хувирна! Бяслаг шахах арга бусад аль ч үе шатанд ялгаагүй ингэж өөрчлөгдөнө. 

	 

	 

	 

	СҮҮН ШАМАРГА

	Сүүний аж үйлдвэрийн БХЭШ-ний Хүрээлэнгийн шатаар өгсөж явахдаа хийн хүчлэг, усан хүчлэг, дулааны техникийн ухааны нарийн зүйлсийг эргэн санахад хүрэх юм гэж даан ч бодоогүй билээ. Эдгээр ухаан бол өрөө тасалгаа, бортогонд нь мянган градусын халуу дүүгж байдаг, хэдэн мянган атмосфер даралт гадагш зад тавих нүх сүв эрэн эргэлдэн хуйларч байдаг тийм машин техниктэй л холбоотой гэж боддог байлаа. Энд үү дээ? Тааваараа урссан зөөхий, зөөлөн бяслагт чинь дээрх нарийн ухаан ямар хамаатай юм бэ? Тэгтэл харин профессор Н. Н. Липатов:

	— Та түргэн уусдаг кофе ууж үзсэн биз дээ? Үзсэн байлгүй яах вэ? Тэгвэл би танд түргэн уусдаг сүүний талаар ярьж өгье. Хуурай сүү биш шүү. Хуурай сүүг хэн ч мэднэ, хаанаас ч худалдан авч болно. Танд харин би хүрээлэнгийнхнийхээ хийж сураад байгаа түргэн уусдаг сүүний талаар ярьж өгье гэлээ шүү... 

	Жаахан хуурай сүү усанд уусгаад үзээрэй дээ. Тийм ч амархан ажил биш. Усаа 40 градус хүртэл халаах хэрэгтэй. Тэгээд хуурай сүүгээ хийж, хорь гучин минут сайтар хутгах хэрэгтэй. Хуурай сүү усанд сая нэг уусна. Удаан, явдалтай ажил шүү. Түргэн уусдаг кофе бол ямар билээ дээ, халуун усанд халбагаар утгаад хийчхээд л амт үнэр сайхан ундаа болдог. Хэдхэн секундийн ажил. 

	Түргэн уусдаг сүү бэлтгэх тодорхой бүх аргын гол ерөнхий онцлог нь сүүний нунтгийн жижиг хэсгийг хатаах цамхагт эргүүлэн оруулдаг явдал юм. Эхлээд ер нь хуурай сүүг хэрхэн яаж бэлтгэдэг тухай ярих нь зүйтэй байх. 

	Хуурай сүүг өтгөрүүлсэн сүүгээр хийнэ. Сүүг вакум аппаратад 60 градус орчимд буцалган ууршуулж хуурай сүү болгоно. Бүтээгдэхүүн шим тэжээл, амт чанараа алддаг учир үүнээс их халааж болохгүй.

	Хуурай сүүг их төлөв хатаалгын төхөөрөмжөөр гаргаж авна. Уг, төхөөрөмжийн гол зүйл нь арван метр өндөр, таван метр бүдүүн хатаалгын төмөр цамхаг юм. Голд нь эргэлддэг зээрэнхий байх ба сүүг түүн дээр хийдэг тэгэхэд зээрэнхий минутад 12-15 мянга эргэлдэн төвөөс тэмүүлэх их хүчинд дээрх нүхнүүдээр нь сүү тал тал тийшээ цацагдана. Тусгай халаагуурт 140-160 градус хүртэл халаасан агаар гуурснуудаар орж ирнэ. Цамхаг дотор юу болж байгааг шагайвар нүхээр нь харвал сүүн шамарга болж харагдана. Юм дулаан хоёрын хооронд нарийн урвал болж байгаа нь тэр. 30 микрон голчтой жижиг бөмбөлөг болж тоосорсон сүү усаа дор нь ууршуулж, 70 градус хүртэл хална. Энэ бол хамгийн дээд халуун нь ба үүнээс хэт халааж болдоггүй... Ингээд цамхгийн ёроол сүүн-цасаар, өөрөөр хэлбэл хуурай сүүгээр хучигдана. 

	Түргэн уусдаг биш, харин хуурай сүүг ингэж хийнэ. Түргэн уусдаг хуурай сүү бий болгохын тулд хуурай сүүнийхээ хэсгийг хатаах цамхагт буцааж хийхэд ширхэг нь өөр хоорондоо нийлэн нойтон цас малгайлан орж байгаа юм шиг далбагар далбагар болж ирнэ. Түргэн уусдаг сүү болж байгаа нь энэ. Түргэн уусдаг сүү бий болгох ажлын төвөгтэй нь гэвэл хуурай сүүгээ хатаах цамхагт дахин оруулдаг явдал юм. Ингэж дахин ажил удалгүйгээр хуурай сүүгээ шууд л түргэн уусдаг болгочих аргагүй хэрэг үү? Тус хүрээлэнгийнхэн ийм зорилт тавин ажиллажээ. 

	Н. Н. Липатов цааш ярихдаа: шингэн сүүний ширхэг том, далбагар байх тусмаа төдий чинээ түргэн уусдагт гайхах хэрэггүй. Яагаад тэр вэ? гэвэл тийм том том ширхэг нь өдий төдий нүх сүвтэй учир түүгээр нь шингэн нэвчдэг юм. Ширхэг жижигтэй бөмбөлөгт тийм нүх сүв байдаггүй учир удаан дэвтэж муу уусдаг гэв. 

	Эрдэмтэн харандаа авч цаасан дээр хатаах цамхгийн зээрэнхий эргэлдэж байгаа байдлыг харуулан зурав. Харандаагаар хэд хэд зурласан нь сүү, халуун агаар хоёрын урсгал ажээ. Тасалдсан зурааснууд нь онцгой бүсийг тэмдэглэжээ. Тооны ухааны томьёогоор дээрх онцгой бүсэнд үүсдэг аливаа урвалыг тодорхой болгов. Тэгсэн хойно л сая миний санаанд дулаан дамжуулга, усан хүчлэгийн ухааны зарим нэг зүйл гэнэт орсон юм. Эрдэмтэн бас нэг төхөөрөмж зурж түүнээсээ шал дэмий зүгт сүү годгодуулав. 

	— Ингэж годгодохыг нь ийш нь чухам залж болохгүй юм уу? гэдэг асуулт тавигдаж болохгүй байх гэлцэж байсан юм. Харин тэгж залах аргыг бид бодож олсон билээ. Энэ томьёогоор годгодож байгаа сүүг даялуулан залахад бөмбөлөг уураг нь эрс ихсэж, хэд хэдэн ширхэг нэгдэн нийлж бөөгнөрснөөр том том далбан бий болно. Ингээд эргэж буухдаа 50 микроноос ихгүй голчтой хуурай сүүний ширхэг болж далбангийн голч нь миллиметр шахсан байдаг. Ингэж түргэн уусдаг сүү бий болгоно. 

	Энэ уран арга ухаанд гайхан биширлээ. Хамгийн гол нь хэмнэлттэй, оновчтой нь тун гайхалтай санагдав. 

	Хуурай сүүний үйлдвэрт нэмэгдэл агрегат тавих шаардлага алга. Хуурай сүү хатаадаг өрөөний нь эргэлдүүр зээрэнхийг жаахан өөрчлөхөд л түргэн уусдаг сүү үйлдвэрлээд эхлэх ажээ. 

	Энэ аргыг тун удахгүй сүү лаазалдаг томоохон нэг үйлдвэрт туршиж үзнэ. Агаарыг зуун тавин градус хүртэл халаана гэдэг нь орчин үеийн хөдөлгүүрийн бортого дахь мянган градусын халууныг бодоход юу ч биш, сүүний далбан ширхэг гэдэг бол сансрын пуужингийн тийрэлтийн хүч үүсгэгч шиг асар их хүчтэй олгойддог хэрэг биш л дээ. Гэхдээ л сүүг задлан салгаж, урсгал нь өөр хоорондоо солбицохдоо хүссэн үр дүнг маань өгсөн ийм арга ухаан бодож олоход механик, дулааны техникийн зэгсэн нарийн мэдлэг шаардагджээ. 

	Сансрын механик, сүүний урсгалын механик аль алинд нь тооны ухааны томьёо гол үүрэг гүйцэтгэжээ. 

	 

	 

	 

	ШИНЭ ШИНЭ ЦАГААН ИДЭЭ

	Надтай техникийн ухааны дэд эрдэмтэн Искра Александровна Радаева ярилцаж, нарийн яривал дайлж, цайлж байна. Зан сайт эзэгтэйн ёсоор зүйл, зүйлийн идээ цагаа барьж энэ ч сайхан, тэр нь ч сайхан гэж магтаж байна. Хоршоо худалдаанд гараагүй тэгэхдээ мөдхөн гарах идээ цагааны амт үзүүллээ. 

	Зөвлөлт орны үйлдвэрүүд ер нь хэд хэчнээн төрлийн цагаан идээ бэлтгэж, хоршоо дэлгүүрт худалддаг хэрэг вэ? Нийтдээ зуу орчим нэр төрлийнхийг. Жишээлбэл, хэвийн болгосон, зургаан хувийн тослогтой, хөөрүүлсэн зэрэг сүү, хоормог, тослог хоормог, айраг зэрэг эсгэлэн бүтээгдэхүүн, янз бүрийн бяслаг, лаазалсан сүү гээд олон төрлийн бүтээгдэхүүнийг бид мэднэ. Үүнээс олон болгож болох уу? Бололгүй яах вэ? Болохоор барахгүй, хэрэгтэй шаардлагатай зүйл. Сүү, цагаан идээний дэлгүүр худалдан авагчдын олон янзын сонирхол, шаардлага хэрэгцээг бүрэн дүүрэн хангадаг байх ёстой. 

	Шинэ шинэ цагаан идээ бэлтгэж, өргөн хэмжээгээр худалдахын тулд уг бүтээгдэхүүнийг боловсруулан бэлтгэх үйлдвэрийн арга ажиллагааг эрдэм шинжилгээний хүрээлэн боловсруулах ёстой. Үүнээс гадна үйлдвэрлэгч нь шинэ бүтээгдэхүүн түүнтэй төстэй бусад бүтээгдэхүүнээс аль нэг талаараа давуутайг лавтай мэдсэн байх ёстой. 

	Искра Александровна:

	— Манай туршлагын үйлдвэрт бүрсэн «Мечниковын тараг» бий, амсаж үз дээ гээд: жигдрүүлсэн сүүгээр бүрсэн тараг. Жигдрүүлсэн сүү гэж ямар сүү байдгийг мэдэх үү? Тосны том том бөмбөлгийг нь буталж жижгэрүүлсэн сүүг ингэж нэрлэдэг юм. Сүүгээ маш нарийхан нүхээр 100 атмосфер орчим даралтын хүчээр шахаж гаргана. Тэр нүх 3 микрон хүртэл голчтой тослогийн ердийн бөмбөлөг багтахааргүй нарийхан байдаг учраас бөмбөлөг сунаж хэд хэдэн хэсэг болж бутарна. Тийнхүү 0,1 микрон орчим голчтой бөмбөлөг үүсэж, тосны бөмбөлөг нь ийм жижиг сүүг хөөрүүлээд хавьгүй удаан хадгалж болдог юм. Тослогийн ийм жижиг бөмбөлөг амархан хөвдөггүй учир сүүн дээр зөөхий тогтож гашлах нь удаан байдаг гэж ярив. 

	Түүнээс гадна «Мечниковын тараг» бүрдэг сүү бол жирийн, хэвийн болгосон биш, харин зургаан хувийн тослогтой сүү юм. Үнээний сүүний тослог их бага ямар ч байж болно. Зөвлөлтийн сүүний үйлдвэрүүд хүлээж авсан бүх сүүнийхээ тослогийн хэмжээг тус орны хэмжээгээр тогтоосон 3,2 хувь болгон жигдрүүлдэг. Бусад оронд ч ингэж сүүнийхээ тослогийн хэмжээг хэвийн болгодог боловч тослогийн тогтоосон хэмжээ харилцан адилгүй, жишээлбэл, Францад 3,4 хувь байхад АНУ-д 2,9 хувь байна. Худалдаанд бас хавьгүй их тослогтой сүү ч гаргаж болно. Манай «Мечниковын тараг» бүрдэг зургаан хувийн тослогтой сүү бол чухамхүү тослог ихтэй сүү. Энэ бол тослогийг нь нэг дахин нэмэгдүүлснээс биш, бусад бодис нь хэвийн хэмжээндээ сүү. 

	«Мечниковын тараг» бүрэх хөрөнгөнд сүүний хүчлийн янгийн нэг төрөл — Болгарын савханцар орно. Энэ аргыг оросын нэрт эрдэмтэн Илья Ильич Мечников тухайн үедээ бодож боловсруулсан юм. Иймэрхүү тараг иддэг хүн хөгшрөх нь удаан байх болно гэж энэ эрдэмтэн үзэж байлаа. 

	Шилтэй таргаас халбагадан амсав. Гайхалтай нэг зүйл нь гэвэл ийм тараг гэр орондоо бүрэхэд үүсдэг шиг дээгүүр нь зөөхий тогтдоггүй гэнэ. 

	Бас нэг сонин зүйл гэвэл гайхалтай сайхан тараг юм. «Мечниковын тараг» юутай сайхан амттайг тоочин бичихээ больё. Ер нь хачин сайхан амттай л гэж мэдээрэй. 

	Искра Александровна:

	— Бас нэг идээ амтал. Энэ бол хөөрүүлж өтгөрүүлсэн сүү гэлээ. Хэвийн болгосон сүүнээс нэг дахин их тослог, уураг, бусад хуурай бодистой сүү дээ. Сүүний ердийн лонхтой худалддаг энэ сүүг энэ чигээр нь ч хэрэглэсэн болно, буцалгасан ус нэг дахин их нэмж ч болно. Бид ийм сүү бий болгосноороо гэр орныхоо ус түгээгүүрийн цорго эргүүлээд л гоожуулан авч болох тэр усыг дэлгүүрээс тээж явах илүү ачаанаас худалдан авагчдыг хөнгөлсөн юм. Бидэнд ч гэсэн тэр их усыг тээж авчирна, хадгалж байна гэдэг тун их ажил шүү дээ. 

	Манай хүрээлэнгийн туршлагынхаас гадна хоёр үйлдвэр хөөрүүлж өтгөрүүлсэн сүү хийж байна. Худалдан авагчдын санал сэтгэгдлээс үзсэн ч энэ шинэ идээ эрэлт хэрэгцээ ихтэй бүтээгдэхүүн гэдэг нь тодорхой болоод байна. 

	Искра Александровна лаазалсан сүүний үйлдвэрийн хөгжлийн өөр нэг чиглэлийн талаар тодорхой ярилаа. Энэ бол сүү хатаах өвөрмөц, уран, ирээдүйтэй нь эргэлзээгүй арга юм. Сүүг бага халуунд орчны нь хийн даралтыг багасгах замаар хатаадаг энэ аргыг сублимац буюу нэрэх арга гэнэ. Даралтыг нь ингэж багасгахад шингэн зүйл амархан ууршиж, шингэний ууршихад ихээхэн хэмжээний эрчим хүч зарцуулагдсанаас халуун нь буурч шингэн маань хөлдөнө. Улмаар мөсийг нь хайлуулж шингэн болголгүйгээр шууд ууршуулан хөөж гаргах замаар хатаана. Ингэж ууршуулах эрчим хүч нь цацраг туяа маягтай байна. 

	Энэ бол хоол хүнсний зүйл хадгалах шилдэг арга юм. Энэ аргын ид шидийн талаар их ч бичсэн дээ. Шинжлэх ухааны хялбарчилсан нэг сэтгүүлд хүн үнэмшмээргүй ийм нэг шог байж билээ. Бороотой өдөр юм санж, хөлдөөж хадгалсан цурхай загас худалдаж авсан нэг эр түүнийгээ сугандаа хавчуулчихсан гүйж байж л дээ. Тэгсэн чинь борооны ус нэвчин амь орсон загас суганаас нь мулт үсрээд борооны тогтоол усанд сүүлээ мушилжуулан зугтаажээ. Үнэндээ ч хөлдөөх аргаар хатаасан бүтээгдэхүүн усанд дэвтэхдээ амт шимтээ огт алдаагүй анх ямар байсан янздаа ордог. 

	Искра Александровна хөлдөөж хатаасан идээ цагаагаараа дайлав. Гурил шиг нунтаг цагаан юмнаас халбагадаад үзсэн чинь гурил биш, яах аргагүй сүү цагаан идээний төрөл байна шүү. Жаахан исгэлэндүүгээс биш, яг л хуурай сүү дээ. 

	Тэгтэл Искра Александровна:

	— За одоо хөлдөөж хатаасан энэ зүйлээ анх ямар байсан тэр янзад нь оруулъя гэлээ. 

	Лабораторийн шилэн аяганд цагаан нунтгаасаа хийгээд ус нэмэв. Бишгүйдээ л лабораториор орж гарч явсан боловч нунтаг зүйл дээр ус нэмээд ууж идэж үзээгүй хэр нь зоригтойхон халбагадлаа... Үгүй тэгсэн чинь яг л дөнгөж бүрсэн элгэн тараг даа яриа байхгүй!

	— Манай оронд энэ аргыг тухайн үед нь хэрэгсэж үзээгүй юм. Хэн нь ч юм бэ, хэтэрхий зардал төвөгтэй, тэгэхлээрээ явцгүй зүйл гэж үзжээ. Түүнээс болж бид их алдсан юм. Бод л доо, хөлдөөж хатаасан зүйл гэдэг маань сансрын нисгэгчид, усан доогуур аялагчид, геологичид, жуулчдын хоол хүнс шүү дээ. Хэд хэдэн ч оронд янз бүрийн салбарын хөлдөөж хатаах бүхэл бүтэн үйлдвэр ажиллаж байхад бид дөнгөж эхний нь тоног төхөөрөмжийг угсарч байна. Гэтэл идэшний ногоо хөлдөөж хатаах аргыг анх түрүүн 1923 онд чухамхүү манай оронд бодож боловсруулсан юм шүү! гэж Искра Александровна ярилаа. 

	Сүүний үйлдвэрийн өөр аргаар бүтээгдэхүүн хадгалах ямар ч боломжгүй тэр газар юуны өмнө бид хөлдөөж хатаах арга нэвтрүүлэх гэж хичээж байна. Тухайлбал, тараг хадгалах байна. Дэлгүүрт худалддаг лаазтай «хуурай тараг» гэдэг маань чухам дээрээ сүүний савханцар хольсон хуурай сүү шүү дээ. Тийм сүүгээр тараг бүрж уухын тулд түүнийг усанд уусгаад зогсохгүй, бүрэлдэхийг нь 7-8 цаг хүлээх хэрэгтэй. Гэтэл хөлдөөж хатаасан тараг бол ер нь л таван минутад шинэхэн сайхан тараг болно доо! Геологич хүн түр амрах завсраа жаахан хүүдийтэй нунтаг гаргаж ирээд булгийн аяга усанд хутгаад тараг болгоод уучихна гэдэг аятай юу даа! Зөвлөлтийн гурван эрдэмтэн сансрын нислэгийн үеийнх шиг нөхцөлд өөр байдалтай болгосон олон төрлийн бодис, устайгаар бүтэн жил амь зуусныг санаж байгаа биз дээ? Аанай бас хөлдөөж хатаасан «хөнгөхөн» хоол хүнс хэрэглэж байжээ. 

	Үүнийг бас амтлаад үз дээ... Энэ бол Европын олон оронд дэлгэрсэн тараг, хоормогийн нэг төрөл йогурт гэдэг зүйл. Энэ бол жимсний шүүс хольсон йогурт... Энэ бол хоормог... Аль аль нь амттай байгаа биз дээ? Аль алийг нь манай лабораторийн тавиур дээр хэдэн сар тавиастай байсан нунтгаар харсаар байтал тань хийлээ шүү дээ.

	Хөлдөөж хатаасан хоол хүнсний зүйлийн үнэ одоодоо өндөрхөн байгаа нь үнэн л дээ. Тэгэхдээ харин хөлдөөж хатаах төхөөрөмжийн хүч чадал нэмэгдэх тусам жилийн жилд тасралтгүй хямдарна. 

	Хөлдөөж хатаах аргын хувьд аль ч оронд шийдэж чадаагүй асуудал ч бий. Энэ бол уг ажиллагааг тасралтгүй дамжлагын чанартай болгох явдал юм. Бүтээгдэхүүнээ дотор нь хийж ус нэрдэг төхөөрөмж маань дамжлага ажиллагаа нэвтрүүлэхэд даан ч тохиромжгүйдээд байгаа юм. Энэ талаар олон орны эрдэм шинжилгээний хүрээлэнгийнхэн бодож боловсруулж байна. 

	— Манай хүрээлэн лаазалсан бүтээгдэхүүний үйлдвэрийн хүрээлэнтэй хамтран өөр ямар ч аргаар хадгалах аргагүй үндэснийхээ хэд хэдэн цагаан идээг ингэж хатаах арга боловсруулж байна гэж ярихад нь:

	— Цөцгийн тосыг хатааж болох уу? гэж би сонирхов. 

	— Болно. Манай хүрээлэнгийнхэн хуурай тос бэлтгэх арга ажиллагаа ч бодож боловсруулсан. Тослог ихтэй цөцгийн нунтаг энэ байна. 1,5-2 хувийн устай энэ нунтаг дээр та 15 хувийн ус нэмбэл тос идэж болно. Тэгэхдээ харин яг бодож байгаа шигээ биш л дээ. 75 хувь нь тос, 20 хувь нь уураг, маш амт шимттэй зөөхий шиг тос иднэ. Ийм тосыг нялж түрхэж иднэ үү гэхээс биш, юм шарж болохгүй. Үүнийгээ бид тослог ихтэй цөцгий гэж нэрлэсэн юм. 

	 

	 

	 

	ТЭР БОЛГОН ХҮНИЙ УУЖ ҮЗЭЭГҮЙ СҮҮ

	Хүн зөвхөн үнээний сүү уудаггүй. Сүүн тэжээлтний асар том аймгийн бүх амьтны сүүг ууж идэж болмоор санагдавч муурын ч юм уу, алагдаахайн сүү ууж үзсэн хүн ганц ч байхгүй, халимын сүү ямар амттайг мэддэг хүн тоотойхон биз ээ. Хүн хамгийн их сүүтэй, өөрт хамгийн ойрхон тэдгээр амьтныг л саадаг болжээ. Манай оронд ямаа, хонь, гүү, усны үхэр, ингэ, согооны сүү ууж иддэг. Эдгээр амьтны сүү амт, тослог аль ч талаараа адилгүй ч гэсэн нэг их ялгаатай зүйлгүй. Амьтан судлалын хувьд ч, газарзүйн үүднээс ч бие биесээс тэс ондоо эдгээр амьтны сүү нь харин гайхалтай адилхан юм. 

	Зөвлөлт оронд сүүг нь ууж иддэг амьтадын багийг авч үзье. Туурайнаас сэрвээгээ хүртэл хоёр метр, хүндийн жин нь бүтэн хагас тонн усны зэрлэг үхэр (одос) өнөө хэр нь бий. Африк, Энэтхэг, Бирм, Цейлонд байдаг энэ амьтныг Европоос очсон явуул анчид авлах тун дуртай. Тэжээвэр одсын тархсан газар нутаг бүр ч өргөн уудам нь Хятад, Япон Номхон далайн арлууд, Египет, Баруун Ази, Умард Европт ч тархсан амьтан. Тэжээвэр одсыг их төлөв хар ажилд эдэлнэ. Одос хөл удаантай, цагт тайвуу алхаагаараа дөнгөж 2-3 километр зам хороодог боловч тэнхээ тамир ихтэй, холбоо шар гэхэд л 2-3 тонн ачаа тоохгүй аваад явна. 

	Үнээг нь саана. Сүүний үүлдрийн үнээнээс нь жилд дунджаар 1500-1800 килограмм сүү саах боловч жилд 5000 килограмм сүү өгдөг ч үнээ бий. Энэ бол одсын үнээний өөрийн нь жингээс даруй 10 дахин ихийн дээр манай шилдэг үнээнийхээс ч дутахгүй их сүү юм. Сүүний нь өтгөн сайхныг яана! Одсын сүү дунджаар 7,5 хувийн тослог, 4 хувь илүү уураг, 4,8 хувийн чихэрлэгтэй, жирийн үнээний сүүнээс даруй 2-3 дахин их кобальт, зэс, цайр, төмөр зэрэг бичил элементтэй. Тэгээд бас жирийн үнээний сүүнээс өтгөн, сайхан амт үнэртэй. Энэ сүүнээс дээд зэргийн цөцгийн тос цохиж, хатуу сайхан бяслаг шахдаг. 

	Зөвлөлт оронд одсыг голлон Кавказ, Краснодар хязгаарт үржүүлж байна. Бие томтой, тамир тэнхээ ихтэй энэ үхэр нэг гэм нь халуун хүйтэн муу даадаг. Халуун нартай өдөр усан дотор хивээд л хэвтэж байх дуртай бол хүйтэн нойтонд дулаан хашаа саравчинд байлгах, хашаанаас нь гаргахдаа нэмнэх хэрэгтэй болдог. Одос бусад үхрийн бараг тоож иддэггүй бүдүүн өвс ургамал, жишээлбэл; нишингээр хооллоно. Дашрамд хэлэхэд эдэлгээний одсын мах хатуу амт муутай байдаг боловч идшинд зориулж бордсон залуугийнх нь бол жирийн үхрийн дээд зэргийн махнаас юугаараа ч дутахааргүй сайхан мах байдаг.

	Арьс шир нь ч хэрэгтэйгээр барахгүй жирийн үхрийнхээс зузаан учир гутлын өсгий хийхэд маш тохиромжтой. 

	Одсын сүүнээс хавьгүй их хэрэглэдэг сүү бол ямааны сүү юм. Ямаа үржүүлдэггүй улс орон, газар нутаг гэж дэлхийд байхгүй. Хүн энэ амьтныг хамгийн түрүүн нь юу юм гэхэд наад зах нь арваад мянган жилийн өмнө тэжээвэр болгожээ. Юу ч атугай шинэ чулуун зэвсгийн үеийн шувтаргаарх шонт сууриныхан ямаатай байжээ. Дэлхий дээр эдүгээ 16 төрлийн зэрлэг ямаа бий. Үүнээс үзэхэд өнөөгийн тэжээвэр ямааны маань удам судар дэлхийн бөмбөрцгийн өөр өөр хэсэгт олон янзын зэрлэг амьтан байсан бололтой. 

	Оросын сүүт үүлдрийн ямаа 35-50 килограмм амьдын жинтэй. Биеэр нэг их том биш энэ амьтан жилд 250-350 литр сүү, сайн арчилж тордвол 500-1000 литр ч сүү өгнө. Ямааны маань сүү үнээнийхээс ч илүү, өөрөөр хэлбэл дунджаар 4,4 хувийн тослогтой, уураг витамин, сүүний чихэр, эрдсийн давс ч ихтэй. Тэр дундаа В12 витаминд ордог кобальтын давс бүр ч ихтэй. Ямааны сүү тослог, каротин ихтэй хэр нь үнээний сүүнээс цагаан өнгөтэй. 

	Ямааны сүү бол хүнд хамгийн ашигтай зүйлийн нэг юм. Ходоодонд ормогцоо козеин болон ээдэж язмагтдаг учир үнээний сүүнээс амархан шингэнэ. Дээр үед ямар нэг шалтгаанаар эхийн сүүгүй болсон нялх хүүхдийг чухамхүү ямааны сүүгээр угждаг байсан нь санаандгүй зүйл биш билээ. 

	Ямааны сүүгээр давстай давсгүй, хатуу зөөлөн, янз бүрийн сайхан бяслаг шахна. Түүнээс гадна бас тос ялгаж, тараг, хоормог зэрэг цагаан идээ болгоно. 

	Ямааны ашиг шим зөвхөн сүүгээр дуусдаггүй. Тусгай үүлдрийн ямааны ноолуураар, тухайлбал, Оренбургийн ямааныхаар янз бүрийн дулаахан, сайхан хувцас хийнэ. Оренбургийн гэж нэрд гарсан өд шиг хөнгөн, хөвөн шиг зөөлөн, маш дулаан алчуурыг чухамхүү энэ нутгийн хар, саарал ямааны ноолуураар нэхдэг юм. Газар сайгүй сайн мэддэг болсон энэ алчуурыг гадаад улс орон дуртайяа худалдаж авдаг. Ийм ноолуураар бас бээлий, цамц, малгай хийнэ. Цав цагаан өнгөтэйгөөр нь хээ хуар болсон хээнцэр сайхан алчуур нэхнэ. 

	Бусад үүлдрийн ямааны ноолуур ч хаягдаж үрэгддэггүй. Сагсгар үст ангар ямааны хагас нарийн хялгасаар костюмын даавуу, хилэн, үстэй хилэн, сүлжмэл даавуу, бүдүүн ширхэгт хялгасаар бол татуурга, янз бүрийн цэмбэ хийнэ. 

	Ямааны арьс ч гэсэн улс ардын аж ахуйд хэрэгцээгүй эд хэрхэвч биш ээ. Ямааны үстэйгээ арьсыг ямар ч амьтных шиг болгож болно. Гэхдээ голдуу «муфлон» хонины нэхий, «торгон савхи» болгоно. Сайн чанарын ямааны арьсаар сайхан савхи, илэг хийнэ. 

	Эцэст нь ямааны мах байна. Ямааны мах амт, чанар аль ч талаараа хонины махнаас дутахгүй. 

	Ямааны маань эвэр туурай, яс ч хаягдахгүй. Эврээр нь чимэглэлийн зүйл хийж, туурайгаар нь цавуу буцалгана. Ямааны өлөн гэдсээр бүр өвөрмөц зүйл, тухайлбал, хөгжмийн чавхдас хийнэ. 

	Ямаа гэдэг маань ийм л ашигтай амьтан даа! Тэгээд бас хоол тэжээл нэг их шаарддаггүй, арчилгаа маллагаа нэг их хэрэгсдэггүй мал. Хагас цөл, хээр талын, бут сөөгтэй газрын, хонины хүрдэггүй өндөр уулын, ер нь ямар ч бэлчээр ямаанд тохирдог. Ямаа бусад малыг бодвол хавьгүй олон төрлийн өвс ургамал иднэ. Ямаа хурц туурайтай учир шавар намагтай бэлчээр л харин тохиромж муутай. 

	Элдэв өвчнөөс анагаах чанартай өөр нэг амьтны сүүг манай оронд тэр болгон ашиглаж хэрэглэхгүй байгаа нь тун тоогүй хэрэг. Энэ бол гүүний сүү. Гүүний сүүний талаар ярихын өмнө, ер нь адууны талаар цухас дурдъя.

	Энэ номоо одоогоос ердөө тавин жилийн өмнө бичсэн бол адууны үүлдэр угсаа, ашиг тусын талаар бүхэл бүтэн бүлэг оруулах байсан юм. Өнөөгөөс ердөө гучаад жилийн өмнө ч гэсэн хөдөө аж ахуйн эдэлгээний гол мал адуу байлаа шүү дээ. Зөвхөн хөдөө аж ахуйн ч биш. Бор морь, хүрэн морь уурхайн гүнээс нүүрс, хүдэр овоолсон тэргэнцэр чирч, домен зуухны шатшийн талбар өөд дүүрэн үүцтэй тэргэнцэр чирээд зүтгэж байсан тэр цаг саяхан билээ. Үйлдвэрээс ширэм тээх нь ч цөөнгүй байлаа... 

	Тэр үед хүн адуунд аргагүй хайртай байв. Тариачин хүний хувьд морь нь үхнэ гэдэг бол мөн ч их уй гуниг байлаа. Уралдааныхаа морийг багтарч үхэхэд унагч хүн нь цорхирон уйлдаг байлаа. Хүн адуу хоёр хэдэн арав, зуун жилээр тогтохгүй хэдэн мянган жилийн турш үй зайгүй нөхөрлөж иржээ. 

	Адуу маань яваандаа ажлаасаа халагддаг болоо. Эхлээд хүнд үйлдвэр хүч чадлыг нь хэрэгсэхээ болив. Уурхайн гүн рүү гялалзсан төмөр биетэй цахилгаан тэрэг шуугин орж, үйлдвэрийн цех ч өөрийн цахилгаан тэрэгтэй болж, домен зуухны цамхагт хөрзөн нүүрс, бөөгнөдөс, шатаах хольц ачсан цойцон тэрэг биш, бүхэл бүтэн вагоныг тусгай төхөөрөмж аваачиж байна. Тариалангийн талбайд ган бортгон дотор нь хэдэн агтын хүч чадал багтаж ядсан трактор ирлээ. Хүчит энэ ган хөлгийг хамтралчид өөрийн эрхгүй хүндэтгэн биширдэг болов. 

	Хөлсний морин тэргийг хурдан машин халлаа. Москвад хөлсний морин тэрэг алга болсоор 30 жил болж байна. Би харин Вена, Парис хотод саяхан харсан билээ. Тэгэхдээ энэ хоёр хотын аль алинд нь арваад үлдсэн бол дээд байх. Вена хотод бол түүгээр залуу хос, Парист бол айвуу тайвуу явж хотын байдалтай танилцдаг хэрэг гэж бодсон бэлтэйхэн жуулчид хөлөглөнө. 

	Эх орны их дайнд хүртэл морьт их буу, морьт корпусууд оролцож байлаа. Гэхдээ бид морины хүчээр биш, танк болон онгоцны моторын хүчээр фашист Германыг ялан дийлсэн билээ. 

	Зөвлөлт оронд өнөөдөр адууны хийх ямар ажил байна вэ? Хөдөө аж ахуйд ч, аж үйлдвэрт ч, тээвэрт ч аахар шаахар ажил үлдсэн үү гэвэл үлдсэн л дээ. Гэлээ ч гэсэн мотороор юу юм гэхээс биш, мориор хийж барах ажил гэж бараг байхгүй болжээ. Тэнгэр баганадсан өндөр уулын жимээр ачаа тээш тээх боллоо ч гэсэн мотоцикл ч юм уу, нисдэг тэрэг мориноос хавьгүй тохиромжтой бус уу. Морь маань хийх ажилгүй болжээ... Хүний хэдэн мянган жилийн хүч чармайлтын үр дүнд үзэсгэлэнтэй, хүч чадалтай, ухаантай амьтан болж хувирсан адуу маань спортод оролцож, морин тойруулга, циркт алба хаахаас өөр замгүй болоод байна. 

	Адууны тухай энэ яриа маань чухам юунаас эхэллээ тэр тухайгаа эргэж ярилцъя. Гүүний сүүнээс эхэлсэн... Гүүний сүү цэнхэрдүү туяатай цагаан өнгөтэй, чихэр амтагдсан нялуундуу. Хоёрхон хувь орчим тослогтой, уураг ч багатай, өөрөөр хэлбэл 2 хувиар дээш уурагтай байх нь тун ховор. Харин 6,5 хувийн чихэртэй. Гүүний сүү тун сонин гашилдаг. Бусад малын сүү шиг тэр аяараа өтгөрдөггүй, зөвхөн козеин язмагтдаг учир гүүний гашилсан сүү буюу айраг цаг ямагт шингэн хэвээрээ байдаг. 

	Гүүний сүүг түүхийгээр нь уудаггүй, яагаад гэвэл гүүний түүхий сүү туулгах чанартай. Гүүний сүүний тос гэрийн температурт вазелин шиг хайлмаг байдаг учир хоршоо дэлгүүрт та бүхэн түүнийг хэзээ ч олж харахгүй. Харин айраг бол хачин сайхан ундаа. Айргийг амны цангаа гаргахаас гадна аливаа өвчин анагаахын тулд бас ууна. 

	«Гүүний дэлэнд хуралддаг дутуу ислийг гүйцэд исгэж уруул чимчигнэм сайхан айраг болохын цагт найман настай балчир, наян хэдтэй өвгөчүүл хэн хүнгүй согттолоо уух агаад анагаах нандин увдистай, анхилам сайхан энэ ундааг ийнхүү уухад олон хаврын эмгэг арилж, хөгшин бие тавиран залуужиж, шонтгор шанааны нь шуурсан мах түрэгдэж, үрчгэр хорчгор хоёр хацар нь өнгө зүс орон улаа бутарна...». С. Т. Аксаков айргийн тухай ингэж бичсэн байдаг. Үнэхээр ч гүүний айраг үнээний сүүнээс гурав дахин их С витамин агуулсан байдгийг эмч нар нарийн шинжилж судлан тодорхойлжээ. Түүнээс гадна уураг, тослог, давсаар баялаг айраг уусан сүрьеэ өвчтэй хүн шаналгаагүй болдгоор барахгүй эв эрүүл болдог ч тал бий. 

	Айраг бие махбодын дотоод дахь олон чухал ажиллагааг, тухайлбал, цусны эргэлт, хоол боловсруулалтыг зохицуулна. Айраг бас ян эсэргүүцэх чанартай учир гэдэс-дотрын янз бүрийн өвчтэй хүнд их ач тустай. Сүүлийн үед үнээний сүүний айраг хоршоо дэлгүүрт худалддаг болж байгаа нь амт шимтээрээ гүүний айрагтай бараг адилхан. 

	Зөвлөлт оронд айргийн эмнэлэг хэд хэд ажиллаж байна. 

	Хүн бүр тэр болгон сүүг нь амсаж үзээгүй амьтан өөр олон бий. Жишээлбэл, сарлаг, бөхт үхэр, тэмээ, төрөл бүрийн зээр зэрэг амьтан байна. Эд маань ямар янзын амьтад вэ гэвэл сарлаг бол манай дэлхийн уулархаг нутагт амьдардаг сахлаг үстэй амьтан. Сарлагийг хамгийн их тэжээвэр болгосон нутаг бол Төвөд ба тэнд бас далайн түвшнээс 4500 метрийн өндөрт амьдардаг зэрлэг сарлаг ч өнөө хэр нь бий. Манай орны Казахстан, Дундад Азийн бүгд найрамдах улсуудад сарлаг өсгөж үржүүлдэг. 

	Сарлагийн үнээнээс жилд хэдий чинээ сүү саадгийг яг хэлэхэд хэцүү. Яагаад гэвэл урьд өмнө бид жилд гэж ярихдаа зөвхөн сүүжих хугацааг нь, өөрөөр хэлбэл тулгалснаас нь эхлээд дараачийн тугал бий болох хүртэл яг хэлбэл дэлэгнэх хүртэл хугацааг нь авдаг байлаа. Тэгвэл сарлагийн үнээ тулгалснаасаа хойш 140-180 хоногийн дараа буюу хагас жил хүрэхгүй болоод дахин дэлэгнэдэг, энэ хугацаандаа 8 хувь орчим тослогтой 300-500 килограмм сүү өгнө. 

	Хүн харин сарлагийн гол нь сүүг нь биш, хүч чадлыг нь ашигладаг. Гаднаас нь харахад болхи, бие томтой, бух шиг энэ амьтан маань харин уулын нарийхан жимээр явахдаа тун дадамгайгаас гадна 140-200 килограмм ачаанд нэг их түүртдэггүй. 

	Сарлагийн мах хатуу, шингэц муутай. Хамгийн хэрэгтэй зүйл нь гэвэл харин газар шүргэм алдсан савга сүүл нь ба савга сүүлийг жил болгон хяргаж хэр барагтай бол тасардаггүй дээс татлага томдог. Нас бие гүйцсэн сарлаг нэг удаагийн хяргалтаар 3 килограмм татах сайн чанарын хялгас өгнө. 

	Манай оронд сарлагийг нутгийн бух, үнээтэй эвцэлдүүлэх сонин туршлага хийж байна. Гэтэл эрлийз үнээний сүүний тослог жинхэнэ сарлагийн сүүнийхэд хүрэхгүй байгаа юм. 

	Ердийн үхрийн маань өвөг дээдэс байж магадгүй нэг амьтан бол энэтхэгийн буюу бөхт үхэр юм. Энэ үхрийг Ази, Африк, Америкт үржүүлж байна. Зөвлөлтийн Азербайжан, Дундад Азийн бүгд найрамдах улсуудад бөхт үхрийн цусны хольцтой бөхтийн төрөл үхэр тааралддаг. Бөхт үхрийн амьдын жин их биш, өөрөөр хэлбэл 230-400 килограмм, жилд дунджаар 500 килограмм сүү өгнө. Сүүний нь тослог 5-6 хувь, 4,4 хувийн уурагтай. 

	Эрт дээр үед тэжээвэр болгосон амьтадын нэг бол тэмээ билээ. Ганц бөхт тэмээний ууган нутаг ус нь чухам аль орон болохыг эрдэмтэд яв цав тогтоож чадаагүй ба Египетэд манай тооллоос барагцаалбал бүтэн хагас мянган жилийн өмнө бий болсон болохоор Арав орон байж болзошгүй юм гэж үздэг. 

	Ганц бөхт тэмээ дэлхийн бөмбөрцөг дээр зэрлэгээр хаана ч байхгүй. Харин ганц бөхт тэжээвэр тэмээ Африк, Азид их тархмал ба Америк, Австралид ч аваачжээ. Хоёр бөхт зэрлэг тэмээ Дундад Азид бий. Тэнд бас хоёр бөхтэй тэжээвэр тэмээ ч өсгөж үржүүлдэг. 

	Тэмээг эрт дээр үеэс элсэн цөлийн хөлөг онгоц гэж нэрлэжээ. Үнэндээ ч баян бүрдүүдийг холбон Африкийн Сахар, Азийн Говь, манай орны Каракумыг туулж байсан аян жингийн асар урт жимийг тэмээ л туулдаг байлаа. Хоёр бөхтэй тэмээ 300 килограмм хүртэл ачаа тээгээд хоногт 40 километр замыг нэг их ядралгүй туулна. Энэ ачааг нь тал хувь хөнгөлбөл үүнээс бүтэн дахин урт зам туулна гэсэн үг ээ. Уналгын ганц бөхт тэмээ ч гэсэн 16 цагт 140-160 километр замыг аанай нэг их эцэж ядралгүй туулна. Ийм их ачаа тээштэй ийм урт зам туулахдаа өл хоол нэг их шаарддаггүй, модны холтос, гар хүргэхийн аргагүй өргөстэй сийрсэн мод байж гэхэд нь л өл хоол залгана гэсэн үг. Нарийн хоол нь гэвэл вандуй, шишлэг, арвай билээ. 

	Тэмээний өл ус даамхай тухайн үедээ элдэв эндүү ташаа бодолд хүмүүсийг хүргэдэг байлаа. Элсэн цөлд усаар тасарсан жуулчид тэмээний гэдэс дотрын үрчлээ нугалаа болсон хананд ус байдаг байх гэж бодоод алж үзэхэд нь дусал ч ус байдаггүй ажээ. Гэтэл тэмээний бөх бол үнэхээр илүүдэл бодис нөөцөлж явдаг нэг ёсны агуулах байжээ. Тийм хэдий боловч жуулчдын дутагдаж гачигддаг ус аанай бас байхгүй нь мэдээж хэрэг. 

	Тэмээ сайхан ноос, арьстай. Тэмээний ширийг зогой шир болгоно. 

	Ингэний сүү чихэр-давстай юм шиг өвөрмөц амттай, цагаан өнгөтэй, 5,5 хувь хүртэл тослог, 3,7 хувийн уурагтай. Фосфорын хүчил, кальцийн давс ихтэй учир шимт тэжээл сайтай. Гэтэл ингэний сүүг манай орны тэмээн сүргийн уугуул нутагт хүртэл олигтой ашиглахгүй байгаа нь харамсалтай. 

	Сүү, сүүн дундаа үнэхээрийн ид шидтэй боловч тэрбум хүн байлаа гэхэд ганц хоёр нь ууж үзсэн үү, үгүй юү? өөр нэг амьтны сүүний талаар ярья. 

	Энэ бол Африк тивд байдаг, бухан гөрөөс гэж буруугаар нэрлэдэг аварга том канн оронго юм. Зээрийн төрөл, энэ амьтны зарим нь тонн жинтэй, жад шиг шулуун хурц хоёр эвэртэй. Африкийнхан канныг саадаггүй. Эртний Египетэд таван мянгаад жилийн өмнө зээр оронго тэжээж, тэр үед сааж байсан байж магадгүй. Гэтэл зээр оронго Египет хүмүүсийн тэжээдэг амьтадын нэрсийн жагсаалтаас дөрвөн мянгаад жилийн өмнө бүрэн хасагджээ. Тэр цагаас хойш зээр оронгыг тэжээвэр болгох гэж хаа нэгтэйд оролдож ирсэн боловч сүүг нь сааж ашиглах гэж хэн ч бодоогүй биз ээ. Гэтэл гэнэтхэн канн оронгыг саах хэрэгтэй боллоо. Энэ явдал дэлхийд нэрд гарсан зөвлөлтийн дархан цаазтай Шинэ Асканид болсон юм. Энд каннын сүрэг хагас зэлүүд байдалтай амьдардаг. Янзага нь нялхаараа үхсэн нэг шаргагчин сүүг нь саахгүй бол дэлэн нь чинэрэн сүйд болох тийшээ хандсан учир түүнийг тийчгэнэж биеэ гэмтээчихгүйгээр тусгай хашлаганд хашиж байгаад литр сүү саажээ. Тэгээд сүүг нь лабораторид өгч шинжлүүлсэн чинь гайхалтай сайхан сүү байв. Сүүний нь найрлагад 15 хувь илүү тослог, 10 хувь орчим уураг, түүний дотор дан ганц козеин 6 хувь, бас фосфор, кали байлаа!

	Хамгийн гайхалтай нь каннын сүү гашилдаггүй ажээ. Анхнаасаа л гашлахгүйн тулд бий болсон юм шиг тэр сүүнд үнээний сүүг гашилгаж ээдүүлдэг бидний мэдэх бүх янгийн нэг нь ч амьдарч чаддаггүй ажээ. Тийнхүү ян устгах чадалтай байж таарчээ. Тэгээд янз янзаар туршиж үзжээ. Эхлээд молтогчин туулайн, улмаар хүний элдэв өвчин анагаахаар туршив. Каннын сүү түрхсэн шарх, түлэнхий, амьтанд хазуулсан, хатгуулсан шарх сорви ердийнхөөсөө хэд дахин түргэн эдгэрдэг нь тодорхой болжээ. Эмч нарын нэг дүгнэлтийг энд эш татъя: «Канны сүү түрхсэн шарх, толбо үлд хоёр дахь өдрөөсөө эдгэрч эхэлж байна. Шарх үхэжсэн хэсгээс дорхноо салж, үрэвсэх, загатнахаа больж, эхний өдрөөс өвдөх нь намдаж байна». Канны сүү бас ходоод, арван хоёр нугалаа гэдэсний шарх, ходоодны ужиг үрэвсэл, уушгины сүрьеэ зэрэг дотоод эрхтний яр шарханд ч маш сайн нь хойшдын судалгаагаар мэдэгджээ. 

	Каннын сүү гэдэг маань ийм ид шидтэй зүйл байдаг байна. Африкийн Замби улсын засгийн газар канн оронгыг тэжээвэр болгох, өсгөн үржүүлэх талын асуудал тавиад байна. 

	Бид өөр нэг зүйл асуумаар байна. Эрдэмтэн мэргэд маань ер нь хөхтөн амьтны бүх төрлийн сүүг шинжилж судалсан байна уу, үгүй байна уу? Африкийн канн оронгынхоос ч илүү ид шидтэй, сайхан сүүтэй амьтан өөр байхгүй хэрэг үү?

	Бүх төрлийн хөхтөн амьтны сүүний шинж чанарыг судалж тодорхойлсон хүн дэлхийд хэн ч байхгүй. Хийвэл зохих чухал ажлын нэг чухамдаа энэ байгаа юм. 


Гуравдугаар бүлэг : НООСНЫ АМЬД ҮЙЛДВЭР

	Тэжээвэр хонь ганцаараа ч бай, сүргээрээ ч бай гаднаас нь харахад гоё сайхан гэж хэлэхэд хэцүү амьтан. Хонь бол харахад үс нь зунгаг дайрч болчихсон, үргэсэн, цочсон, аймхай амьтан. Харин хүнд хэрэгтэй ашигтай олон зүйл өгдөг болохоор нь дэлхий нийтээрээ өсгөж үржүүлжээ. Хонийг Зөвлөлт Холбоот Улсад, Австрали, Шинэ Зеландид, Америк тивд, тухайлбал, АНУ, Аргентин, Уругвайд, Африкт, тухайлбал, Өмнөд Африкийн Бүгд Найрамдах Улсад, Азийн Афганистан, Иран бусад оронд үржүүлж байна. Манай дэлхий дээр тэрбум орчим толгой хонь байна. Энэ амьтны өвөг дээдэс зэрлэг хэвээрээ өнөө хүрсэн бол дэлхий дахинд ингэж тархан түгж хэзээ ч чадахгүй байсан билээ. 

	Хонийг чухам юунд нь болоод хүн ингэж арчилж бөөцийлдөг, өсгөн үржүүлдэг хэрэг вэ?

	Хонь сайхан махтай. Хонины маханд дургүй хүн гэж тун цөөхөн биз ээ. Тэр байтугай олонх хүн хонины маханд учиргүй дуртай. Хоолны тухай номд анх түрүүн дэлгэрэнгүй өгүүлсэн Александр Дюмагийн ачаар дэлхий дахинд дэлгэрсэн гэж хэлж бараг болох, Зөвлөлтийн Дундад Азийн бүгд найрамдах улсууд, кавказын үндэстэн ястны үндэсний хоол болох шорлогийг хонины махаар хийж идэх бүр ч дуртай. Шөлтэй, шөлгүй янз янзын хоол хийж идэхэд ч сайхан.

	Хонины өөх тосыг тогооч, гэрийн эзэгтэй нар өндөр үнэлдэг. 

	Хонийг бас саадаг гэж дээр ярьсан. Хонины сүүг дангаар нь тэр болгон уудаггүй боловч хонины сүүний бяслаг дэлхий дахинд нэрд гарсан шорлогийн дараа ордог сайхан хоол билээ. 

	Хонины гэдэсний талаар тэмдэглэн хэлүүштэй. Хонины гэдсээр төрөл бүрийн хиам, зайдасны дээд зэргийн олгой, өлөнгөөр нь утсан хөгжмийн чавхдас хийнэ. Хонины өлөн гэдэс биеийн тамирчдад ч хэрэг болдог. Одон бөмбөгийн цохиурын уян налархай, бөх сүлжээс ч гэсэн хонины нарийн гэдэс билээ. 

	Хонь мах, өөх тос, сүү өгөөд зогсдог төдийгүй, алж идсэн хонины арьсыг нэг их төвөг удалгүй элдэж янзлаад нэхий болгож «хүйтэн нэвтэрдэггүй» урт, оготор дээл хийж өмсдөг. Зөвлөлтийн Армид алба хааж, өвлийн хүйтэнд манаанд зогсож үзсэн бол та шинель дээрээсээ нэхий дах нөмөрсөн байх. Дайны жилүүдэд Зөвлөлтийн Армийн ихэнх цэрэг дарга өвөл оготор нэхий дээл өмсдөг байсан билээ. Нэхийг бас үнэтэй, ховор ан амьтны арьснаас эгээ ялгаагүй гоё сайхан болгож болно. 

	Каракуль хонины нялх хурганы арьс бол хонины өвөрмөц нэг бүтээгдэхүүн билээ. Каракуль хурганы үс хачин гоё, зөөлөн, дулаахан учир дэлхий дахинд өндрөөр үнэлдэг. Гэхдээ л хонины өгдөг гол зүйл бол нэхий, хурганы арьс хоёрын аль аль нь хараахан биш. Хүнд өгдөг хамгийн хэрэгтэй зүйл нь ноос билээ. Хүн костюм, даашинз, пальто зэрэг дотуур гадуур хувцасныхаа тал хувийг хонины ноосоор хийж өмсдөг. 

	Зөвлөлт орон жилээс жилд улам бүр их хонины ноос бэлтгэдэг болж байна. 1913 онд Орос орон 77 мянган тонн таваарын ноос бэлтгэж байсан бол ЗХУ 1966-1969 онд дунджаар 393 мянган тонн буюу дээрхээс даруй тав дахин их ноос бэлтгэсэн юм. Зөвлөлтийн ард түмэн 1975 онд урьдчилсан тооцоогоор 464 мянган тонн ноос бэлтгэхээр төлөвлөөд байна. 

	Хонины ноосыг зөвхөн Зөвлөлтөд ингэж бэлтгэж ашигладаггүй. Бэлтгэдэг хонины ноосны хэмжээ дамжаагаар Австрали дэлхий дээр тэргүүн байранд ордог. Австрали бол хонь үржүүлэхэд хамгийн тохиромжтой нутаг ба тэнд хонин сүрэг жилийн дөрвөн улирлын турш ногооноороо бэлчээрт бэлчдэг. Хоёрдугаар байранд Зөвлөлт, гуравдугаар байранд Номхон далай дахь Австралийн хөрш Шинэ Зеланди орж байна. Энэ гурван оронд дэлхийн бүх хонины дөнгөж гуравны нэг хувь байдаг боловч дэлхий нийтээрээ жил тутам бэлтгэдэг хоёр сая хагас тонн ноосны ихэнхийг энэ гурван орон бэлтгэж байна. Жишээлбэл, 1970 онд Зөвлөлт Холбоот Улс 130,7 сая хоньтой байлаа. Зөвлөлтийн Дундад Азийн бүгд найрамдах улсууд, Казахстан, Өвөр Кавказ, Умард Кавказ, Украин, Ижил хавийн нутагт хонины аж ахуй их хөгжжээ. 

	Зөвлөлт Холбоот Улсад хонийг янз бүрийн чиглэлийн үүлдрээр үржүүлдэг. Үүлдрийн нь хувьд хонийг таван бүлэг болгон хувааж болно. 

	Нэгдүгээрт, нарийн ноост үүлдэр. Энэ үүлдрийн хонь нэхмэлийн үйлдвэрийн шилдэг түүхий эд-жигдхэн нарийн ноос өгнө. Махыг нь бас иднэ. Нарийн ноост үүлдрийн хонь бүх үүлдрийн хонины 68 хувь илүү нь болоод байна. Энэ дашрамд хэлэхэд хувьсгалын өмнөх Орост нарийн ноост хонины аж ахуй хэрэг дээрээ байсангүй. Өнөөгийн нарийн ноост олон сая хонин сүргийг зөвлөлтийн эрдэмтэд, малчид бий болгосон юм. 

	Хурганы арьсны үүлдрийн хонийг нялх хурганы нь үнэт арьсыг авахын тулд үржүүлдэг. Энэ хонины хурганы арьс сайхан зах, малгай, эмэгтэй хүний дээл зэрэг эдлэл болдог. Хургагүй болсон хонины сүүг сааж бяслаг шахна. 

	Мах-өөхний үүлдрийн хонийг мах-өөхийг нь авахын тулд үржүүлнэ. Энэ үүлдрийн хонь ясан сүүлээ битүү бүрхсэн цул өөхөн том сүүлтэй байх нь цөөнгүй. Ийм тавган сүүл нь тэмээний бөхний нэг адил үүрэг гүйцэтгэнэ. Өвс тэжээл сайтай зуны цагт сүүлэнд нь тос хуримтлагдаж өл хоол дутагдсан өвлийн улиралд, зуны улиралд бол ус дутагдсан үед хэрэглэгддэг юм. Тавган сүүл зэгсэн том, 100-140 килограмм татах хонины сүүл нь гэхэд 30 килограмм хүртэл татна. Харин ноос нь бүдүүн, амархан тасрахаас гадна хэмжээгээр нэг их биш. 

	Зөвлөлт оронд бас мах-бүдүүн ноосны, бүдүүвтэр ноосны чиглэлийн хонь үржүүлж байна. Энэ үүлдрийн хонины махыг нь идэж, ноосоор нь эсгий малгай, хивс, эсгий гутал хийдэг. 

	Хонины тухай ярихдаа хүний хувьд тун чухал өөр нэг онцлогийг нь хэлэх хэрэгтэй. Хонь гэдэг бол алс хол туугаад явахад ажирдаггүйгээс гадна хагас цөлд өрөө өөртөө өвс тэжээл олоод идэж чаддаг өл хоол даамхай амьтан. Өвсөн тэжээлт олон амьтны голдог өвс ургамлыг хонь иднэ. «Олон төрлийн өвс ногоо иддэгээрээ» тэмээ л хонины өмнө орно. 

	Одоо тэгвэл алтан хямарлагын талаар, хүнийг хувцасладаг амьтан — хонины өгдөг гол зүйлийн талаар тодорхой ярилцъя. 

	 

	 

	 

	АЛТАН ХЯМАРЛАГ

	Өлгий нутагтаа алтан хямарлаг авчрах 

	Өлзийт Язоны үйлс бүтэж, алдар нь мандаг! 

	Олон баатрын аян замдаа гарахын цагт 

	Орфей1 өөрөө ханьсан дагалдах болтугай!

	 

	Валерий Брюсов яруу найрагтаа эрэлхэг сайн эрсийн тухай эртний грекийн сайхан домгийг ингэж тусгажээ. Тэр домгоос бидний сонирхол татаж байгаа гол зүйл бол алтан хямарлаг, өөрөөр хэлбэл хүү Фрикс, охин Гелла хоёроо аврахаар үүлний бурхан Нефенагийн илгээсэн алтан хонины арьс юм. Фрикс нь алтан хонио унан Колхид хүрсэн, Гелла нь далайд унасан агаад Колхидод алтан хонины нь алтан хямарлагт арьсыг өвчиж савдагт модонд дүүжилжээ. 

	Дээрх шүлэгт нэр гарч байгаа Язон тэр арьсыг олж авчрахаар хэдэн баатар тэргүүлэн явна. Тэгээд их юм үзэж элдэв саадыг даван туулсаар явж алтан хонины арьсыг Гректээ авчирдаг... 

	Энэхүү яруу сайхан бүтээлийн ихэнх баатрын дүр илэрхий агаад тодорхой. Фриксийн хөлөглөн ниссэн алтан хонь гэдэг нь хурган үүлийг хэлсэн хэрэг. Алтан хямарлаг гэдэг нь бол өвчиж аваад уулын түргэн урсгалт голын усанд дэлгэж чулуугаар дарсан хонины арьс бөгөөд торгон элс нь ялгаран урсаж том том алтны ширхэг үсэнд нь зууралдан орооцолдож хоцорно. Алт зөндөө их хуримтлахаар нь арьсаа уснаас гаргаж авдаг, жирийн хонины тэр арьс үнэхээр алтан хонины арьс гэхээр болсон байдаг байжээ. 

	Эрт дээр тэр цагаас эхлээд хонины үс ноосыг алтан хямарлаг гэж нэрлэдэг болсон нь ийм домогтой. Үргэлж ноост хонины арьсыг алттай голын усанд аргамжсан аргамжаагүй ялгаагүй өөрөө алт гэсэн үг. 

	Хонины ноос бусад бүх мяндаснаас юугаараа тийм зүйрлэшгүй сайн сайхныг тоочиж барахын аргагүй. Нэгдүгээрт дулааныг ерөөсөө тавьдаггүй болохоор нь ч та бид өвлийн хүйтэнд нэхий дээл, ноосон хувцас өмсдөг. Ноос бас уян хатан учир ноосон даавуун хувцас үрчийж хорчийдоггүй. Жишээ нь, ноосон костюмын өмдний индүүний нугалаа, эмэгтэй хүний ноосон даавуун банзлын хуниас барагтай бол гардаггүй шүү дээ. Ноосон даавуун хувцас хэчнээн бөх, эдэлгээ сайтайг мэдэхгүй хүн бараг байхгүй. Ноосон давуу чийг, тухайлбал, хөлс сайн шингээдэг учир биеийн тамирын хувцас хийж өмсөхөд маш тохиромжтой. Эцэст нь ноос нэг их гялан цалан биш аятайхан өнгө үзэмжтэй. Ноос шиг ийм сайн сайхан чанартай өөр мяндас бий юү дээ, үгүй юү?!

	Ноосыг нь авахын тулд хонийг хяргадаг. Хонь хяргана гэдэг бол нэхмэлийн үйлдвэрийг түүхий эдээр хангах ажлын нэг хэсэг. Энэ бол ахар богино хугацаанд чанартай сайн хийж гүйцэтгэвэл зохих ажил. 

	Нарийн, нарийвтар ноост хонийг жилд нэг удаа, тэгэхдээ хавар хяргана. Харин бүдүүн, холимог ноост хонийг хоёр удаа — хавар, намар хяргана. Нарийн ноост хонины «өвлийн зузаан дээлийг» хавар тайлахад хялгасны нь урт арван сантиметрээс илүү ургасан байх нь цөөнгүй. Дулаан дээлийг нь эрт тайлчихвал хөөрхий нүцгэн амьтад даарч хөрөх учир хаврын тэнгэрийн царайг харж байж тав юм уу, зургаан сард хяргана. Халуун, дулаан зун, өвлийнхөө зузаан хувцастай хайлж гэсчих гэж явах нь хүнээр зогсохгүй мал адгуусанд ч хэцүү учир — цаг оройтуулж ч бас болохгүй. Тэр тусмаа бүдүүн ноост хонь хавар дулаараад ирэхийн үед үс ноос нь хөндийрч энд тэндгүй унаж хаягдана. 

	Хонийг чадамгай сайн хяргана гэдэг маань бас л нэг ёсны ур чадвар. Хонь хяргахдаа сайн хүмүүсийг шалгаруулах уралдаан тэмцээн болж, чадамгай хяргадаг хүн аль болох богино хугацаанд хяргах гэж өрсөлддөг нь санамсаргүй хэрэг биш ээ. Зөвлөлт оронд хонь хяргахдаа гарамгай сайн хүмүүс олон бий. 

	Хонь хяргах ажилд урьдаас бэлтгэнэ. Хонио хяргахын өмнө борооны усанд үс ноос нь угаагддаг гэж хашаанд хашна. Хяргах хонийг бэлчээж услалгүй 12-14 цаг сойно. Учир нь цатгалан хонь хяргалт муу даадаг нь туршлагаар мэдэгдсэн юм. 

	Хонио их төлөв цахилгаан машинаар хяргадаг болж байна. Энэ бол үсчний газар байдаг цахилгаан машиныг томсгон хүч чадалтай болгосон гэж хэлж болохоор багаж. Чадамгай хяргагч ийм машинаар хэдхэн минутын дотор хонины ноосыг угаар нь, үргэлж чигээр нь, ёстой л тайлж хаяна. Тэгэхдээ өрвөгөр сөрвөгөр үс энд тэнд нь үлдээлгүй, өм цөм явуулж шарх сорви гаргалгүй цэвэрхэн сайхан хяргахыг нь яана. Арьс махтай нь өм өм авчихвал хонинд өөрт нь хортой шаналгаатайгаас гадна ноосыг нь ч бохир муухай болгоно. 

	Нарийн ноост хониноос 4,5 килограмм орчим ноос авна. Ер нь манай орны хонины «дээл» дунджаар 2,7 килограмм татна. Нэг килограмм ноос гэдэг маань чухам юу болохыг дараа тодорхой ярилцамз. 

	Хонины ноос бол бөс даавуу, эсгий хийдэг дээд зэргийн түүхий эд билээ. Эсгий малгай, гутлыг дан ганц ноосоор л хийнэ. Ноос үүгээрээ бөс даавуу хийдэг ургамлын мяндаснаас ялгаатай. Ноос маш сайн эвлэж хэвшдэг гэж мэргэжилтнүүд ярьдаг. Орчин үеийн дуурайлгамал, нийлэг ямар ч мяндас ноос шиг эвлэж, хэвшдэггүй учраас жирийн эсгий гутал хийхийн аргагүй. Ноос маш сайн эвлэж хэвшдэг учраас ч ноосон даавуу бөх байдаг, цэмбэ нэхэхэд нэхээс нь харагдахгүй үслэг артай болдог. 

	Хонины ноосыг хэд хэдэн төрлийн мяндас болгож хуваана. Хамгийн үнэтэй хэсэг нь хялгас, хялгасны уг ба хонины ноосны энэ доод хэсэг нь хамгийн нарийн, зөөлөн, уян налархай мяндас юм. Дээд үе нь бол бүдүүвтэр, тийм их уян налархай зөөлөн биш байдаг, хонийг хажуугаас нь харахад бидний нүдэнд үзэгддэг энэ хэсгийг нь сор гэж нэрлэнэ. 

	Түүнээс гадна бас ноосонд бүдүүн, хатуу бараг эгц шулуун, сорыг бодвол өнгө муутай, сунадаггүй, амархан тасардаг үхсэн хялгас гэж байдаг. Энэ нь будаг авдаггүй, хугарч тасарч унадаг учир даавуу хийх ноосноос ялгаж салгууштай зүйл юм. Дээд хэсэг нь үхсэн хялгас, доод хэсэг нь сор маягийн хялгас гэсэн үг. Ноосонд бас хатсан хялгаснаас эхлээд сор хүртэлх бүх төрлийн хялгас байдаг гэж хэлж болно. 

	Гэхдээ ийм үс ноостой хонийг бүгдийг нь бүдүүн ноост хонь гэж тооцож болохгүй. Хонь өсгөн үржүүлж ирсэн олон үеийнхний хүч хөдөлмөрийн үр дүнд дэлхий дахинд нарийн ноост хонины олон үүлдэр бий болжээ. Ийм үүлдрийн хонины ноосонд дээр дурдсан янз бүрийн үс хялгасны аль нь ч байдаггүй. Нарийн ноост үүлдрийн хонины ноос тэр чигээрээ ноолуур гэсэн үг. Нэхмэлийн үйлдвэрт ганц хэрэгтэй түүхий эд нь байгаа юм! Тэгэхлээр алтан хямарлаг гэж нэрлэж болдог юм байгаа биз дээ?!

	Хонины ноос бас цагаан, хар, өнгө өнгө холилдсон алаг ямар ч өнгөтэй байж болно. Тэгэхдээ будаг авахдаа сайн учир ямар ч өнгөтэй болгоход хялбархан цагаан ноос нь бүр ч ашигтай. Тэгвэл нарийн ноост үүлдрийн хонь цөмөөрөө цагаан байдаг!

	Хоёр хяргалтын хооронд нарийн ноост хонины ноос арван сантиметр, нарийвтар ноост хониных 25-30 сантиметр, бүдүүн ноост хониных хавар хяргахад 10-20 сантиметр, намар хяргахад 10-15 сантиметр ургана. 

	Ноосны чанар юуны өмнө хялгасны бүдүүн нарийнаас шалтгаална. Ноосны хамгийн сайн хэсэг нь ноолуур гэж дээр хэлсэн. Ноолуурын хамгийн нарийн мяндас ердөө 10-14 микрон, нийтдээ бол 10-25 микрон бүдүүн байдаг. Бүдүүн ширхэгтэй ноолуур, завсрын нарийн хялгас нь 26-40 микрон, сор нь үүнээс хавьгүй бүдүүн буюу 40-70 микрон байх ба сорд бас 120-150 микрон бүдүүн ширхэг ч бий. Үхсэн хялгасны зарим нь мөн өдий чинээ бүдүүн байна. 

	Ноосны хувь заяаг нарийн бүдүүн, урт богино нь шийднэ. 5,5 сантиметрээс уртгүй нарийн, нарийвтар ноосоор мэргэжилтнүүдийн самнасан гэж нэрлэдэг гөлгөр даавууг самнуур нэхэлтээр нэхнэ. Энэ үүлдрийн хонины арай нарийн ноосоор цэмбэн даавуу, бүдүүн ноост хониныхоор бол цэмбэ нэхнэ. Самнасан буюу үсгүй даавуу бүдүүн ширхэгт цэмбэнээс хавьгүй их эрэлт хэрэгцээтэй байдаг учир нарийн ноост хонь бусад үүлдрийнхээс үнэтэй байдаг. 

	Хонины дээл байсан ноос хүний хувцас болж хувиртлаа урт зам туулна. Энэ замын нь эхний нэг шат бол ноосыг эхлэн боловсруулдаг үйлдвэр юм. Алтан хямарлагыг анхны ялгалт хийж, шуудайлах юм уу, баглаад энэ үйлдвэрт шилжүүлнэ. 

	 

	 

	 

	«БОХИР» ЖИНГЭЭС ЮУ ҮЛДДЭГ ВЭ?

	Хяргасны дараах жинг ноосны «бохир» жин гэх ба бохир жин, угаасны дараах цэвэр жин хоёр тун их зөрөөтэй. Аргагүй шүү дээ, хонь гэдэг маань өмссөн дээлээ огтхон ч хайрлаж гамнадаггүй амьтан. Хаа, ямар ч газар байсан дээлтэйгээ хэвтээд өгнө, хад чулуу шөргөөнө, харгана бутан дундуур туучна. Тэгээд ч хонины үс ноосонд элс шороо, мод чулуу шигсэн, өвс сүрэл, өргөс зангуу зууралдсан байдаг. Эдгээр хог шорооны зарим нь анхны цэвэрлэгээгээр амархан сална, зарим нь харин түүдэгт орж ээрэгдээд даавуунд хүртэл холилдож чанар чансааг нь эрс муутгадаг. Ноос бас зунгагтай, тослогтой. 

	Цэвэрлээгүй ноосонд хэдий хэрийн хог новш цугларсан байдаг талаар сонирхолтой хэдэн тоо авч үзье. Ноос боловсруулах үйлдвэрийн угаалга-хатаалгын цех зуун килограмм бүдүүн ноос хүлээж авлаа гэж бодъё. Угааж хатаасны дараа ерэн килограмм байтугай наян килограмм ч цэвэр ноос үлдсэн байна гэж горьдсоны хэрэггүй. Тал хувь нь бараг алга болж 55-65 килограмм цэвэр ноос үлдэнэ вий. Тийм л их хог шороо шигсэн байдаг байна шүү дээ. 

	Нарийн ноост хониных бол бүр ч их хог шороотой. Бохироороо зуун килограмм нарийн ноосноос 35-45 килограммаас хэтрэхгүй цэвэр ноос үлдэнэ. Нарийн сэвсгэр ноос тослог ихтэй байдаг учраас бүдүүн ноосыг бодвол хог шороо бүр ч их шигж зууралдана. 

	... Заа ингээд ноос боловсруулах үйлдвэрээр оръё. Зөвлөлт оронд хорь гаруй ийм үйлдвэр бий боловч хойшид бидний ярилцах үйлдвэр алинтай нь ч адилгүй. Яагаад гэвэл энэ бол эдүгээ байгуулаагүй байгаа ирээдүйн үйлдвэр ба зарим нэг тоног төхөөрөмж нь энд тэндхийн үйлдвэрт ажиллаж байгаа юм. Энэ үйлдвэрийн талаар Москва хот дахь ноосны эрдэм шинжилгээний хүрээлэнд очиход минь ярьж таниулсан юм. Ирээдүйн үйлдвэрийн зураг төслийг зохиоход энэ хүрээлэнгийн мэргэжилтнүүд гар бие оролцжээ. 

	Шинэ үйлдвэр, нарийн яривал бодож боловсруулаад байгаа ноос боловсруулах арга ажиллагаа нь анхны боловсруулалт хийж буй өнөөгийн үйлдвэрээс дээд зэргээр механикжуулагдсанаараа ялгаатай. 

	Зураг төслөө дэлгээд үзье. 

	Ноос боловсруулах эхний арга ажиллагаа саяхан болтол бараг механикжаагүй байв. Зарим ажлыг нь хөнгөвчилж эхлээд нэг их удаагүй байна. Ноос зөөх тээвэрлэх ажил бараг механикжаагүй, ноосыг вагоноос гараар зөөж буулгадаг байв. Гэтэл дунд чинээний үйлдвэр гэхэд л хэдэн сая хонины хэдэн арван мянган тонн ноос хүлээн авч боловсруулна. Ийм их ноосыг гараар зөөж буулгана гэдэг маань өдий төдий хүний хүч хөдөлмөр зарцуулна. Тэгвэл шинэ үйлдвэрт энэ ажлыг механикжуулжээ. 

	Үйлдвэрийн ачаа хүлээж авдаг тавцан руу ачаатай вагон хүрч ирэхэд нарийн ажиллагаатай авто буулгагч өмнөөс нь тосож очно. Хөшүүргийг нь хойш урагш болгоход хүний хоёр гар шиг урт урт механик хуруутай хоёр төмөр гар баглаатай ноосыг тэвэрч аваад пүүний туузан дээр аваачиж тавина. Пүүлсэн ноос өнхрүүлэг замаар өөрөө цааш явна. Ноосны мэргэжилтэн чанарыг нь тодорхойлоод зохих заалт өгөхөд ноос түр хадгалах агуулах руу явж орно. 

	Ноос боловсруулах үйлдвэр бол хөдөө аж ахуйн бүтээгдэхүүн боловсруулдаг ихэнх үйлдвэр шиг улирлын ажиллагаатай газар биш л дээ. Ноосны ихэнх хэсэг нь зогсоо зайгүй ирдэггүй хэр нь бүтэн жилийн турш ажилладаг үйлдвэр. Хонь хяргах үеэр хүлээж авсан ноос нь жилдээ хүрэлцэхүйц байх ёстой. Ноос түр хадгалдаг агуулахын багтаамж ч төдий чинээ хэмжээний ноос багтахуйц байх ёстой. 

	Үйлдвэрийн эхний үйлдвэрлэлийн цех нь ноос ялгах цех. Өвлийн улиралд хүлээж авсан ноосыг нэг хоёр өдөр дулаан байранд байлгаж гэсгээх хэрэгтэй, тэгэхгүй бол ноос зунгаг, чийг, хог шороотойгоо барилдаж хөлдсөн байдаг. Шинэ үйлдвэрт бол шал өөр болжээ. Хүрээлэнгийнхний зохион бүтээсэн тусгай төхөөрөмжийг тавьсан байна. Энэ төхөөрөмжийн дотуур нь халуун уур юм уу, хий гүйдэг төмөр саврууд баглаатай ноос руу гүн орж дөч, тавьхан секундийн дотор, удаандаа гэхэд минутын дотор ноосыг гэсгээгээд, ялгах дамжлага руу шилжүүлж болохоор болгоно. 

	Ялгах дамжлага ч гэсэн өөр болжээ. Урьд ялгагч эргэн тойрондоо хэдэн сийрс тавьчихсан, ялгасан ноосоо хийж харагддаг байлаа. Эдүгээ бид ноосыг бүдүүн нарийнаар нь тодорхойлдог шинж чанарын хоёрыг нь хадгалсан байвал дээд зэргийн ноос гэж үзэж байна. Дөрвөн шинж хадгалсан байвал муу ноос. Зургаан шинж агуулсан байх юм бол бүр муу гэж үзнэ. Хонины хамгийн сайн ноос нь хоёр бөөрнийх нь ба нуруу зооных нь бороо цасанд хамгийн их нордог учраас барагтайхан ноос байдаг. Газар, дарж хэвтдэг гэдэс, өехийн нь ноос бүр ч муу, хүзүү хоолой, сүүлнийх нь түүнээс ч дор байдаг. Дадлагатай сайн ялгагч бол бүтэн хагас микроны зөрөөтэй нарийн ноосыг нэгийг нь нөгөөгөөс андахгүй ялгана! Тиймээс ч тийм олон сийрс юм уу, хайрцаг тойруулж тавьдаг. Ялгасан янз янзын ноосоо тус бүрд нь хийнэ. 

	Тус хүрээлэнгийнхний бодож боловсруулсан ноос ялгах арга ажиллагаа нь хуучнаас шал ондоо. Ялгах дамжлага дээр овоолсон ноос өнхрүүлэг замаар өөрөө явж очно. Ялгагч болгон ердөө л дөрвөөс зургаан савтай байх нь дор дорынхоо хариуцсан зэрэг дугаарын ноосыг ялгаж авдаг учир дамжлагын эцэст ноосноос атга ч үлдэж очихгүй. 

	Ийм дамжлагын тусламжтайгаар ноос ялгахад хөдөлмөрийн бүтээмж дээшлэн хөдөлмөр хөнгөвчлөгдөөд зогсохгүй сайн чанарын ноос чанар муутай ноосонд ордог хэмжээг багасгасан нь ноос боловсруулах нэг үйлдвэрт хийсэн туршлага батлан харуулжээ. Ийм дамжлага ноосны чанарыг сайжруулахаас гадна ялгагчид дор бүрийхээ хариуцсан зэрэг дугаарын ноосыг ажиглан, ялгах хавьгүй хялбар ажилтай болох юм... 

	Ноосыг ялгах ажлыг бол автоматжуулж, наана хаяхад механикжуулж чадаагүй байна. Энэ ажилд хүний хурдан шаламгай гар хуруу, хурц соргог харааг орлож чадах багаж хэрэгсэл хараахан зохион бүтээж чадаагүй байгаа болохоор дэлхийн аль ч оронд ноосыг одоохондоо гараар ялгаж байна. 

	Ялгасан ноос механикжсан бүхээгүүд дамжин угаалгад орно. Ноос угаах хатаах агрегат нь хийгдээд нэг их удаагүйн дээр олон үйлдвэрийн газар ажиллаж байгаа хэр нь шинэ үйлдвэрт бас л өөр болжээ. Эдүгээ энэ агрегатад ноосыг гараар зөөж хийдэг бол шинэ үйлдвэрт гар ажиллагааг бүрмөсөн халжээ. 

	Ноос угаах-хатаах агрегат уг нь хэд хэдэн онгоц савнаас бүрдэнэ. Эдгээр онгоцыг ноос угаах саван-шүлтийн уусмалаар дүүргэнэ. Сүүлийн үед харин угаалгын нийлэг бодис хэрэглэдэг болоод байна. Ноос нэг онгоцноос нөгөөд орж угаагдан хог шорооноосоо салдаг. Ингэж нэгээс нөгөө онгоц руу орох болгондоо хоёр булын хоорондуур ус нь шахагдаж гарна. Ингэж шахагдахдаа бас хог шорооноосоо улам салж цэвэршдэг учир сүүл сүүлчийн онгоцтой уусмал нэлээд цэвэр үлдэнэ. Энэ нь уусмалыг эргүүлэн хэрэглэх боломж олгодгоос гадна ноосны чанарыг сайжруулна. Бүх онгоц дамжин угаагдаж цэвэршсэн ноос хатаалгын туузат юм уу, хүрдэт машинд орно. Машинд орж ирсэн уг ноосонд үлдсэн ус чийгийг халуун уур дор нь ууршуулна. 

	Үүний дараа энэ ноосоо үйлдвэрт анх орж ирсэнтэй нь зэрэгцүүлээд үзвэл ямар болсон байна гэж санана! Өнөөх л хөлс, зунгаг, үс болгонд нь шингэсэн шивтэр шавхайн эвгүй ёстой юу ч үгүй болсон байна. Бариад үзвэл үү? хөвсийж цайсан хөвөн л гэсэн үг. Зүгээр нэг угаахад л ноос маань ийм гайхалтай сайхан болдог юм байна. 

	Ингэж угааж цэвэрлээд хөвсийтөл нь хатаачихсан ноосыг том хоолойгоор сорно. Ноос хоолойгоор явж нэг их том цооног саванд орсноо, тэндээ баглаа баглаа болон гарч ирнэ. Ингээд агуулах руу яваад өгнө. Энэ бол та бидний танилцсан үйлдвэрийн бэлэн бүтээгдэхүүний агуулах юм. 

	Хонины маань ноосны ихэнх нь ийм зам туулна. Үлдсэн хэсэг нь харин угаагдаж хатаагдаад зогсдоггүй. Үйлдвэрт ирсэн бүх ноосны 20 хувь орчим нь өөр хэд хэдэн шат дамжина. 

	Учир нь дээр ярьсан угаалгаар ноосны хог шороо бас бүрэн салдаггүй, угаахад хог шороо, хөлс, зунгаг нь арилж, элс шороо зэрэг эрдэс хүнд хог нь онгоцны ёроолд тунаж үлдэнэ. Гэтэл өргөс зангуу, өвс ургамал, давирхай гээд ноосноос салах тун дургүй зүйлс байдаг, эдгээрийг салгаж хаяхын тулд шохойжуулна. 

	Угаалгын төхөөрөмжийн сүүлчийн буюу тав дахь онгоц ердийн угаалгын үеэр бол цэвэр устай байдаг. Ноосыг цааш өвс ургамлын зүйлсээс нь салгаж цэвэрлэх шаардлагатай үед зургаа дахь онгоц угсарч зургаан хувийн хүхрийн хүчлийн уусмал хийгээд ноосоо угаана. Ингэж угаасан ноосоо хүрдэт төхөөрөмжид хүчтэй эргэлдүүлж уусмалаас нь салгаад хатаалгын-шохойжуулах саванд хийнэ. Энэ савны доторх халуун 110 градус хүрнэ. Ингэж халаахад эсэлж хэврэгшиж, ноосноос тун салж өгөхгүй бөс даавуунд болж л өгвөл холилдчих гээд байсан өвс ургамал, сүрэл, тэдгээрийн үр бутарч бяцран ноосыг жижиглэн-сэгсчих машинд ороход дорхноо сална. 

	Ноосны зам зуурт бас гурван шинэ онгоц тааралдана. Энэ гурван онгоцыг дамжсан ноос хүчил шүлтийн үлдэгдлээс салж цэвэршинэ. Цэвэр устай эхний онгоцонд ноосны ширхгийн гадаргад наалдаж үлдсэн хүчил арилна. Содын уусмалтай хоёр дахь онгоцонд ороход хүчлийн үлдэгдэл саармагшина. 35 градус халуун устай гурав дахь онгоц содын үлдэгдлийг нь авч хоцорно. Ингэж цэвэрлэсэн ноосоо хатааж, баглаа баглаа болгоод бэлэн бүтээгдэхүүний агуулахад шилжүүлнэ. 

	Шинэ үйлдвэрийн ажиллагаа ерөнхийдөө энэ. Шинээр барьж байгуулж байгаа ноос угаах бүх үйлдвэрийн зураг төслийг чухамхүү ийм арга ажиллагаатай байхаар бодож боловсруулжээ. Хуучин үйлдвэрүүдээ ч мөн ийм болгон шинэчлэн өөрчилж байна. 

	Ноос угаах механикжсан тасралтгүй арга ажиллагаатай шинэ дамжлага ерөнхийдөө юугаараа давуутай хэрэг вэ? Юуны өмнө үйлдвэрийн ажилчдын тоог 40 хувиар цөөрүүлжээ. Энэ нь их төлөв ноос тээвэрлэх зөөх ажлыг механикжуулсны үр юм. Хоёрдугаарт, ноос ялгалт чанар чансаатай болжээ. Ноосны үйлдвэрийн хэмжээгээр жилд 3,4 сая рублийн хэмнэлт гарна. Ийм үйлдвэрүүд улс эх орондоо багагүй ашиг өгнө. 

	Ийм үйлдвэрийн зураг төсөл боловсруулах ажилд ноосны үйлдвэрийн эрдэм шинжилгээний хүрээлэнгээс гадна Москва дахь Проектмашдеталь гэдэг Зохион бүтээх Төв Товчоо, Иваново хот дахь хөнгөн үйлдвэрийн механикжуулалтын багаж хэрэгслийн Зохион бүтээх Товчоо, Москва дахь Улсын зураг төслийн нэгдүгээр Хүрээлэн, ноос угаах хэд хэдэн үйлдвэрийн ажилтнууд гар бие оролцжээ. Ноос цааш хаачдаг, юу болдог талаар энд ярихгүй. Хөвөн, маалинга зэрэг ургамлын мяндас шиг л нэхэх, ээрэх үйлдвэрт очиж бөс даавуу болно. Энэ талаар та бүхэн энэхүү цувралын «Ургамал ба хүн» гэдэг номоос дэлгэрэнгүй уншиж, мэдэж болно. Одоо цөмөөрөө хониноос дутахгүй ноостой боловч хүн нэг их анзаарч үзээгүй байгаа бусад амьтны талаар ярилцъя. 

	 

	 

	 

	ХАМГИЙН ИРЭЭДҮЙТЭЙ НЬ ЯМАР АМЬТНЫ НООС ВЭ?

	Ноос өгдөг цорын ганц амьтан бол хонь биш ээ. Үүнийг хэд хэдэн ч баримтаар нотолж болно. 

	Цаа буга бол ан амьтны дотроос хамгийн сайхан нь гэж хэзээнээс аваад боддог. Омог бардам өргөсөн толгой дээр нь олон салаа эвэр сүртэйеэ сэрийн, шулуун дөрвөн хөл нь сум шиг дүүлэн харайхад цаг ямагт бэлэн байх шиг санагдана. Бас тэгээд хүнд чин үнэнчээр хүчин зүтгэдэг хичээл зүтгэлээрээ магтан дуулуулах яруу найрагчтай болсон ач тустай амьтан. Жек Лондонд магтан дуулуулсан чарганы ноход шиг өөрсдийн яруу найрагчтай болсон амьтан. 

	Зөвлөлтөд бүтэн хагас-хоёр сая тоо толгой болоод байгаа тэжээвэр цаа буга зэрлэг цаанаас бараг юугаараа ч ялгагдахгүй. Хэдэн мянган жилийн өмнө буюу шинэ чулуун зэвсгийн үед цаа буга бараг бүх Төв Европ даяар тархмал амьтан байжээ. Өнгөрсөн зууны үед ч гэсэн Тверь, Казань губерний аль алинд цаа буга нэг их ховор амьтан биш байлаа. Эдүгээ зэрлэг цаа Европ тивд умардын 60 дахь градусаас хойгуур бий. Таймыр, Умард Якут, Камчаткат зэрлэг цаа том том сүргээрээ явдаг. Сайхан энэ амьтан Зөвлөлт орноос гадна Канад, Аляск, Гренланди, Шпицбергенд тааралдана. 

	Цаа буга бол юуны өмнө Умард туйлын зам харгуйгүй энгүй уудам тал нутгийн уналга бөгөөд чарганд оруулсан цаа чарганы нохдоос дутуугүй. Цааг ингэж уналгад хэрэглэн сүргийг нь хариулж маллах, ан агнах, загас барих, шуудан хүргэх, хүн, ачаа тээхэд ашиглана. Цаа хөнгөн чарга чирч алсын замд цагт 10-12 километр хурдлан, цастайд чаргаар зуун килограмм, зун 30-40 килограмм нуруу ачаа дажгүй тээнэ. Ер нь цаа 80 килограмм татах ямар ч хүнийг даана. 

	Цаа бол уналга төдийгүй, хүнийг бас хоол хүнс, хувцас хунар, орон гэрийн материалаар хангана. 

	Цааны согоо бас ч багагүй сүү, тухайлбал, саамын хугацаанд 30-40 килограмм сүү өгнө. Цааны сүү 17 хувийн тослогтой! Тийм ч учраас машиндалгүйгээр шууд тос болгоно. Цааны сүүний цөцгий, бяслаг юутай ч зүйрлүүлшгүй сайхан цагаан идээ болно. 

	Цааны мах маш амттай, шим тэжээлтэй. Их төлөв тугал, намрын дөрөв-таван сартай хөрөв эр тугалыг нь нядална. Энэ үеэр эр тугал 50-60, түүгээр барахгүй 85 килограмм татахуйц болсон байна. Москва болон бусад том хотын «Хангайн өгөөж» гэдэг нэртэй дэлгүүрт цааны мах худалдаж байх нь цөөнгүй. 

	Цааны арьсыг ч гэсэн хаядаггүй. Үстэй чигээр нь элдэж хэрэглэхээс гадна үсийг нь хусаж шир хийнэ. Гурав-дөрвөн сартай тугалын арьсаар гоёмсог сайхан хувцас, бүдүүн цааны арьсаар бол илэг, торгон савхи болгож пальто, костюм, гутал, цүнх хийнэ. Гутал улладаг цааны ход бүр ч үнэтэй зүйлд тооцогдоно. 

	Одоо ингээд түрүүчийнхээ яриа руу эргэж, цааныхаа үс ноосны талаар ярилцъя. Цааны ноос ноолуур үнэхээр тэгж хонины ноостой өрсөлдөж чадахуйц юм уу, үгүй юу гэдгийг тодруулъя. 

	Цаа буга зуны улиралд ноолуургүй, тачир ширүүн үстэй. Энэ ч ойлгомжтой хэрэг. Адгуус амьтан орчныхоо халуун хүйтнийг ихсэж багасахад бие махбодынхоо халууныг уушгиараа тохируулан зохицуулдаг. Зуны халуунд амаа ангайлгах хэлээ унжуулчихсан уухилж, аахилж байдаг нь тийнхүү зохицуулж байгаа хэрэг. Цааны арьсанд хөлсний булчирхай байдаггүй. Тэгэхлээр ноолуур нь хөндийрч унахгүй бол зуны халуунд тун их тээр болох сон билээ. 

	Харин өвөл болоход үс нь өтгөрч урган бүх бие нь 2-3 сантиметр зузаан үс ноолуураар бүрхэгдэнэ. Хялгас нь урт, бүдүүн, хэврэг ба хониныхоос ялгаатай нь гэвэл агаараар дүүрсэн эсээс тогтсон байдаг. Тийм ч учраас цааны хялгас ноосны нь дулаан барьдаг бүрэлдэхүүн хэсэг юм. Цаа хүзүү, хоолойгоороо зогдортой, хоншоор, дөрвөн хөл нь гялалзсан богино үсээр хучигдсан байна. 

	Бүх ноосны нь дөрөвний нэг, заримдаа түүнээс илүү хувь нь ноолуур, тухайлбал, ялимгүй атирсан 10-13 микрон нарийн үс юм. Үүний нь урт гурав-дөрвөн сантиметр. Цааны ноолуур технологийн бүх шинж чанараараа дээд зэргийн нарийн ноосноос дутдаггүй. Цааны ноолуурыг хялгаснаас нь салгаж авах арга хараахан олдоогүй байна. Хялгастайгаа ноолуурыг нь модон эдлэлийн зөөлөвч доторлох, хамгаалах бүс, жинтүүнд хийж голдуу ашиглаж байна. Цаашдаа цааны ноолуурыг өөрөөр ашиглах хэрэгцээ гарлаа гэхэд хялгаснаас нь салгаж авах арга олдохгүй юм гэж үү?! Олдолгүй дээ, яриангүй олдоно. 

	 

	Хониныхоос дутахгүй сайхан үс ноостой өөр нэг амьтан бол ямаа билээ. Зөвлөлт оронд байдаг бүх төрлийн ямаан дотор сайхан ноолуурт нь болж өсгөн үржүүлдэг хэд хэдэн ч үүлдэр бий. Оренбургийн, Башкирийн, Доны үүлдрийнхээс гадна хониноос бараг ялгагдахгүй ноос үстэй түрэг ямааг мөн ноолуурын чиглэлээр үржүүлж байна. 

	Ангарын буюу түрэг ямааны үс ноолуур гялалзсан цагаан өнгөтэй хагас нарийн ноос ба хялгас нь дунджаар 21-22 сантиметр, зарим үед 35 сантиметр ч хүрнэ. Хялгас нь маш бөх, уян зөөлөн ээрэх будахад тун тохиромжтой. 

	Харамсалтай нь сайхан энэ ноос ноолуур нь бага ч гэсэн, тухайлбал, их төлөв 1,5 хувь орчим ч гэсэн богинохон, ширүүн, будаг авдаггүй, бүдүүн хялгастай байдаг. Түрэг ямааны ноолуурын чанарыг муутгадаг энэ богино хялгас нь ямааны нас бие гүйцэх тусам их болно. Бага залуу ямаанд бараг байдаггүй бол бүдүүн ямааны бүх ноолуурын 6 хувь хүртэл байдаг нь бага хэрэг биш ээ. 

	Ямаа бүрээс дунджаар 2,5-3 килограмм ноолуур авна. Хамгийн их ноолууртай түрэг ямаанаас 12 килограмм гаруй ноолуур гарсан удаа бий. 

	Түрэг ямааны ноолуураар үстэй үсгүй хилэн, зузаан нимгэн даавуу, хөнжил сүлжмэл даавуу, хивс зэрэг зүйл хийнэ. Ямааны ноолууран хилэн гэхэд л хонины ноосон хилэнгээс гурав дахин удаан эдэлгээтэй. Түүнээс гадна тоос шороо тогтдоггүй, үс нь зулгарч сэмэрдэггүй. Ноолуурын чиглэлийн ямааг Дон хавийн тал нутагт үржүүлдэг. Дон хавиас гадна Волгоград, Ростов, Воронеж мужид ч энэ үүлдрийн ямаа тааралдана. Энэ үүлдрийн ямаа хар хялгастай, саарал ноолууртай учир ихэвчлэн бор зүстэй харагдана. Гэхдээ Дон хавийн цагаан ч бий. Цагаан ямаа ноолуур нь хөндийрч хялгасан дээр гарч ирдэг нэг онцлогтой. Хялгас нь 5-6 сантиметр, ноолуур нь 12-13 сантиметр урт. Дон ямааг хяргадаггүй, самнаж хөөвөрлөнө. Жилдээ даан ч бага - хагас килограмм орчим, сайндаа гэхэд 1,5-2 килограмм ноолуур гарах боловч ноолуурын нь ширхэг дунджаар 19 микрон орчим билээ. 

	Ингэхэд ер нь төрөл зүйн ухааны шинэ сэргэг ололт, зохиомол хээлтүүлгийн арга хэрэглэн ямаа ямааны сайн сайхан чанарыг хослуулсан, шинэ шинэ шинж чанартай шинэ шинэ үүлдрийн ямаа бий болгох гээд оролдвол бүтэхгүй хэрэг үү? Ноосны шилдэг шилдэг үүлдрийн хониноос дутахгүй үс ноостой ямаа бий болгох аргагүй юм уу? Тийм ямаа бий болгож гэмээж нь нэрд гарсан меринос маань байраа тавьж өгөх бус уу?

	Болох л зүйл. Энэ талаар харин дараа ярилцъя. Хоньтой өрсөлдөгч гурав дахь амьтныг аваад үзье. Энэ бол тэмээ. 

	 

	Тэмээг мянгаад жилийн тэртээ тэжээвэр болгожээ. Анх түрүүнд Ази тивийн халуун дулаан нутаг усныхан тийнхүү тэжээвэр болгосон нь халуун наранд хамаг өвс ургамал нь шарагдан хуйхлагдсан ус чийггүй уудам их элсэн цөлийн хүнд хамгийн хэрэгтэй, ач тустай амьтан нь болжээ. 

	Тэмээ бусад амьтны ойртдог ч үгүй тэр өвс ургамлаар хооллоно. Жишээ нь, Зөвлөлт орны өмнө талын цөл нутагт хорон хамхаг гэдэг олон наст сөөг элбэг бий. Ямар янзын ургамал болох нь нэрээр нь бодсон ч тодорхой. Дөрвөн сантиметр хүртэл урт зүү шиг өргөс зай завсаргүй арзайсан энэ ургамалд тэмээ дуртайг яана. Нүдэж нунтаглаад ч хонинд өгсөн идэж чадахгүй, хамаг уруул ам, хэл буйл нь шалбарч гүйцнэ. 

	Тэмээ бол элсэн цөлийн энд тэнд хаа нэгтэйхэн тааралддаг булаг шандын шорвог ус ууна. Толгой дээрээс нар төөнөсөн, хөл дороос улайссан элс түлсэн элсэн цөлийн хөлөг энэ уснаас өдөрт ганц удаа уучхаад л яваад байна. Тэр байтугай гурав, дөрөв, таван өдөр ч ус амсахгүй тэснэ. Тэгэхдээ өдөрт 30-35 километр газар ардаа хийнэ. Тэгээд бас биеийнхээ тэн хагастай тэнцэх ачаатай явна шүү дээ. Тэмээ өөрөө 700-800 килограмм, тонн хүрэх нь ч бий. 

	Тэмээ зөвхөн ажилч амьтан биш. Саамын эхний сард өдөрт 15 килограмм хүртэл сүү өгнө. Бас ноосны нь сайхныг яана. Ганц бөхтэй нь гавихгүй, ердөө хоёроос дөрвөн килограмм ноос өгдөг бол хоёр бөхтэй нь харин жилийн жилд таваас арван килограмм татах дээлээ тайлж хаяна. Хамгийн зузаан дээлтэй нь жилд бүр хорь гаруй килограмм ноос өгдөг юм! Тэмээний ноос хялгас ноолуур хоёроос бүрдэнэ. Үхсэн үс гэж байдаггүй. Ноолуур нь хонины ноосноос юугаараа ч дутахгүй. Шаардлагатай болж гэмээж нь тэмээний ноосыг ч хониных шиг эрэмбэ дараатай боловсруулах тоног төхөөрөмж бүтээх л дээ. Чухам дээрээ ч тийм тоног төхөөрөмж манайд, бусад улсад ч байгаа хэрэг шүү дээ. Дэлхий дээр найман сая орчим тэмээ бий. Тэр олон тэмээний өдий төдий мянган тонн ноосыг гараар янзалж боловсруулна гэвэл тун их ажил удна. 

	Хоньтой өрсөлдөх хэд хэдэн амьтан байдгийг бид мэдэж авлаа. Үс ноос нь хониныхоос бараг ялгаагүйгээр барахгүй, зарим талаараа илүү ч юм. Ер нь муугүй үс ноос өгч чадах амьтан дээр ярилцсанаас өөр ч олон бий. Жишээлбэл, молтогчин туулай байна. Ангарын цагаан молтогчны үсэнд гараа хүргэж үзсэн үү? Сайхан үстэй шүү? Тэр молтогчныг чинь сард хоёр удаа самнах юм уу хөөвөрлөөд байвал жилд 250 грамм ноолуур гарна. Молтогчин маань өөрөө хоёр, гуравхан килограмм татдаг амьтан гээд бодох юм бол бага ч ноолуур биш дээ. Молтогчин ч тийм байж гэж бодъё. Жирийн ангар муур хүртэл хэчнээн сайхан ноолууртай гэж бодно? Хүн яагаад энэ бүх амьтны ноос үсийг нэг их юманд боддоггүй хэрэг вэ? Тэмээний ноосон цамц, дэлхий дахинаа нэрд гарсан ямааны ноолууран алчуурыг яагаад ийм ховор хэрэглэдэг юм бэ?

	Гол шалтгаан нь дадал заншил л байх. XVII зууны үед техникийн хувьсгалыг тэргүүлж байсан Англид тэр үед тэмээ ч байгаагүй, ямаа ч байгаагүй, буга ч байгаагүй. Байсан хэдийгээ баячуул нь агнадаг, мах сүүг нь ашигладгаас биш, үс ноосонд нь болж өсгөж үржүүлдэггүй байжээ. Өөрчилж өргөтгөсөн нэхмэлийн үйлдвэрт нь өчнөөн төчнөөн үс ноос хэрэгтэй болоод ирэхээр хаа сайгүй хонь үржүүлж эхэлжээ. Английн дараагаар колони, доминионууд нь, түүний дотор Австрали ч хонь үржүүлэх болж тэнд хонь үржих хамгийн зохистой сайхан нөхцөл бүрджээ. Тийнхүү хонины ноос дэлхий дахины зах зээл дээр дээгүүрт ордог болжээ. 

	Хонины маань ноос тэргүүн зэргээ ч бараг алдахгүй дэг шүү. Яагаад тэр вэ? гэвэл сүүлийн хорь гучин жилд хонины ноостой огт ондоо зүйл байр булаалддаг боллоо. Өөр бусад амьтны үс ноос ч биш, ургамлын ширхэг ч биш, харин нийлэг химийн бүтээгдэхүүн гарч ирээд байна. Нийлэг мяндас хойшид ч өрсөлдөж таарна. 

	Хонины ноосны холбоотон төдий байгаа энэ мяндасны талаар ярилцъя. 

	 

	 

	 

	УЛАМ САЙН САЙХАН БОЛГОДОГ ХОЛЬЦ

	Ноос бол үнэтэй, ховор зүйл. Хониноос хоёроос дөрвөн килограмм ноос авахын тулд бүтэн жил арчилж маллах хэрэгтэй. Дөрвөн хөлт амьд энэ үйлдвэрийг зөвхөн ноосны нь талаас харвал ашигт үйлийн илтгэлцүүрээр тийм ч дээгүүрт орохгүй. 

	Гэхдээ түүний өгдөг нэхмэлийн үйлдвэрийн түүхий эд даан ч сайхан. Ямар ч ургамлын ширхэг, ямар ч хиймэл мяндас, түүний дотор тухайн үедээ шагшигдаж байсан наалдмаг мяндас ч хонины ноостой эн дүйцэж чадахгүй. Нийлэг мяндас ч ноостой өрсөлдөж чадахгүй, холбоотон нь болж байна. Харин тэгэхдээ ноосыг өөрт нь байгаагүй тийм сайн сайхан чанартай болгосон билээ. 

	Эдгээр хольц ноосыг ямар болгодог, ер нь ямар ашигтай хэрэгтэйг ноосны эрдэм шинжилгээний Төв хүрээлэнгийн ажилтан, техникийн ухааны дэд эрдэмтэн Татьяна Викторовна Кононенко ярьж өглөө. 

	— Нэхмэлийн үйлдвэрлэлд нэвтрээд удаж байгаа хэр нь ноосыг орлож чадсан, ноостой адилтгаж болохоор тийм хиймэл мяндас гэж нэг ч байхгүй л дээ. Гол шалтгаан нь гэвэл наалдмаг мяндас, даавууны чанарт байгаа юм. Яагаад гэвэл наалдмаг эдэн хувцас эдэлгээ муутай, үрчийж үнгэгддэг, дулаан олигтой барьдаггүй. Ер нь яаж яг ноосон хувцас шиг байх вэ дээ!

	Нэхмэлийн үйлдвэрт нийлэг мяндас хэрэглэдэг болоод харин удаагүй байна. Анхны нийлэг мяндас болох капроныг зөвлөлтийн эрдэмтэн, академич И. Л. Кнунянц 1937 онд бий болгосон боловч дэлхийн хоёрдугаар дайны дараагаас л үйлдвэрлэж эхэлжээ. Ноосонд хүрч бас л чадаагүй. Гэлээ ч гэсэн тодорхойхон ярилцъя. 

	Байгалийн олшролоор, тухайлбал, эсэлжээр хийдэг хиймэл мяндаснаас ялгаатай нь гэвэл нийлэг мяндасны молекулын урт хэлхээг химийн материалаар, байгалийн хий, нефть, химийн нийлэг бүтээгдэхүүн дан молекулаас бий болгодог юм. Өөрөөр хэлбэл эхнээсээ аваад эцсээ хүртэл хүний гараар бий болсон зүйл. 

	Нийлэг мяндсыг дөрвөн үндсэн бүлэгт хуваавал зохино. Химийн бүтцийн онцлогийг нь ч авч үзэхээ больё, хэлэхэд хэл ороолдмоор хэцүү, хачин нэр усыг нь ч тоочихоо болъё. Бүлэг, бүлгээ гол гол нэгээр нь төлөөлүүлэн авч үзье. Эхний бүлгийн төлөөлөгч нь хэн бүхний мэдэх капрон юм. 

	Капрон ер нь аятайхан, олон зүйлд хэрэглэж болдгийг ч хэн хүнгүй мэднэ. Капрон үнэ хямд, үнгэгдэж үрчийдэггүй. Капрон эдлэлийг хивэн хорхой, бичил биес идэж гэмтээдэггүй. Капроноор холхивч, усан онгоцны хүрдний далбан, нэхмэлийн үйлдвэрт бол сүлжмэл даавуу хийнэ. 

	Ноосон даавуу нэхэхэд 10 хувиас илүүгүй ердийн капрон хольж болно. Гэтэл энэ хольц маань үнэхээр ид шидтэй юм шиг нөлөө үзүүлнэ! Энэ талаар нь бол капроныг ёстой л ноосыг өөд татдаг эд гэж хэлж болно. Ялимгүй диц, мөнгөлжин, анзан нэмэхэд гангийн чанар шал өөр болдгийн нэг адил ноосон даавуунд жаахан капрон холиход мөн өөр болдог. Тухайлбал, хоёроос гурав дахин бөх болж, элэгдэж урагдах нь удаан болно. 

	Даан ч тоогүй нь гэвэл ноосонд 10 хувиас их капрон холиход даавууны чанар мууддаг юм. Даавуу цэлмэнгүй, өнгө үзэмж базаахгүйхэн болно. Нэхмэлийн үйлдвэрийнхний хувьд бас нэг базаахгүй чанар нь ихэснэ. Энэ бол мэргэжилтнүүдийн ярьдгаар утас хөврөх, өөрөөр хэлбэл цэлмэн нь бөөгнөрдөг явдал юм. Зарим даавуун хувцас жаахан өмсөхөд хялгас шиг юм хөврөөд эхэлдэг биз дээ? Цэлмэн нь бөөгнөрч байгаа нь тэр.

	Гэхдээ капроныг улам сайн болгож байна. Зөвлөлтийн үйлдвэр хөндий, хэлбэр, дүрс оруулсан капрон мяндас хийдэг болоод байна. Хөндлөн огтлоод үзэх юм бол голоороо хөндийтэй гурвалжин дүрс харагдана. Ийм капрон мяндсыг хөнгөнөөс гадна дулаан барихдаа сайн. Ийм капрон мяндсыг ноосны чанар муудна байх гэж айхгүйгээр 20-25 хувь хүртэл хольж болно. Ингэхэд даавуу даруй тав дахин бөх болно! Оймсны үйлдвэрт ёстой хувьсгал гаргасан, өөрөөр хэлбэл ердийн хэврэг оймсны оронд бөх бөгөөд нимгэн сайхан оймс бий болгосон капрон маань ноосны үйлдвэрт ч хувьсгал гаргах нь дамжиггүй. 

	Клиний химийн мяндасны үйлдвэр «хөндий» капрон хийдэг болсныг нь ноосны үйлдвэр хэрэглэдэг болж байна. 

	Нийлэг мяндасны хоёрдугаар бүлгийн төлөөлөгч нь лавсан билээ. Лавсан мяндас гайхалтай сайн эд. Бөх мөртөө уян налархай, угаахад үрчийж хорчийдоггүй. Хувцасны хуниас нугалаас нь хэчнээн ч угаасан гардаггүй. Нимгэн ноосон даавуун хувцас хэлбэр хэвээ амархан алддаг. Тэгвэл лавсан нэмэхэд эдэлгээ сайтай, хэвээ барагтай бол алддаггүй, хөнгөхөн хувцас болно. Лавсан хольсон ам метр даавууны хүнд ердөө л 200 грамм байдаг. Ийм даавуу 50-60 хувь лавсантай. Гэтэл метр ноосон даавуу 260-320 грамм жин татна. Хэлбэрээ алддаггүй лавсан хольдог болсноор ийм хөнгөн чанарын даавуу бий болсон юм. Калининий нэхмэлийн үйлдвэр ийм даавуу их хэмжээгээр гаргаж байна. 

	Лавсан бараг агшдаггүй. Бөс даавуу үйлдвэрлэдэг, тэр бөс даавуугаар нь хувцас хунар хийж өмсдөг хэн хэнд нь ч гэсэн агшдаг бөс даавуу их төвөг тарьдаг учир түүнийг агшдаггүй болгоно гэдэг бол тун чухал зүйл. Нэхмэлийн үйлдвэрт ноосон эдийг уураар засах, аль болохоор татаж сунгалгүй уураар халаах тусгай технологийн боловсруулалт хийдэг. Ноосыг голдуу ингэж боловсруулна. Тэгвэл лавсан хольсон даавуу бараг агшдаггүй. 

	Лавсанд муу тал бас бий. Хамгийн гол дутагдал нь гэвэл будаг бараг авдаггүй. Ноосыг будахдаа 100 градус орчим халаана. Ноосон эдлэлээ буддаг гэрийн эзэгтэй нар үүнийг цөм мэднэ. Гэтэл лавсан эдлэлийг будна гэвэл 120 градус халаах хэрэгтэй. Энэ бол өндөр даралт үүсгэнэ гэсэн үг. 

	Зөвлөлтийн аж үйлдвэр уг асуудлыг оновчтой шийдвэрлэж, лавсаныг анхнаас нь будагтай хийдэг боллоо. Курскийн комбинат анхнаасаа хар өнгөтэй лавсан үйлдвэрлэж байна. Могилевийн комбинат 5-6 өнгийн лавсан гаргана. 

	Лавсаны өөр нэг муу тал гэвэл дээр ярьсан хөврөмтгий чанар юм. Бид харин бөс даавуу нэхэхдээ маш хянамгай нарийн ажиллагаа тогтоож, уг дутагдлыг нь ч арилгаж чадлаа. Лавсантай ямар ч бөс даавуу тааралдсан зоригтой худалдан авч болно. 

	Нийлэг мяндасны гурав дахь бүлгийн төлөөлөгч нь нитрон юм. Нитрон лавсаны бүх сайн чанарыг агуулснаас гадна гэрэлд их тэсвэртэй. Юу гэвэл нарны хэт ягаан туяа бөс даавуунд хортой. Тэгвэл нитрон хольсон даавуу наранд гандаж, хэврэгшдэггүй. Тийм ч учраас нитроныг юуны өмнө наранд удаан хугацаагаар байдаг барааны бүтээлэг, майхан хийх брезент, бөс даавуунд хольдог. 

	Нитроныг барьж үзэхэд ноосорхуу. Ноосон даавуунд тэн хагасаас нь илүү буюу 55 хувь нитрон хольсон ч цэвэр ноосон даавуу шиг харагдана. Тийм болохоор нь нитроныг костюм, даашинз хийх даавуунд хольдог. Нитрон бас хөврөх нь бага. Нэг гэм нь нитрон угаахад лавсан шиг бөх биш. 

	Нитроны талаар ярихдаа түүний бас нэг гайхалтай шинж чанарыг хэлэлгүй болохгүй. Энэ чанарыг нь ашиглаад бүдүүн нэхмэл гэгч гарч ирсэн юм. Халаасан нитроныг анх байснаас нь 30-40 хувь хүртэл сунгаад хөргөхөд дахин агшдаггүй, урт хэвээрээ байдаг. Тэгэхдээ халаах болгонд ингэдэггүй, тухайлбал, халуун уур юм уу, усаар халаавал бараг анх байсан хэмжээндээ ортол агшина. 

	Бүдүүн ширхэгтэй нэхэхдээ мяндасныхаа хагасыг сунгаж урт чигээр нь хөргөөд, хэвийн мяндастай хольж даавуу нэхсэнийхээ дараа халуун уур юм уу, усаар халаахад сунгасан мяндас агшиж, сунгаагүй байсан нь уртсаж бүдүүрэн сэвсгэр сайхан нэхээс болдог. Үүнийг бүдүүн нэхээс гэдэг юм. 

	Сэвсгэр сайхан нэхээстэй даавуу гараараа барьж үзэн цэвэр ноосноос ялгаагүй сайхан даавууны өөдөс харлаа. Ноостой өрсөлдөж чадах цорын ганц хиймэл мяндас болох цэвэр нитрон энэ дээ. Хүний гараар бүтсэн энэ материалыг улам ч сайхан болгохын тулд ялимгүй ноос нэмээд гүйцдэг цаг мөдхөн ирж мэднэ. 

	Ноосон мяндас анхнаасаа мушгирсан, сантиметр бүрдээ гурваас арван хоёр хүртэл мушгиа бүхий, тэгээд пүрш шиг маягийн байдаг. Тийм ч учраас ноосон нэхмэл бусад ямар ч мяндсан нэхмэлийг бодох нь ээ сэвсгэр болдог. Хиймэл мяндас ингэж мушгирч атираагүй байдаг болохоороо дулаан барихдаа муу. Яагаад гэвэл дулааныг мяндас өөрөө бус, харин тэдгээрийн хоорондын агаар барьж тогтооно. Бүдүүн ширхэгт нэхээс сүүлчийн халаалтын дараагаар 39 хувь хүртэл сэвсийн ноосноос бараг ялгаагүй болно. Дашрамд хэлэхэд Ленинградын «Веретено» үйлдвэр ийм нэхмэл нэхдэг болоод нэлээд удаж байна. Зөвлөлтийн үйлдвэрүүд нитроныг ихээхэн хэмжээгээр хийдэг болно. 

	Нийлэг мяндасны дөрөв дэх бүлгийн талаар ярилцъя. Энэ бүлгийн гол төлөөлөгч нь полипропилен гэдэг хамгийн хөнгөн чанарын, өөрөөр хэлбэл 0,98 хувийн жинтэй мяндас юм. Бусад бүх төрлийн мяндас, мөн ноосны хувийн жин 1,1-ээс дээш байдаг. Полипропилен нэг гэм нь усанд хөвдөггүй, будаг муу авдаг, бариад үзэхэд тостой юм шиг. Тийм учраас хөнжил хийхэд тун тохиромжтой, хөнгөний дээр дулаахан болдог. Полипропиленээр хэт нь нөмрөг алчуур, хивс хийдэг болно байх. 

	Одоогоор байгаа янз бүрийн мяндас гэвэл энэ байна. Тэгэхдээ бас ноосны чанарыг сайжруулдаг хувилахуй ухааны өөр нэг арга байдгийг мартаж болохгүй биз ээ. Хялгас гэдэг эвэрлэг маягийн зүйл маань ер нь чухам дээрээ юу бэ? Бүтэц нь бүрэн мэдэгдээгүй байгаа олон төрлийн бодисын молекул шүү дээ. Гэлээ ч гэсэн бусад аливаа олон найрлагат бодисын нэг адил хандаж болох талтай. Тухайлбал, тэдэн дээр дан дангаараа бодис «ижилсүүлж» болно. 

	Энэ чиглэлээр туршлага хийж байна. Тусгай тоног төхөөрөмж дамжин дан бодисын молекулуудаар эргэн тойрноосоо хуяг шиг бин битүү бүрхэгдсэн хялгасны ширхгүүд цоо шинэ шинж чанартай болдог байна. Жишээлбэл, агших нь бага болно. 

	Эцэст хэлэхэд ноосыг орлуулж болох нийлэг мяндас хүн төрөлхтөнд тэр болгон бүрэн мэдэгдээгүй байна. Бүх нийлэг мяндас, түүний дотор нитрон маань ч ноосны туслагч, шинж чанарыг нь сайжруулагчийн үүрэг гүйцэтгэж байна. Аль ч талаараа ноосноос даавуу мяндас бий болгох зорилт хувилахуй ухааны ажилтнуудын өмнө зогсож байна. 

	 

	 

	 

	ӨНГӨ БҮХЭН БҮРДСЭН ҮНЭТЭЙ САЙХАН АРЬС

	Зөвлөлтийн каракуль хурганы арьс дэлхийн өнцөг булан болгонд алдартай. Үндэстэн ястан бүрийн, нийгмийн өөр өөр бүлгийн, өөр өөрийн хүсэл сонирхол, ёс заншилтай хүмүүс хөгшин залуугүй зөвлөлтийн каракуль хурганы арьсны буржгар мушгиа, олон янз сайхан өнгөнд өөрийн эрхгүй сэтгэл татагддаг. Бүсгүйчүүлийг каракуль улам ч гоо үзэсгэлэнтэй, бүстэйчүүлийг бол бүр ч дайчин эрийн шинжтэй болгож, багачуулыг бол бүлээцүүлж дулаацуулна. Цаг үе улиран солигдож, хүмүүсийн дур сонирхол, бодол санаа өөр боллоо ч гэсэн каракуль л хэрэгтэй хэвээрээ эдүгээ хүрлээ. Буржгар үс болгон нь үнэхээр ид шидийг агуулсан гэлтэй билээ. Зөвлөлт Улс олон улсын зах зээл дээр жилийн жилд өөр өөр өнгө зүстэй зөөлөн сайхан арьс дэлгэдэг олон улс оронтой тус орны худалдаа хийдэг гол зүйлийн нэг бол каракуль хурганы арьс юм. 

	Бүх холбоотын мал аж ахуйн эрдэм шинжилгээний хүрээлэнд очиж каракуль хурганы арьсны бүхэл бүтэн цуглуулга үзэв. Түүнийг над үзүүлж сонирхуулсан хүн бол өөрөө цоо шинэ үүлдрийн каракуль хонь бий болгосон эрдэм шинжилгээний ахлах ажилтан Николай Симонович Гигинейшвили байлаа. 

	Үнэтэй сайхан арьс нарны гэрэлд алт мөнгөн сортой юм уу гэлтэй өнгө хувиран гялалзана. Аль нэг нөсөө пигмент нь олон өнгө хослуулсан буюу цагаан хар, цагаан хүрэн үс холилдсон, эсвэл энд тэндээ өөр өөр өнгийн хэсэг хэсэг үстэйгээсээ болоод каракуль арьс ийм олон янзын өнгөтэй болдог ажээ. 

	Удамшил дагасан энэ бүх шинж чанар үр сад болгонд нь адилхан давтагддаггүй нь мэдээж. Тэгээд бас хамгийн хэрэгтэй чанар нь бусдаас муу давтагддаг нь тун тоогүй зүйл. 

	Өөр хоорондоо адилгүй өөр өөр шинж чанартай эх эцэг хоёрын дундаас шинэ, сонин өнгө зүстэй хурга гаргаж болно. Зарим үед ажиглагдахтай, үгүйтэй юм уу, хүн хүн тэр болгон ажиглаж мэдээгүй шинж чанарыг нь лавшруулж үр удамд нь шингээн өөр шинэ зүстэй хурга бий болгож чадаж байна. 

	Ийм хурганы үс болгон бараан угтай, цайвар сортой, Бухар төрлийн алтлаг, мөнгөлөг сортой каракуль бол аль эртнийх, зөвлөлтийн эрдэмтэд ийм зүсмийнхийг үлэмж өсгөн олшруулсан юм. 

	Зарим хүрэн хурганы сор нь бусад хэсгээсээ хавьгүй цайвар байдаг. Гигинейшвили тэргүүтэй мэргэжилтнүүд юуны өмнө сорыг нь уртасгаж, угийг нь улам бараан хүрэн болгож өнгө ялгаруулах зорилт тавьжээ. Хэд хэдэн үе удам өнгөрүүлж байж, аажимдаа зорьсондоо хүрчээ. Эрдэмтдийн энэ их ажил хөдөлмөр талаар болох удаа ч байдаг. Жишээлбэл, 1950 онд улаавтар хүрэн сортой «шижир» өнгийн арьстай хурга бий болгож, арьсны нь дээжийг үнийн комисст оруулаад урам хугарсан ажээ. «Улаан өнгө бүсгүйчүүлийг нас ахимаг болгож харагдуулдаг» гээд үнийн комисс үнэлж үзсэнгүй. Тэгээд тийм зүсмийн хурга үржүүлэхээ зогсоох хэрэгтэй болжээ. 

	Эрдэмтэд ер нь даруухан улс л даа. «Эвцэлдүүлсэн», «сонгосон», «орлуулсан», «бий болгосон» гэх мэтийн үг эрдэмтдийн маань өөрсдийн амнаас ердийн л нэг үг шиг сонсогдоно. Гэтэл энэ туршлага 1946-1961 он хүртэл арван таван жил үргэлжилсэн гээд бодох юм бол шинэ үүлдрийн хонь бий болгох гэж хэчнээн их хүч хөдөлмөр зарцуулдаг нь ойлгомжтой байна. Ийм л их тодорхой зорилго чиглэлтэй, нөр хичээнгүй, нямбай хүч хөдөлмөр зарцуулж байж үр дүнг нь сая нэг үздэг юм. Сурхандарийн шинэ үүлдрийн хонийг өсгөн үржүүлэх нь зүйтэй гэж ЗСБНХУ-ын Хөдөө аж ахуйн яам 1962 онд зөвшөөрөн баталсан юм. 

	Зөвлөлтөд эдүгээ эртнээс алдартай алтан, мөнгөн сортойгоос гадна цоо шинэ дөрвөн зүсмийн каракуль үржүүлж байна. Үүнд үсний нь уг хүрэн улаан, сор нь зааны соёо шиг цагаан, үнэхээр ч цагаан алтны үртэс цацсан юм шиг учраас цагаан алт гэж нэрлэсэн, уг нь хар хүрэн, сор нь хүрэн улаан болохоор нь хүрэлтэй адилтгасан, уг нь хүрэн, сор нь хув шиг шаргал болохоор нь хуван гэж нэрлэсэн, уг уг нь тас хар атлаа богинохон буурал сортой учраас шатаахад хамгийн их илчтэй антрацит нүүрс шиг гялалзсан хар харагддаг антрацитийн дөрвөн зүсмийн каракуль үржүүлдэг болсон ба торгон элс шиг халиуран шаргалтсан зүсмийнхийг үржүүл эхэлж байна. 

	Николай Симонович Гигинейшвили өнгө өнгийн хурганы арьс өмнө минь дэлгэж байв. Алт мөнгөн эдлэлийн дэлгүүр орж очиход л үнэт төмөрлөг, өнгө өнгийн эрдэнийн чулуу л ингэж өнгө булаалдан гялалзаж харагддаг. Тунгалаг шар хув шиг нэг хэсэг байхад, цагаан алт шиг цавцайж цайсан нэг хэсэг, хамгийн их илч дулаан агуулсан атлаа хүйтэн юм шиг гөлийж харласан антрацитийн өнгөтэй арьс ч байна. Өнгө зүсэнд нь оносон, зохисон гэдэг нь жигтэйхэн ийм сайхан нэр өгсөн улс шиг каракулийн үнэ цэнэ, үзэсгэлэнтэй сайхныг нарийн ойлгодог таньдаг хүн тоотойхон биз ээ!

	Зөвлөлтийн эрдэмтэд саарал каракулийг улам гоё сайхан болгох, тэгэхдээ тана шиг туяатай болгохоор ажиллаж байна. Каракулийн цагаан сор нь хар угаасаа бүтэн хагас дахин урт бол хар бараан өнгийн юман дээр сувд асгасан гэлтэй харагдана. 

	Шинэ зүсмийн каракуль бий болгоно гэдэг бол хажуугаас нь харахад тийм ч их төвөгтэй биш, нэг бодлын зураачийн ажил шиг санагдана. Эрдэмтэн хүн зураач шиг л «өнгө өнгийн будаг шунх хольж хутгаж» байгаа юм шиг. Ялгаатай нь гэвэл эрдэмтэн маань амьд бие махбодыг «будаг шунх» хольдогт оршино. Эрдэмтний өөрийн урлан бүтээж байгаа нь ч багагүй. Нялх хургыг үржүүлэхээр шийдэж байгаа нялх хургыг яадгийг л аваад үзье. Нас урт, амь бөх эсэхийг нь хэрхэн яаж тодорхойлох вэ? Саарал каракуль үржүүлэхэд бол шийдвэрлэх ач холбогдолтой асуудал энэ. Учир нь саарал каракулийн хурганууд дотор амьтан болохгүй нь олон бий. 

	Эрдэмтэд маань: «Арьс шир, үс ноос нь хэдий чинээ нөлөөтсөн байх тусам уг амьтан амь бөхтэй байдаг. Жишээлбэл, цав цагаан тэжээвэр муур их төлөв чимээ сонсох, юм харах, хулгана барихдаа муу байдаг» гэсэн Дарвиний үгийг бодож үзээд, саарал каракуль хурган дээр туршвал яасан юм бэ? гэж шийджээ. Тийнхүү каракуль хонь үржүүлэх арга ажиллагаандаа амжилттай хэрэглэж, үнэхээр тийм болохыг нь үнэмшилтэй баталжээ. 

	Гэхдээ энэ бол нээлтийн зөвхөн нэг байлаа. Нэг их гойд сонин зүйл биш шиг санагдавч хойшид хонь үржүүлэх шинэ систем боловсруулах эхлэл болж өгчээ. Тийм системийг узбекийн томоохон сангийн аж ахуйн нэг Гагарины нэрэмжит сангийн аж ахуйд нэвтрүүлсний үрээр хойд узбекийн гэдэг шинэ төрлийн саарал хонь бий болжээ. Цэнхэр, мөнгөлөг, тана сувдын өнгөт хонийг эдүгээ хэд хэдэн аж ахуй үржүүлж байна. 

	Ягаан каракулийн тухай хэдэн үг хэлье. Хүрэн цагаан хоёр зүсмийн хонины дундаас ийм зүстэй хурга гарна. Эрдэмтэд хүрэн үсийг нь хоёр өнгөтэй, өөрөөр хэлбэл хундан ягаан болгох туршлага хийгээд санасандаа хүрчээ. Ийнхүү очир алмаасын өнгөт шинэ каракуль хонь бий болгосон нь одоогоор олон болоогүй, жилд ердөө 400 орчим гарч байна. Гэлээ ч гэсэн ийм зүсмийн хонь өсгөж үржүүлэх хэд хэдэн салбар аж ахуй байгуулаад байгаа ажээ. 

	Зөөлхөн сайхан арьснуудыг ахин дахин барьж үзэж байх зуур минь Николай Симонович олон жил хамт ажилласан зоотехникч К. Н. Серебрянский, М. М. Менглиев, Х. М. Менгбаева, хоньчин Раимкул-Баба, Ровшах-Баба, Юлбар-Баба, Жураев болон бусад нөхдийнхөө тухай элэгсэг дотно хөөрч байлаа.

	Хүн төрөлхтөн хэдхэн зуун жилийн хугацаанд олон төрлийн амьтан, жигүүртэн, ургамлыг устгажээ. Харин хайртай хэдийгээ бол улам сайн сайхан, улам өнгө зүстэй болгон өсгөж үржүүлж, байгаль дэлхийгээ баяжуулж байна. 

	 

	 

	 

	АРЬС ШИРНИЙ ОРОН

	Арьс нэхий бол мэргэжлийн биш хүний хувьд ердөө л зах, малгай, дээл хийж өмсөхөөр элдсэн аль нэг амьтны арьс л даа. Харин мэргэжлийн хүний хувьд бол арьс шир гэдэг маань өнгө зүсний бүхэл бүтэн ертөнц, арьс ширийг элдэж янзлах нь сураад сураад оройд нь хүршгүй арга ухаан гэсэн үг билээ. Энэ дэлхийд хамгийн үнэтэй арьстай амьтан — булганы сор нь гялалзсан, цэнхэрдүү туяатай хар хүрэн үсийг нандигнан илж байгаа мэргэжилтэн хүний гар хуруу ямар янзтай хөдөлж байгааг хараарай л даа. Цайвар, цэнхэрдүү туяатай хар, хүрэн янз янзын өнгө хосолсон суусар, хүрэн, улаан угтай гялалзсан хар хүрэн өнгөтэй сахлаг сайхан үстэй заарт хархны үсийг илж байгааг нь хараарай. Ном цуглуулах дуртай хүн нандин ганц номынхоо шилийг яг ингэж илж дахиад тийм адилхныг урлан дарлахааргүй эрт дээр үеийн алтан эдлэлийн хээ угалзны тоосыг нарийн дархан ингэж үлээн арилгаж харагддаг. 

	Жюль Верний амнаас анх гарсан «Арьс ширний орон» гэдэг нэр энэ дэлхий дээр хамгаас илүү зохих орон бол Зөвлөлт Холбоот биш үү? Эртний новгородчуул «зөөлөн хог новш» гэгддэг байсан арьс ширний төлөөнөөс Мангазейг үндэслэн байгуулсан зуугаад жилийн өмнө ч, дэлхий дээр ан амьтан амьдардаг хамгийн их ой тайгатай, далайн мигуй болон бусад ан амьтны хамгийн их өргөн хэвтэр газартай орон болоод байгаа эдүгээ ч энэ яриагүй тохирох нэр. Дэлхий дээр ан амьтны хамгийн том аж ахуйтай орон ч Зөвлөлт болоод байна. 

	Гэхдээ ховор, үнэтэй үс арьстай ан амьтны талаар, ховор дотроо ховор, хамгийн үнэтэй арьстай ан амьтны талаар нэг их ярилгүй, та бүхний нэг их үнэтэй цэнтэй гэж боддоггүй жирийн нэг амьтны арьсны талаар буюу хонины нэхийний талаар ярилцъя. Эрэгтэй эмэгтэй ялгаагүй зуун хүн бүрийн наяас илүү нь үү гэхээс цөөнгүй нь хонины нэхийн дээл хувцас өмссөн явдаг. Ердийн нэг дээл, оготор дээл хийгээд өмссөн нь болхи харагддаг хонины маань нэхий сайн элдэж янзлаад, будчихвал далайн мигуйнхаас эгээ хэн ч ялгахааргүй сайхан арьс болдог. Хонины нэхийг гялалзсан тас хар өнгөтэй, зөөлөн сайхан үстэй, хүрэн, хул, ер нь ямар л бол ямар өнгөтэй болгож болно. Хонины нэгийг өндөр үнэтэй халиу, хүжлэг хулганын арьснаас мэргэжлийн хүн ч бараг ялгахааргүй болгон хувиргаж болно. Зөвхөн хонины нэхийг биш, бусад амьтны арьсыг ч ийм болгож болдог байна. Хүн молтогчин туулайн арьсыг булга, минжнийх, жирийн шар үнэгний арьсыг мөнгөн сорт хар үнэг, мөн булганы арьс болгож хялбархан хувиргадаг болжээ. 

	Хэрэв хүний ажилсаг, нямбай гар хүрч сайн сайхан болгохгүй бол хамгийн нарийн ноост хонины нэхий маань ч нэг их гоё сайхан эд биш л дээ. Гэтэл харин арьс шир арчилж янзалдаг ажил мэргэжилтэй хүн бол хонины нэхийг өвчөөгүй байхад нь ч хэд хэдэн зэрэг дугаарт ангилан хуваана. Нарийн ноост, нарийвтар ноост, бүдүүн ноост гэж ангилна. Нарийн, нарийвтар ноост хоёр үүлдрийн дундаас гарсан эрлийз хониныхыг бол үс ноосны нь чанараар таван зэрэг ялгана. 

	Бүдүүн ноост хонины нэхийг үсний нь урт богиноор ноосон, хагас ноосон, сармай гэж гурав ангилна. Бөөрний нь ноос сунгахад 6 сантиметрээс доошгүй байвал ноосон буюу дээлийн нэхийд тооцно. Чухам ийм нэхийгээр л дулаан сайн барьдаг урт, богино нэхий дээл хийдэг. Иймд дээлтэй харуулд манаа, хилийн цэрэг, аянчин жинчин ямар ч хүйтэн, салхи шуурга, цастайд ажирдаггүй. 

	Дээл хийхэд хамгийн тохирсон нэхий бол романов үүлдрийн хонины нэхий юм. Бүр өнгөрсөн зуунд эдүгээгийн Тутаевск, тэр үеийн Ярослав губерний Романов хошууны тариачид оросын хамгийн сайн үржлийн үүлдрийн нэг ийм хонь өсгөж байсан юм. Гэхдээ энэ хонины гол онцлог нь үржилдээ биш, арьс нэхий сайтайдаа байлаа. Ийм үүлдрийн хонины арьс нь нимгэн, нягт, бөх, үс ноос нь сахлаг сайхан, дулаан барихдаа сайн. Ийм хонины нэхийгээр хийсэн оготор дээл жирийн хонины нэхийгээр хийсэн оготор дээлээс нэг килограммаар хөнгөн буюу 2 килограмм орчим татна. Романов үүлдрийн хонь иймдээ ч Зөвлөлт орны хэмжээгээр, бас дэлхий дахинд нэрд гарсан юм. 

	Ер нь дээлийн нэхий зэгсэн өндөр шаардлага хангахуйц сайн чанартай байх ёстой. Татаж чангаан урагдахгүй бөх батыг нь шалгадаг. Ам миллиметр талбай бүр нь 1,2 килограммаас доошгүй чангаалт даадаг байвал зохино. Ноос нь ам миллиметр бүрийдээ 25 ширхгээс доошгүй үс ногдохуйц шигүү сахлаг байх ёстой. Ширэлдэж даахирах чанар нь ноосны ширхэг, ширүүн зөөлний харьцаанаас шалтгаалах ба аль болохоор бага даахирдаг байх ёстой. Хонины нэхийний дулаан барих чанар нь үсний ширхгийн хооронд тогтдог агаарын их багаас шалтгаална. Үс урт, сахлаг байх тусмаа нэхий дулаан байдаг. 

	Үс гүйцээгүй нэхий гэж 2,5-6 сантиметр хүртэл урт үстэй нэхийг хэлнэ. Бүдүүн ноост ийм нэхийгээр дээл хийдэг бол нарийн, хагас нарийн ноост хонины нэхийгээр үслэг эдлэл, тухайлбал, эмэгтэй хүний хэлхгэр дээл, хантааз, зах, малгай хийнэ. 2 сантиметр хүрэхгүй үстэй нэхийг сармай гэх ба түүнийг арьс ширний үйлдвэрт шилжүүлдэг.

	Хонины бохир нэхийг «далайн мигуйн» арьсаар хийснээс огт ялгагдахгүй гялалзсан хар дээл болгоно гэдэг тийм ч хялбар зүйл биш ээ. Нэхий ангийн үсэн эдлэлийн газрын эсгүүрчний гарт орон ортлоо технологийн 147 дамжлага дамжина. Манай хөнгөн үйлдвэрт үйлдвэрлэлийн ийм олон арга ажиллагаа дамждаг эдлэл тоотойхон билээ. 

	Бүх Холбоотын ангийн үсний үйлдвэрийн эрдэм шинжилгээний хүрээлэнгийн захирал, миний бодсон шиг жигтэйхэн гоё үстэй дээл хувцас болчихооргүй жирийн нэг хувцастай, ажлын өдрийн шувтарга руу ялимгүй ядарсан янзтай, ажилсаг хүүхэн Нина Ивановна Клягина дээрх олон ажиллагааг:

	— Эхлээд дэвтээнэ, эвхэж зөөлрүүлнэ, дахин дэвтээнэ... Угаана, хальсална, дахин угааж, тослоггүй болгоно... Идээллэнэ, эвхэж идээ сайн оруулна, хатаана, нухална гэх мэтчилэн тоочиж гарлаа. 

	Ингэж нэгд нэгэнгүй тоочсоор байтал тэмдэглэлийн дэвтрийн хоёр хуудас дүүрэв. Дэс дараалсан эдгээр ажиллагааны нэгийг нь ч алгасаж болохгүй гэнэ. 

	Яагаад болдоггүй юм бол оо? Хуучин технологиор болдоггүй байлаа гэхэд шинэ технологи боловсруулж болно биз дээ?! Тус хүрээлэнгийнхний гол ажил нь чухамхүү энэ ажээ. Уг зорилт хараахан бүрэн шийдэгдээгүй боловч их зүйл хийгээд байгаа юм байна. Нарийн боловсронгуй болгосон, шинэ шинэ фермент, будаг, полимер хэрэглэсний ачаар хуучин технологийн хэд хэдэн ажиллагааг нэгтгэсэн арга ажиллагаагаар ирээдүйн хамгийн хураангуй технологийн эх үүсвэр тавигдаж байна. Гэхдээ л арьс шир элдэж янзална гэдэг маань аанай амар хялбаргүй хэвээрээ ажээ. Амьтан бүрийн арьс шир дор бүрийдээ өөр өөр учир тохирсон арга ажиллагаа шаардах агаад арга ажиллагаа нь тохирч гэмээж нь л хөвсгөр сайхан алт болж хувирна. Манай оронд боловсруулсан арьс нэхий чухамдаа л ингэж нэрлэдэг юм. 

	Тус хүрээлэнгийн ажилтнууд, тухайлбал, үйлдвэрт ирсэн хонины нэхийний дамждаг эхний ажиллагааг нэгтгэсэн шинэ технологи боловсруулж байна. Хонины арьс халим тостой, хог шороотой хэвээрээ ирдэг юм байна. Хатаасан ч бай, давсалсан ч бай хөрсөн тал нь халимтайгаа бүү хэл хэсэг бусаг булчин шөрмөстэйгөө ч ирдэг ажээ. Нэхийг нойтон байсан шиг нь зөөлхөн болгох, өөрөөр хэлбэл дэвтээх хэрэгтэй. Үс ноосонд нь наалдсан өөх тосыг уусмалд уусгах, тэгсэн хойноо л чухамхүү тэр өөх тосонд зууралдаж барилдаад байсан тоос шороог нь угааж цэвэрлэнэ. Дэвтэж зөөлөрсөн халим, зунгагийг нь цэвэрлэх хэрэгтэй. Нэхийнийхээ хуйханд нь хүртэл гүйцэд сайн оруулах хэрэгтэй. 

	Технологийн бүхэл бүтэн энэ бүх ажиллагаа арьсыг хатаахаар дуусдаг. Энэ бол төвөгтэйг хэлэх үү, наад зах нь 36 цаг, цаад зах нь 48 цаг авдаг нүсэр ажил! Хатаасан арьсыг ажилчин эмэгтэй авч онгоцонд хийнэ. Аваад хийчихэд нэг их хүнд биш боловч буцаагаад гаргаж ирэхэд ямар болсон байдаг гэж санана? Норсон ганц нэхий 15-16 килограмм болсон байдаг! Ажилчин эмэгтэй маань ээлждээ даруй 20 тонн гаруй ачаа өргөнө гэсэн үг!

	Энэ ажлыг хурдавчлах, хөнгөвчлөх ямар арга зам байна вэ? Юуны өмнө арьсны үс ноосонд наалдсан болон халимын өөх тосыг дорхноо уусгадаг шинэ шинэ бодис, фермент олж хэрэглэх хэрэгтэй. Дээрх бүх ажиллагааг даруй арав дахин түргэтгэсэн фермент олоод байна. Хүрээлэнгийн ажилтнуудын бодож байгаагаар бол энэ бүх ажлыг химийн аргаар хувцас хунар угааж цэвэрлэдэг газрын шиг тиймэрхүү тусгай машинд хийж гүйцэтгэлтэй юм. Нээлтийг нь нээгээд л цэвэрлэх хувцас хунараа хийчихдэг, тэгэхэд халуун хүйтэн ус, зохих уусмалаараа өөрөө угаагдаад хүний ямар ч оролцоогүйгээр цэвэрхэн болоод гараад ирдэг шүү дээ. Гараад ирэхтэй зэрэг нь шүүрэн тавиуртай сэнс рүү хийж хэд эргүүлж бараг чийггүй болтол нь эврээж хатаагаад эзэнд нь гардуулна. 

	Хонины нэхийг дэвтээдэг, халимладаг, угааж цэвэрлэдэг машин яг л дээрх шиг байх хэрэгтэй юм. Тэгэхдээ арьсыг тусгай халимладаг машинаар хальс халимыг нь хуулж байх биш, харин химийн аргаар уг ажлыг гүйцэтгэдэг байх хэрэгтэй юм. Ширхгийн завсар хоорондуурх өөх тос ферментэд уусан, өөх тосгүй болсон хальсны эд эсийн үлдэгдэл нь идээлүүр бодис арьсны хуйханд нэвчихэд саад болохгүй болно. Дараа нь хальсны эд эсийн тэр үлдэгдлийг ердийн үрүүл хайргаар арилгахад хэцүү биш билээ. 

	Энэ бүхэн бол идээлэхийн өмнөх ажил. Арьс үсийг янзлах хамгийн чухал ажиллагааны өмнө ийм бэлтгэл хийнэ. Аливаа амьтны арьс шар хальс нь ургамал, эрдсийн болон нийлэг гаралтай тусгай бодисын нөлөөгөөр барагтай бол ялзарч муудахгүй болтлоо зөөлөн, уян хатан болдог. Чухамхүү ингэж л нэхийг, өөрөөр хэлбэл хонины арьсыг өөр бусад амьтных шиг гоё сайхан болгоно. Ер нь ямар ч амьтны арьсыг яг л ингэж гоё сайхан арьс, гутлын шир болгодог л доо. Хүн арьс идээлэх арга ухаан бодож олоогүй анхан үедээ амьтны арьсаар хувцас хунар хийж өмсөн ялзарч муудсан эвгүй үнэр танарт нь тийм ч их дуртай яваагүй л байж таарна. Уд, царсны навч удаан байлгасан усанд байлгасан аанай тэр арьс нь эвгүй муухай үнэр танараасаа салж, ялзарч муудах байтугай, зөөлөн сайхан, уян хатан болдгийг мэдээд хэчнээн их гайхаа бол оо? Хүн түүхийнхээ эхэн үед тиймэрхүү сонин үзэгдэл юмс олонтой санаандгүй тааралджээ. 

	 

	 

	 

	ОРОСЫН СОЛОНГО

	Ангийн үсний үйлдвэрт хонины нэхий элдэж янзлах бүхий л ажиллагааг ерөнхийд нь нэгтгээд будахын өмнөх бэлтгэл ажил гэж товчхон хэлж болно. Үстэй эдлэл хийх нэхий болгоныг нэгийг ч үлдээлгүй будна. Их төлөв хар, хүрэн, саарал өнгөтэй болгоно. 

	Арьс будах ажиллагаанд үнэхээр хувьсгал гарч байна. Энэ бол гол нь нэг будгийг нөгөөгөөр сольж байгааг хэлж байгаа хэрэг юм. 

	Үнэнийг хэлэхэд урьд өмнөх исэлдэгч гэдэг будгууд тийм ч муугүй байлаа. Тэр дундаа саарал өнгөнийх нь тун сайн будаг байсан юм. Түрүүчийн будгуудаар арьсыг 30-35 градусын халуунд буддаг учир тун тохиромжтой байлаа. Нэг гэм нь тогтоц муутай, амархан гардаг байв. 

	Будаг оруулах нь арьс үс янзлах эцсийн ажиллагаа харин биш юм. Будсан арьсыг өнгө зүс оруулах ажил гэж бас байдаг. Зарим үе шатанд нь арьсыг ихээхэн халаана. Гэтэл исэлдэгч будаг гэдэг маань энэ үеэр арилдаг төдийгүй, ердийн гэр орны дулаанд ч гардаг талтай. Тэр дундаа дорхноо улаан-хүрэн болж хувирдаг цайвар өнгийн будаг бүр ч амархан гарна. 

	Тус хүрээлэнгийн ажилтнууд шинэ будаг шунх хэрхэн яаж олсон талаар дэлгэрэнгүй ярихын хэрэггүй биз ээ. Олон жил уйгагүй оролдсон нь мэдээж. Эхлээд өөрийн оронд төдийгүй, өөр бусад оронд хэрэглэдэг өдий төдий янзын будгийг туршиж үзлээ шүү дээ. Тэгж турших болгондоо зүгээр нэг будаж болох нь уу, үгүй юү гэж үзсэн хэрэг биш. Будаг болгоныг туршина гэдэг бол арьс үс янзлах ажиллагааг тэр чигээр нь эрж хайна гэсэн үг. Явж явж шоон будаг гэгчийг сонгож авчээ.

	Энэ бол эрт дээр үеэс мэддэг болсон будаг агаад чухам энэ зорилгоор тарьж ургуулдаг хөхөц гэдэг ургамлын шүүсээр хийдэг. Будгаа тунгаадаг тосгуур том сав нь шоо хэлбэртэй байсан учир шоон будаг гэж нэрлэсэн ажээ. Шоон будгийг хожмоо нийлэг аргаар гаргаж авдаг болсоор олон арван жил өнгөрч, уг нэр нь ийнхүү түүх судрын нэр төдий болжээ. Хөхөцийн шоон будаг, түүнээс гаралтай бусад будгаар ноосон, хөвөн-цаасан бөс даавуу их будаж байсан, будаж байна. Эдүгээ тэдгээрийг арьс будахад хэрэглэж байна. 

	Шоон будгаар будсан арьсыг ихээр халааж, хүчиллэг болон шүлтлэг бодист улам гоё сайхан болгож болдог. Цайвар туяатай шоон будгийн хольц солонгорсон өнгө үүсгэнэ. Шоон будгаар будсан арьс наранд барагтай бол гандаж өнгө алддаггүй. Түүнээс гадна шоон будаг хэрэглэдэг болсноос хойш хөдөлмөрийн бүтээмж ч нэмэгдэж эхэлсэн талтай. 

	Цайвар өнгийн хувьд ийм байж, тас хар өнгийг яах вэ? Исэлдэгч будагтайгаа зууралдсан хэвээр байх хэрэг үү? Хар будагт ордог зарим зүйлийг гадаад орноос худалдаж авдаг гэж байгаа. 

	Ангийн үснийхэн маань хоёр зам сонгож авчээ. Нэгдүгээрт, гадаадаас худалдаж авдаг зүйлсийг дотооддоо бэлтгэдэг болж сурахыг хувилахуй ухааныханд даалгажээ. Хувилахуй ухааныхан ч түүний нь биелүүлжээ. Хоёрдугаарт, тодотгуурт шинэ будаг хэрэглэдэг болсон байна. Ийм будгаар ноосон даавуу буддаг байжээ. Тэгвэл хонины нэхийний ноос, ноосон даавууны ноос хоёр маань төрсөн ах дүү байтугай эгээ нэг зүйл билээ. Тэгэхлээр ноосон даавуунд сайн ордог тэр будгаар арьс үс будаж яагаад болохгүй байх вэ дээ?

	Хувилахуй ухааныхан энэ талаар ангийн үснийхэндээ тус үзүүлэв. Юун гэвэл арьс үс будахад зориулсан тусгай тодотгуурт будаг гаргаж өгчээ. Шинэ будгийн цорын ганц доголдол гэвэл 55 градусын халуунд буддаг явдал юм. 

	Ангийн үснийхэн маань эдүгээ ч исэлдэгч, тодотгуурт хоёр янзын хар будгаар хонины нэхий будаж байна. Хоёр янзын энэ хоёр будаг нь хоорондоо нийцтэй гэдэг нь ч жигтэйхэн гэнэ. 

	 

	 

	 

	ГЯЛАЛЗСАН САЙХАН ҮСТЭЙ ҮЕН

	Дэлхий дээр цав цагаан өнгөтэй юм гэж ерөөс байдаггүй, цас хүртэл цэнхэрдүү зүйл шүү дээ. Цонх, хаалганы маань цагаан будаг ч ялгаагүй... Цав цагаан гэж болохгүй шүү дээ. Та бидний юм бичдэг цаас ч гэсэн цав цагаан өнгөтэй зүйл бас л биш. Үүнийг аль эрт мэддэг болсон хүмүүс цагаан өнгийг өөр бусад өнгөөр тодруулах гэж оролдож иржээ. Орны даавуу, цагаан цамцыг угаагаад аль болохоор өнгө оруулахын тулд хөх шороон будагтай усаар зайлдаг, орон сууцныхаа адрыг ч хөх шороон будаг хольсон шохойгоор шохойддог. Бид ч гэсэн цагаан өнгө зүсмийн арьсыг иймэрхүү аргаар арчилж янзалдаг хэмээн Хүрээлэнгийн мэргэжилтэн, техникийн ухааны дэд эрдэмтэн Петр Ильич Чацкий тун нарийн тайлбарлав. 

	Эрдэмтэн эцэст нь:

	— Хаад ноёдын цагаан үен нөмрөгийн тухай дундад зууны үеийн үлгэр домгийг санаж байгаа биз дээ? Цав цагаан өнгийн гэж ярьдаг байсан тэр зүйл нь энэ шүү дээ гээд, цагаан үенгийн арьсан хөнгөхөн сайхан нөмрөг дэлгэн тавив. 

	Цав цагаан өнгө гэж байдаггүй гэж эрдэмтний амнаас тун саяхан сонссон болоод ч тэр үү, нээрэн л зарим арьс нь шар будаг түрхсэн юм шиг шаргалдуу туяатай харагдсан учир цав цагаан гэж хэлж арай ч болохгүй юм байна гэж ам нийлэв. 

	Амьтны хүрээлэнд, тухайлбал, үс нь даахирсан газраараа шараар барахгүй шар ногоондуу өнгөтэй болсон байдаг цагаан баавгайн биед бүр ч тодорхой харагддаг энэ шаравтар туяаг нь арилгана гэдэг амаргүй хэрэг ажээ. Үсэнд нь наалдсан өөх тосны үлдэгдэл исэлдсэнээс ийм өнгөтэй болдог, үүнийг нь үс ноосноос салгана гэдэг тун амаргүй ажил ажээ. Маш хүчтэй исэлдүүлэгч хэрэглэж болох боловч үс ноос нь бас гэмтэх осолтой байдаг. 

	Гэлээ ч гэсэн шар туяаг арилгадаг, өөрөөр хэлбэл, түүнийг үзэгдэж харагдахгүй болгодог аятайхан нэг арга бий. Үүнд туяардаг, тухайлбал, нүдэнд үл үзэгдэгч хэт ягаан туяаг өөртөө шингээгээд, эрчим хүчийг нь цэнхэрдүү цацраг болгон эргүүлж гаргадаг гайхалтай чанар агуулсан будаг хэрэглэнэ. Ийм будгийн цэнхэр цацраг нь үс ноосны шаргалдуу туяатай нийлээд хачин сайхан цагаан өнгө үүсгэдэг байна. Ингэхэд арьс гялалзсан цагаан өнгөтэй болдог гэнэ.

	Өндөгний цагааны хоёр арьс үзүүллээ. Далайн хавын нэг сартайд нь нядалсан зулзагын арьсыг ингэж нэрлэдэг. Нэг нь амьтны хүрээлэнд байдаг цагаан баавгай, үенгийн арьсан нөмрөг шиг шар шар толботой, нөгөө нь дээрх аргаар янзалсан учир цаст уулын мөнгөн сарьдаг шиг цавцайж цайсан шал өөр хоёр арьс байв. Бас саарал каракулийн хоёр арьс тавьсан байлаа. Цайруулсан нь яасан гоё бол оо вэ! Өнгө ялгарсан гэдэг нь, сор нь цагаан туяатай бүр ч гоё болжээ... Нэг төрлийн амьтных гэж хэн ч хэлэхээргүй өөр хоёр арьс байгаа нь Хойд Туйлын цагаан үнэгний арьс гэнэ. Цав цагаан үсний нь ширхэг болгон доржпалам эрдэнэ цацсан юм шиг нүд гялбам гялалзаж байлаа. 

	Петр Ильич Чацкий цааш юун тухай ярьсныг та бүхэндээ сонирхуулъя. 

	Дэлхий дээр байхгүй өнгө зүстэй «ан амьтны» арьс бий болгож болох тал байна уу? Хүмүүс ногоон юм уу, хөх ягаан, улбар ягаан өнгийн арьсан дээл өмсөх дуртай болбол яана? Тэгж гэмээж нь мэргэжлийн улс та нар тийм арьстай амьтан бий болгож чадах уу? гэж сонирхвоос эрдэмтэн инээж:

	— Ямар ч өнгө зүстэй амьтан бий болгож болох л доо. Тэгэхдээ энэ маань наад зах нь сүүлийн зуун жилийн хувцасны хийц маягаас тэс гажуу зүйл болно гэсэн үг. Сүүлчийн зуугаад жилийн турш улс амьтны дур сонирхол хямд төсөр үнэтэй амьтны арьсыг үнэ цэнтэй болгохыг, жишээлбэл, хонины арьсыг далайн мигуйнх шиг, молтогчин туулайн арьсыг булганых шиг болгохыг шаардаж ирсэн юм. Тэгээд ч жинхэнэ яг тэр амьтны өнгө зүстэй төстэй будаг шунх сонгон авч иржээ. Булганы арьсыг ногоон юм уу, ягаан өнгөөр будна гэдэг дэмий хэрэг... Тэгэхдээ тун саяхан би ангийн үсэн эдлэлийн шинэ хийц загварын үзэсгэлэнд хүүхдийн ягаан өнгийн дээл тавьсан байхыг үзсэн. Аятайхан дээл шиг санагдсан боловч улс амьтны ам тун олон янз байсан. Тэгэхдээ л тэр дээлийг хийсэн хүмүүс эцсийн бүлэгт дийлж гарсан даа. Уг загварыг хойшид хийвэл зохих зүйл гэж баталсан. Ингэхлээр одоогоор огт хэрэглэхгүй байгаа өнгийн арьс үсээр эхлээд хүүхдийн, улмаар томчуулын дээл хувцас хийдэг болж ч магадгүй. Хувилахуй ухааныхан, арьс ширний мэргэжилтэн, будаг шунхны мэргэжилтэн бид бүхний хувьд гэвэл ямар ч өнгийн арьс бий болгож чадна. Ногоон, ягаан өнгийн арьс бий болгоно гэдэг маань ирвэсийн цоохор толботой арьсыг барынх шиг судалтай болгохоос хялбар байх! Тэгвэл бид хэцүү энэ зүйлийг ч хийж дөнгөөд л байгаа юм гэж ярилаа. 

	 

	 

	 

	УХААНТ ХҮМҮҮСИЙН УРАН ГАР

	Нарийн ноост хонины гайхалтай сайхан шинж чанарын талаар ярилцаж байхдаа бид хялгас тус бүр нь хэчнээн их атирсан байвал сайн гэж хэлсэн. Гэтэл хонины арьсыг өөр бусад босоо шулуун үстэй амьтны арьс дуурайлгах болоход нөгөө хэрэгтэй атираа маань хамгийн хэрэггүй зүйл болж хувирдаг юм байна. Учир нь үсний ширхэг болгоныг нь эгцэлж сунгах, эргээд атирч мушгирахгүй болтол нь хэвшүүлэх хэрэгтэй болно. Ийм л болгож гэмээж нь хонины маань арьс далайн мигуйн арьсан дээл, халиу зах аль алинтай нь адил болно. 

	Үсийг нь шулуутгаж хэвшүүлэх нэг ч их хэцүү зүйл биш ажээ. Норгоод л индүүдэж орхидог гэнэ. Гэтэл бороонд норонгуутаа эргээд атирч мэднэ. 

	Эргэж атирдаггүй болгохын тулд эртнээс аваад формальдегид гэдэг хэвшүүлэгчийг хэрэглэж ирсэн боловч энэ нь хэрэглэхэд төвөгтэйгөөс гадна өөрөө ч нэг их аятайхангүй зүйл юм. 

	Манай хүрээлэнгийнхэн формальдегидийн оронд хромпик гэдэг хромын нэг төрлийн давсаар үсийг эргэж атирдаггүй болгох арга ухаан сүвэгчилсэн юм. Энэхүү төмөрлөгийн молекул үс ноосны каротинтай нэгдэж нийлэн бэхэждэг учраас үс хялгас эргэж атирна гэж байдаггүй. Ус бороонд бүтэн сар байсан ч атирч мушгирахгүй. 

	Тас хар өнгөөр будаж хачин гоё болгосон, хромпикээр янзалсан хонины нэхий үзүүлэв. Эрдэмтэд эргээд хэзээ ч хонины нэхий болохоо өнгөрсөн, «далайн мигуйн» арьс гэгдэж нэг насыг элээхээр болгожээ. Хажууд нь жинхэнэ далайн мигуйн арьс тавьсан байв. Нэгийг нь нөгөөгөөс ялгаж болохоор боловч нэг л ижил амьтны арьс гэсэн үг байна. Харин ч хониноос гаралтай нь хавьгүй илүү санагдав. 

	Хромпикээр мянган нэхий янзлахад формальдегидээр янзалснаас даруй 35 рублиэр хямд тусаж байна гэж тус хүрээлэнгийн эрдэмтэд ярьж байв. Ажилчид ч хортой бодист хавьтахаа больж, ажил хийх нөхцөл нь сайжирчээ. Түүнээс гадна арьсны чанар гайхалтай сайн болжээ. 

	Усны булга дэлхий дахинд үнэтэй бөгөөд сайхан арьстайд тооцогдож байгаа цаг. Манай орны ангийн үснийхэн урьд өмнө усны булганы арьсыг элдэлгүй худалддаг байв. Учир нь олигтой элдэж чаддаггүй байлаа. Ердийн аргаар элдэхэд усны булганы арьс олигтой зөөлөрдөггүйгээс гадна мэдэгдэхгүй шахам гэх нь ээ цаанаа л нэг эвгүй үнэртэй байдаг. Гэтэл тэр үед гадаадын нэг пүүс усны булганы арьс элдэх онцгой арга олж мэдсэн, тийм ч учраас тэр пүүсийн үйлдвэрт элдсэн усны булганы арьстай өөр хаанахынх ч өрсөлдөж чаддаггүй байжээ. 

	Зөвлөлтийн мэргэжилтнүүд гадаадынхны тэр нууцын нарийн учрыг тааж мэджээ. Тэгээд талхи хэрэглэдэг болжээ. Тусгай талхиар элдэж, улмаар хий татах хоолойд хэсэг байлгасан усны булганы арьс нуугьсан сайхан элдүүртэй, эвгүй үнэр танар нь ч бүрмөсөн арилдаг болжээ. Зарим арга ажиллагааг нь жаахан өөр болгоод үзэхэд нь манай усны булганы арьс хачин сайхан хар хүрэн өнгөтэй болоод иржээ. Будаг хэрэглэхгүйгээр тийм сайхан өнгөтэй болсон хэрэг! Элдэх ажиллагааг нь яг тохируулснаар арьс аяндаа ингэж гоё сайхан болжээ. 

	Ан амьтны арьс болгон дор бүрийдээ үс ноосныхоо, хуйхныхаа бүтцээр өөр өөр, өвөрмөц байдаг. Иймээс ч арьс тус бүрд тохирсон тодорхой арга ажиллагаа хэрэгтэй байдаг. Усны булганы арьсыг элдсэн энэ арга нь нэгэнт бодож боловсруулсан арга ажиллагааны нэг болж хувираад байна. 

	Үнэ цэнтэй, гоё сайхан арьс үснийхээ тухай ярилцахаа больж хонины нэхий хэвээрээ үлдсэн урт богино дээлийнхээ талаар эргэж ярилцъя. Хүнд хэзээ язааныхаараа хэрэг болж чин үнэнчээр хүчин зүтгэсээр байгаа нэхий дээл хувцасныхаа ертөнц рүү эргэж очъё. 

	Романовын оготор нэхий дээл ч аятайхан, өвлийн хүйтэнд хөл толгойгоо битүү тунтайлан унтаж болохоор урт хэлхгэр дээл ч бас үнэхээр сайхан шүү. Дулаахнаас гадна шинэ дээрээ гоёмсог сайхан хувцас. Харин ийм дээлтэй жолооч хүн машиныхаа доогуур нэг хоёр удаа орох юм бол, механикжуулагч хүн трактортайгаа ноцолдож гэвэл нь нэхийний торгомсог сайхан гадаргууд тослог толбо тогтож, тэгээд ус, бензин зэрэг жирийн уусмалаар арчаад арчаад арилгана гэж санахын ч хэрэггүй. Нэхий дээлтэй хүн болж өгвөл өдөржингөө ус бороонд байхгүйг бодох хэрэгтэй. Бороонд норж нэвтэрсэн нэхий дээл хүнд, ёозгүй болохоос гадна үрчгэр хорчгор болж хатна. 

	Тэгвэл хялбархан исэлдэж зэвэрдэг төмрийг алтдан өнгөлдөг шиг урт, богино нэхий дээлийг тусгай бодис нимгэхэн шиг түрхэн өнгөлж болдоггүй хэрэг үү? Тос, бензин, ус, наранд тэсвэртэй тийм бодис бодож олох хэрэгтэй. 

	Түүнээс гадна уг өнгөлөлт маань хэд хэдэн шаардлага хангасан байх, тухайлбал, нэхийнээс ховхорч салдаггүй, угаахад арилдаггүй, 50 градусын халуун хүйтэн сайн даадаг байх ёстой. 

	Ийм бодис олоод байгаа ажээ. Хар, хүрэн янз бүрийн өнгөтэй, хэр барагтай бол ховхорч салахааргүй зүйл түрхэж өнгөлсөн оготор нэхий дээл үзүүллээ. Арьс нэхийнээс амархан салахааргүй, хальс болж наалддаг ийм зүйлийг хиймэл каучукийн үйлдвэрт хагас боловсруулсан латекс гэдэг зүйлээр хийдэг ажээ. Түүгээрээ нэхийгээ шүршиж өнгөлдөг, каучук нэхий хоёрын маань авцалдаа барьцаа явдалтайхан сорилт шалгалтыг амжилттай туулан давжээ. 

	 

	 

	 

	ГУТАЛ ХУВИЛАХУЙ УХААН ХОЁР

	Та бид хүнд хамгийн их хэрэг болдог хонины арьс ямаршуу байснаа, ямар болдог талаар дэлгэрэнгүй ярилцсан боловч сармай нэхийний талаар, өөрөөр хэлбэл 2 см хүрэхгүй үстэй арьсны талаар ганц ч үг цухуйлгаагүй шүү дээ. Тэгвэл сармай маань шал өөр тийшээ, арьс ширний үйлдвэр лүү очдог. Араас нь дагаад очиж үзье. Бидний өмсдөг гутлыг хийдэг үйлдвэрийн энэ салбарт бусад амьтны, тухайлбал, төрөл бүрийн үхрийн шир ч ирдэг. Энд бид арьс ширнээс гадна хувилахуй ухаан лугаа нүүр учирна. Хүчирхэг энэ шинжлэх ухаан гутлын үйлдвэрт эрчимтэй нэвтрэн, арьс ширний маань анд нөхөр нь, айхтар өрсөлдөгч нь болоод байна. Жинхэнэ арьс ширээр гутал хийдэг үйлдвэрлэлийн зарим дамжлагатай танилцъя. 

	Октябрийн Их хувьсгалаас өмнө Орос орон жилдээ 40—50 сая хос буюу нэг хүнд 0,25-0,3 хос ногдохуйц гутал үйлдвэрлэдэг байсан юм. Өөрөөр хэлбэл, тус орны хүн болгон дунджаар гурав-дөрвөн жилд нэг шинэ гутал өмсөх боломжтой байжээ. Тариачин хүн амын ихэнх нь савхин гуталгүй, өвлийн цагт хамгийн их дэлгэрсэн гутал нь эсгий гутал, модон шаахай байлаа. 

	Эсгий гутлыг өнөө хэр нь өмсдөг бол оросын ядуу зүдүү амьдралын нэг ёсны бэлгэ тэмдэг болж байсан модон шаахайг эдүгээ бараг мартжээ. Бараг мартагдсан шаахай маань харин хөлд хөнгөн, эвтэйхэн, норж нэтэрдэггүй, дулаахан гутал билээ. Тиймд нь ч болоод хүмүүс алс холын аян замд модон шаахай өмсдөг байсан хэрэг юм. Нэгийг элээгээд нөгөөг хийж өмсөнө. Тэгээд бас хийдэг материалын нь хойноос хол явах хэрэггүй, далдуу юм уу хус модон ой байвал л гүйцэх нь тэр. 

	Гэлээ ч гэсэн эрт дээр үеэс эдүгээ хүртэл хамгийн сайн гутал бол савхин гутал болж байна. Сүүлийн арваад жилд л гутлын гол түүхий эд болох арьс ширийг хиймэл түүхий эд түрж шахах боллоо. Хамгийн түрүүчийн хиймэл түүхий эд бол хаймар. Бороо цастайд, шавар шавхайтайд савхин гутлын гадуур өмсдөг хаймар гутал, хэлбэр дүрс муутай галош, шаахай зэрэг хаймар гутлыг эдүгээ ч их хэрэглэж байна. Нэг үгээр хэлэхэд эдгээр хаймар гутал улирах цагийн сорилт шалгалт давсаар эдүгээ хүрчээ. Гэтэл тэр сорилт шалгалтыг хаймар ул л даваагүй юм! Хаймар ултай гутал удаан өмсөж үзсэн бол та бүхэн хачин мууг нь мэдсэн байх. Орчин үеийн гутлын хиймэл ул хаймар улнаас шал өөр, ширэн улнаас ч бараг дутахааргүй болоод байна. Амьтны арьс шир гутлын гол түүхий эдийн чанараа алдаагүй байгаа хэр нь хиймэл материалд улам бүр түрэгдэн шахагдаж байна. 

	Хувилахуй ухаан ийнхүү эрчимтэй нэвтэрч, арьс ширийг элдэхээс эхлээд гоёлын гутлыг гялалзсан өнгөтэй болгодог дол хүртэл гутлын үйлдвэрлэлийн бүх дамжлагад нийлэг гаралтай шинэ шинэ материал улам их хэрэглэдэг болж байгаа нь амьтны маань арьс шир аль нэг талаар дутагдалтайгаас болсон хэрэг биш ээ. «Орлогч» гэдэг үг, жишээлбэл, дайны үеийнхээсээ өөр утга учиртай болоод байгаа юм. Тэр үед үнэтэй, ховор өөр зүйлийн оронд хэрэглэж болох зүйлийг ингэж нэрлэдэг байсан бол эдүгээ манай оронд оролдог зүйл нь жинхэнэ зүйлээсээ илт давуу, сайн баймааж нь хэрэглэдэг болоод байгаа юм. Тэгэхдээ их төлөв аль нэг талаараа биш, хэд хэдэн талын давуу зүйлээр ийнхүү орлуулдаг болж байна. Иймээс гутлын үйлдвэрт хиймэл материал улам бүр нэвтэрч байгааг үр ашигтай үйл явц гэж ойлгох хэрэгтэй. Энэ бол аж үйлдвэрийг хөгжүүлэх орчин үеийн дэвшилтэй бөгөөд гарцаагүй хэрэгжих үйл явц гэсэн үг. 

	Арьс шир, гутлын үйлдвэрийн Хүрээлэнгийн захирал Петр Иванович Левенкотой уулзахад:

	— Тийм ээ, манай салбарыг химижүүлж байгаа нь хөгжлийн чухал чиглэлийн нэг үнэхээр мөн. Учир нь химижүүлснээр хөдөлмөрийн бүтээмж дээд зэргээр нэмэгдэнэ гэж ярилаа. 

	 

	Эхлээд эсгэг буюу ферменттэй уулзана

	... Хүрээлэнгийн тасаг, шинжилгээний өрөөнүүдээр орж ажилтнуудтай нь ярилцлаа. Савхин гутлын үйлдвэрт хөдөлмөрийн бүтээмж нэмэгдүүлэх гол арга бол химижүүлэлт гэж Петр Иванович Левенкогийн хэлсэн үг түмэн зөв юм. Энэ талаар эрэмбэ дараатай ярих нь зүйтэй байх гэж бодож байна. 

	Үхрийн шир маань шууд барьж аваад гутал уллачихдаг зүйл хараахан биш, ул болгодог түүхий эд гэсэн үг юм. Ширийг ингэж ул болгоно гэдэг тийм ч амархан зүйл биш. Эхлээд үсийг нь хусах, дараа нь халимлах, өөрөөр хэлбэл өвчихдөө үлдээсэн хальс, өөхийг нь цэвэрлэх хэрэгтэй. Үслэх, халимлах аль алийг нь шүлт хэрэглэн хялбархан гүйцэтгэж болдог ажил юм. Урьд өмнө бол үүнийг үнс түрхэх гэж ярьдаг байсан, яагаад тэр вэ гэвэл үнс түрхэж үрсэн арьсны үс ноос түдэлгүй амархан зулбардаг байв. Шүлт хэрэглэж зулбалж авсан хальсаа хатааж гэмээж нь номын хуудас хийх бараг нэг насны эд болно. Энэ сайхан эд маань илгэн цаас гэж нэрд гарчээ. 

	Илгэн цаас жирийн цааснаас хавьгүй бөх. Хэтэрхий үнэтэйдээгүй сэн бол хүн төрөлхтөн өнөө хэр нь ч илгэн цаас хэрэглэж байх биз ээ. Хонины нэхий, илжигний адасга номын хэдэн хуудас болж таарах вэ дээ? Сайндаа л арав, хорин хуудас болно шүү дээ! Гэтэл хонио бүхэл бүтэн жил арчилж маллана... Тэгээд ч жирийн цаас үнэ хямдтай тулдаа илгэн цаасны дээр гарчээ. 

	Эдүгээ амьтны арьснаас илгэн цаас хийдэг улс орон ганц ч байхгүй. Арьс ширийг хальс халимаас нь салгахдаа үнс биш шүлт хэрэглэх нь улам их болж байна. 

	Үнс түрхэхэд үс хялгасны ихэнх хэсэг нь «хуйхлагдаж» ул мөргүй алга болдог. Шүлт бол түүнийг идэж уусгана. Үс хялгасыг исгэгч бодис өөрийг нь биш, харин хүүдийг нь, өөрөөр хэлбэл угийг нь гэмтээж, арьс үс хоёрын холбоог салгана. Ингэж зуламласан үс хялгас арвин байдаг бөгөөд нэхийнээс ингэж зуламласан ноос үсийг нэхмэлийн үйлдвэр ч ашиглана. Шүлт хэрэглэхэд нэг сая ам дециметр арьснаас 7,6 тонн ноос гардаг. Үнстэй холилдсон, шүлтэд идэгдсэн энэ ноос үсээр эсгийнээс өөр юм хийж болдоггүй юм байна гэж тэмдэглэлийнхээ дэвтэрт бичив. Шинэ шинэ эсгэг хэрэглэснээр дээрх хэмжээний арьснаас даруй 9 тонн цэв цэвэрхэн, чанар сайтай ноос гардаг нь 10000 орчим рублийн арвилан хэмнэлт өгч байна гэнэ! хэмээн нэмж тэмдэглэв. 

	Гэвч... «Гэвч» гэдэг үгийг энд бас л хэрэглэхээс өөр аргагүй нь дээ. 1969 онд дан ганц хонины нэхий боловсруулахад 1200 тонн эсгэг шаардагдсан гэнэ. Гэтэл бичил амь судлалын салбарын үйлдвэр ердөө 90 тонныг бэлдэж өгчээ. Нийт 500 сая ам дециметр нэхийний дөнгөж 47 сая ам дециметрийг нь эсгэгээр янзалжээ. Бүх нэхийгээ ингэж боловсруулсан бол улс маань 4500 тонн дээд зэргийн сайхан ноос алдахгүй байжээ!

	Зөвхөн хонины ноос ч биш юм. Гахайн хялгас ч гэсэн ялгаагүй. Учир нь дэлхий дээр янз бүрийн сойз хийдэг цорын ганц материал бол гахайн хялгас. Бид бүхний орон гэртээ өдөр болгон хэрэглэдэг тэдгээр сойзоор зогсохгүй, машинд дуулгавартай ажиллаж харагддаг, энээ тэрээ гол, хэв арчиж цэвэрлэж харагддаг тэр том жижиг сойзыг бүгдийг нь гахайн хялгасаар хийдэг. Тэгвэл эсгэгийн тусламжтайгаар гахайн хялгасыг ч гэмтээлгүй, хуйхлалгүй зумлан авч болно. Эсгэг хэрэглэснээр эх орондоо эдүгээгийнхээс даруй бүтэн нэг дахин их гахайн хялгас бэлдэж өгч болох билээ. 

	 

	Ингээд идээлэх залгана

	Үс хялгасыг нь зуламласан арьс ширээ идээлнэ. Энэ бол хамгийн чухал ажиллагаа ба савхи гэдэг сайхан зүйл маань чухам энэ үеэс бий болж эхэлнэ. Энэ зууны дунд үе хүртэл дэлхийн бүх орон арьс ширээ дан ганц ургамлын гаралтай идээгээр идээлдэг байлаа. Тоннид хэмээх арьс ширэнд идээ оруулагч бодис бусдаас их ургамалтайгаар нь өмнөд нутгийн байгалиар дэлхий бахархаж болно. Жишээлбэл, өмнөд америкийн квебрахо буюу «сүх даадаггүй» гэгч модны найрлагын гуравны нэг илүү хувь нь буюу 35 хувь нь дээрх бодис, африкийн сийрсэн модны холтосны 30 хувь нь мөн энэ бодис байдаг. Гэтэл Зөвлөлт оронд ургадаг дунд бүсийн ой шугуйд арьс шир идээлдэг бодис ийм их хэмжээгээр агуулсан мод даан ч байхгүй. Манай орны урдаа барьдаг идээлгийн мод болох удын холтсонд дөнгөж 8-10 хувийн, царсанд 4 хувийн тоннид бий. Иймдээ ч идээлгийн бодис дэлхийн зах зээл дээр чихрээс 2-4 дахин өндөр үнэтэй байдаг!

	Хүн бас ургамлын гаралтай идээлэх бодисоос гадна эрдсийн гаралтайг ч хэрэглэж байсан удаа бий. Тийм идээлэгч гэвэл хромын болон цирконий, титаны давснууд юм. Эдгээр дээр синтан, хиймэл идээлэгч нэмэгдээд байна.

	Идээлэгч бодис, ээ дээ мөн ч хэрэгтэй зүйл дээ! Наад захын нэг жишээ гэвэл элдсэн арьсны ерөнхий жингийн 60-аар барахгүй 80 хувь нь тоннид, дөнгөж 20-40 хувь нь арьсны ширхэг байдаг. Тиймээс хэсэгхэн савхи барьж үзэхэд ийм хуягтай үхэр гэдэг амьтан яаж болж явдаг хэрэг вэ гэж өөрийн эрхгүй бодогдоно. Тэгвэл үхэр өөрөө энэ хуягийн дөнгөж 20 хувийг авч явдаг байсан, үлдсэн хэсгийг нь идээлэгч бодис маань нэмсэн хэрэг юм. 

	Дээр үед арьс ширийг ямар янзтайгаар идээлдэг байсан бэ? Арьс ширээ том ганд юм уу, газар ухаж хонхойлоод учиртайхан эвхэж хийдэг, дээрээс нь нунтагласан холтос асгаж ус нэмдэг байжээ. Тийнхүү хагас жил хэртэй байлгахад тоннид хэмээх бодис нь аяндаа арьс ширний голд хүртэл нэвчиж, түүнийг уян зөөлөн, ялзарч мууддаггүй сайхан болгоно. Эдүгээ идээ орох хугацааг нь хорьхон хоног болтол саагаад байгаа хэр нь удаадаад л байгаа юм. 

	Ургамлын гаралтай зүйлээр арьс шир идээлнэ гэдэг амаргүй зүйл л дээ. 90 хувь нь ямар ч хэрэгцээгүй удын холтос, үүнээс илүү хувь нь хэрэгцээгүй царс цуглуулж төмөр замаар тээнэ. Тэгтэл чинь 50 шоо метр царснаас маань ганцхан тонн тоннид бодис гарна! Тэгэхлээр манай орны хувьд синтан гэдэг нийлэг идээлэгч хэчнээн их ач холбогдолтой нь ойлгомжтой байгаа биз дээ?

	Нийлэг идээлэгч хэрэглэснээр бүх талын үзүүлэлт 5-10 дахин сайжирч байна. Үүнд өөрийн өртөг, ажиллах хүч зарцуулалт, эрчим хүч, түүхий эд аль алины нь хэмжээ ингэж багасаж байна гэсэн үг шүү дээ. Нийлэг идээлэгч синтаны бас нэг онцлог гэвэл химийн үйлдвэрт тусгайлан бэлддэг зүйл биш, өөр бүтээгдэхүүн үйлдвэрлэхэд гардаг хаягдал зүйл юм. Ийм хаягдал идээлэгч бол жишээ нь, занар ялгахад нэмдэг гийл тос, исэлж-цаасны үйлдвэрээс гардаг зарим хаягдал юм. 

	Дахиад хэдэн тоо дурдъя. Дан царснаас тоннид бодис гаргаж авна гэвэл жилд сая орчим шоо метр мод бэлтгэх хэрэгтэй болно. Тонн тоннид маань дунджаар 1841 рублийн үнэтэй байна гэсэн үг. Гэтэл нэг тонн синтан 917 рублийн үнэтэйн дээр идээ оруулах чанарын хувьд тоннидоос дутахгүйгээр барахгүй хавьгүй илүү. Нийлэг бодисоор идээлсэн арьс угаахад дажгүй, шүлт хүрэхэд яадаг ч үгүй, хавьгүй зузаан сайхан болдог. 

	Гутлын улны хар цагаан янз бүрийн өнгөтэй болгосон хавтгай шир над үзүүллээ. Ямар ямар нийлэг бодисоор идээлснийг нь тус бүр дээр нь дурдсан шошго наасан байв. Манай орны ургамлын гаралтай идээ хэрэглээд арьс ширийг цайвар өнгөтэй болгож болдоггүй гэнэ. Ингэж идээлсэн арьс шир ёс адил хар бараан өнгөтэй болдог учир цайвар өнгөтэй болгохын тулд будах хэрэгтэй ажээ. Гэтэл нийлэг идээ хэрэглэснээр арьс ширний маань өнгө цайрчээ. Улны ширний төдийгүй, гутлын зулаг, түрийний савхи ч цайруу өнгөтэй болжээ. 

	Нийлэг идээлэгч буюу синтаны тухай анх түрүүн энэ зууны эхээр германы хувилахуй ухааны сэтгүүлд нийтэлсэн юм. Гэхдээ тэр бол жинхэнэ байгалийн гаралтай идээлэгч бодистой хольж хэрэглэдэг туслах чанарын зүйл байсан юм. Зөвлөлтөд үйлдвэрийн аргаар бэлдэж эхэлсэн 1955 оныг л нийлэг идээлэгч бий болсон жил гэж тооцож болно. 

	Эрдэмтэд нийлэг идээлэгчийн чанарыг улам сайжруулах хэрэгтэй гэж үзэж байна. Арьс шир идээлэлт маш урт удаан хугацааны ажил байсан, өнөө хэр нь удаан хугацаа шаардаж байна. Хойшид юу болох вэ гэдэг асуулт аяндаа гарч ирнэ. Хойшид энэ ажиллагаа үйлдвэрлэлийн шуурхай ажиллагаанд орох нь дамжиггүй. 2-3 цагийн, магад ч үгүй хэдхэн минутын ажил болсон байж мэднэ.

	Идээ шүү оруулж хатаасан арьс ширээ тосолдог. Тос шингээгээгүй арьс шир зөөлхөн биш, хатуу хорчгор болдог юм байна. Газар газрынхан өөр өөр тосоор тосолдог бөгөөд арьс ширний үйлдвэрт нэн өргөн хэрэглэдэг тос бол халим, далайн бусад амьтны тос юм. Арьс ширийг өөхөөр ч тосолж болдог. Ургамлын, жишээлбэл, эрэндийн тосоор ч тосолно. Идээ оруулсан арьс ширний хувийн жингийн бараг гуравны нэг нь тос шингээсэн молекул байдаг. Зөвлөлт орны арьс ширний үйлдвэр жилд 30 000 тонн гаруй өөх тос хэрэглэдэг. Энэ их тосны ихэнх нь саяхан болтол хүнсний өөх тос байсан юм! Хайран сайхан тос биш үү?

	Энэ асуулт эх орны дайны үед бүр ч хурцаар тавигдаж байлаа. Гантай тосыг арьс ширний үйлдвэрт харуул манаатай хүргэдэг байлаа. Идэж уух жаахан ч гэсэн тос олдохгүй байсан тэр үед хайран сайхан тэр их өөх тосыг арьс ширэн дээр асгана гэдэг ажилчдын хувьд ч харуусмаар байлаа. 

	Тэгвэл арьс ширийг чинь эрдсийн тосоор «бордож» болдоггүй хэрэг үү? Нефть боловсруулахад гардаг, үй түмэн машины тосолгоонд хэрэглэдэг тэр их тосоор тосолж болдоггүй юм уу?

	Эрдсийн тосоор болдоггүй ажээ! Арьс шир тосолсон эрдсийн тос тоос шороо тогтоход эргэж түүнд шингээд, арьс шир маань зөөлхөн чанараа алддаг юм байна. 

	50-иад оны үед л сая арьс ширний үйлдвэрт хэрэглэдэг хүнсний тос орлуулах зүйл олсон юм. Лааны тос гаргадаг парафин нефтийн үлдэгдэл маань түдэлгүй ширний тос гэдэг шинэ нэр устай, улсын тусгай стандартай болжээ. Тус орны арьс ширний үйлдвэр нефтийн үйлдвэрээс олон мянган тонн ширний тос авдаг болоод байна. Гэхдээ энэ бол хэрэгцээт бүх тосны нь тэн хагас хүрэхгүй хэсэг юм. Гэлээ ч гэсэн асуудал ерөнхийдөө шийдэгдсэн хэрэг мөн. 

	Түүнээс гадна бас нийлэг тос, тухайлбал, ширний тос хүнсний тосноос зарим талаар давуу. Учир нь хуршдаггүй, арьс ширнээс гардаггүйгээс гадна жинхэнэ тосыг бодвол бүтэн хагас дахин хямд үнэтэй. 

	Ширний тосыг өөр бусад орны арьс ширний үйлдвэрт ч өргөн хэрэглэдэг болжээ. Тэгэхдээ бусад орны арьс ширчид түүнийг жинхэнэ тостой хольж хэрэглэдэг ажээ. 

	 

	Нэг амьтны хоёр арьс

	Үхрийн маань шир хөөрхий, хэзээнээс аваад хүний гутлын ул болж хувирах хувь тавилантай байжээ. 5-8 миллиметр зузаан бол уу гэмээр шир үзүүллээ. Нугална гэж санахын ч хэрэггүй шүү!

	Хувилахуй ухаан энд ч нэвтэрч, хамаг юмыг өөр болгожээ. Жинхэнийг үнэхээр сайн орлоод байгаа хиймэл зүйлийн тоонд гутлын ул хамгийн түрүүнд орох биз ээ. Нарийн ширхэгтэй хаймар ул тухайн үедээ хэчнээн эдэлгээтэй байсныг санаж байгаа биз дээ? Гутлын ширэн зулаг, түрий нь аль хэдийнээ элэгдэж цоорчихсон байхад хаймар өсгий нь хэвээрээ хоцордог байсан шүү дээ. Хог дээр хаячихсан хойно ч усанд дэвтэж наранд хаталгүй хэдэн жил хэвээрээ хэвтдэг гэлцдэг. Эдүгээ бол тийм зузаан хаймар улыг тоохоо больж л дээ. Гэхдээ түүнийг хийдэг ширний «орлогч» алга болоогүй юм. Өөр бусад «орлогч» ч гарч иржээ. Жишээлбэл, эмэгтэй хүний гутлын улны материал ширнээс бараг ялгагдахаа болиод байгаагаас гадна аль ч талаараа ширнээс илүү. Ямар ч гэсэн савхин гутлын үйлдвэр маань улны ширээр биш, зулаг түрийний нимгэн, зөөлөн ширээр л дутагдаж гачигддаг болоод байна.

	Урьд өмнө гутлын зулаг түрийг тугал, хонь, ямааны арьсаар хийдэг байлаа. Эдүгээ ч ялгаагүй л дээ. Гэтэл бид хэзээ хэзээнийхээсээ хэдэн зуун дахин олон хос гутал хийдэг болоод байна. Зөвлөлт улс бүр 1931 онд 100 сая хос гутал үйлдвэрлэж байлаа. Хувьсгалын өмнөх Оросынхоос хавьгүй олон боловч өнөөгийн хэрэгцээнд бол юухан байх вэ дээ. 1970 онд 676 сая хос савхин гутал үйлдвэрлэсэн байлаа. Ийм олон гутал хийхэд өдий төдий хонь ямааны арьс хэрэгтэй болно. Тэгтэл тийм олон хонь ямаа хаана байна? Тэгэхлээр яах хэрэг вэ?

	Гутлын үйлдвэрийнхэн маань арга ухаан сүвэгчилжээ. Нэг малынхаа арьсыг хоёр болгодог болжээ. Нэг арьсыг хоёр болгодог гэж ярих нь хэтэрхий бүрхэгдэж байж мэднэ. Тэгвэл гутлын уланд зориулж элдсэн ширээ өнгө дотор хоёр болгон зүсдэг, тэгээд өнгө дотор аль алийг нь ашигладаг болжээ. Өнгөөр нь гутлын зулаг түрийний савхи хийж, дотроор нь торгон илэг хийдэг болжээ. 

	 

	 

	 

	ОЛОН НАЙРЛАГАТ БОДИС, БУДАГ ШУНХ

	Тийнхүү хоёр хуваасан арьсныхаа аль алийг нь бас тордож янзлах хэрэгтэй л дээ. 

	«Тал арьсныхаа» гадна талд юуны өмнө хальстуулагч олон найрлагат бодис, өөрөөр хэлбэл полимер түрхэж жинхэнэ арьс ширний өнгөтэй болгоно. Тэгээд дээрээс нь будаж, дахин олон найрлагат бодисоор өнгөлөн будгаа сайн тогтооно. 

	Эрт дээр үеийн тосон будгаар зурсан зургийг яг ингэж зурсан, өнгөлсөн байдаг юм. Зотон дээрээ дэвсгэр тавьж түүн дээрээ тосон будгаар зураад, өнгөгүй долоор долдсон байдаг юм. 

	Тэгэхдээ ялгаа бий. Зураг хөрөг бол жилийн дөрвөн улиралд нэгэн хэвийн халуун хүйтэнтэй өрөө тасалгаанд өлгөөтэй байдаг. Тоос шороог нь тогтмол арчиж цэвэрлэж байдаг. Заримдаа өнгөгүй долыг нь арилгаж шинээр долддог. Гэтэл арьс ширний маань амьдрал шал өөр. Хоногт хэдэн ч удаа ус цас, шавар шавхайтай хутгалдаж, хүйтэнд хөрж халуунд халж мэднэ, татагдаж сунгагдаж ч мэднэ. Энэ бүхнийг тэгээд түрхмэл хальс маань тэсэж даах ёстой. Халуун хүйтэнд ч тэсвэртэй, химийн нөлөөнд ч тэсвэртэй, арьснаас ховхорч хуурдаггүй байх учиртай. Нугарч атирсан хэсгээрээ хагарч хугардаггүй байх учиртай. Жинхэнэ арьс яаж нугардаг вэ яг л тэгж нугардаг байх ёстой. 

	Тэгэхдээ арьсны чанар юу хийх зориулалтаа харгалзан өөр өөр хальстуулагч хэрэглэнэ. Жишээлбэл, 20 градусын хүйтнээс 120 градусын халуунд тэсвэртэй хальстуулагчийг ямар ч юм хийх арьсанд түрхэж болно. Гутал үйлдвэрлэхэд л энэ зэрэгтэй хөрж халдаг. 

	Олон найрлагат бодисыг олон чиглэлээр, олон зүйлд үр ашигтай хэрэглэж болно жишээ нь, бидний дээр ярьсанчлан гурван удаа түрхдэгийн учир юу вэ? Будагтай хольсон хальстуулагчаар ганцхан удаа өнгөлчхөж болдоггүй хэрэг үү? Болдоггүй бол яагаад тэр вэ?

	Ингэж болох эсэхийг эрдэмтэд судалж байгаа юм. Хар болон өөр бусад олон өнгийн хальстуулагч бий болгоод байна. 

	Хальстуулагчийн өөр нэг чухал үүрэг бол арьсны гэмтлийг арилгана. Арьс гэмтэл тун ихтэй байдаг шүү дээ. Ташуурын ором гарсан, гуурт идүүлж нүхтсэн байхын дээр гэмтэл нь зооны зузаан хэсэг, өөхний нимгэн хэсэгт харил ан адилгүй байдаг.

	Арьсыг зоог нь дагуулж жигдрүүлж янзлахад зориулсан тусгай хальстуулагч бий. Ийм хальстуулагчийг арьсаа идээлээд хатаахын өмнө түрхэнэ. Урьд өмнө арьс ширний үйлдвэрийнхэнд яршиг төвөг их уддаг нэг зүйл бол малын арьс ширний өехий дагасан хэсэг байлаа. Энэ бол хариугүй нимгэнийг хэлэх үү, идээлсний дараа эвгүй муухай үнэр танартай болдог хэсэг. Нугалахад үетэн хуурч үрчийж хорчийно. «Жигдрүүлэгч» хальстуулагч хэрэглэдэг болсноос хойш тэгж үетэх нь бараг үгүй болжээ. 

	Долдсон буюу лакдсан савхи... Мэдэхгүй хүн бараг байхгүй! Лактай гутал үнэхээр гоё. Нэг гэм нь амархан мууддаг. Хэдхэн хоног өмсөхөд нугарсан газраараа хугарч орхидог. Тэгээд гоё гутал маань өнгөрнө гэсэн үг. Энэ бол арьсаа тосон лакаар долддог болохоос өмнө хэрэг л дээ. 

	Тус хүрээлэнгийн эрдэмтэд олон цийлэгт дол буюу полиуретаныг хэрэглэхээр шийджээ. Энэ бол тосон долоос хавьгүй бөх дол юм. Тосон дол 2 мянган удаагийн нугарааг чуу чамай даадаг бол полиуретан дол 100 мянган удаагийн нугарааг даадаг. Түүнээс гадна тун олон янзын өнгөтэй. Урьд өмнө долдсон гутал ердөө л хар өнгөтэй байдаг байсан бол эдүгээ цагаанаас эхлээд хар хүртэл өнгө өнгө байдаг болжээ! Полиуретан дол XX зууны жараад оны эцсээс эхлэн арьс ширний үйлдвэрт нэвтэрсэн юм. 

	Арьс лакдана гэдэг амаргүй ажил. Арьсаа эхлээд жаазалж тэлнэ. Тэгээд сойзоор дэвсгэр түрхэнэ. Хром ямар өнгөтэй болох нь дэвсгэрээс тодорхой болно. Дэвсгэр түрхсэнийхээ дараа лакдаж хэдэн өдөр хатна. Тус хүрээлэнгийн эрдэмтдийн хүчин чармайлтын ачаар лакдсан арьс хатаах хугацаа 24 цаг болж богиносчээ. 

	 

	 

	 

	ТА БҮХНИЙ ГУТАЛ

	Гутлыг тус тусад нь зэхэж бэлэн болгосон ул, улавч, их биеийг нь нийлүүлж улладаг. Тэгэхлээр гутлыг ямар дэс дараатайгаар уллах вэ, салангид хэсгүүдийг нь юугаар, яаж бэхлэн тогтоосон дээр вэ? гэдэг асуулт аяндаа гарч ирнэ. 

	Гутлыг хадаж болдог. Хориод жилийн өмнө Москвагийн зарим гудамжинд гутал улладаг тохь тухгүй жижиг газар ганц хоёр тааралддаг байсан юм даа. Тэр үеийн гуталчдын дотор гутал улласан шиг улладаг улс цөөнгүй байжээ. 

	Тэд гутлын улыг нь шөвөгдөж нүх гаргаад, жижиг хайрцагтай хулсан хадааснаас авч суулга алхаар ганц цохин оруулж байгаа харагддаг сан. Удаж түдэх ч үгүй л ул их бие хоёр нийлчихсэн, хадаасны нь тав жигдхэн жирийж харагдана. 

	Одоогоос олон жилийн өмнө уланд нь нарийхан ховил гаргаснаа дагуулан бүдүүн утсаар оёсон гутал өмсдөг байсныг мэдэх үү? Гутлыг бас тэгж улладаг байсан юм. 

	Бас төмөр утсаар ч улладаг байжээ. Төмөр утас томсон олсноос бөх боловч тэр үеийн ширний оронд хэрэглэдэг байсан зарим материал түүнтэй түнжин нийлдэггүй байжээ. 

	Өнөөгийн гутлын уланд бол хадаас, олс, төмөр утас аль аль нь ч байхгүй. Яагаад гэвэл наалттай юм. 

	Гутлын үйлдвэрлэлийн нэн орчин үеийн арга ажиллагаа бол наалт билээ. Амархан, хялбархнаас гадна ажиллах хүч хэмнэх боломж олгожээ. Гутлыг наах нь утсаар оёж улласнаас даруй нэг дахин бага ажил шаардана!

	Гутлын их бие байна. Өнөөгийн гутлын үйлдвэрийн ажилчдын тэн хагас нь гутлын их бие оёх ажил хийдэг. Гутлын их биеийг ч наадаг болох аваас ажилчдын тэн хагас нь суларна гэсэн үг. Тэгэхлээр манай орон бүх гутлынхаа 57 хувийг нааж байгаагийн учир ойлгомжтой. Яагаад гэвэл нөөц бололцоо арвин ихтэй. Англид бол бүх гутлынхаа 80 хувийг наадаг. 

	Гэхдээ цавуугаар наах нь гутал уллах хувилахуй ухааны цорын ганц арга биш л дээ. Гутлын толгойг тусгай хэвд цутгаж, халуун аргаар түрий татаж ч болно. Дашрамд хэлэхэд Ленинградын «Скороход» үйлдвэрт 1934 онд сүүлчийн энэ аргыг инженер Виктор Зуев анх хэрэглэж үзсэн юм. 

	Гутлыг тийнхүү халуун аргаар улладаг тусгай машин ч бий болоод байна. Ийм машин минут тутамд эмэгтэй хүний хос гутал гаргадаг. 

	Хувилахуй ухааны өөр нэг арга бол цутгах арга. Полихлорвинил гэдэг хуванцар эдийг хэвд оруулаад хэдхэн секунд болов уу, үгүй юу усанд орох гарахад өмсдөг хос шаахай бэлэн болно. 

	 

	 

	 

	ОЛОН ЗУУНЫ ТЭРТЭЭ РҮҮ ӨНГИЙЕ

	Хүн хувцас өмсдөг болсон цагаасаа бас гутал өмсдөг болжээ. Тэр үеийн гутал ер нь анх испаничуудтай тааралдсан зарим овгийнхны хөлдөө шир чигээр нь хорчийлгон хатаасантай л төстэй байсан байж таарна байх. Өмнөд Америкийн тэр овгийнхны өмсдөг байсан шиг гутал хийгээд өмсчихөд тун амархан ажээ. Амьтны арьсыг нойтон байхад үсийг нь дотогш харуулан хөлдөө хэвлэж, хөрсийг нь галд ээж хатаадаг байжээ. Ингэж нойтон арьсаар хөлөө ороож хав барьж хатсан гутал хийж өмсдөг байжээ. Патагон гэдэг үгийг шууд хөрвүүлбэл «том хөлтнүүдийн нутаг» гэсэн үг юм. Дээрх гутлын дурсамж болж үлдсэн нэр ус Америк тивийн өмнөд хэсэг өнөө хүртэл хадгалж иржээ. 

	Дээр үеэс өргөн хэрэглэж ирсэн өөр нэг гутал бол эсгий гутал юм. Эсгий гутлыг ноосоор хийдэг. Үс ноосыг ширэлдүүлж зэгсэн нягт зүйл болгосныг эсгий гэдэг. Эсгийгээр өвлийн дулаахан гутал эрт дээр үеэс хийж өмсдөг болжээ. Эх орны Их дайны жилүүдэд зөвлөлтийн байлдагчдын ихэнх нь эсгий гуталтай байсан нь санамсаргүй хэрэг биш билээ. Атрын сангийн аж ахуйнхан, Сибирь болон умард хязгаарын оршин суугчид сибирийн «пимы» буюу эсгий гутлыг бусад гутлаас илүү гэж үздэг нь хэрэг талаар биш билээ. 

	Карпат, Дагестан болон уулархаг бусад нутгийнхан үс ноосоор хийсэн өөр нэг гутал өргөн хэрэглэдэг. Энэ бол олон давхарласан өсгийтэй зузаан ноосон оймс юм. 

	Тэгэхдээ зөвхөн амьтны арьс, үс ноосоор бус, бас ургамлын бололцоотой зүйлсээр ч гутал хийж өмсдөг байсан юм. Испанийн тариачид өнөө хэр нь дэрсээр сүлжсэн альпаргатос гэдэг гутал өмсдөг. Бид үүний өмнө далдуу, хус, удын долоор хийдэг орос шаахайны талаар ярилцсан. Эртний грекчүүд энгийн хялбархан аргаар аятайхан гутал хийж өмсдөг байсныг мэдэх үү? Мод юм уу, илчүүгээр хийсэн улаа хөлдөө хачин чамин уяж тогтоодог байжээ. Тийм модон улыг өнөө хэр нь дэлхийн олон орныхон өмсөж байна. Голланд улс, жишээ нь, жилд 5 сая орчим хос модон шаахай үйлдвэрлэж байна. Энэтхэгт наргил модны навчаар ул хийж, Японд модон улныхаа доод талд хоёр жижиг хөл хадаж сандал шиг болгон өмсөж байна. Грекийн эмгэнэлт жүжиг тоглогч, жүжигчид ч мөн иймэрхүү ивүүр уландаа барьж багладаг байсан билээ. 

	Гутлын янз маяг сүүлийн нэг зуун жилд хэчнээн өөрчлөгдөн хувирч ирснийг энэ номд тэр бүр тоочихын аргагүй. Нэг үе хоншоор нь нарийсан байдгаараа уртсаж тусгай оосор уяагаар бүснээсээ уяж тогтоож явахаас өөр аргагүй болж, тэгснээ цавчаад хаячихсан юм шиг тэг дөрвөлжин ч хоншоортой болж байлаа. Эрдэнийн хайрцаг шиг элдэв төрлийн үнэт чулуу шигтгэж, шүр сувдаар хээ хуар тавьсан гутал ч өмсдөг нэг үе байлаа. Орон орны хаад хатагтай нарын хөлдөө өмсдөг байсан гутал эдүгээ музейд хадгалагдаж байдаг. 

	Маргаашийн гутал харин ямар янзтай байх вэ?

	Ямар ч гэсэн хувилахуй ухааны мэдэлд орно. Гутлын их бие хийх дээд зэргийн арьсыг дагуулахгүйгээр материал ч бий болж мэднэ. Тэгвэл арьс шир маань хэнд ч хэрэггүй зүйл болох аюулд орно. 

	Гутал хөлд яг таарч тохирсон байдаг болно. Гутлыг ер нь өмсөх хүний нь яг харуулж байгаад, түүний ямраар л хий гэнэ яг тиймээр хийгээд өгдөг болж таарна байх. Өмсөх хүний өөрийн нь хөлөөр хэв авч халуун аргаар ч юм уу, хийгээд өгдөг болох бол уу гэж бодож байна. Тэгэхдээ л хүний хөл халааж хуйхалчих гээд байхгүй нь мэдээж хэрэг л дээ. 


Дөрөвдүгээр бүлэг : АЛТАН ӨНДӨГ

	Шувуу бол дэлхийн бөмбөрцөг дээр байдаг амьтад дундаа тэрүүхэндээ тун өвөрмөц амьтан. Амьдардаг гол орчин нь агаар тэнгэр. Шувуу уг нь хэвлийгээр явагч амьтнаас удам судартай боловч өвөг дээдэстэйгээ огтхон ч төсгүй! Агаар тэнгэрийн амьдралд шувууны бие махбодод маш их өөрчлөлт оруулж, газар, усандаа эргэж амь зуудаг болсон зарим төрөл садан нь хүртэл тэр өвөрмөц шинжээ хадгалж үлджээ. 

	Шувууны гол онцлог гэвэл:

	Юуны өмнө урд хоёр мөч нь нисэх хэрэгсэл буюу далавч болж хувирчээ. 

	Хамаг бие нь өд ноолуураар бүрхэгджээ. Өд бол дэлхий дээр мэдэгдээд байгаагийн дотроос хамгийн хөнгөн тэгээд бас дулаан дамжуулдаггүй ноос юм. Түүнээс гадна шувууны нисэх хэрэгсэл болох далавч, сүүл нь ч уян хатан өдөөр бүрдсэн байдаг. 

	Өнөөгийн шувуу амандаа ганц ч шүдгүй. Ам нь гэж эвэр хошуу болж хувирсан, энэ нь хамгийн түрүүнд агаар зүсдэг учир нисэхэд тун зохилдсон зүйл юм. 

	Шувууны биед хоосон хүүдийнүүд байдаг нь жинг нь багасгаж өгөх үүрэгтэй. Шувуу тун бөх хэр нь туйлын хөнгөн ястай. Нисэж бараг чаддаггүй тэжээвэр тахианы хүртэл биеийн бүх жингийн дөнгөж 11 хувийг яс эзэлнэ. 

	Шувуу гадуураа хатуу гэгчийн шохой хальстай өндөг гаргаж дардаг. Энэ нь ч гэсэн нислэгтэй уялдсан онцлог юм. Үр хүүхдээ гэдсэндээ хэдэн сар тээж явахаар нэг нэгээр нь цувуулж гаргачхаад нэгмөсөн дарсан нь хавьгүй хялбар шүү дээ. Ихэнх шувуу идсэн хоолоо булчинт ходоодонд нь байдаг жижиг жижиг чулууны тусламжтайгаар боловсруулж шингээнэ. 

	Шувуу дэлхий даяар тархмал, тив бүхэнд, түүний дотор Өмнөд Туйлд ч бий. Оцон (пингвин) гэдэг нисдэггүй шувуунаас олон амьтан Өмнөд Туйлд өөр бараг байхгүй. Умард бүсийн хөвч тайга, дунд бүсийн ой шугуй, халуун бүсийн балар ойд ч шувуу үй олноороо амьдарна. Намагтай газар, нуур тэнгист ч идээшсэн дассан хэсэг шувуу бий. Далайчид хуурай газраас хэдэн зуун километр холдсон задгай их далайн мандалд ч шувуу үзэж харсан байдаг. Амьдралын ийм өөр өөр орчинд идээшиж дассан учраас өөрс дотроо ч шувуу маань өөр өөр байж таарна л даа. Эрвээхэйнээс томгүй соно бялзуухай гэдэг шувуу байхад тэрэг хөллөөд суугаад явахад ч даадаг тэмээн хяруул гэдэг лут том шувуу ч бас бий. Бидний мэддэг хараацай шиг газар ч буух завдалгүй хурдан нисдэг нэг хэсэг байхад, шинэ Зеландийн киви гэдэг шиг газраас ганц ч удаа хөндийрч үзээгүй явган нэг хэсэг шувуу бий. Ус руу умбан шумбаж хамгийн хурдан загасыг ч хөөж гүйцдэг оцон, бамбалзуур намаг дундуур дэрс шиг урт нарийхан хөлөөрөө дажгүй туучиж явдаг улаан галуу, дэглий зэрэг шувуу ч олон бий. Шувууны аймаг дотроо шавжийн аймаг шиг олон төрөл янз биш ч гэсэн гайхам сонин билээ. 

	Хүн бүүр хүн болоогүй байхдаа шувууны аймагтай нүүр учирчээ. Өндгийг нь үүрнээс нь гарган авч иддэг байснаар барахгүй, шувууны өөрийн нь амттай сайхан махнаас ч буцсангүй. Улмаар нэг хэсэгтэй нь ойртон нөхөрлөж, нөгөө хэсгийг нь тэнэг мугуйгаар устган хөнөөжээ. Эдүгээ ч гэсэн хүний ухаалаг бус ажиллагаанаас болж жигүүртний бүхэл бүтэн баг устаж алга болж мэдэх аюулд учирч байна. 

	Гэтэл шувууны аймгийн анхааралтай ажиглах юм бол энэ аймгийн ихэнх төлөөлөгч нь бидний дайсны дайсан, өөрөөр хэлбэл бид бүхний анд сайн нөхөд болох нь аяндаа мэдэгдэнэ. Ой шугуй руу ороод чих тавин чагнаарай л даа. Таны аз таарч, тог тог гэх чимээ сонсогдож магадгүй. Тэр чинь ой модны маань баялгийг үнэ хөлсгүй харж хамгаалдаг тоншуул үүргээ үнэнчээр биелүүлж байгаа нь тэр. Байшингийн чинь дээвэр дор үүрээ зассан ч байж мэдэх хараацайг хараарай. Өдөржингөө л агаар тэнгэрт халин дүүлж байгаа харагдана. Сэтгэл нь хөөрөн догдолсон, баясан баярласандаа тэгж л хөх мөнгөн тэнгэрт халин дүүлж өнждөг хэрэг биш, ялаа шумуул намнаж яваа нь тэр. Та бүхний хавар болгон орон сууцыг нь засаж янзалж өгдөг хар тодол байна. Газар хагалж байгаа олон хутгат анжисны араас их зантай нь аргагүй таадга таадга алхаж явдаг турлиах байна. Энэ хоёр уу, үр тариа тарих хөрс шороог маань шүүж цэвэрлэдэг шүүр гэлтэй шувуунууд даа. Хөрсөнд амьдардаг хэрэгтэй тустай өт хорхой ч үхэж үрэгддэг боловч турлиах хортой хорхой шавж хавьгүй олныг идэж устгадаг нь маргаангүй. Дашрамд хэлэхэд шувуу бол хоолонд тун сайн, яагаад гэвэл нисэхэд газраар явснаас хэд дахин их хүч чадал шаардагдана. Тиймээс ч жижигхэн шувуунууд хоногт өөрийн жингээс даруй дөрөв дахин их хуурай хоол иднэ. Ангаахайнууд нь үүнээс ихийг иднэ. Ингээд бодоход тоо томшгүй олуул хорхой шавжийн армийг шувууны арми хэчнээн их хороодгийг үнэлэхгүй байхын аргагүй ээ. Хорхой шавж идэж устгадаг бүх шувуу ганцхан өдрийн дотор үхэж алга боллоо гэж бодвол Алтан Дэлхий дээр маань юу гэгч болохыг төсөөлөн бодоход ч хэцүү билээ. 

	Шувуу бас хорхой шавжаар хооллоод зогсдоггүй. Хоол хүнсэндээ хулгана, зурам, оготно хэрэглэсэн нь дээр гэж үздэг шувуу ч олон бий. Ийм шувуу гэвэл бид бүхний сайн мэддэг шөнө цагийн анчин шар шувуу, уулийг юуны өмнө нэрлэж болно. Хоолонд бас л муугүй гэж байгаа шүү. Шар шувууны ходоодонд орсон хулгана 4 цагийн дотор шингэж алга болдог. Сар шувуу өдөрт арван тав хүргэж хулгана барьж иддэг. Ингэхлээр тоо томшгүй мэрэгчдээс тариа будаагаа хамгаалахад маань эдгээр шувуу хэчнээн их тус хүргэдгийг дутуу дулим үнэлж аанай болохгүй нь ээ дээ. 

	Шувууны амттай, ялимгүй гашуувтар махнаас хүн өнөө хэр нь ч татгалзаагүй байна. Англиас бусад умард бүсийн улс орны ой шугуйд амьдардаг цорхируулыг жишээ нь мэдэхгүй хүн ховор байх. Тэгвэл энэ зууны эхээр анчид жилд 5,5 сая орчим цорхируул агнаж өөрсдөө идэхээс гадна өөр бусад улс оронд ч худалддаг байжээ. Эдүгээ бол ийм олныг агнана гэж санахын эрхгүй. 1959 онд ердөө л 1233 мянган цорхируул агнасан нь манай орны хэмжээгээр тэр жил бэлтгэсэн зэрлэг шувууны махны 29 хувь гэсэн үг байлаа. Цорхируул цөөрснөөс зөвхөн энэ биш, агнуурын ажил ч өөрөө татарснаас бас болоод ингэж багасаж ирсэн хэрэг юм. Цорхируулыг дахиад үй олноор нь агнадаг ч болж мэднэ. 

	1969 оны есдүгээр сард олон орны амин судлалч-ангийн мэргэжилтэн Москвад цуглаж, дэлхий дахинд үйлдвэр өрнүүн хөгжиж байгаа нөхцөлд ан амьтантай газар нутгаа хэрхэн ямар аргаар арчлан хамгаалах, алга болж байгаа ан амьтнаа ямар аргаар нөхөн үржүүлэх вэ гэж ч хүртэл зөвлөлдөөн ярилцсан юм. Сонин сонин санал онол гаргаж, хэрхэн яаж хэрэгжүүлж байгаа талаар сонирхолтой жишээ баримт дурдаж байсан билээ. Дэлхий дахины анчид малгайгаа дээш нь шидээд буудна уу гэхээс биш, бууны ам амьд амьтан руу чиглүүлдэггүй байсан Тарасконы анчдыг заавал дуурайх биш, хийдэг ангаа хэдэн зуун жилдээ хийгээд байж болох л доо. Тараскон орж ойр хавийн газар нутгаар нь явж үзсэн юм. Үнэндээ л цорхируул, сойр, туулай олж харахад хэцүү, ой мод ч үгүй нүцгэн нүцгэн толгод болсон нутаг байна билээ. Гэхдээ аль ч нутаг усыг ан амьтантай нь байлгаж, бүх төрлийн биш юм гэхэд бараг л ан амьтан, шувуу амьдраад үржээд байхаар байлгаж болно.

	Бидний яриа өөр тийшээ зэгсэн хазайлаа. Шувууны ач тусын талаар ярихдаа мартаж болохгүй нэг зүйл гэвэл шувууны аймгийн зарим төлөөлөгчийг хүн аж ахуйдаа авчирч тавьж тэжээвэр болгосон явдал билээ. Хүн шувуу арчилж маллах, өсгөн үржүүлэхдээ үхэр, хонь, гахай, илжиг гэх мэтийн гэрийн тэжээвэр болгосон бусад амьтныг яаж арчилж маллаж ирсэн бэ яг л түүн шигээ уйгагүй, ултай ажиллаж иржээ. Тэжээвэр шувууны төрөл зүйл тэжээвэр болгосон хөхтөн амьтныхаас цөөн л дөө. Манай оронд тахиа, нугас, галуу, сувд гургуул, цацагт хяруул өсгөн үржүүлж байна. Өмнөд туйлаас бусад бүх тивд тагтаа өсгөж үржүүлэх дуртай хүмүүс бий. Африк, Австралид тэмээн хяруулын тусгай аж ахуй байдаг. Японд ятууны нэг өвөрмөц төрөл үржүүлдэг. Манай дэлхийн тэжээвэр шувуу гэвэл ерөнхийдөө энэ шив дээ. 

	 

	 

	 

	ТАХИАГ ТА НАР ЕР НЬ ЯМАР ШУВУУ ГЭЖ БОДНО!

	Тахиа бол та бидэнд мах, өндөг, өд өгдөг. Наад захын хэдэн тоо жишээ болгон авч үзье. Хамгийн олон өндөглөдөг тахиа жилд 300, үүнээс олон өндөг гаргана. Гэхдээ дунджаар, жилд 200 өндгөөр бодъё л доо. Тахиа бүрээс жилд дунджаар өдий хэрийн өндөг аваад байж болох л байгаа юм. 1964 онд манай орны шувууны таван фабрик тахиа бүрээсээ дунджаар ийм тооны өндөг авч байлаа. 1966 онд шувууны 48 фабрик, 1968 онд 100 гаруй шувуу фабрик дунджаар хоёр зуун өндөг авдаг болсон ба 1970 онд манай орны нийт шувуу фабрик тахиа бүрээс дунджаар жилд 166 өндөг авдаг болсон байлаа. 

	Тахианы өндөг, за яах вэ доод хэмжээгээр бодлоо ч 50 грамм татна. Дээрх хоёр тоог үржүүлээд үзэх юм бол тахиа болгон жилд 8 килограмм гаруй өндөг өгдөг гэсэн үг болно. Энэ маань тахианы өөрийн нь жингээс тав дахин их тоо шүү дээ!

	Саалийн хугацаанд 2500 килограмм сүү өгдөг үнээ маань ч өөрийн жингээс мөн 5 дахин их бүтээгдэхүүн өгдөг гэсэн үг. Гэхдээ сүүний даруй 85 хувь илүү нь ус байдаг бол өндөгний 75 хувь нь ус юм. 

	Үнээ хоёр-гурван жил болж байж сая сүү өгдөг бол тахиа маань 5-6 сар болоод л өндөг гаргана. 

	Тэгвэл махны чиглэлийн тахиаг ямар гэж бодно? Зөв зохистой тэжээвэл ес-арван долоо хоносон дэгдээхэйн амьдын жин 1,2-1,5 килограмм болсон, өөрөөр хэлбэл хальснаас гарсан үеийнхээсээ даруй 30 дахин хүндэрсэн байдаг!

	Ингэхлээр ганцхан тахианы үр удмыг өсгөж үржүүлээд байлаа ч жилд хэдэн зуун килограмм хөнгөн, сайн чанарын мах иднэ гэсэн үг. 

	Энэ бүхэн бол үр дүнгээр нь жишсэн тоо. Тэгвэл одоо гарцаар нь, өөрөөр хэлбэл, «ашигт үйлийн илтгэлцүүрээр» нь жишээд үзье. 

	Гахайг зөв зохистойгоор тэжээж жинг нь килограммаар нэмэгдүүлэхэд тэжээлийн 3,5-4 нэгж шаардагддаг бол тахианы жинг нэг килограммаар нэмэгдүүлэхэд тэжээлийн 2-3 нэгж хангалттай юм. Тэгэхлээр тахианы маань «ашигт үйлийн илтгэлцүүр» гахайныхаас бараг хоёр дахин их болж таарч байгаа биз дээ?!

	Тооны хэлээр тодорхойлж даанч болохооргүй өөр нэг жишиц аваад үзье. Энэ бол тахианы, ер нь шувууны махны амт шимтийн тухайд ярьж байгаа хэрэг. 

	Тахианы махыг дээр үеэс хөнгөн чанарын шим тэжээлтэй хоол гэж тооцдог байлаа. Тахианы шөл хүч тэнхрүүлэх сайн чанартай. Тахианы махан таташ, давтсан маханд хүн бүхэн дуртай. Тахиа бас дорно зүгийн өөх тостой хурц хоолонд дуртай хүмүүсийн хувьд ч сайхан хоол болж чадна. Тахианы махыг, тэр тусмаа дэгдээхэй шарж идэж үз ээ биз дээ. 

	Тахианы махны химийн найрлага хүйс, нас, хоол тэжээл зэрэг олон зүйлээс шалтгаална. Нас бие гүйцсэн эр тахианы мах эм тахианыхаас хатуу, бага залуу тахианы мах хөгшин тахианы махыг бодвол зөөлөн, өөх тос багатай байдаг. Францад эр тахиаг бага залууд нь хөнгөлж, зөөлөн сайхан махтай болгох нь цөөнгүй билээ. Тахианы мах дунджаар 20 хувийн уурагтай. Тарган тахианы махны 10 хүртэл хувь нь өөх тос байдаг боловч тахиаг 20 хувиас их өөх тостой махтай болтол нь тэжээж болдог. Туранхай тахианы махны тослог 1,5 хувь хүрэхгүй ч байж мэднэ. Тахианы маханд 1,5 хувийн нүүрс ус, 1 хувь орчим үнс, 70-75 хувийн ус байдаг. 

	Тэжээвэр бусад шувуу, тэр дундаа усны шувууны мах тахианы махыг бодвол тослог ихтэй. Жишээлбэл, тарган нугасны махны 20 хувь, галууны махны 30-40 хувь нь өөх тос байдаг. 

	Тахианы мах үхрийн махнаас хавьгүй их тослогтой, холбоос эд эс багатай байдаг учир гэрийн тэжээвэр бусад амьтны махыг бодвол амархан шингэнэ. 

	Тахианы мах ерөнхийдөө цайвар өнгөтэй, харин амьд байхад нь хамгийн их ажиллаж байсан зарим булчин нь улаан байдаг. Тэгвэл азотын төрлийн уусдаг бодисууд улаан махыг бодвол цайвар маханд элбэг байдаг байна. 

	Манай оронд тахиа, цацагт хяруул, нугас, галуу, сувд гургуул өсгөж үржүүлдэг. Хамгийн олон нь буюу 82 хувь орчим нь тахиа, 15 орчим хувь нь нугас, 3 хувь нь галуу, цацагт хяруул ба сувд гургуул энэ олон шувуутай харьцуулбал бараг байхгүйтэй адил. 

	Тахиа нугас хоёр бусдаасаа ийм олон байгаа нь ямар учиртай хэрэг вэ? Эрт дээр үеэс эх үүсвэртэй зан заншил хамаатай боловч гол шалтгаан нь гэвэл энэ хоёр шувууны ашиг ихэд учир байгаа юм. 

	Тэжээвэр бусад шувууг бодвол амархан өсөж томорч мах суудаг шувуу бол нугас юм. Найман долоо хоносон нугасны дэгдээхэй 2-2,5 килограмм татах нь ч цөөнгүй мах нь идэж бүрэн болохуйц зажлуур орсон байдаг. Нугасны дэгдээхэй зургаан сартайгаасаа өндөглөж, гурваас зургаан сар хүртэл 80-85 өндөг гарган, бусад сард өндөглөх нь татарна. 

	Манай орны тэжээвэр галуу 7-12 килограмм татна. Галуу бас торних нь амархан, дэгдээхэй нь найман долоо хоногийн дараа 4 килограмм орчим жинтэй болсон байдаг. Харин галуу жилд дөнгөж 20-25 өндөг, шилдэг аж ахуйн галуу 40 хүртэл өндөг гаргана. Өндөг нь 50 биш, 220 грамм татдаг, өөрөөр хэлбэл галууны 4-5 өндөг нэг килограмм болдог гэсэн үг юм. 

	Бусдаас онцгой, тахианаас нь хавьгүй ашигтай шувуу бол японы бөднө юм. Энэ шувууны талаар тусгайлан авч ярилцана. 

	 

	 

	 

	АЗТАЙ ТӨРСӨН «ХОРИГДОЛ»

	Зөвлөлт Холбоот Улс 1940 онд 12 тэрбум гаруй өндөг, 300 мянган тонн орчим тахианы мах бэлтгэж байлаа. Ийм хэмжээний өндөг, тахианы мах хүрэлцээ муутай байсан нь мэдээж. Өндөг, мах бэлтгэх хэмжээг нэмэгдүүлэхийн тулд зохион байгуулалтын өөрчлөлт хийгээд зогсохгүй, шувууны аж ахуйн үндсийг өөрийг нь шинжлэх ухааны шаардлагын дагууд өөрчлөх хэрэгтэй байлаа. Юуны өмнө тахианы аж ахуйг тийнхүү өөрчлөх хэрэгтэй байлаа. 

	1966 онд Зөвлөлт улс 30 тэрбум гаруй ширхэг өндөг, 700 мянган тонн тахианы мах бэлтгэсэн боловч өндөг, тахианы махны хэмжээг улам бүүр нэмэгдүүлэх шаардлагатай байлаа. 

	Тэр жилдээ ч шувууныхаа аж ахуйд үнэхээр лут хувьсгал хийж эхэлсэн юм. Ямар ч захиргаа маллагаагүй тэнэж явдаг байсан эрх дураараа тахиа маань төмөр сараалжийн цаана түгжээтэй суудаг болов. Шувууны жижиг суурь ферм том том шувуу фабрик болж хувирлаа. Тийм ээ, тахиа маань тэжээлийг нь оновчтой сайн бэлтгэхээс эхлээд өндөг, махан бүтээгдэхүүн гаргадаг том үйлдвэрийн дамжлагын зөвхөн нэг үе шат болж хувирчээ. Уг арга хэмжээ түдэлгүй үр дүнгээ өгч, 1970 онд тус орны хэмжээгээр өндөгний «ургац» 40,4 тэрбум ширхэгт хүрсэн юм. Бэлтгэсэн тахианы махны хэмжээ 1969-1970 онд, ганцхан жилийн дотор 22 хувиар нэмэгджээ. Амьдрал аль нэг бүтээгдэхүүнийг улам бүр арвижуулах шаардлага зогсоо зайгүй тавьж байгаа аль ч нөхцөлд гар ажиллагаатай жижиг үйлдвэрлэлийг том үйлдвэр болгон хувиргах ажил зүй ёсоороо өрнөдөг. Сайхан анжис, борной дархалдаг сайн сайн дархан олонтой байсан хөдөөгийн жижиг дархны газрууд тракторын завод, хөдөө аж ахуйн машины үйлдвэр болж, тариачны харанхуй муу пингийн тэр үедээ хамгийн гэрэл гэгээтэй булан байсан ээрүүлч эхнэрийн жижиг өрөө нэхмэлийн үйлдвэрийн цех болж хувиран, алт хайгуулчийн хувийн жижиг завь арван хоёр давхар барилгын дайтай, цахилгаан эрчим хүчээр ажилладаг аварга том хөлөг онгоц болж хувирсан билээ. Зүй ёсны ийм хувьсал өөрчлөлт шувууны аж ахуйд ч гарч байна. 

	Эхлээд хачин амархан юм шиг санагдаж байлаа. Дан байранд хашаад ам метр талбайд 5-6 тахиа өндөглүүлээд байсан бол дээр дээр нь давхарлуулсан сараалжинд хашаад ам метр талбайд хориод тахиа өндөглүүлээд байна гэсэн үг байв. Тахиаг ингэж нэг дор олноор нь байлгана гэдэг бол хоол, ус өгөх, доорхыг нь цэвэрлэх, өндгийг нь түүж авах зэрэг хамаг ажлыг хялбархан механикжуулж болох юм шиг санагдаж байлаа. Гэтэл тэгж олноор нь нэг дор байлгаад эхэлсэн чинь өнгө зүс алдаж, өвчин тусдаг болсон төдийгүй, үхээд болохоо больжээ. Орон оронд ийм байдал үзэгдсэн юм. Жишээ нь, 1964 онд тахиа нь өвчилж үхсэнээс болж Английн шувууны аж ахуйнхан 50 сая стерлингийн фунтын хохиролд учирчээ. Тэр жил Английн шувууны аж ахуйд 250 сая стерлингийн фунтын хөрөнгө оруулж, оруулсан бүх хөрөнгөнийхөө тавны нэг хувийг ор тас гээнэ гэдэг бол асар их гарз байлгүй яах вэ. 

	Гэлээ ч гэсэн олон орны эрдэмтэд уйгагүй хүч хөдөлмөрөөрөө тахиаг шинэ нөхцөлд дасгаж дөнгөжээ. Тахиа маань тийм ч бас юу ч шаарддаггүй шувуу биш байлаа. Наад зах нь амьсгалах агаарыг нь тогтмол сольж байх хэрэгтэй байв. Хэзээ хойно үүнийг нь мэджээ. Тахиаг сараалжинд хашилгүй байлгадаг байхад тахиа байр гэж шороо тоос бужигнасан газар байдаг байлаа. Хоол тэжээл хайж газар ухдаг хэзээ язааны заншлаас нь тахиаг болиулна гэдэг санашгүй зүйл ажээ. Хошуугаараа газар шороо, өд сөдөө ухдаг заншлаас нь ч болиулахын аргагүй. Тоос шороо бужигнана гэдэг нь их наагуур хэлсэн нь тэр. Чухам дээрээ бол улаан манан татсан тэр байранд нь байсан юм бүхэн, дөнгөж оруулж тавьсан хоол тэжээл, байрны нь цонх, чийдэнгийн шил тэр чигээрээ хуруу дарам тоос шороонд дарагддаг, элдэв нян, хөгцөнцрийн эх үүсвэртэй тоос шороо тахианы өөрийн нь амьсгалын замаар дүүрдэг учир бүтэж үхэх шахдаг юм. Өөр бусад амьтны амьсгалдгаас хавьгүй их, өөрөөр хэлбэл биеийн жингийн килограмм бүрээс нь арав арав дахин их агаар оруулж өгдөггүй бол цөмөөрөө бүтэж үхэх л дээ. 

	Бас өндөглөгч тахиа болгон өдөрт 200-300 грамм шингэн ялгаж гаргадаг учраас ийм их агаар хэрэгтэй нь мэдэгдсэн юм. Уг нь энэ юмгүй, ердөө л бүтэн хагас шилэн аяга ус шиг санагдах л даа. Гэтэл агаарыг нь тогтмол сайн сольж байхгүй бол тахианы маань байр эвгүй муухай үнэртэй, шавар шалбааг болж хувирна. Гэтэл шүвтрийн хурц үнэр нь бас салхивчаар гадагш гарч байх учиртай юм. 

	Нэг үгээр хэлбэл, цорын ганц амьд бие анги нь тахиа болж хувирсан өндөгний үйлдвэрт маань чадал ихтэй хэд хэдэн ч салхивч хэрэгтэй байдаг. Зарим өдөр өндөглөгч тахиа болгонд 15 шоо метр хүртэл цэвэр агаар өгч байх шаардлагатай болдог. Тэгэхдээ жирийн л нэг цэвэр агаар биш шүү. Өвлийн хүйтэнд хөлдөөчихгүй, зуны халуунд амьдаар нь бээлгэчихгүйгээр хүйтэн халуун нь яг тохирсон агаар байх шаардлагатай. 

	Тэгээд ч инженерүүд ийм арга ухаан сүвэгчлэн олжээ. Манай орны шувуу фабрикууд агаар солигч өдөр шөнөгүй ажилладаг хүчирхэг системээр тоноглогджээ. Нэг шувуу фабрикийн трансформаторын хуваарилах станц гэмтсэнээс болж салхивчуудыг нь хоёр цаг зогсоотол нядлахаар бойжуулж байсан гурван мянган зулзаган тахиа бүтээд үхчихсэн удаа бий. 

	Тахиа бас гэрэл гэгээ тохируулахыг шаардана. 

	Тахиа гэрэл гэгээтэй, өдрийн уртад улам ч олон өндөглөдөг гэж саяхан болтол боддог байлаа. Тиймээс өвлийн богино өдөр том том чийдэн асааж богино өдрийг бараг хоёр дахин уртасгадаг байлаа. 

	Анхныхаа жил өндөглөж байгаа зулзаган тахиа үнэндээ ч гэрэл гэгээгээр уртасгасан өдөр олон өндөглөдөг нь мэдэгдсэн юм. Юу гэвэл өдөр уртасдаг хавар цагийг санагдуулдаг байж мэднэ. Энэ сонин зүй тогтлыг нь зөвлөлтийн эрдэмтэн хөдөө аж ахуйн ухааны доктор профессор Николай Васильевич Пигарев анх ухаарч мэджээ. Тэгээд чухам ямар болсон гэж бодно? Цахилгаан гэрэл хэрэглэж уртасгасан өдөр зулзаган тахиа болгон ердийнхөөсөө 30-40 өндөг илүү өгдөг болжээ. «Настайхан» тахиа ч олон өндөглөдөг болжээ. 

	Тахианы байрны гэрэл гэгээний асуудал бол тун чухал асуудал юм. Тахиа маань угаасаа нарлаг сайхан өдөр өдөржингөө гадаа явдаг амьтан, тэгэхлээр аль болохоор хурц гэрэл чийдэн тавих хэрэгтэй гэж саяхан болтол бодож байлаа. Тэгээд ч тахианы байрыг тэр чигээрээ шил цонх болсон хана туургатай барьж, дотор нь бас чийдэн тавьдаг байлаа. Тэгэхдээ харин тахиа яагаад бие биеэ тоншоод болдоггүй хэрэг вэ гэж бодож үздэггүй байжээ. 

	Залуу тахиа өндөглөж эхлэв үү, үгүй юү л ямар ч шалтгаангүй юм шиг санагдавч бие биеийнхээ толгой түрүү рүү тоншоод, чих залаанаас нь зулгаагаад харагддаг. Үүнийг нь өөр өөрөөр тайлбарлах гэж оролддог, зарим хүн идэж байгаа хоол тэжээлд нь протеиний уураг бага байснаас ийм муухай зантай болдог юм гэдэг байв. Тэгтэл тэгж тоншилцох, зулгаалцахыг нь дорхон нь болиулчхаж болдог зүйл байв. Мэдрэлийг нь хэтэрхий цочроодог бололтой хурц гэрлийг нь л багасгачих юм бол тэгж тоншилцож зулгаалцахаа больж орхидог ажээ. 

	Тэгээд улам нарийн судалгаа хийж эрдэмтэд тахиаг сараалжин байранд байлгахдаа гэрэл маш багатай байлгах хэрэгтэй юм байна гэдэг дүгнэлт хийжээ. Энэ маань эдийн засгийн үүднээс ч ихээхэн хэмнэлттэй зүйл болсон учраас цахилгаан эрчим хүчний тоолуурын талаар энд бас дурдах нь зүйтэй гэж бодож байна. 

	... Машин маань Ленинградын засмалаар 39 километр давхиад дараачийн тэмдэгт шон өнгөрөв үү, үгүй юу хажуу тийш эргэн өтгөн ногоон шугуй руу оров. Тэгтэл ч Москва хавийн шинжлэх ухааны хотхоны гоё сайхан барилга байшин ярайж харагдлаа. Энэ бол шувууны бүтээгдэхүүн боловсруулдаг аж үйлдвэрийн Бүх Холбоотын эрдэм шинжилгээний хүрээлэн. Эндэхийн тахиаг сараалжин байранд өсгөж үржүүлэх асуудал эрхэлсэн лабораторийг бидний дээр ярьсан Николай Васильевич Пигарев удирддаг юм. Энэ бол «Чийдэнгийн унтраалга» ганцхан эргүүлээд улс орондоо олон сая тахианы өндөг өгсөн тэр хүн маань шүү дээ. 

	Тэр тухай нь яриа үүсгэх гэтэл эрдэмтэн хэрэгсэх янзгүй:

	— Үйлдвэрлэлд нэвтрээд удаж байгаа зүйл шүү дээ. Үйлдвэрлэлд нэвтрүүлэх гэж л зэгсэн их хүч чармайлт зарцуулсныг хэлэхгүй бол өөр юуг нь яриад байх вэ дээ. Нээрэн ч чийдэнгийн унтраалга ганц эргүүлэхэд тахиа тун олон өндөг болсон юм шүү! Өнөөдөр бид өөрсдийн маань хувьд гэвэл урьд өмнөхөөс хавьгүй чухал, ултай өөр бусад ажилтай байна. Жишээлбэл, бид дэгдээхэйг сараалжин байранд нь тасралтгүй өсгөн торниулах зорилтыг шийдвэрлээд байна гээд цааш нь ингэж ярилаа:

	- Саяхан болтол сараалжин байранд дэгдээхэйг хоёр сартай болтол нь л торниулж болно гэж үзэж байлаа. Хоёр сар болмогц гадаа гаргах юм уу, газар буулгадаг байлаа. Гэтэл энэ нь шувууны аж ахуйнхныг баярлуулахаар зүйл огт биш байлаа. Сараалжнаас нь гадаа гаргаж байгаад өндөглөж эхлэх таван сартайд нь буцааж оруулахад гологдол зулзага олон гардаг байжээ. Гадаа гаргахгүй сараалжинд нь байлгаад байя гэх хэтэрхий эрт хээл олж, хэрэгцээгээр бага жижигхэн өндөг гаргаад болдоггүйгээс гадна бие султай байдаг. Гадаа дураар нь байлгасан юм уу сараалжгүй дан байранд байлгасан зулзаган тахиа амархан өсөж торнин, зохих хугацаандаа буюу 5-6 сартайдаа өндөглөж эхэлдэг. 

	Бид энэ гурван сарын хугацааг гэрэл тэжээл хоёроор орлуулж чадсан юм. Хоёроос таван сартайд болтол нь сараалжнаас гаргалгүй тусгай дэглэмээр тэжээсэн, тэгэхдээ зулзага хэвийнхээ байдлаар өсөж торнихоор, харин дэндүү таргалж тэвээрэхээргүй тэжээсэн юм. Намрын өдрийн нарны гэрлийн дайтайгаар гэрэлтүүлж, өдөр хоног өнгөрөх болгонд гэрэлтэй байх хугацаагаа богиносгосон маань зулзагын бэлгийн хөгжлийг бас удаашруулсан юм. Тийнхүү сараалжинд нь байлгасан зулзаган тахиа маань зохих цаг хугацаандаа буюу 5-6 сартайгаасаа өндөглөдөг болсон юм. 

	Энэ аргыг 1966 онд үйлдвэрлэлд нэвтрүүлсэн нь хаврын өдрийг гэрэл гэгээгээр орлуулсан аргын адил эрчимтэй шуурхай нэвтэрсэн юм. Эдүгээ энэ аргыг нэвтрүүлээгүй шувуу фабрикийг эрж олно гэдэг хэцүү биз ээ. 

	Ийнхүү тахианы маань «уран бүтээлийн» бүх зам шувуу фабрикийн сараалжинд өнгөрдөг болоод байна. Тэгэхдээ дэгдээхэйн бойжилт ч саатахаа больсон, дарах саванд үр бүрэлдэхүйц өндөг өгөх ёстой тахиа ч ялгаагүй сараалжинд байдаг болоод байна. Тийм тахиаг зохиомлоор хээлтүүлдэг болсон нь маш чухал алхам билээ. Ингэснээр сонгон үржүүлэх ажлыг тууштай гүйцэтгэх боломжтой боллоо. Түүнээс гадна бас бүх амьдралаа сараалжинд өнгөрүүлсэн тахианы маань удам сараалжиндаа илүү сайн идээшиж дасдаг нь мэдэгдсэн юм. Одоогоор дарах байранд дарах өндөг гаргагч тахиаг сараалжинд цаг үргэлж байлгадаг болсон газар бол «Нарлаг» сангийн аж ахуй ганцаараа билээ. Мөдхөн орон даяар ийм болно... 

	Тахиаг сараалжнаас гаргахгүй байлгах аргыг тус хүрээлэнгийнхэн 35 жилийн турш бодож боловсруулж байна. Урт хугацаа шиг санагдана л даа. Тэгэхдээ харин урьд өмнө тахиаг тав-зургаан мянган жилийн турш гадаа задгай өсгөж үржүүлж ирсэн гээд бодох юм бол тун бага хугацаанд үнэхээр нүсэр их ажил хийж гүйцэтгэжээ гэсэн үг. 

	Тахиаг аянд нь, бас хүний оролцоотойгоор өндөглөдөг, өөрөөр хэлбэл механикжсан, тасралтгүй үйлдвэрлэл маягтайгаар өсөж үрждэг болгоё гэвэл хамгийн ирээдүйтэй, цорын ганц боломжтой арга бол сараалжин байранд байлгах арга байгаа юм. Шувуу фабрикийн бүтээгдэхүүн хамтрал, сангийн аж ахуйн шувуу фермийн бүтээгдэхүүнийг бодох нь ээ хавьгүй хямд тусна. Шувуу фабрикийн бүтээгдэхүүн шиг хямд үнэтэй бүтээгдэхүүн гаргах өөр ямар ч шувууны аж ахуй байхгүй. 

	Тахиаг сараалжинд байлгаснаас ямар ямар боломж нээгдэж байгаа тэр болгоныг бид бүрэн ашиглаж байна уу? Үр шимийг нь бүрэн хүртэж байна уу?

	Тэр болгоныг ашиглаж, хүртэж чадаагүй байна гэж бодож байна. Тахианы араншин төрхөд сонин сонин нөлөө үзүүлж байгаа хүчин зүйлсийг одоогоор судлаагүй байна. Наад захын зүйл гэхэд л гэрэл гэгээ, хоол тэжээл, хүйтэн дулаан гээд сонин сонин хүчин зүйлийг ч судлаагүй байна. 

	 

	 

	 

	ҮЙЛДВЭРИЙН АРГААР ТЭЖЭЭЖ БАЙНА

	Шувууны бүтээгдэхүүн боловсруулах үйлдвэрийн Бүх Холбоотын эрдэм шинжилгээний хүрээлэнгийн өөр нэг лабораторид бид ирээд байна. Эндэхийн ажилтнууд тахиаг үйлдвэрийн аргаар тэжээх асуудал эрхэлдэг, лабораторийн эрхлэгч нь хөдөө аж ахуйн ухааны доктор Иван Андреевич Патрик ажээ. Энэ хүн ингэж ярьж байна:

	— Шувуу, амьтныг хэрхэн яаж хооллож тэжээх талаар ном зохиолд бишгүйдээ бичсэн байдаг. Жишээлбэл, галууг тосон гурил, вандуйгаар тэжээдэг, тэгэхдээ галуугаа зөвхөн толгойг нь ил гаргаж, хэд хоног шуудайнд байлгах хэрэгтэй гэсэн байдаг. Цацагт хяруулыг самраар тэжээдэг байжээ. Энэ бол Мамин-Сибирякийн зохиосон нэг үлгэрт мангас идэх хүнээ хэрхэн яаж тэжээдэг байсан тухай үнэмшихийн аргагүй зүйлтэй төстэй ажээ. Энэ бүхэн бол хоёр гол шаардлага хангах учиртай үйлдвэрийн аргаар тэжээхийн жишээ болохуйц зүйл даан ч биш. Тахиаг аль болохоор ахар богино хугацаанд тоо толгойг нь аль болохоор олшруулахуйц аргаар тэжээх хэрэгтэй байсан юм. Тэгэхлээр галуугаа тийчлээд байлгахгүйн тулд толгойг нь цухуйлгаж шуудайнд хийчхээд л бүйлсний цэвэрлэсэн идээ ганц ганцаар нь аманд нь хийж өгч, хахаж үхэх вий гэж харж ээ сууна гэдэг яагаад ч таарахгүй хэрэг шүү дээ. Шувуу тэжээгчид маань дор бүрийдээ хэдэн мянган шувуу тэжээж арав-арван таван хоногийн дараа тус бүрийн нь жинг дунджаар хоёр дахин нэмэгдүүлэн тушаах ёстой. Бидний гол зорилго бол тахианы мах бэлтгэлийг түргэтгэх явдал мөн. 

	Түүнээс гадна бас махны нь чанарыг сайжруулах хэрэгтэй. Улам амттай, зөөлөн сайхан, шим тэжээлтэй болгох хэрэгтэй гэсэн үг. Тэгэхлээр шувуунд өгөх шинэ тэжээл сонгож олно гэдэг бол чухал зорилтын нэг. 

	Бүх салбарыг нь, юуны өмнө шувуу фабрикт шувууны тэжээл бэлтгэн нийлүүлдэг үйлдвэрийн газруудыг нэгэн зэрэг хөгжүүлж гэмээж нь шувууны аж ахуй үйлдвэрийн аргаар хөгжүүлж болно. Шувууны тэжээл бэлтгэн нийлүүлдэг үйлдвэр байхгүй бол шувуу фабрик ч барьж байгуулахын хэрэггүй зүйл. Шувуу фабрик гэдэг маань чухам дээрээ тэжээлийн үйлдвэрээс авсан хоол тэжээлээ л тахианы амттай сайхан мах, өндөг болгож хувиргадаг газар шүү дээ. Домен зууханд хүдэр ямар үүрэгтэй байдаг билээ, шувуу фабрикт багсармал тэжээл яг тийм үүрэгтэй. 

	Иван Андреевич Патрик цааш нь ярихдаа:

	— Манай хүрээлэнгийн эрдэмтэд сүүлийн үед, юуны өмнө амьтны гаралтай техникийн тосны чанарыг судалж ирлээ. Энэ маань ариун цэврийн үүднээс хүн идэж ууж таарахгүй гэж тооцогддог тэр өөх тос байгаа юм. Мал нядалдаг газраас ийм өөх тос элбэг гардаг юм. Иймэрхүү тосонд бас хөгцөрч муудсан цөцгийн тос ч орно. Тэгээд бид тахианы багсармал тэжээлд гурваас таван хувь техникийн тос нэмээд үз гэсэн юм. 

	Шувууны аж ахуйд хэрэглэж болох өөх тосны өөр нэг эх сурвалж бол тос тунгаадаг үйлдвэрийн хаягдал юм. Наран цэцгийн тунгаагаагүй тос дэлгүүрээс авч үзсэн биз дээ? Дотор нь юу ч юм бэ бужигнаж харагддаг биз дээ? Тэр бужигнаж харагддаг зүйлийн чинь ихэнх нь тэр чигээрээ тахиа шувууны дээд зэргийн тэжээл — фосфорын давс буюу сүүмэг байгаа юм. 

	Эрдэмтэд сүүлийн үед далай тэнгисийн өгөөжийг өндөр үнэлдэг болж байна. Халимын гол хоол криль гэдэг бяцхан хавчийг л аваад үз. Миллиметр ч хүрэхгүй жижигхэн амьтан л даа. Харин халимын нутаг усанд бол шороон түмээрээ байдаг, тэгээд ч тэнгисчид маань шүүж авчирч тахиа шувууны тэжээл болгож хувиргадаг болоод байгаа юм. Тэр хавч тахианд маань загасны гурилаас ч илүү тэжээл болох нь мэдэгдээд байгаа юм. Яагаад гэвэл загасны гурил идсэн тахианы махнаас загас амтагдаад байдаг. Харин хавчны гурилаар тэжээсэн тахианы маханд хачин амт ерөөсөө байдаггүй. 

	Эрдэмтдэд их тоогдсон тэнгис далайн өөр нэг өгөөж бол мексик хавч юм. Энэ бол эрдэмтдээс хамгийн өндөр үнэлэлт авсан тэжээл билээ. 

	Тэнгис далайн өгөөжийн талаарх яриагаа цэглэхийн тулд үүний өмнө нэр дурдсан загасныхаа гурилын тухайд хэдэн үг нэмж хэлье. Юун гэвэл үнэр танаргүй болгох гэж хэд хэдэн фермент хольж уургийн хүнд молекулыг нь амин хүчил болгон задалсан юм. Тийнхүү амин хүчлийн гурилаар тэжээсэн тахианы маань махнаас загасны үнэр амт ерөөсөө мэдэгдэхгүй болсноор барахгүй, фермент хольсон гурил маань ч тахианы бие махбодод хялбархан шингэдэг болж билээ. 

	Зөвлөлтийн эрдэмтэд энэ туршлагынхаа талаар олон улсын нэг удаагийн их хурал дээр мэдэгдсэн юм. 

	Манай хүрээлэн тун сонин нэг бодис судалж үзэж байгаа. Энэ бол нефтэд үрждэг бөгөөд парафин гэдэг иддэггүй нүүрс устөрөгч, иддэг уураг хоёр холилдсон, тэгэхдээ төрөл бүрийн витамин элбэгтэй зүйлийг бий болгодог хөрөнгөний мөөгөнцрийн үүсвэртэй уураг витамины холимог. Энэ хагас нийлэг, нарийн яривал амин нийлэг бодисыг хүн хараахан идээгүй байгаа юм. Харин тахианы бол хамгийн дуртай хоол гэсэн үг. Тэгээд өндөглөгч тахианд өгөөд үзсэн чинь үнэхээр сайхан үр дүнтэй зүйл болж билээ. 

	Үгүй тэгээд бүх шувуу фабрикт хүрэлцээтэй болгож болох зүйл үү гэвэл болохоо л болно. Манай орон нефть олзворлохын хувьд дэлхийд хоёрдугаар байранд ордог. Тэгэхлээр түүхий эд нь хангалттай байлгүй яах вэ. Мөдхөн зохих тоног төхөөрөмж нь ажиллаад ирэхээр бүх тахиа маань уураг-витамины хольцоор дутахаа байна, ургац алдлаа ч гэсэн ийм тэжээлээр элбэг баян байна гэсэн үг билээ. 

	 

	 

	 

	МАХНЫ ТАХИА

	Гадаад орнуудад махны тахиаг ихэвчлэн зузаан дэвсгэр дээр байлгадаг. Энэ бол тахианы байрны өвөрмөц маягийн шал гэсэн үг ба шалны доод талаас биологийн аргаар бий болгодог илч дулаан тахианы доорхыг цэвэрлэх ажлыг хөнгөвчилж, эрүүл ахуйн хувьд зохих хэмжээнд байлгадаг. Дэлхийн ихэнх оронд өндөглөгч тахиагаа сараалжинд үргэлж хашаатай байлгадаг болсон өнөө үед ч гэсэн махны тахиа байран дотуур дураараа сэлгүүцэж яваа харагддаг. 

	Махны тахиаг сараалжинд хашиж хамгийн түрүүн үзсэн улс гэвэл бид биш л дээ. Биднээс өмнө бусад оронд үзсэн байсан. Харин хаших нь зүйтэй юм аа гэдгийг анх баталж нотолсон улс бол бид. 

	Махны тахиаг сараалжинд хашсанаар тэднийг адилхан талбайд гурав дахин олноор нь өсгөж торниулах боломжтой болсон юм. Түүнээс гадна сараалжинд хашсан махны тахиа маань дураараа гүйж явснаасаа ч амархан, түргэн бойждог боллоо. Яагаад тэр вэ, яах юу байх вэ, дураараа гүйж явдаг байсан амьтан чинь хөдөлгөөн нь багасчихгүй юу? Махны нь нэгж жинг нэмэгдүүлэхийн тулд зарцуулдаг хоол тэжээл ч хэмнэгдсэн юм. Махны тахиаг зузаан дэвсгэр дээр байлгадаг болсноос хойш 1 килограмм мах суулгахын тулд 3,8 килограмм тэжээл зарцуулдаг байлаа. Гэтэл сараалжинд хашсанаас хойш килограмм мах суулгахын тулд зарцуулдаг тэжээлийн хэмжээ 2,2 килограмм болж багасав. Гэхдээ туршлагын аж ахуйд тэр шүү. Бүх ажиллагаа нь үйлдвэржсэн шувуу фабрик килограмм жинд 3,8 килограмм тэжээл зарцуулж байсан юм. Гэлээ ч гэсэн бүр 1970 онд тэжээлийн нэгжийн дээрх хэмжээг 2,5 килограмм болгож багасгаж чадсан билээ. 

	Хэд хэдэн ч орон махны тахианыхаа килограмм жинд 2,2-2,4 килограмм тэжээл зарцуулдаг болоод байна. Тэгэхдээ харин тэжээлд нь үнэтэй цэнтэй зүйл хольдог юм. 

	Арваад жилийн өмнө америкчууд биднийг махны тахиагаа сараалжинд хашсаныг сонсоод тун их гайхаж байлаа. Гэтэл 1968 онд АНУ-ын төлөөлөгчид олон улсын их хурал дээр арван жилийн дараа гэхэд махныхаа бүх тахиаг сараалжинд хашдаг болсон байна гэж амлаж байж билээ. Тийнхүү махны тахиаг зузаан дэвсгэр дээр бойжуулж байсныг сараалжинд хашдаг болгосон манай арга дэлхий дахинд дэлгэрсэн юм... 

	 

	 

	 

	САЯ ГЭДЭГ ОЛОН ТОО

	Ганц зүсэм талхан дээр тос түрхээд идчихэж өрөөсөн гартай хүн ч чадна, харин сая зүсэм талхан дээр тос түрхэнэ гэвэл үйлдвэр л хэрэгтэй гэсэн англи зүйр үг байдаг. Тэгтэл тахианы махаар хоол хийнэ гэдэг талхан дээр тос нялахтай адил зүйл огт биш ээ. Тэгээд бүр мянга, хэдэн мянган тахиагаар хоол хийх болбол яана? Үйлдвэр үнэхээр хэрэгтэй болж таарна аа даа. 

	Тэгэхлээр махны тахиа үржүүлдэг шувуу фабрикийн дэргэд тэр олон тахиаг мах болгодог бас нэг үйлдвэр байх ёстой. Энэ бол нэхмэлийн үйлдвэрийн дэргэд будгийнх, ээрэх үйлдвэрийн дэргэд нэхмэлийнх гэж байдаг шиг л аргагүй байвал зохих зүйл. 

	Тийм үйлдвэрийн талаар техникийн ухааны дэд эрдэмтэн Виктор Васильевич Гуслянников ярьж өглөө. Тэгэхдээ үйлдвэр гэдэг үг оруулаагүй, арай наагуур — шувуу фабрикийн бүтээгдэхүүн боловсруулах технологийн олон талын ажиллагаатай механикжсан дамжлага гэж нэрлэж байлаа. Харин энэ дамжлагын нь эргэн тойронд үйлдвэрийн өөр бусад тасаг цехийг би л өөрөө ухаандаа ургуулан босгосон юм. Яагаад гэвэл яриангүй тийм болно гэж бодож байсан даа тэр. 

	За тэгээд хамаг хүнд хүчир ажлыг нь машин хийдэг, гараар хийх зүйлийг тун бага болгосон учраас ч механикжсан дамжлага гэж нэрлэжээ. Олон талын ажиллагаатай гэдэг нь аргагүй юм. Яагаад гэвэл ганцхан төрлийн шувуу биш, тахиа, нугас гээд янз бүрийн шувуу боловсруулна. 

	Арга ажиллагаа базаахгүй шиг нэг зүйлээр эхэлдэг юм байна. Юу гэвэл эхлээд тахиаг амьдаар нь дүүжилнэ, тэгээд бас механикжуулж болоогүй учир гараараа барьж байж дүүжилдэг юм байна. Толгойг нь доош харуулаад хоёр хөлөөр нь. Тэгээд тэр дор нь цахилгаан гүйдлээр муужруулангуут цусыг нь ханана. Ажилчин хүн амыг нь ангайлгангуут гол судсыг нь тас огтолно. 

	Үүний дараагаар «гал тогооны» ердийн ажил эхэлнэ. Өөрөөр хэлбэл өд сөдийг нь зумлана. Энэ бол тун амаргүй ажил. Хэчнээн сурамгай дадамгай эзэгтэй ч гэсэн хэсэг арьстай нь өм аваад хаячхаж байгаа харагддагаас гадна гуурстай өд зулгаах, хүзүү толгойн ноолуур зумлана гэдэг тун яггүй билээ. 

	Дамжлага шугам дээр тахиагаа юуны өмнө 50-53 градус халуун устай онгоц руу хийж минут хэртэй болгоод 59-63 градус хүртэл халаасан устай өөр нэг онгоц руу шилжүүлж 30 секунд байлгана. Ингэж халуун усанд умбуулахад тахианы өд сөд амархан зумарч, ердийн аргаар зумлахаас даруй гурав дахин бага хүч орно. Халуун усанд умбуулалгүй зумлахад 5 килограммтай тэнцэх хүч гаргадаг бол халуун усанд умбуулж зумлахад ердөө л хоёр килограммтай тэнцэх хүч гаргах жишээтэй. Халуун устай хоёр ч онгоц дамжсан тахиа маань зумладаг машинд орно. Дамжлагын хамуураас гулсан зумладаг машины тогоонд унана. 

	Гучаад жилийн өмнө юм даа, хоршоонд гаргах тахиа зумладаг газар би орж үзэж билээ. Тэгэхэд ажилчин хүүхнүүд гараараа зумладаг байсан цаг. Аятайхан ажил ч биш л харагдаж байж билээ. Тоос шороо, өд ноолуур, ялаа батгана бужигнасан газар байсан... Одоо бол огт өөр болжээ. 

	Зумлах машинд юу болж байгаа нь харагдахгүй л дээ. Тэгэхдээ төмөр хаалтыг нь сөхөөд харж болно. Тахианууд маань бие биестэйгээ, өдий төдий хуруутай юм шиг хаймар зээрэнцэгтэй хавиралдаж мөргөлдөж харагдана. Тэр олон хаймар хуруу л зумладаг, тэгэхдээ бүр гучхан секундийн дотор зумлана. Зумлачихсан тахиа эргээд дамжлага шугам дээрээ гараад ирнэ. 

	Тэндээсээ эмнэлгийн үзлэгийн ширээ рүү очиж, дахиад дүүжлэгддэг юм байна. Хусах гэдэг ажил залгана. Зумладаг машины ажиллагаа нэг л хэвийн, гэтэл зумлаж байгаа тахиа нь том жижиг, янз бүр учраас хаймар хуруунууд нь тэр болгон бүх өд сөднөөс нь салгаж чаддаггүй, заримыг нь юу ч үлдээлгүй мөлчийлгөсөн мөртөө заримыг нь энд тэндээ өд сөдтэй үлдээсэн байдаг. Тийнхүү үлдсэн өд сөдийг нь хүн гараараа түүнэ. 

	Гэрийн эзэгтэйн гал тогооны арга ажиллагааны дагуу бол зумласны дараа хуйхлах ажил байдаг. Энд ч бас хуйхална. Хийгээр асдаг цоргиулаар хоёр талаас нь дөлөөр төөнөхөд зумлах машинаас салаагүй гарч ирсэн утсан ширхэгт өд ноолуур хуйхлагдана. 

	Ингээд үе мөчнөөс нь салгах ажил залгаснаар тахианы мах янзлах анхан шатны ажил шувтарна. Нугас, галуу ч гэсэн энэ дамжлагаар яг ийм, бараг л яг ийм шат дамжин мах болдог ажээ.

	Зарим үр дүнтэй нь танилцъя. 24 ажилчинтай, олон талын ажиллагаат энэ дамжлага цагт 1000 тахианы мах янзална. 

	Тонн тахианы мах бэлтгэх бүх ажлыг гараар хийж гүйцэтгэхэд 105 хүн-цаг хүч хөдөлмөр зарцуулна. Манай энэ олон талын ажиллагаат дамжлага тонн тахианы мах бэлтгэхэд зарцуулах хүч хөдөлмөрийг даруй 10 дахин багасгаж 10,5 хүн-цаг болгосон билээ. 

	Түүнээс гадна энэ дамжлага дээр ажилладаг хүмүүсийн хөдөлмөрийг механикжуулаагүй цехийн ажилчдын хөдөлмөртэй адилтгаж хэрхэн болох билээ. Манай дамжлагатай цехэд цэвэр цэмцгэр, саруул сайхан. Өд ноолуур хийснэ бургина гэж байхгүй, бүх өд ноолуурыг нь тусгай хатаах хөөрөг сороод явчихна. 

	Энэ бүхнээс гадна бас нэг ажил бий. Тахианы маань мах тогоочийн гарт орохдоо гэдэс дотроосоо салсан байх ёстой шүү дээ. 

	Манай оронд тахианы гэдэс дотор авах ажлыг механикжуулах гэж бараг саяхнаас оролдох байгаа юм. Анх түрүүчийн механикжуулсан дамжлага 1967 онд ашиглалтад орсон боловч гол гол ажил нь гараар хийдэг хэвээр үлдсэн байлаа. Тахианыхаа махыг зөөх, гэдэс дотрыг нь усаар урсгаж уурагт гурил бэлтгэх, хийн шахуургат хайч, дугуй хөрөөгөөр толгой, хүзүү, хөлийг нь салгах, ходоод, түүний дотоод хальсыг зүсэх зэрэг ажлыг л механикжуулсан юм. 

	Манай хүрээлэнгийнхэн тахиа, дэгдээхэйн мах янзлах автомат дамжлагын зураг төсөл боловсруулаад байна. Цагт 2000 тахианы мах янзлах ийм дамжлага Одессийн мах комбинатын нэг цехэд угсрагдаж байгаа. Ердөө 6 ажилчин байхын дөрөв нь тахианы махыг дамжлага дээр дүүжлэх, хоёр нь бэлэн болж байгаа бүтээгдэхүүнийг шалгаж байх үүрэгтэй. Хүний гар тахианы маханд хоёр л удаа, эхлээд түүнийг машины төмөр гарт бариулахад, дараа нь бэлэн болсон бүтээгдэхүүнийг шалгахад л хүрнэ. 

	Эцэст нь амьд тахиаг дүүжлэхээс эхлээд, зумлаж хуйхлах, гэдэс дотроос нь салгах, дотоод эрхтнүүдийг нь ангилан ялгах, улаан хоолой, бахлуурыг нь авах хүртэл хүний бүх ажлыг хийж гүйцэтгэдэг машин бий болно гэж итгэл төгс хэлж болно. 

	 

	 

	 

	ӨД НООЛУУР

	Шувууны өд ноолуурын талаар өгүүлэх энэ бүлэг тун товчхон. 

	Хэрвээ та бүхэн оросын хөдөө нутгийнхны хамгийн хайртай шантеклер гэдэг азарган тахиатай аз болж тааралдвал таван өнгийн солонго шиг туяарсан сүүлийг нь хэрэг болгож сайн ажиглаарай. Хэчнээн гоё гэж санана! Тэр олон янзын өнгө, хээ угалз, тэр сайхан махираа юу? Ердөө л ховор сайхан ургамал гэсэн үг. 

	Дашрамд хэлэхэд японы шувуу тэжээгчид эрт дээр үеэс аваад гайхахаар урт сүүлтэй гоёл чимэглэлийн тахиа өсгөн үржүүлж ирсэн юм. Чихмэл хэдэн тийм тахиаг Москвагийн Амьтан судлалын музейд орж үзэж болно. Тэр тахианы сүүл нь хэдэн метр урт. Тэгэхдээ харин хэрэгцээний хувьд бага, хачин гоёос цаашгүй гладиолус цэцэг л гэсэн үг. Гэлээ ч гэсэн: «Хэнд ч хэрэггүй шүлэг, цэцэг, сахиус хэзээ нэг цагт хэрэг болно» гэж Валерий Брюсов хэлсэн байдаг. 

	Халуун орны гоё сайхан шувууны арьсаар гоёлын болон ёслолын хувцас хийдэг байжээ. Парисын ганган хүүхнүүдийн малгай толгойдоо хатгах дуртай залаанаас болж хэд хэдэн төрлийн шувуу бараг байхгүй болсон удаа ч түүхэнд бий. Аанай Парисын ганган хүүхнүүдийн малгай толгойд өд сөдийг нь хатгах гэж тэмээн хяруулын аж ахуй байгуулж эхэлсэн цаг ч бий. 

	Гэхдээ энэ талаар биш, харин зумлах машинаас булингартай устай холилдчихсон гарч ирдэг тахиа, нугас, галуу, цацагт хяруулын өд ноолуурын талаар ярилцъя. 

	Энэ бол тахианы мах бэлтгэх үйлдвэрийн хаягдал бөгөөд үнэт түүхий эд гэсэн үг билээ. Дэр, дэвсгэр, дулаан хөнжил хийхээс өөр зүйлд хэрэглэгддэггүй хэр нь үнэтэй зүйл. 

	Тахианаас зумласан өд ноолуур угаагч машин руу урсан орж, тэндээсээ шүүгч рүү орж уснаасаа шүүгдэж улмаар хатаж эвэрнэ. 

	Мэргэжилтнүүдийн анхаарал татаж байгаа нэг зүйл бол «өд-ноолуурын тухай асуудал» юм. Тэд өд ноолуурыг усанд норчихсон биш, хуурайгаар нь зумалдаг болох юм сан, тэгвэл ажил их хөнгөрнө гэж бодож байна. Тэгээд бас өд ноолуураар юм хийдэг үйлдвэр хүлээж аваад бас угаадаг юм. 

	Энэ талаар туршиж байна. Өд ноолуурыг арьснаас нь амархан салгадаг халуун уснаас өөр хэрэгсэл хэрэглэх хэрэгтэй байгаа юм. Эрдэмтэд хэт хурдан дуу, өндөр хэлбэлзлийн гүйдэл ч хэрэглэж үзсэн юм. Асуудал шийдэгдэх нь шийдэгдэнэ л дээ. Тэгэхдээ харин хэрхэн яаж гэдэг хараахан тодорхойгүй байна. 

	Мэргэжилтний нэг нь сонин зүйл зурж үзүүлсэн юм. Тахианы мах хэт хурдан дууны нөлөөлд орж өнгөрөх ажээ. Харахад өд ноолуур нь байдгаараа л байж байгаа харагдана. Тэгтэл капрон сам өөрөө хүрч ирээд хүрэх төдий болохдоо л тонгоргоор хусаад хаячихсан шиг болгож, агаарын хүчтэй урсгал хуу хамж аваад нэг төхөөрөмж рүү аваачихад өд ноолуур нь шүүгдээд үлдэх юм. 

	Аль эсвэл тахианы маханд цахилгааны хүчтэй цэнэг бий болгох юм. Тэгэхэд өд сөд нь өрвийн босоод, нэг төрлийн цэнэгт хүчтэй түлхэгдэн суга суга үсэрнэ. Тэгж салсан өд ноолуурыг аанай бас агаарын урсгал хамж авах ажээ. 

	— Мөрөөдөл биз дээ? гэхэд минь:

	— Өнөөдөртөө мөрөөдөл боловч маргааш биелэх зүйл дээ гэж байв. 

	Тахиа шувуу өсгөж үржүүлэх, мах, өндөг бэлтгэх шинэ шинэ арга ухаан бодож боловсруулдаг, хэрэгжүүлэн биелүүлдэг энэ Хүрээлэнг хөдөө аж ахуйн ухааны дээд эрдэмтэн Е. В. Гаева удирддаг юм байна. 

	Шувууны сайхан дээд хувцас буюу өд ноолуурын тухай бүлэг ингээд л дуусаж байна. Энд би харин хамгийн дулаахан сайхан хувцастай туйлын нугасны өд ноолуурын тухай дурссангүй. Далайн гага гэдэг том нугас хэнхдэгийнхээ ноолуураас зулгааж аваад өндгөндөө үүр засаж өгдөг юм. Үнэтэй цэнтэй өдөн үүрийг нь цуглуулдаг хүмүүс олоод аваад явчих юм бол дахиад л зулгааж гардаг, цээжин биеийнхээ арьсыг цус шүүрсэн нүцгэн улаан юм болтол зулгаана. Эхийн энэрэл хайр гэдэг ийм л хүчтэй байдаг ажээ... Гэтэл харин өд ноолуур цуглуулагчид өрөвдөх сэтгэлээр даанч бага. Тиймдээ ч болоод хүнд тун хэрэгтэй байж мэдэх хөөрхий энэ шувууг бараг байхгүй болгосон юм. 

	 

	 

	 

	ТОГООЧИЙН ЛАБОРАТОРИД

	Зоогийн газрын сайн тогоочийн хоол хийж байхыг харсан уу? Жан цуу, ногоо сонгино хольсон хоолны амт үнэр мөн ч сайхан биз дээ. Тогооч хүн тэр олон сав суулга, цахилгаан хоовонгийн хоорондуур ёстой нэг ид шидтэй хүн, тэргүүн сайд, ерөнхий шүүгчийн буурьтай алхаж гишгэж яваа харагддаг. 

	Гал зуухны нь өрөө тасалгаанд байгаа аппаратын олон зүйл янзыг яана! Хоолыг бин битүү, уурт нь болгодог түргэн тогоо л гэнэ, гэрийн эзэгтэй нарын мөрөөдөл болж гүйцсэн гал зуухны комбайн л гэнэ. Кофе нунтагладаг цахилгаан тээрэм л гэнэ, шорлог хийдэг тусгай цахилгаан зуух л гэнэ. Мөдхөн бас өндөр хэлбэлзлийн цахилгаан гүйдэл, хэт удаан туяа хэрэглэдэг болно. 

	Энэ бүхний тухай ярьж байгаа хүн бол химийн ухааны дэд эрдэмтэн Хлебников Владимир Иванович. Гал зуухны лабораторийг улам сайн сайхан болгох ажил хийж байгаа хүн дээ. 

	Хэт улаан туяа бол нүдэнд харагддаг туяанаас хавьгүй их эрчим хүчтэй. Тиймээс ч түүнийг аж үйлдвэрийн олон салбар — машины үйлдвэрт ч, нэхмэлийн үйлдвэрт ч хэрэглэнэ. Одоо бас зууханд хэрэглэгддэг болох цаг нь ирж байгаа юм. 

	Шувууны мах бэлтгэдэг үйлдвэрийн Хүрээлэнгийн нэг лабораторид хэт улаан туяа үүсгэдэг энгийн төхөөрөмж байдаг. Эрдэмтэд энэ төхөөрөмжийг бас тахианы махан хоол хийхэд ч хэрэглэж үзжээ. Эхний туршлага гэхэд л сайхан үр дүн өгсөн байна. Үүнд:

	1. Хэт улаан туяагаар шарахад хорогдол бараг гардаггүй, өөрөөр хэлбэл мах нь тун ялихгүй түлэгддэг юм байна. 

	2. Шарахад тослохын хэрэг байхгүй. Яагаад гэвэл хэт улаан туяагаар шарах тахиаг шорлож хөндийгөөр шарна. 

	3. Цахилгаан зарцуулалт багасжээ. Ажил ч бага болдог. 

	Эцэст нь, бас нэг чухал зүйл гэвэл дорд ягаан туяагаар тахианы мах шарах ажиллагааг тасралтгүй болгож болно. 

	Үүний үр дүнд лабораторийн эрдэм шинжилгээний ажлын тайлан ердөө л «тахиа өнгө үзэмжтэй боллоо» гэсэн хэдхэн үгээр гүйцсэн юм. Энэ бол тахианы мах гадуураа нэгэн жигд, идэхэд шаржигнасан, тос даасан шар хальсаар бүрхэгджээ гэсэн үг. Ингэж шарсан тахианы мах зүгээр нэг тосонд шарснаас илүү шим шүүстэй, амттай сайхан болдог. 

	Гэтэл бас өндөр хэлбэлзлийн гүйдэл тахианы махан хоолыг бүр ч өөр болгох төлөвтэй байна. Үүнийг манай энэ эрчимтэй хөгжил бүхий зуунтай ёстой л хөл нийлсэн зүйл гэж хэлж болох билээ. 

	Ердийн аргаар бол тахианы махыг дор хаяхад нэг цаг шарна. Тэгвэл өндөр хэлбэлзлийн гүйдэл энэ хугацааг даруй арав дахин богиносгож ердөө л 5-6 минутын ажил болгож байна. Авч хэрэглэхээс аргагүй зүйл байгаа биз дээ?!

	Гэхдээ өндөр хэлбэлзлийн гүйдлээр болгосон тахианы маханд өөлөх нэг юм бий. Халуун нь хаа сайгүй нэгэн жигд тархдаг учраас шарсан биш чанасан юм шиг дотор гаднагүй болчхоод шөлнөөс гаргаад ирсэн гэлтэй цэлдэн цагаан болсон байдаг. 

	Тэгээд өндөр хэлбэлзлийн гүйдлийг хэт улаан туяатай хослуулан хэрэглэтэл хачин сайхан болсон билээ. Өндөр хэлбэлзлийн гүйдэл нь дотор гаднагүй жигд болгодог бол хэт улаан туяа нь гадна талыг нь нөгөө сайхан тос даасан шар хальсаар «бүрнэ». 

	Үүнээс үзэхэд хэт улаан туяа өндөр хэлбэлзлийн гүйдэл хоёр нийлээд тахианы шарсан мах бэлтгэх ажлыг автоматжуулах гол арга болж таарлаа. Мөдхөн хагас боловсруулсан шинэ бүтээгдэхүүн, тухайлбал, тахианы шарсан мах худалдаанд нийлүүлдэг болох шинэ автомат шугам ашиглалтад орно биз ээ.

	 

	 

	 

	АЛТАН ӨНДӨГ

	Орос ардын үлгэрт тахианы өндгийг алтан өндөг гэж нэрлэсэн байдаг нь цөөнгүй. Үнэхээр ч алтан гэж нэрлэхэд болохоор зүйл юм шүү. Бодоод үз. Тахианы маань өндөг 12,8 хувийн уураг, 11,5 хувийн өөх тос, 0,7 хувийн нүүрс ус (үүний дотор 0,3 хувийн чихэр), 1 хувийн давс, 74 хувийн ус гэсэн үг. 

	Тахианы өндөгний хамгийн чухаг хэсэг нь хүний бие махбодод хэрэгтэй лецитин гэдэг бодис их хэмжээгээр байдаг. 

	1969 онд Зөвлөлт улс 37 тэрбум 535 сая өндөг хурааж авсан байлаа. 

	Хурааж авсан тэр олон өндгөө цөмийг нь «бүтнээр» нь чанаж идээгүй, бас шарж идээ шүү дээ. Өндөгийг шарж идэхийн тулд хагалж бяцлах хэрэгтэй. Тэгтэл мянган, арван мянган өндөг тэгж хагалж бяцална гэдэг тийм амархан ч ажил бас биш шүү. Тэгээд бас зөвхөн гал зууханд биш, талхны газар, хуурай өндөг, цэвэрлэсэн өндөгний үйлдвэрт тэгж хагалах хэрэг гарна. 

	Цэвэрлэсэн өндөг гэдэг бол хальсгүй өндгийг хэлдэг ба ердөө л хальснаас нь салгасан бүтнээрээ, шараас нь салгасан дан цагаанаараа, цагаанаас нь салгасан дан шараараа ч байдаг. 

	Цэвэрлэсэн өндгөөр бүтнээр нь юм уу, аль эсвэл дан цагаан, дан шараар нь тус тусад нь хуурай өндөг хийнэ. Хатааж нунтаглагч төхөөрөмжөөр ингэж хуурай болгосон өндөг түүхий өндөгнөөс тав дахин хөнгөн учир аян замд авч явахад туйлын тохиромжтой. Өндөгний шар нунтаг 2794 калори хүнсний шим тэжээлтэй, уургийн, өөрөөр хэлбэл цагааны нь шим тэжээл 1501 калори байдаг бол бүтнээр нь нунтагласан өндөгнийх энэ хоёрын завсар байдаг. 

	Түүхий өндөг хагалж шар цагаанаар нь сайхан ялгах гээд үзээрэй л дээ. Болох нь болдог зүйл боловч, нэгдүгээрт, цаг хугацаа, хоёрдугаарт мөн яльгүй хөөрхөн дадлага шаардана. Гэтэл мянган өндөг, арван мянган өндөг тэгж ялгаж салгах болно шүү дээ?! Яагаад гэвэл цэвэрлэсэн өндөг маань тун их хэрэглэгддэг бүтээгдэхүүн учир маш их хэмжээгээр бэлтгэх хэрэгтэй байдаг. Түүнээс өндгийг өөрийг нь тээвэрлэхээс хавьгүй тохиромжтой. 

	Зэгсэн нарийн энэ ажлыг машинаар хийлгэдэг болж байна. Машин өндгийг угааж ариутган улмаар хагалж, доторх зүйлийг нь хольж хутгалгүй хоёр аяганд шар, цагаанаар нь ялган хийж байна. Гайхалтай энэ машин цагт 7,2 мянга буюу секунд тутамд 2 өндөг ингэж янзална. Гэтэл та бүхний дотор энэ хугацаанд ганц өндөг ингэж янзлах хүн гарах уу, үгүй юү бүү мэд. 

	Цацагт хяруул жилд 65-70 өндөг, хамгийн олон өндөглөдөг нь 120 өндөг, нугас 80-85 өндөг, галуу 20-25 өндөг өгдөг. Аль алины нь өндөг тахианы өндөгнөөс шим тэжээлтэй боловч худалдаанд харин байдаггүй. Учир нь эдгээр шувууны өндгийг их төлөв дэгдээхэй болгож махны чиглэлээр өсгөж үржүүлдэг. Илүү гарсан өндгийг нь химийн аргаар боловсруулдаг бүтээгдэхүүнд хэрэглэдэг талх, нарийн боовны үйлдвэрт нийлүүлдэг юм. 

	Ер нь бүх төрлийн шувууны өндгийг идэж болдог. Өнөөгийн бүх шувууны дотроос хамгийн том өндөг гаргадаг нь тэмээн хяруул юм. 

	 

	 

	 

	АНХААР! БӨДНИЙН ӨНДӨГ

	Япон бөднө зөвлөлтийн хөдөө аж ахуйн гол шувууны нэг болж хувирч байна. Ашиг тус тун ихтэй энэ шувуу аж ахуйд ингэж дэлгэрэх нь ч аргагүй.

	Бөднө бол тахиа шиг тав-зургаан сартайгаасаа биш, харин 35—40 хоноод өндөглөж эхэлнэ. Өндөгнөөс хагарсан лөтнө нь дөрөвхөн грамм хэртэй жижигхэн байдаг боловч сар болоход 55 грамм татна. Ганцхан сард биеийн жин нь 15 дахин нэмэгдэнэ гэсэн үг! Нас бие гүйцсэн бөднө 120 грамм орчим жинтэй, өндөг нь 10 грамм байдаг. Гэтэл 2 килограмм орчим татдаг тахианы маань өндөг 50 грамм байдаг. 

	Бөднө өндөглөхийн хувьд ч тахианаас илүү, тухайлбал, жилд ердийн хэм хэмжээгээр 260-300 өндөг гаргана. 

	Бөднийн нэг килограмм цэвэр өндөг гаргаж авахад 3 килограмм хүрэхгүй тэжээл зарцуулдаг бол тахианыхад 4 килограмм илүүг зарцуулдаг. 

	Москвагийн Арбатын гудамжны нэг дэлгүүрээс саяхан урьд өмнө үзээгүй хэлбэр дүрс, өнгө зүстэй, том гэгчийн арваад өндөг худалдаж авсан юм. Тахианыхыг бодвол гонзгой зуйвандуу, хальс нь давалгаанд элэгдэж мөлийсөн усны чулуу шиг эрээн алаг болж ирээд цэнхэрдүү өнгөтэй өндөг байв. 

	Худалдагч над:

	— Бөднийн өндөг. Цусны даралт ихтэй хүнд үү, хачин сайн биз дээ гэж хэлж өглөө. 

	Хэдэн жилийн өмнө манай оронд байгуулсан бөднийн хэдэн аж ахуйн нэгний бүтээгдэхүүн хоршоо дэлгүүрт гарч байсан нь энэ юм. Бөднийн хамгийн том аж ахуй Кавказын Хостод бий. 1970 онд 30 мянга орчим япон бөднөтэй байсан юм. Наран улсад энэ шувууг хэдэн зуун жилийн өмнө тэжээжээ. Манай оронд харин шууд нутгаасаа биш, аанай олон жилийн тэртээгээс тэжээдэг болсон Югославаар дамжиж ирсэн юм. Орос бөднө бусдаасаа биеэр арай том боловч жилд 40 өндөгнөөс илүү өндөг гаргадаггүй. 

	Шувууны аж ахуйд бөднийг хуурай сүү, загасны тос, төрөл бүрийн витаминтай сайхан хоолоор тэжээдэг нь бөднө идсэн энэ хоолоо нэгэн зүйл эм болгон хувиргана. 

	Эм ий? Шувууны өндөг цусны даралт ихдэхэд тийм сайн эм юм гэж үү?

	Бөднийн өндөгний уураг, шарын химийн найрлагыг жирийн нэг судалж үзсэнээр дээрх асуултад хариулах аргагүй юм. Бөднийн өндөгний шард, жишээлбэл, судас хатууруулдаггүй тосны олон хүчил ихээхэн хэмжээтэй байдаг. Гэхдээ эдгээр хүчил өндөгний шар уураг хоёрыг бүрдүүлдэг бусад бодисынхоо хамтаар өвчтэй хүний бие махбодод ямар нөлөө үзүүлдгийг туршлага л хэлж өгөх хэрэг. 

	Бөднийн өндөг байвал бүхий л өвчин эдгэнэ гэсэн дорно дахины ардын эмнэлгийн үг бий. Бөднийн уугуул нутаг Япон улсад түүний өндгийг эмнэлэгт амжилттай хэрэглэж байна. 

	Бөднийн өндөг цусны даралт ихдэх, цөсний гэртэс, ходоодны шарханд ч сайн. 

	Бөднийн аж ахуй олон арвыг байгуулж хүн ардаа жижигхэн хэр нь амттай, бас тэгээд анагаан эдгээх чанартай өндөг, бөднийн махаар бүрэн хангах бүх зүйл бэлэн болоод байна. 

	Бөднийн мах янзалж боловсруулах машин ч зохион бүтээгээд байна. Хостод өдөрт гурван мянган бөднө зумлаж байна. Энэ бол ховор шувууны махны дэлгүүрт очдог ердийн тоо юм. 

	Бөднийн мах янзлах автомат бол цагт мянган бөднийн мах боловсруулан, халуун усанд дүрэхээс эхлээд зумлах бүх ажил автоматаар хийгдэнэ. Ингэж зумласан бөднийн махнаас татгалзах ганц ч зоогийн газар байхгүй. 

	Бөднийн талаар сонсож мэдсэн зүйл минь ингээд гүйцлээ. Эдийн засагч нар бөднө өсгөж үржүүлэх хэрэгтэй гэж үзэж байна. Тогооч нар ч, амттай сайхан зууш идэх дуртай хүмүүс ч, өвчин эмгэгээс салах юм сан гэсэн хүмүүс ч бөднө өсгөж үржүүлэх хэрэгтэй гэж үзэж байна. 


Тавдугаар бүлэг : ТЭНГИС ДАЛАЙН САН ХӨМРӨГ

	Манай гарагийн систем дотроо Нарны дараа гуравт ордог тэнгэрийн эрхсийн хатуу гадаргуугийн гуравны нэг хүрэхгүй шахам хэсэг нь хуурай газар, гуравны хоёр илүү хэсэг нь тэнгис далай билээ. Тэнгис далай, хуурай газар сая сая жилийн турш ийнхүү хослон тогтож иржээ. Зургаан тив, тоо томшгүй арал хойгоос бүрдсэн хуурай газрыг нэлэнхийд нь нөмрөн хучихаар амьтан тэнгис далайд байхгүй, дөрвөн их далай, тоо томшгүй булан хоолой, нуур цөөрөм, гол мөрөн нийлсэн усан гадаргууг нэлэнхийд нь нөмрөн хучихаар амьтан ч хуурай газар байхгүй учир ийнхүү хослон тогтож иржээ. Харин энэ хоёр ертөнцийн аль алины нь хамгийн ухаантай, хуурай газрын амьтан болох хүн л саяхнаас далай тэнгисийг нээж эхэлжээ. 

	Далай тэнгисийн усны дээд талын километр давхаргад зуун наян мянган төрөл янзын амьтан амьдарна. Доошлох тусам амьтан нь ховордоно. Дөрвөн километрээс доош амьтан байх үндэсгүй гэж дээр үеэс үздэг байлаа. Гэтэл тэнгис далайн гүн хонхорт, усны долоогоос есөн километр баганын даралттайд амьтан бас байдаг юм байна гэж шинжээчид XX зууны 30-аад оноос лавтайяа мэдэж авчээ. Бууны сумыг гадагш гаргахгүй тогтоох хүчтэй асар их даралттай, нарны гэрэл хэзээ ч нэвтэрдэггүй аймшигт тэр гүнд, дээрээс тунан бууж очих амьтны аливаа үлдэгдэл сэгээр хооллоод байдаг онцгой сонин амьтад байж таарна. Тэр амьтадын талаар бид өнөө хэр нь тун ч бага мэдэж байгаа ажээ. 

	Тэнгис далай маань хуурай газрыг бодвол хавьгүй «үржил шимтэй». Тэнгис далайд амьдардаг бүх амьтныг нийлүүлээд пүүлбэл 70 тэрбум тонн татна! Зөвхөн загас гэхэд л 18 тэрбум тонн бий! Тэнгис далайн усны дээд талын давхаргад амьдардаг планктон буюу хөвөгчид гэгддэг ургамал, амьтан 36 тэрбум тонн бий!

	Энэ маань тэгээд тийм их зүйл юм уу, аль эсвэл шалихгүй ч зүйл юм уу гэвэл манай гараг дээр гурван тэрбум хагас орчим хүн амь зуудаг. Тэгвэл хүн бүрд 20 тонн орчим амьтан, түүний дотор 5 тонн орчим загас ноогдоно гэсэн үг дээ!

	Эдүгээ тэнгис далайгаас авч хэрэглэж байгаа гол хоол маань загас. 

	Шувуу бие махбодынхоо бүхий л бүтцээр агаарт амьдрахад зохилдсон байдаг шиг загас бол усанд амьдрахад зохилдсон амьтан юм. Загас заламгайгаар амьсгална. Усан дотор явахад зохилдсон сэлүүр, зүг чигээ өөрчлөх хэрэгсэл болсон сүүлтэй амьтан. Бүх биеийн нь арьс битүү хайрсаар бүрхэгдэн, бие нь усанд явахад зохилдсон шувтан хэлбэртэйгээс гадна ихэнх загас тэнцээрээ алддаггүй хийгээр дүүрсэн тусгай хүүдийтэй байдаг. 

	Гэхдээ загас дотроо бас олон төрөл ба шувууны нэг адил амьдралын өөр өөр орчинд зохилдсон өөр өөр байдаг. Жишээлбэл, арван метр урт аварга загас байдаг бол өчүүхэн жижиг одой загас ч бас бий. Филиппиний арлуудын цэнгэг уст нуурт амьдардаг Филиппин бүвэрийн нас бие гүйцсэн нь сантиметр хүрэх нь ховор, хуурцагт үржүүлдэг жижигхэн гупи гэдэг загасыг мэдэхгүй хүн бараг байхгүй байх. Могой загас, тэвнэ загас, минога буюу есөн нүдэт зэрэг могойтой төстэй загас байхад зүүн өехийт, дөрвөн шүдэт гээд бараг бөмбөг шиг ч загас бий. Тэнгис далайн ёроолд хэвтэхэд зохилдсон банз шиг хавтгай хоёр нүд нь чанх дээрээ хавтгай загас ч байдаг. Хоёр урт сахлаа шавж шиг годолзуулаад, цаг ямагт замаг дотор хэвтэж байдаг цулбуурт загас ч байдаг. Хашир догь усан доогуур явагч хүртэл дайралдах вий гэж хулгадаг далайн элээ загас бол яг дан далавч болсон онгоц буюу нисдэг хивс гэлтэй далбагар том амьтан. Нил мөрөнд нэг ёсны радио локатортай, түүгээрээ өөр бусад загас бол «нүдээ бүлтэртэл ширтээд ч» юу ч олж харахааргүй булингартай усанд ч ойр хавиа хачин айхавтар багцаалан мэддэг гимнархус гэдэг загас байдаг. Түүнийг барьж авна гэж санахын ч хэрэггүй. Хүний зохион бүтээж хараахан чадаагүй байгаа цахилгаан зэвсгээр зэвсэглэсэн загас байдгийн дотор хамгийн хүчтэй ийм зэвсэгтэй нь өмнөд америкийн могой загас юм. Хөнөөх гэсэн амьтнаа хагас дугуй ороонгуут хүчтэй цахилгаан үүсгэдэг ийм цахилгаант загас элбэгтэй усанд орсон морь мал, хүн хүртэл нам цохиулдаг ажээ. Энэ амьд зай хураагуурын цэнэг нь 300-350 вольт хүчдэлтэй, гүйдлийн хүч нь 7-8 ампер ба арван мянган цахилгаант ийм могой загас цахилгаан галт тэргийг хэдэн минут явуулж чадах сан билээ. Гэвч амьд зай хураагуур дахиад цэнэг хуримтлуултал галт тэрэг хэд хоног зогсох хэрэгтэй болох сон. 

	Нарны гэрэл өчүүхэн төдий ч нэвтэрч очдоггүй гүн усанд амьдардаг загаснууд бол тун сонин амьтад. Тэдний дотор өөр өөрсдийн гэрэл дэнлүүтэй загас олон бий. Тэдний тэр гэрэл дэнлүү дотор нь их төлөв люцефероз буюу гэрэл үүсгэгч ферментийн тусламжтайгаар хялбархан исэлддэг люцеферин гэдэг бодис байдаг. Энэхүү урвалын ашигт үйлдлийн илтгэлцүүр нь 90 хувь учир мөнхийн харанхуйд амьдрагч ердийн тэдгээр загасанд манай эрчим хүчнийхэн, цахилгаан гэрлийнхэн тун их атаархдаг биз ээ!

	Өөр өөрийн өвөрмөц онцлогтой загасыг тэр болгон тоочоод байхын аргагүй. Мэргэжилтнүүдийн тооцоолсноор загасны аймаг маань дотроо 25 мянга орчим төрөл янзад хуваагдана. Тэдний ихэнх төрөл нь тэнгис далайд амьдардаг, дөнгөж гурван мянга орчим нь цэнгэг усных юм. 

	Загасыг юуны өмнө хүн хүнсэндээ, заримдаа тэжээвэр амьтны тэжээлд ашигладаг. Загас загасан дотроо маш сайхан махтай загас бас байдаг. Тийм сайхан махтай загас бол шүхэрлэг, хоров, шаврын хулд зэрэг загас ба зарим загасны өөх тос, элэг бүр ч чухаг зүйл билээ. Энэ аймгийн амьтан бас дан ганц техникт хэрэглэдэг бүтээгдэхүүн ч өгдөг. Жишээлбэл, арьсаар нь элдэв эдлэхүүн хийнэ. Тухайлбал, аварга загасны арьсаар модон эдлэл өнгөлж долдоно. Том том загасны хийтэй олгойгоор шилний оронд цонх бүрэх зэргээр ашигладаг байжээ. 

	Усанд зөвхөн загас биш, харин бас хөхтөн амьтан ч амьдарна. Энэ бол эрт дээр үед өвөг дээдэс нь хуурай газар амьдарч байсан боловч өөрснөө харин усанд амьдарч сурсан, тэгэхдээ бүр загас шиг амьдарч сурсан амьтад юм. Загаснаас ялгахад ер нь тун хэцүү! Орос ардын үлгэрт халим загас гэсэн нэр тааралддаг. Ганц ч үсгүй гөлгөр арьстай, гонзгой зууван биетэй, сэрвээ живэр, хүчтэй сэлүүрэн сүүлтэй халим маань харин загас биш, үр хүүхдээ сүүгээрээ тэжээдэг хөхтөн амьтан юм шүү дээ. Хав загас, далайн морины олон төрөл ч усандаа эргэж амьдарсан хөхтөн амьтад байгаа юм. 

	Халим хүнд ямар ашигтай талаар тусгайлан ярилцана. Усны хөхтөн буюу хавтгай хөлтний аймгийнхан хүнд тун сайхан арьс өгдөг. Хүн бас далайн морины соёогоор гоёл чимэглэлийн үнэт эдлэл хийдэг. 

	Тэнгис далайд хөвөн биетэн, далайн мөгөөрс, далайн залхаг, шүр, өт хорхой, нялаахай, далайн зараа, од, далайн сараана, наймалж гэх мэтийн эгэл биетэн үй түмээрээ байдаг. Энэ олон амьтны дотроос хүнд бусдаас илүү ашигтай зарим нэгнийх нь талаар дараа авч үзнэ. 

	Манай дэлхийг бүрхсэн тэнгис далайн тэнд эндээс цухуйсан хуурай газар, өөрөөр хэлбэл, арал тоо томшгүй олон. Хүн түүхийнхээ эхний жилүүдээс тэнгис далайн татралын үеэр эрэг хөвөө хавийн чулуун дотор тунаж үлдсэн наймалж, нялаахай, замаг түүдэг болжээ. Гүехэн усанд хоригдож хоцорсон загасыг нүцгэн гараараа ховоодон хуурай газар гаргадаг байжээ. Улмаар загас барих энгийн багаж төхөөрч, эргээс завиар хэдэн зуун метр, километр холдож загас агнадаг болжээ. Далайн усанд арваад метрийн гүнд янз бүрийн урхи дэгээ уяж аргамждаг болжээ. Хожим хойно хөндийд нь бүхэл бүтэн хотыг цахилгаан эрчим хүчээр хангаж чадах уурын хөдөлгүүр зоосон аварга том том хөлөг онгоцоор гадаад их далайг хөндлөн гулдгүй зорчдог болсон юм. Хүн тэнгис далайн тэр их сан хөмрөгийг эзэмшихийн тулд усан дээр хөвдөг үйлдвэр, хөргүүр байгуулж, агнуурын жижиг онгоц өдий төдийгөөр нь илгээдэг болжээ. Тэнгисийн татуургад үлдэж хоцорсон ганц нэг загасыг ховоодон гаргаж хаядаг байсан хүний хоёр гарын алга нэг удаагийн шүүлтээр 10-15 тонн, түүнээс ч их загас «гаргаж ирдэг» капрон тороор солигджээ. Гэхдээ тэнгис далайн сан хөмрөгөөс хүртэх арга барил үндсэндээ хуучин хэвээр үлджээ. Хүн ёроолгүй, бараг ёроолгүй гэж хэлж болох гүн ус руу дэгээ бол дэгээ, хүүдий тор бол хүүдий, тор унжуулж юу л орно түүнийг авч хэрэглэдэг хэвээрээ байна. 

	Мэргэжилтнүүд хүнд хамгийн хэрэгтэй ашигтай чухамдаа тэдгээр загасыг хүрэлцээтэй тоогоор өөрсдийн дураар өсгөж үржүүлдэг болох юм сан гэж бодоогүй биш бодож ирсэн л дээ. Замаг хигдэрийн тариалан байгуулах, халимыг «сараалжин хашаанд» өсгөж үржүүлэх тухай яриа байдаг. Гэхдээ энэ бүхэн мөддөө бүтэхгүй зүйл. Хүн тэнгис далайн сан хөмрөгийг эрхэндээ бүрэн оруулж даанч чадаагүй байна. Хүний өсгөж үржүүлсэн хэдэн сая жараахай тэнгис далайд өөрснөө аяндаа өсөж үрждэг тоо томшгүй олон жараахайн дэргэд юу ч биш билээ. 

	Тэнгис далайн сан хөмрөг хэмжээлшгүй элбэг дэлбэг учраас хүн хөвдөг хөргүүр, халим агнуурын хөлөг онгоцтой болчихсон өнөө хэр нь «тэмтрээд» л аваад хэрэглэж байхаар боловч бас хорогдоно барагдана гэж бий. Нэг л мэдэхэд эрс хомсдож, аль болохоор ариг гамтай ашиглах, өсгөж үржүүлэх цаг ирэх вий. Яриангүй тийм цаг ирж, хүн «дураараа» загасчлахаа өөрийн эрхгүй татаж, өөр бусад арга зам хайдаг болно. 

	 

	 

	 

	ЗӨВЛӨЛТ ОРНЫ ТЭНГИС ДАЛАЙН ЗАГАС

	Дэлхийн бөмбөрцгийн хуурай газрыг Номхон дөлгөөн, Атлантын, Энэтхэгийн, Умард Мөсөн гэдэг дөрвөн гадаад их далай хүрээлэн байдаг. Зөвлөлт орон энэ дөрвөн их далайн гуравтай нь хил нийлдгээс гадна 11 тэнгисийн усаар хүрээлэгддэг. Эдгээр тэнгисийн усанд 1000 гаруй төрлийн загас байдгийн бараг дөрөвний нэг хувь буюу 250 төрлийг нь агнан ашиглаж болно. 

	Зөвлөлтийн алс дорнод хэсгийг хүрээлсэн Номхон далайн тэнгисүүд загасаар бүр ч элбэг. Олон төрлийн загастай эдгээр тэнгисээс май, чулуун дэгдээ, сагамхай, хааяа амар, яргай загас агнадаг. Номхон далайн флот загас, тэнгисийн бусад ан агнуурын хувьд Зөвлөлт орондоо тэргүүн байранд ордог. Энэ хавийн тэнгисийн талаар жаахан хойно дэлгэрэнгүй ярилцамз. 

	Загас агнуураар хоёрдугаар байранд ордог нь умардын тэнгис, тэр дундаа Цагаан болон Баренцын тэнгис, Атлантын далайн Умард Туйлын хүрээнээс хойгуурх хэсэг билээ. Энэ хавиас сагамхай, май, яргай, чулуун дэгдээ агнадаг. Гуравдугаар байранд ордог Балтийн тэнгис, Атлантын далайн (Умард Туйлын хүрээнээс өмнүүрх) хойд талын тэнгисүүдээс май, хар хайган, цагаалж, могой зэрэг загас агнадаг.

	Каспийн тэнгис Ижил, Урал, Кура, Терек гол мөрөнтэй нийлээд тухайн үедээ хаант Оросын загас агнуурын гол нутаг байлаа. 1913 онд эндээс бүх загасны даруй 65 хувийг агнаж байсан бол 1937 онд дөнгөж 28 хувийг агнасан байна. Тийнхүү Каспийн тэнгисийн ч, түүнд цутгадаг гол мөрний ч загас ховорджээ. Загас ингэж ховордсон гол шалтгаан нь тэнгисийн ус ерөнхийдөө, тэр тусмаа хойд талаарх загас жараахай ихтэй байсан гүехэн хэсэг татарч ихэнхдээ хужирт тойром тал болж хувирсан, зарим гол мөрөн нь үйлдвэрийн муу ус холилдсоор байгаад бохир муухай болсон явдал юм. Каспийн тэнгис загас агнуурын хувьд дөнгөж данган дөрөвдүгээр байранд явж байна. 

	Тавдугаар байранд Азовын тэнгис, Хар тэнгис ордог. Энэ хавь бол бас л дээр үеэс загас агнадаг болсон нутаг ба хилэм, зантгар, далайн жараахай, бүвэр, май зэрэг нэлээд олон төрлийн загас бий. Азовын тэнгис, Хар тэнгисийн гүехэн хэсэг баялгаар харилцан адилгүй, агнуурын бүх баялгийг нь арван хэсэгт хуваах арваас есөн хувь нь Азовын тэнгисийн арвин их өглөг, ганцхан хувь нь Хар тэнгисийнх юм. Учир нь Хар тэнгис маань гүн газраа хүхэрлэг ус ихтэй. 

	Зөвлөлт орны болон дэлхийн бөмбөрцгийн газар зүйн зураг дээр зэгсэн том том харагддаг бусад хэд хэдэн тэнгисийн нэр усыг яагаад дурдсангүй вэ? гэж гайхах биз ээ. Улаан тэнгис, Лаптевийн, Дорнод Сибирийн, Чукчийн тэнгис, Арал нуур байна? Аль аль нь тэгээд загасгүй юм гэж үү гэж асуух хүн гарна байх. 

	Загастай, загастайгаар барахгүй хилэм, цагаалж, яргай гээд нэлээд хэдэн төрлийн загастай боловч агнаж ирсэн нь бага юм. Загас агнадаг газар нь гол төлөв дээрх тэнгисүүдэд цутгадаг Обь, Енисей, Лена мөрний адаг сав байсан бол тэнгисийн загас агнуур сүүлийн үед шуурхай хөгжиж байна. 

	Арал бол чухам дээрээ тэнгис биш, нуур бөгөөд Каспийн тэнгис шиг татарч байгаа, хойшид ч татрах нуур юм. Арал нуур манай дэлхийн үржил шимтэй нутгийн нэг байж болох уудам цөлийн тэхий дунд тогтсон азгүй нуур юм. Элсэн цөлийг ийм сайхан нутаг болгож хувиргахад ус л хэрэгтэй. Арал нуурыг усаараа тэтгэгч Аму-Дарья, Сыр-Дарья мөрний ус адгаа хүрэлгүй зам зуураа шингэн замхардаг. Хөвөнгийн тариалан, тоор, үзмийн цэцэрлэгээр тархдаг. Нэгний нь усыг Туркмений Гол суваг нефть, хийн орд газрын ойр хавийн хот тосгоныг ундаалахаар урсгадаг. Иймээс ч Арал нуур татарч ширгэхээс биш яах билээ... 

	Зөвлөлт орон загас агнуурын нийт хэмжээгээрээ дэлхийд хоёрдугаар байр эзэлдэг. Нэгдүгээрт нь Чили ордог юм. Манай орны дараачаар Япон, Англи, Норвеги орж байна. Зөвлөлт Холбоот Улс загас агнуурын хувьд Япон, АНУ, Их Британи, Норвегийн дараагаар тавдугаар байранд явж байсан тэр цаг тун саяхан, 1928 оны хэрэг шүү дээ. Тэр үед манай улс нийтдээ сая тонн хүрэхгүй загас барьж байлаа. Тэгэхэд 1913 онд агнаж байсны дайтай 1,07 сая тонн загас агнадаг болох гэж мэрийж байсан бол 1937 он гэхэд 1,61 сая тонн загас агнадаг болсон байлаа. Гэтэл нийт улс ардын аж ахуйд маань маш их хохирол учруулсан дэлхийн хоёрдугаар дайн загасны үйлдвэрийг маань ч тойрч гараагүй юм. Дайн дууссанаас даруй таван жилийн дараа буюу 1950 онд бид 1,6 сая тонн загас барьж дайны өмнөхийнхөө хэмжээнд хүргэхийг давын өмнө бодох хэрэгтэй болсон билээ. 

	Тэгээд 1955 онд 2,5 сая тонн, 1969 онд 7,1 сая тонн загас барьсан юм. 

	Яаж ингэж түргэн өссөн хэрэг вэ? Хэд хэдэн шалтгаан нөлөөлсөн байх. 

	Нэгдүгээрт, загас агнуурын техник асар их хөгжжээ. Загасчид маань загас боловсруулах бүх ажлыг тэндээ хийдэг хөвдөг үйлдвэртэй барьсан загасаа дотроо хөлдөөдөг аварга том хөвдөг хөргүүртэй явдаг болжээ. Халим агнагчид маань сэрээгээр биш, халимын биед ормогцоо дэлбэрч дор нь үхүүлдэг бөмбөгөн сумтай үхэр буу зоосон агнуурын тусгай хөлөг онгоцтой болжээ. Зарим загасыг, тухайлбал, хар хайганг усан дотор асдаг цахилгаан дэнлүүгээр барьдаг болоод байна. Тэр гэрэл рүү хошуурсан хар хайганг бөөнөөр нь хүчтэй хөөргөөр сордог... Цахилгаанаар загас барьдаг цоо шинэ арга ч хэрэглэж байна. Энэ талаар дараа ярилцана. 

	Загасыг хачин ихээр барьдаг болсон хоёр дахь шалтгаан бол далайн тэнгисийн баялгийн үнэ хямд байгаатай холбоотой. Тэнгис далайн өглөг гэж нэрлэдэг нь чухамдаа оносон үг! Тэнгис далай өөрөө загасаа үржүүлж өсгөдөг. Бэлэн тэр загаснаас нь барих, хадгалах, хэрэглэх, эзэнд нь хүргэж өгөх л ажил гарна. Тэгвэл орчин үеийн техник энэ бүх ажлыг үнэхээр удаж түдэхгүй, хямд төсөр гүйцэтгэдэг болжээ. 

	Гурав дахь шалтгаан нь загас, тэнгис далайн бусад амьтан бол дээд зэргийн шим тэжээлт хоол хүнс билээ. 

	Загасны мах амт шимт, өөх тос, бусад бодис агуулснаараа харилцан адилгүй байдаг. Энэ нь загасны төрөл, нас биеэс шалтгаална. Том загас тарган боловч мах нь голдуу амт муутайхан байдаг. Жишээлбэл, хөгшин цурхайн мах залуу цурхайнхаас хатуу. Загасны махны чанар бас загасыг хэдий ямар үед барьснаас шалтгаална. Жишээлбэл, Сибирь, Камчаткийн томоохон гол мөрний гүехэн хэсэгт ирж түрсээ шахдаг шаврын хулд өгсөх үедээ мах нь 10 хувийн тослогтой, зөөлөн сайхан, ягаан өнгөтэй байдаг. Ийм мах идэхэд ямар байдгийг загасан хоолонд дуртай хүмүүс андахгүй. Түрсээ шахсан хойно нь мах нь цайвардуу өнгөтэй болж, тослог нь тавь дахин буюу 0,2 хувь болтол буурч, мах нь бараг идэхийн аргагүй болж, шаврын хулд түрсээ шахсаны дараа үй олноороо үхэж хорогддог. 

	Загасыг өөх тосны найрлагаар нь туранхай, дунд зэрэг, тарган, их тарган гэж дөрөв ангилна. 

	Туранхай загас гэвэл догдор, алгана, цурхай, сагамхай, гутаарь, энэ бүлгийн загасны мах ерөнхийдөө 79—80 хувийн ус, 18—19 хувийн уураг, 0,5—1 хувийн тос, 1,1—1,5 хувийн эрдэс бодистой, махны нь шим тэжээл 75—85 калори байдаг. 

	Дунд зэргийн загасны махны дундаж найрлага дээрхээс арай өөр, тухайлбал, 77—78 хувь нь ус, 17—18 хувь нь уураг, 2—4 хувь нь тос, 1,1—1,6 хувь нь эрдсийн давс байх ба махны нь шим тэжээл 94—104 калори. Дээрхээс нэг их биш боловч мэдэгдэм өөр найрлага бүхий махтай ийм загас гэвэл башинга, цөөрмийн мөрөг, Азовын булуу цагаан, улаан нүдэн, цэнгэг усны мөрөг, умардын чулуун дэгдээ билээ. 

	Тарган, хэт тарган загас гэвэл Каспийн хоров, хилэм, тэнгисийн алгана, хаяа хамар, сибирийн жарга, ямаа загас, шаврын хулд, алс дорнодын яргай, могой загас, нүд загас ба нүд загасны мах, жишээ нь, ердөө 55,1 хувийн ус 13,8 хувийн уурагтай, харин 30,93 хувийн тос, 1,4 хувийн эрдэс давстай. Махны нь шим тэжээл 335 калори! Манай орны усанд амьдардаг мянгаад төрлийн загасны дотроос хамгийн тарган, хамгийн шим тэжээлтэй махтай нь нүд загас биз ээ. Могой загас дараа нь орно. Энэ бүлгийн бусад загасны махны шим тэжээл 130-200 калорийн хооронд, тослог нь 6-16 хувийн хооронд хэлбэлзэнэ. 

	Ерөнхийдөө бол загасны мах шим тэжээлийн хувьд малын махтай бараг адилхан гэж хэлж болно. 

	Үүнээс үзэхэд загас агнуур гэнэт их хөгжсөн гурав дахь шалтгаан, өөрөөр хэлбэл загасны махны чанар гол үүрэг гүйцэтгэсэн нь илт байна. 

	 

	 

	 

	НЯЛААХАЙ, ДАЛАЙН БОРТОГО БОЛОН БУСАД АМЬТАН

	Энэ бүлэгт тэнгис далайн сан хөмрөгийн бага мэдэгдсэн, тэгэхдээ бусдаас дутахгүй чухаг баялгийн талаар авч үзье. Өөрөөр хэлбэл загасны төрөл ангид багтдаггүй бусад амьтныг нь авч үзье. 

	Нялаахайтай даливсны сөөг, байцайны талбай, ой шугуйд ч тааралдаж болох боловч гол нутаг нь тэнгис далай билээ. Цагаан мөөгөнд шигдээд орчихсон байдаг нялцгай биетэн буюу өт маань ч гэсэн нялаахай шүү дээ. Өвс ногоо, бут сөөгийн мөчир дамжин цэрдэн гэрээ чирээд явж байдаг олон төрлийн эмгэн хумс ч нялаахай мөн. Гэхдээ харин тэнгис далайн усанд хуурай газар дээр байдгаас хавьгүй олон янзын нялаахай амьдарна. 

	Нялаахай буюу нялцгай биетэн гэдэг бол сээр нуруугүй, олон эст амьтны аймгийнхны нэг хамаатан. Амьдрал анх үүсэхэд л бий болоод өнөө хэр нь амьдарч байгаа амьтны 60 мянгаад төрөл янз тэнгис далайд бий. Голын усанд байдаг, хэн бүхний сайн мэдэх хясаа тэргүүтэй хос хавтаст хайрстнаас эхлээд махны машинаар машиндаад таташ болгосны дараа ч хуучин хэвдээ ордог гайхалтай амьтад болох далайн шуламс буюу кальмар хавч, найман хөлт тэргүүнтэй толгой хөлтөн, янз бүрийн хануур хорхой бүгд энэ төрөлд багтана. Араг ясгүй олонх нялаахай гадуураа ювуу бүрээстэй байдаг нь аюул ойртмогц өөрийн биеийг тэр гэртээ оруулж нуугдана. Маш жижиг нялаахайн ювуу Хар тэнгисийн эргээр бишгүйдээ байдаг. Маш том нялаахай ч бас бий. Тийм томын нэг гэвэл далайн маш гүн хэсэгт хаяа тааралддаг ховор амьтан ба тэмтрүүл нь 20 метр хүрдэг кальмар хавч билээ. Тэнгисийн триданн гэдэг том нялаахай бас бий. Хүн усанд орж байгаад хясааны нь завсар хөлөө хийж гэмээж нь хамхин авах ба хажуугийн хүний тусламжгүйгээр хөлөө салгаж авахад д хэцүү. Хэдэн арван килограмм татахуйц хүнд, тэгээд бас зузаан тэр хясааг чулуугаар балбаад ч барагтай бол хагарч бяцардаггүй. 

	Далайн сам хорхой бол хос хавтаст хайрстай ба триданн, хясааны төрлийн амьтан. Сам хорхой чийрэг булчингаа агшаан хавтас хайрсаа хамхихдаа доторх усыг нь хөөргөдөн гаргадгаас гадна хавтас хайрсаа хөдөлгөн далайн ёроолоор дэвхэрч цовхорч чадна. Далайн сам хорхой бол гурван зуун тавин грамм татах нь цөөнгүй, зэгсэн томд ордог нялаахай. 

	Манай орны Хар тэнгис, Баренцын тэнгис, Сахалинд далайн сам хорхой элбэг. Чанар хамгийн сайтайг нь чухамхүү Алс Дорнодоос агнадаг. Сам хорхойг их төлөв шумбагч тусгай хүмүүс барьдаг. Хоёр хүн хоногт тав-зургаан зуун сам хорхой, олз ихтэй өдөр бол хоёр-гурван мянгаар нь барина. Гүехэн устай газрын сам хорхойг шилэн ёроолтой хайрцаг ус руу хийж хариар шүүнэ. Далайн сам хорхойг зунжингаа буюу дөрвөн сараас есөн сар хүртэл агнадаг. 

	Сам хорхойн танан хайрсаар тамхины үнсний сав, товч, гоёл чимэглэлийн зүйлс хийнэ. Марселийн нэг гуанзанд далайн амьтны махан хоолоор дайлуулсан удаатай. Тэр хоолоо танан тавагт хийсэн байж билээ. Далайн сам хорхойн мах амт шимттэй сайхан хоолны нэг. 

	Хүнд хэрэгтэй бүх зүйлийг агуулсан энэ нялцаахайн мах азотын бодис, нүүрс усаар баялаг. Хувилахуй ухааны аргаар нарийн судалж үзэхэд үелэх системийн бараг бүх бодис, түүний дотор натри, кали, кальци, магни, хүхэр, фосфор, төмөр, зэс, манган, цайр, йод, бари, стронци, кобальт, лити, мышьяк байдаг нь мэдэгдсэн юм. 

	Хүн далайн сам хорхойн булчин, бүх биеийг нь бүрхсэн нөмрөгийг нь л хоол хүнсэнд хэрэглэнэ. Бусад зүйлээр нь малын нунтаг тэжээл бэлтгэнэ. 

	Хос хавтаст нялаахайн дотроос хамгийн тархмал нь бүрээ хорхой, биеэр жижигхэн, дөнгөж гучин грамм хүрэх боловч хэдэн сая центнерээрээ баригдана. Жишээлбэл, Голландын жилд барьдаг бүрээ хорхойн мах хүн ам тутамд нь бараг арван килограмм ноогдоно. Манай орны Алс Дорнодын тэнгисүүд, Хар тэнгис бүрээ хорхой элбэгтэй. «Амралтын» энэ тэнгисээс гэхэд л жилд бүтэн хагас сая центнер бүрээ хорхой барьж болно. 

	Манай оронд харин бүрээ хорхой ингэж ихээр барьдаггүй, нэг их иддэггүй нь тоогүй хэрэг. Бүрээ хорхой бол тансаг сайхан амттай, шим тэжээл ихтэй хоол. Бүрээ хорхойн мах уургийнхаа хувьд мал, загас аль алины нь махнаас дутахгүй. 

	Францчуудын нарийн хоолны нэг бол хясаа. Гэхдээ хясааг хамгийн түрүүнд хоол хүнсэнд хэрэглэсэн улс бол францчууд биш, чулуун зэвсгийн үеийн хүмүүс билээ. Крымээс олдсон эртний чулуун зэвсгийн үеийн хүний малтмалаас хясаа, бүрээ хорхой, далайн сам хорхойн хавтас, ювуу уул овоо шиг гарсан юм. Хоолны сайхныг олж иддэг улс хэзээ хаагуур нутагладаг байсан нь ингэж мэдэгдсэн хэрэг билээ. 

	Хясаа мөн хос хавтаст хайрстай нялаахай. Гол булчинг нь хутгаар хэрчиж хоёр хуваагаад хоёр хайрстай хэвээр нь мөсөн дээр тавьж, яншуй хачирлан иддэг. Тэгэхдээ далайн жаахан устай нь, нимбэгийн шүүс дусаагаад зажлалгүй залгидаг. 

	Хясааг түүхийгээр нь идэхээс гадна чанаж иднэ. Махыг нь бас борцолж нүдээд амттай сайхан шөл хийж ууна. Учир нь борцолсон хясаа чанараа бараг алддаггүй. 

	Франц улс жил болгон 500 сая орчим, Англи — 230 сая орчим хясаа идэж байна. Япон, АНУ, Испани, Канадад ч хясаа их хэмжээгээр иддэг. Харамсалтай нь бид л энэ сайхан хоолыг нэг их тоож идэхгүй байна. 

	Зөвлөлт оронд хясаа байдаггүй, хаа байсан Францаас авчирч иддэг болох хэрэг үү гэвэл үгүй. 

	Хясаа хачин олноороо байдаг, хясааны нутаг гэж нэрлэдэг гүехэн хэсэг Хар тэнгист гэхэд л хэдэн арван мянган га талбай эзэлдэг. Алс Дорнодын тэнгисүүд маань ч ийм газар ихтэй. Хар тэнгисийн хясааны нөөц дангаараа 75 сая толгойгоор тооцогджээ. Тэгвэл Номхон далайн захаарх нөөц үүнтэй яаж зүйрлэх вэ дээ? Манай орны хүн болгон хясаа хүртээлтэйгээр идэж хэрэглэдэг цаг мөдхөн ирнэ байх гэж найдаж байна. Үнэндээ тансаг сайхан хоол юм шүү дээ. 

	Тэнгис далайд маань тэгтэл бас аймшигтай нялаахай ч бий. Ямар амьтан байдаг гэж санана! Арвын арван урт тэмтрүүлтэй, живэр нь гэж жирийн нэг живэр биш, тийрэлтэт хөдөлгүүр шиг амьтад ч бий. Дайсантай тулгарвал утаан хөшиг татуулдаг, түүний нь найрлагад хорт бодис байх нь цөөнгүй амьтад бий. Нэг үгээр хэлэхэд химийн дайн хийгч ийм амьтан бол кальмар буюу далайн шуламс юм. 

	Эдгээр аймшигт амьтны хамгийн томууд нь далайн ёроолгүй гүнд амьдрах ба хааяа нэг дээш гарч ирнэ. Далайн давлагаанаар хааяа нэг гарч ирсэн байдаг ийм амьтны хүүртэй тааралдсан усан онгоцныхон тэмтрүүлийг нь хэмжиж, хэчнээн хүч чадалтайг нь гайхсан байдаг. Заримын нь ходоодноос хүн үнэмшихээргүй том бүдүүн тэмтрүүлийн хугархайг загасчид олсон удаа бий. Шүдэт халимын биед тиймэрхүү том тэмтрүүлд соруулсан шарх сорви бас тааралддаг. Тэнгис далайн ёроолгүй гүнд олон нууц, түүний дотор манай дэлхийн сээр нуруугүй амьтадын дотроос хамгийн том нь болох аймшигт энэ нялаахайн амьдрал байдлын талаарх нууц тайлдаагүй хэвээрээ байна. 

	Ер нь ч тэгээд шинжлэх ухаанд сайн мэдэгдээгүй энэ амьтад та бидний энэ удаагийн ярианд ерөөсөө хамаагүй. Учир нь тэднийг агнадаг ч үгүй, иддэг ч үгүй. Тэднийг шинжлэх ухааны үүднээс, онолын үүднээс л сонирхож байгаа цаг. Манай орны алс дорнодын тэнгисүүдэд элбэг байдаг жижиг кальмарууд харин хэрэгцээгээр багагүй. Энэ хавч 750 грамм орчим татна. 

	Кальмар тусгай уут бүхий будагтай. Тэр уутыг нь гэдэс дотроос нь салган авч далайн усанд угаагаад наранд хатаана. Хатсан хойно нь нүдэж нунтаглан чанаад тунгаахад будаг нь ялгардаг. Кальмарын будаг хүрэн бор туяатай байдаг бол бусад толгой хөлтөн амьтных өөр өөр өнгөтэй. 

	Кальмарыг амьд байхад нь будгийг нь нүдэндээ оруулахаас болгоомжлох хэрэгтэй. Учир нь нүдэнд орвол үрэвсүүлэн өвчлүүлж мэднэ. Гэхдээ харин манай номхон далайн жижиг кальмар хэнд ч аюулгүй л дээ. Ерөөсөө ч хүнд халдаж дайрдаггүй амьтан. 

	Номхон далайн кальмарын мах амттай. Кальмарын дангаар нь хөлдөөсөн маханд дуртай хүн цөөнгүй болоод байгаа юм. Кальмарын мах шим тэжээл сайтай, уургаас гадна хоол боловсруулах шүүс ихээр ялгаруулдаг хандны чанартай бодис элбэгтэй. Бас төрөл бүрийн витамин, давс бий. 

	Махыг нь бас гоймон шиг урт нарийхан жиргэн борцолж хоршоо дэлгүүрт худалддаг. Давсалж ч болно. Японд кальмарын махыг түүхийгээр нь, борцолж, жангуаслан, дарж давсалж, жигнэж иддэг. Бас нүд, соруулыг нь ч иддэг. Хайруул тогоонд шарахад самар шиг болдог байна. Испанид кальмарыг зуурсан гурилд хийж жигнэж иддэг байна. Энэ мэтчилэн кальмарын махаар 99 янзын тансаг сайхан хоол хийж болно. 

	Наймалжийг ч олон зуу мянган жилийн тэртээгээс ардын үлгэр домог, настайчуулын яриа хөөрөөнд аймшигт амьтан, чөтгөр шуламс гэж нэрлэж иржээ. Эртний эгейчүүд шавар ваарынхаа бөөр дээр дүрсийг нь товойлгон гаргадаг, дундад зууны үеийн зураачид гурван шурагт хөлөг онгоц найман хөл гартай аймшигт том амьтанд тэврүүлээд тэнгис далайн ёроол руу живж байгаа аймаар зураг зурдаг байжээ; Жюль Верний «Усан доогуур 20 мянган бээр» гэдэг номд «Наутилус» руу найман хөлт дайрдаг. Наймалжийн талаар үнэхээр сүрдэм бичсэн уран бүтээл гэвэл Хюгогийн «Тэнгис далайн ажилсаг амьтад» гэдэг романы Жильята наймалжтай тулалддаг тэр хэдэн хуудас гэж хэлэхэд болно байх. Хэдэн мөр уншаад үзье. 

	 

	«Наймалжийн тэмтрүүл шиг тас хавчдаг бахь хаана ч байхгүй ээ. 

	Агаарын хүчтэй хөөрөгт сорогдоод эхлэх шиг санагдана. Хүчирхэг хэдэн тэмтрүүлтэй хий юм таныг сороод байгаа хэрэг... Хумс савраа арьс маханд чинь шигтгэж, аймшигт соруулууд нь аяндаа таныг хөхөөд эхэлнэ. Хамаг булчин чинь пэмбийж хөөгөөд, шөрмөс сунаж арьс аяндаа язраад эхлэх нь тэр. Энд тэндээс чинь цус шүүрч, нялаахайтай наалдаж зууралдана гэсэн үг. Олиггүй муухай тэр амьтны олон амтайг хэлээд яана. Шаахай хорхой өөртэй чинь та шаахай хорхойтой аяндаа нийлж нэгэн бие болно гэсэн үг. Та тийнхүү тэр биелсэн шуламсын зууш болно. Бар бол таныг бариад идэж орхино. Харин наймалж уу? Бодохоос ч аймаар, аажмаар шимэн сорно! Амьтай залхагт хамаг бие баглагдаж хаашаа ч хөдлөхийн аргагүй болсон та аймшигт том хүүдий шиг тэр амьтны ам руу аяндаа далд орох гэж байгаагаа мэдэрсээр л байх хэрэг шүү дээ. 

	Амьдаараа идүүлнэ гэдэг аймаар зүйл боловч амьдаараа сорогдон шимэгдэнэ гэдэг түүнээс ч аймшигтай...»

	 

	Усанд шумбадаг хүмүүсийн эрлэг болсон усны аймшигт амьтны тухай элдэв домог иш үндэсгүй нь сүүлийн хэдэн арван жилд тодорхой болсон юм. Иш үндэсгүйг нь тэгээд усан доогуур шумбан явагч хүмүүс үзэж мэдсэн юм. Тэд наймалжийн «гэр орондоо» байхад нь очиж, тэдэнтэй тоглож наадсан төдийгүй, бүүр бүжиглэдэг болжээ. Наймалж гэдэг маань зэгсэн «ухаантай» атлаа тийм ч их зоригтой, махчин амьтан биш ажээ. Гэхдээ наймалжаас бас болгоомжлох хэрэгтэй. Дүүрэн хорт шүлстэй хошуугаараа хазаж гэмээж нь хүн үхэж мэднэ. 

	Алс Дорнодын тэнгисүүдэд хэдэн ч янзын наймалж байдаг. Хагас метр биетэй нь килограмм орчим жинтэй, хоёр метр урт нь бараг хорин килограмм татна. Бас 30, 40 килограмм татахуйц наймалж ч тааралдана. 

	Тэнгис хавийн олон оронд наймалжийг эрт дээр үеэс, аймшигт мангас шуламсын тухай үлгэр домог үүссэн олон зуу, мянган жилийн өмнөөс иддэг болжээ. Наймалжийг шарж, жангуаслаж, борцолж, цөцгийн тосонд шуузалж иддэг. Сайн тогоочийн гарт орсон наймалжийн нялуудуухан мах хүн бүхний дуртай хүмэр хавчны махнаас бараг ялгагдахгүй нарийн зууш болдог. 

	Наймалжийн борцолсон мах 76 хувийн уураг, 16—7 хувийн ус, 2—3 хувийн тослогтой. 

	Тэнгис далайн захын гүехэн хэсэг, хязгааргүй гүн хаа хаана нь дотроо 600 орчим төрөл янз бүхэл бүтэн нэг анги амьтан амьдардаг. 

	Энэ бол голотур буюу далайн бортогондой гэдэг амьтан. Зөвлөлтийн эрдэмтэд арван километрийн гүнээс ч бортогондойн нэг төрлийн амьтан олсон юм. Далайн бортогондой их төлөв төрөл бүрийн сав шимийн бодисыг элсний хамтаар залгиж хооллодог. Хоол тэжээлийн зүйл нь боловсрон, элс нь тусгай гуурсаар гарна. Тэгэхдээ тэмтрүүлд нь өртсөн жижиг амьтадаар хооллодог бортогондой ч бий. Зарим бортогондой уртаараа хоёр метр байдаг. 

	Тэнгис далайн ёроолд байгаа бортогондойг өргөст хэмх гэж андуурмаар, өнгө нь л арай өөр хар ногоон ажээ. Гэхдээ бас хар ногоон өргөст хэмх ч байдаг л шүү дээ. Энэ амьтан маань ч орчин тойрныхоо байдалд зохицуулан өнгө зүсээ хувиргадаг. Тэгээд ч олон орны усан цэрэг энэ амьтныг далайн өргөст хэмх гэж нэрлэдэг болжээ. Тэнгис далайн судлаачид бол харин шинжлэх ухааны нь нэрээр далайн бортогондой гэдэг, хаяа бас трепанг буюу хижим гэх ч удаатай. Анхандаа лаазалсан бортогондойг ингэж нэрлэдэг байсан бол сүүлдээ махыг нь иддэг бортогондой болгоныг, тэгэхдээ бүүр тэнгис далайнхаа ёроолд явж байгааг нь ч хижим гэдэг болжээ. 

	Хижим тэнгисийн ёроолд мөлхөж явахдаа бол өргөст хэмх гэхээргүй. Ар нуруундаа эв хавгүй бөх шиг овгор товгортой аятайхан гэхээргүй хорхой, хорхой ч гэж дээ өт гэсэн үг. Айж үргэсэн хижимийг ч өргөст хэмх гэхийн аргагүй, яагаад гэвэл хамаг биеэ хураагаад бөмбөг шиг бөөрөнхий болчихдог. 

	Айж үргэсэн хижим айлгасан тэр амьтныхаа өөдөөс гэдэс дотроороо харвадаг, гэдэс дотор нь дахиад ургачихдаг гэсэн домог яриа ч байдаг. Харин эрдэмтэд маань хижмийг тэгж л хамаг юмаа гаргачихтал айлгаж даан ч чадаагүй байгаа юм. Домог яриа нь худал байж ч мэднэ... 

	Хижим бол хэлбэр дүрс нь огт өөрчлөгддөггүй, нас нэмэх тусмаа бие томордог амьтан. Нэг настай хижим 50 грамм байдаг бол дөрвөн настай нь 400 грамм татдаг, энэ үедээ зарим нь 30 сантиметр урт болсон байдаг. 

	Хижмийн махны найрлага тун сонин учир олон янзын амттайн дээр ашиг тустай хоол хийж болдог. Хижмийн маханд хавч, нялаахайн махыг бодвол уураг бага. Тэгэхдээ харин хлорт болон хүхэрлэг хүчлийн давс, фосфорын нэгдэл, кальци, магни, иод, төмөр, манган, зэс гэх мэтийн эрдэс бодис элбэг. Хижмийн маханд хясааны маханд байдгаас даруй зуу дахин их зэсийн нэгдэл, загасны маханд байдгаас даруй мянга дахин их төмөр, малын маханд байдгаас даруй арван мянга дахин их иод байдаг. Учир нь хижим бол өргөс арьстны төрөлд багтдаг амьтан учир эдгээр амьтны арьсанд өргөс ургуулдаг олон төрлийн бодис хуралддаг. Харин хижим өргөс гэхээр юмгүй хоёр гуравхан тэвнэтэй учир хамаг хэрэгтэй бодис нь арьсандаа агуулагдана. 

	Япон, Энэтхэг, Филиппин зэрэг улсад хижим бол нандин сайхан зууш гэсэн үг ээ. Японд хижмийг өвчин эмгэгтэй, ядаргаа сульдаатай хүмүүст өгдгөөр барахгүй түүнийг далайн хүн орхоодой гэж нэрлэдэг байна. 

	Зөвлөлт улсад ч хижмийн махыг амтархан иддэг боловч дэлгүүр хоршоонд даан ч ховорхон гардаг. Хижмийг усан доогуур шунган явагч хүмүүс л агнадаг, далайн өргөст хэмхийг далайн байцаан дундаас, шавар чулуу болсон ёроолоос ялгаж танина гэдэг тэдэнд тун амаргүй, тэгээд ч ховор байдаг хэрэг биз. Хижмийг бас богинохон хугацаанд, тухайлбал, хавар эрт, намар орой арван сар хүртэл агнана. Учир нь зургаагаас есөн сар дуустал хижим маань хад асган доогуур орж зунжингаа унтдаг амьтан. Ичээндээ байхад нь олж барилаа ч гэсэн идэхийн аргагүй шахам болсон үе нь байдаг. 

	Ер нь тэгээд тэнгис далайн бүх өглөгийн талаар ганцхан бүлэгт багтаан өгүүлэхийн аргагүй. Тэгэхлээр тэртэй тэргүй товчилсон энэ яриагаа бас улам товчилъё. 

	Тэнгис далайд төрөл бүрийн, том жижиг хавч амьдардаг. Манай камчаткийн Ван хавч, лангуст гээд аварга том амьтад байдаг бол бас нялцгай биетний төрөлд багтдаг, хэдхэн миллиметр биетэй жижиг хавч ч бий. Эдгээр том жижиг амьтадын хооронд арван хөлт, урт сүүлт буюу далайн сам гээд олон төрлийн хавч бий. Энэ бол тав-зургаан сантиметр биетэй амьтад. Харин манай алс дорнодын тэнгист байдаг самын нэг төрөл далайн бамбарууш бол 30 сантиметр урт, 200-300 грамм татна. 

	Далайн сам хавчны нэг адил хуяг лүвчтэй боловч тэр нь зөөлөн учир олигтой хамгаалалт болж чаддаггүй. Тэр лүвч дотор амттай сайхан гэж хэн ч хэлэхээр аятайхан мах байдаг. Камчаткийн амттай сайхан махтай гэж нэрд гарсан хавчныхаас илүү юү гэхээс дутуугүй махтай энэ амьтан Өмнөд Туйлын хавь ойрх хүйтэн уст тэнгисээс Умард мөсөн далай хүртэл манай гарагийн бүх тэнгис далайд амьдардаг. Тэнгис далай болгонд байх байхдаа гүехэн хэсгээр нь ч, гүн ёроолоор нь ч байдаг ба тусгай тороор шүүн агнана. 

	Далайн самыг хүн амьдаар нь, шинэхэнд нь хөлдөөж, давсалж, лаазалж янз янзаар иднэ. Самын зөвхөн сүүлэн хэсгийг иддэг. Энэ хэсгийн мах нь түүний бүх махны 30 хувь нь гэсэн үг. Гэхдээ бамбарууш самын сүүлэн хэсгийн мах нь бүх махныхаа 36 хувь нь болох удаа ч бий. Самын мах амтаараа төдийгүй, шим тэжээлээрээ ч хавчийн махнаас дутдаггүй. Самыг үйлдвэрийн аргаар янзлахад хаягдал гэж юу ч гардаггүй. Хүний иддэггүй зүйлсээр нь шувуу, ан амьтны эрдэс тэжээл бэлтгэнэ. Бас тариалангийн талбайд бордоо болгон ашиглаж ч болдог. 

	Тэнгис далайн хөвөөнд очиж, тэндхийн элс шавартай захаас зуугаад метр цаашилж үзсэн хэн боловч далайн зараатай бараг л тааралдана даа. Далайн зараа бол гүн усанд хамгийн элбэг тааралддаг амьтан. Далайн зараа далайн самын нэг адил дэлхийн бүх тэнгис далайд, тэгээд бас хамгийн гүн хэсэгт нь амьдарна. 

	Далайн зараан дээр гишгэв зээ. Эвгүйгээр барахгүй их өвдөнө. Өргөс нь хугарч маханд шигэн үлдэж үрэвсэн идээлэх ч явдал бий. Харин аюултай тэр өргөсөн дор уу ёстой нэг амттай сайхан түрс, сүү нуугдаж байдаг билээ. 

	Хүний мэддэг болсон 300 орчим төрлийн далайн зарааны гуравхан төрлийн зарааны тэр сайхан түрс, сүүг нь идэж ууж болдог гээд бодоход даан ч чамлам шүү. Гэхдээ энэ гурав гурвуулаа Европын тэнгисийн эргээр элбэг байдаг нь яамай. 

	Далайн зарааг хутгаар хэд цавчихад дээд доод хоёр хэсэг болж дундуураа сална. Тэгж салгаад гэдэс дотрыг нь аятайхан авч, дээд хэсэгт нь цэвэрхнээрээ үлдсэн сайхан түрс, сүүг тэр дор нь далайн шорвог ус хийж давслан идэж ууж болно. Адриатын тэнгисийн хөвөөнөө ийм янзаар хооллож явсан намайг ийм юм зөвлөлөө гэж эмч нар битгий л зэмлээсэй билээ. Ямар ч байлаа гэсэн далайн зарааны түрс гэдэг бол юм мэддэг улсын үздэгээр та бидэнд тэнгис далайн бэлэглэдэг амттай сайхан зуушны нэг дээ. 

	Тэнгис далайн өөр нэг сонин амьтан гэвэл ризостом гэдэг том медуз буюу далайн хөөс юм. Ногоон цэнхэрдүү шүхэр нь дэлгэгдэхээрээ 70 сантиметр хүрдэг голчтой далайн хөөс ч цөөнгүй тааралдана. Шүхрийн доороос олон салаа тэмтрүүл нь цацаг шиг намилзаж харагддаг. Тэмтрүүлд нь хүрэх хэрэггүй, том том загас хүртэл хүрэхээс айдаг юм. Далайн хөөсийг бас хүнсэнд хэрэглэж болно. Манай оронд огт агнадаггүй нь тоогүй. 

	Яриад байвал тэнгис далайн маань сан хөмрөг барагдахын аргагүй арвин их учир алийг нь ярьж барах бил ээ, үүгээр ингээд цэглэе. 

	 

	 

	 

	ЦАХИЛГААН ГУВЧУУР

	Жюль Верний «Усан доогуур хорин мянган бээр аялсан нь» гэдэг шинжлэх ухааны зөгнөлт романы гайхамшигт «Наутилус» хөлгийн ахмад Немо Аронакстай ярилцаж суугаад:

	«Тийм ээ, профессор минь. Далай хэрэгцээт бүхий л зүйлээр минь хангадаг юм... Далай намайг тэжээдэг төдийгүй, бас хувцасладаг юм. Таны наад хувцасны эдийг далайн бүрээ хорхойн шандсаар нэхэж, балар цагийн нялаахайн хүрэн будгаар будаж, Газрын Дундад тэнгисийн нялаахайгаас гарган авдаг бодисоор ягаан туяа оруулсан юм. Таны өрөөний нүүрийн заслын ширээн дээр байгаа үнэртэй ус бол далайн зарим ургамлыг хуурай нэрэх замаар гаргаж авсан зүйл. Орон дээр байгаа дэвсгэр чинь далайн сайн чанарын өвс чихмэл дэвсгэр. Таны юм бичих үзгийг элжингээр, бэхийг чинь далайн каракатиц гэдэг нялаахайн булчирхайн шүүсээр хийсэн юм. Миний хэрэглэж байгаа юм бүхнийг далай өгч байгаа юм...» гэж ярьдаг. 

	Ахмадын энэ дурдсан зүйлс дээр нэлээд олон зүйл нэмж болох билээ. 

	Тэгэхдээ тэнгис далайн энэ их баялаг хүний гарт өөрөө ороод ирдэггүй, амь нас өрссөн асар их хүч хөдөлмөр шаарддаг л даа. Зөвлөлтийн халим агнуурын хөлөг онгоцныхны хөдөлмөрийн гарамгай гавьяаг газар газрынхан сайн мэднэ. 

	Загасчин хүн хэчнээн зориг хатуужилтай байх ёстой гэж санана!

	Сүүлийн үед шинэ шинэ машин, оньсон техник бий болж хүнд хүчир ажил хөдөлмөрт нь тусалдаг болж байгаа хэр нь зориг хатуужил тун ихтэй байх учиртай. Салхи хаашаа үлээнэ тийшээ хүлхийж байдаг найдвар тун муутай дарвуулт онгоцны оронд дотоод шаталтын хүчит хөдөлгүүрт хөлөг онгоцоор гадаад их далайд зорчдог болоод байна. Загас агнуурын хөлөг онгоц тороо буулгах, татах эргүүлэгтэй, баазтайгаа холбоо барих радиостанцтай боллоо. Загасчид далайд гарахын өмнө цаг агаарын байдал ямар байхыг лавлан мэддэг, загас элбэгтэй газар хаана байгааг нисэх онгоц явуулж хэлүүлж авдаг болжээ. Нисгэгч мөнгөн зам татсан сүрэг загас олж хармагцаа тороо хаанаас эхэлж хаагуур татсан нь дээр болохыг радиогоор мэдэгдэнэ. Тэр чигээрээ тэнгис далайд хөвж явдаг бүхэл бүтэн үйлдвэр бий болж, загасны сүргийг хөлөг онгоцон дээрээс цуурай хэмжүүр, усан локацаар эрж хайдаг болоод байна. 

	Загас барих цоо шинэ шинэ арга дэлгэрчээ. Жишээлбэл, хар хайганг усан дотор асаасан цахилгаан дэнлүүний гэрлээр гувчуурдаж барьдаг болсон гэж үүний өмнөхөн цухас дурссан. Гэрэл тойрон сүргээрээ цугларсан хар хайганг хүчтэй хөөргөөр хөлөг онгоцны хөндий рүү хуу соруулдаг болсон юм. Загас шүүдэг торон шуудай ч шал өөр болж, урьд нь усны ёроолоор аяндаа чирэгдэж явдаг байсан бол моторгүй онгоц шиг загас хаа байгаа тэр гүнийг өөрөө яг олоод очдог болжээ. Тэгээд ч та бидний таньж мэддэггүй нотатен, путасс, сэлмэн загас гэх мэтийн шинэ шинэ загас хоршоо дэлгүүрт гардаг болсон хэрэг билээ. 

	Загас барих өөр нэг шинэ аргын талаар түүнийг бодож олсон техникийн ухааны дэд эрдэмтэн Н. Ф. Чернигин өөрөө над ярьж өглөө. Хөлөг онгоцны хөндий рүү загас өөрөө үсрээд орж ирдэг тийм арга бодож олжээ!

	Хорин жилийн өмнө юм санжээ. Камчаткийн Петропавловск руу эргэж ирж явсан загас агнуурын хөлөг онгоцны цахилгаан гэрлийн шугам гэмтсэн учир инженер Чернигин уг гэмтлийг олж засахаар хөлгийн харанхуй хөндий рүү оржээ. Туурганы цаана тэнгисийн давлагаан хөлөг онгоцны бөөр мөргөн шаагин бууж, хөл дор нь ус цалгих дуулдана. 

	Тасарсан утасны хоёр үзүүрийг олж залгаад гэрэл асаатал нь онгоцны хөндийн ёроолд тогтсон усан дотор хэдэн жижиг загас гүйлдэж харагджээ. Тэгээд гэрэл асаангуут нь цөмөөрөө нэг тийшээ хошууран очиж, гэрэл унтраагаад гар чийдэн асааж харахад нь тал тал тийшээ бут үсрэн гүйлджээ. Гэрэл дахиад асаахад нь команд дагасан юм шиг түрүүчийнхээрээ хошуурснаа унтраахад нь дахиад л тал тал тийшээ бужигнахад нь Чернигин их гайхжээ. Цахилгаан гэрэл асааж унтраахад загас ингэж цахилгаан соронзон талбайд оруулж гаргаж байгаа луужингийн зүү шиг болдог нь ямар учиртай хэрэг вэ? гэж боджээ. 

	Гэхдээ гэрэл биш, гүйдлийн урсгал нөлөөлж байх шиг санагджээ. 

	Хөлөг онгоц боомтдоо эргэж ирсэн хойно залуу инженер маань гэртээ олон удаа туршилт хийжээ. Номхон далайн уснаас хувингаар зөөж том шилэн сав дүүргээд, дотор нь хэдэн загас хийжээ. Шилэн савтай усанд дүрсэн хоёр хавтгай төмрийн үзүүрт бэхэлсэн утаснуудынхаа нөгөө хоёр үзүүрийг гүйдэл үүсгэгч зайнд холбожээ. 

	Тэгээд залгаж салгаж үзэх хэрэгтэй болжээ. Шинжлэх ухааны шинэхэн зөргөөр мөр гаргаж ирсэн хэн ч гэсэн тэр үед залуу инженерийн сэтгэл хэчнээн догдлон хөдөлж байсныг төсөөлөн мэдэж байгаа биз ээ. Нээлтийн нь хувь заяаг шийдэх мөч тулгараад байсан цаг. Ямар ч иш үндэсгүй, ямар ч хэрэгцээгүй юм санаанд орсон байж ч мэднэ. Өөр бусад олон хүн бодож боловсруулсан, оролдож үзсэн ч байж болно. 

	Загас үй олноороо нутаг ус сольсон тухай хэдийд ч билээ нэг ном уншсанаа Чернигин санажээ. Байгалийн учир нь олдоогүй үзэгдлийн нэг байлаа. Саргассын тэнгисийн балар их замаг дунд могой загасны түрснээс гарсан жараахайнууд Атлантын далайг гаталж Финий буланд цутгадаг гол мөрний адаг хүртэл замаа яаж олж ирсэн хэрэг вэ? Загасны төрөлхийн луужин гэж хэлж болох ямар нэг эрхтэнд нөлөөлдөг Дэлхийн соронзон талбай тэгж замаа олж ирэхэд нь жараахайнуудад тусалсан байж болох юм гэж тэр номыг зохиогч таамагласан байжээ. 

	Тэр хүний санаж бодсоныг хэн нэг хүн шалгаж үзээгүй, усан дотор гүйлгэсэн цахилгаан гүйдэл загасанд хэрхэн нөлөөлдгийг туршиж судалж үзээгүй юм гэж үү? Олон эрдэмтэн иймэрхүү туршилт хийж үзсэн боловч загасны хаашаа явах хөдөлгөөнийг цахилгааны тусламжтайгаар залахын аргагүйг лавтай мэдсэн юм. Чернигиний хийж буй туршлага бол сонин тэр үзэгдлийн учир шалтгааныг тайлах гэсэн бас нэг оролдлого байлаа. Хөлөг онгоцны хөндийн ёроолд тогтсон усан доторх хэдэн загасны тэр хөдөлгөөн ердөө санаандгүй зүйл байсан байж болох боловч ямар ч гэсэн туршиж үзэх хэрэгтэй байлаа. 

	Чернигин залгуурын товчин дээр даржээ. Бүлтгэр нүдэт улаан сэрвээт загаснууд хүчтэй соронзонд татагдсан төмрийн үртэс шиг л анод буюу нэмэх цэнэгтэй төмөр лүү нэгэн зэрэг эргэжээ. 

	Тийнхүү туршлагаа дахин давтан, олж мэдсэн үзэгдлээ сайтар судалжээ. Потенциалын дэндүү их зөрөөтэйд загас үхэж эхэлжээ. Тэгэхэд нь электродын хэлбэр, хэмжээг өөрчилж, хувьсах гүйдэл ч гүйлгэж үзсэн байна. Цахилгаан гүйдэл загасанд ямар нөлөө үзүүлдэг нь үүнийг нь загас агнуурын ажилд ашиглаж болох боломж улам бүр тодорхой болжээ. 

	Гэхдээ жирийн энэ бүх үзэгдэл аль эртний мэдэгдсэн зүйл байж болох бус уу? Тэгээд ч Чернигин тэр талаар ямар ямар ном байдгийг бараг л бүгдийг нь олж уншжээ. Тэгтэл загас агнуурт цахилгаан гүйдэл ашиглаж гэж оролдсон хүн нэг ч тааралдсангүй ажээ. Санаж сэдсэн зүйлээ өөрөө л цааш үргэлжлүүлэх, олон талаар шалгаж оновчтой ганцыг сонгож авах учиртай болж таарчээ. Туршилтынхаа үр дүнгийн бүх тэмдэглэлийг дэс дараалалтай болгон нэгтгэж үзээд, дараах зүйлийг тодорхойлжээ. 

	Загас цахилгаан гүйдлийн нөлөө бүхий бүсэнд орж түүний нөлөөг мэдэрмэгцээ уг бүснээс шалавхан гарах гэж хичээдэг байна. Харин яльгүй алмайран үл харагдах хилийг давж орох юм бол хүчтэй урсгалд хамуулсан юм шиг анод тийш хошуурдаг байна. Гэхдээ энэ нь удаан үргэлжилдэггүй загас цахилгаан гүйдлийн нөлөөнд түдэлгүй дасаж, ердийн сонор сэрэмж нь сэргэн аюултай бүснээс амархан гараад явчихдаг болдог ажээ. Тэгэхлээр тэднийг эхлээд тэгж алмайрах үед нь амжиж барих хэрэгтэй байлаа. Тэгэхдээ ямар аргаар тэгж амжих хэрэг вэ?

	Зохион бүтээгч маань бүтэн ватум цас авч янз янзын төсөл зохиож эхэлжээ. Дөрвөн булангаас нь дундаа огтлолцсон хоёр урт шугам татсан нь хайчны ам ангайлгасан юм шиг болжээ. Хоёр шугамынхаа нэг нэг үзүүрийг хасах цэнэгтэй электрод буюу катодтай холбож, хайчныхаа хадаасыг, өөрөөр хэлбэл хоёр шугамынхаа огтлолцсон газрыг анодтай холбожээ. Загас ороод зайлшгүй анод тийш хошууран очиж таарах, нэг ёсны байдгаараа ангайсан «цахилгаан ам» болсон байна. Анодын цаана ам жижигтэй торон хүүдий бэхлэхэд хошууран орсон загас буцаад гарч чадахгүй болно. 

	Зохион бүтээгч маань уг төхөөрөмжийнхөө гол дутагдлыг өөрөө сайн ухаарч байлаа. Тэгээд ч өөр нэг цаас авч түрүүчийнхийг бодвол бүр боловсронгуй болгосон цахилгаан торны төсөл зохиожээ. «Цахилгаан амны» төвөнхийд бэхэлсэн жижиг амтай торон хүүдийгээ авч бүдүүн гэгчийн төмөр хоолойн амсар оруулсан нь анодын үүрэг давхар гүйцэтгэдэг болжээ. Тэгээд цаад үзүүрт нь залгасан хүчтэй хөөрөг ажиллуулмагц хамаг загас тэр хоолой руу устай юутай хээтэйгээ сорогдон орно. Инженер маань хөөргийнхөө хүрдийг загасанд ямар ч аюулгүй байхаар бодож байрлуулжээ. Устайгаа хуу сорогдсон загас улмаар олон жижиг нүхтэй, цаад руугаа налуу тавцан дээгүүр өнгөрөхдөө ус нь доошоо шүүрч далайдаа ороод, загас нь шүүгдэн үлдэнэ. Уг төхөөрөмжөө хөлөг онгоцон дээр байрлуулах аваас соруулсан загасаа шууд хөндий рүү нь урсгаад оруулчихна гэсэн үг билээ. 

	Загас цахилгаан тороор барих энэ аргыг тэнгис далайд туршиж үзэхэд муугүй үр дүн өгчээ. Инженер маань цахилгаан гүйдлийг загас агнуурынхны ажилд ашиглах өөр бусад арга зам ч бодож олжээ. 

	Камчаткт загасны ихэнхийг түрсээ шахахаар тэнгис далайн цутгал гол мөрөн өөд сүргээрээ өгсдөг үед нь барьдаг. Гол мөрний ус тэр чигээрээ загасаар буцалж, баавгай эрэг дээр нь сууж байгаад загас барьж иддэг үеийг загасчид «ид үе эхэллээ» гэлцдэг. Ид үеийн арван хоёр-арван таван өдөрт хамтралын загасчид жилд барих ёстой бүх загасныхаа 95 хувийг хүртэл барьдаг. Барьсан загасаа тэр дор нь загасны үйлдвэрт илгээнэ. Загасны маань үйлдвэр тэр их загасыг янзалж дийлэх үү дээ? Давслахыг нь давсалж, хөргөгчид хийхийг нь хөргөгчид хийж авдаг. Барьсан загасныхаа нэг хэсгийг голын уснаас хаалт боолтоор тусгаарласан тусгай цөөрөмд тавьж, хэрэгцээнийхээ хэрээр барьж авч байдаг. 

	Тийм цөөрөм-цэцэрлэгээ урьд өмнө нарийн тор сараалжаар хашиж хаадаг байлаа. Гэтэл тэр сараалжинд нь өвс замаг тээглэж нүхийг нь таглаж бөглөсөөр байгаад цөөрөм усаар сэлбэгдэхээ больж загас үхэхэд хүрдэг байжээ. Заримдаа сараалж нь зэвэрч тасраад загас тогтолгүй далайдаа буцаж ордог ч байв. 

	Чернигин цөөрмийг нарийн сараалжаар биш, харин зайтай төмөр шонгоор хашиж тэр шонгууддаа хувьсах гүйдэл гүйлгэх санал дэвшүүлжээ. Загас тийм гүйдлээс айдаг учир шонд дөхөж очдоггүйгээс гадна цөөрмийн ус цаг ямагт цэнгэг усаар сэлбэгдэж байдаг ажээ. 

	Камчаткийн загас агнуурын «Красный Труженик» хамтралын загасчид бүүр 1951 оноос эхлээд загасыг хөөргөөр соруулж барьдаг болсон байна. Цахилгаан тор тавьсан голын ус тэр аяараа хуйлран дотор нь байсан бүх загастайгаа голын эргээс 850 метрийн зайтай байдаг загасны үйлдвэрийн том том сав руу хоолойгоор урсан орно. Тийм хөөргөөр минутад 5 центнер гаруй загас соруулдаг болсон нь загасчдын бригадын ажлын цагийн 65 хувийг хэмнэдэг болжээ. Хамтралын загасчдын хөдөлмөрийн бүтээмж хоёр илүү дахин нэмэгджээ. 

	Чернигин цахилгаан тороор барих аргаа 1953 онд Камчаткийн нэг голд хэрэглэжээ. Голын усыг дундуураа загас өнгөрөх жаахан нүхтэй нарийн сараалжаар боож, загас өнгөрөх нүхнийхээ хоёр хажууг хасах цэнэгтэй утсанд холбож, эргээс километр гаруй зайтай байдаг загасны үйлдвэрийн савнуудаас татаж авчирсан хөөргийн хоолойн үзүүрийг загас гарах нүхнийхээ аман дээр байрлуулж нэмэх цэнэгээр цэнэглэжээ. 

	Тэгээд хөөргөө ажиллуулсан боловч загасны үйлдвэрийн савнуудад нэг ч загас орж ирсэнгүй. Ганц ч загасгүй хоосон ус л урсаж иржээ. Загас төрөлхийн зөнгөөрөө хэзээ ямагт голын урсгал сөрдөг тул энэ зөндөө захирагдан хөөргийн амсраас шалавхан эргэсэн байна. 

	Тэгээд цахилгаан гүйдэл гүйлгэтэл байдал дорхноо өөр болжээ. Сараалжин хаалтын нүхний хавийн ус буцалж байгаа юм шиг оволзсон нь хөөргийн амсар луу тэмүүлсэн тоо томшгүй олон загас дээр дороо орон бужигналдсаных байлаа. Загасны үйлдвэрийн том том сав тэрхэн дороо голоц, шаврын хулд зэрэг сайхан сайхан загасаар пиг дүүрчээ. Ганцхан цагийн дотор 200 центнер загас соруулсан нь загасчдын хүч хөдөлмөрийг хөнгөвчлөхөд ёстой л нэг эргэлт болжээ. 

	Зөвлөлтийн залуу эрдэмтэн Н. Ф. Чернигин тийнхүү хий хоосон мөрөөдөл шиг санагдаж байсан зорилтыг шийдвэрлэж, загасыг гол мөрөн, тэнгис далайгаас нь шууд хөлөг онгоцны хөндий, загасны үйлдвэрийн сав руу урсгаад ирдэг арга ухаан сүвэгчилжээ. Энэ хүний бодож боловсруулсан загас агнуурын ажлыг механикжуулах цоо шинэ арга нь загасчдын хөдөлмөрийн бүтээмжийг урьд өмнө үзэгдээгүйгээр нэмэгдүүлжээ. 

	Цахилгаанаар загас агнах арга эдүгээ дэлхий дахинд дэлгэрээд байна. 

	 

	 

	 

	ДАВЛАГААН ДУНДАХ ҮЙЛДВЭР

	Хэдэн жилийн өмнө Номхон далайн гайхам их баялагтай танилцаж явахдаа л би чанартаа анх удаагаа хавчны тухай тодорхой сонсож мэдсэн гэж боддог. Гадаад их далайд гараад төрөлх боомтдоо эргэж ирэлгүй бүтэн арван сараар аялж явдаг том хөлөг онгоц, өөрөөр хэлбэл хөвдөг үйлдвэр хавчийг хэрхэн агнаж янзалж явдгийг мэдэж авч билээ. 

	Том хавчтай тэр болгон тааралдаж яваа ч үгүй, тааралдсан бол таатай ч байхгүй байсан биз ээ. Харин жижиг хавчийг барина гэдэг сонин бөгөөд зугаатай ажил. Гараа сунгахад биеэ хамгаалж байгаа нь инээдэмтэй харагддаг. Хоромхон зуур балмагдаж гэмээж нь дорхноо зугтаж элс ухаад орчих юм уу хад чулууны завсраар нуугдаж орхино. 

	Голын хавчнаас бараг ялгаагүй энэ жижиг хавчаахай харин хачин том төрөл садангүй сэн бол энэ номд маань нэр оролгүй өнгөрөх байсан билээ. 

	Бүх төрлийн хавч дандаан тэнгис далайд байдаг юм биш л дээ. Крым, Кавказын уулнаас эх авсан гол мөрөнд ч цэнгэг усны хавч тааралддаг. Үржих үедээ л тэнгист ордог газрын хавч гэж ч байдаг. Модонд авирч чаддаг хавч ч бас бий. Харахад хачин эвгүй эдгээр амьтан цөмөөрөө л нэг төрөлд багтдаг, цөмөөрөө л бөх бат лүвч, хавчин хөлтэй, цөмөөрөө л амттай сайхан махтай. 

	Агнуурын ач холбогдлын хувьд камчаткийн хавч тэргүүн зэрэгт орно. Энэ хавчийг Агнуурын, Берингийн, Япон тэнгисээс агнадаг. Хэдэн жилийн өмнөөс Умард Мөсөн далайн зарим тэнгисээс агнадаг болох гэж оролдож ирсэн, уг оролдлого бүтэлтэй болж буй эхний дүн гарсан юм. 

	... Арван таван метр өндөр хитэг дээр нь «Константин Суханов» гэсэн алтан үсгээр бичсэн нэр наранд гялалзсан асар том хөлөг онгоцны өмнө талын зогсоол дээр зогсож байлаа. 

	Хөлөг онгоцонд дүүжин шатаар гарч суухад минь тус үйлдвэрийн ахлах инженер-механик Василий Ефимович Орляковский шат өөд гарахдаа яаж айж бэмбэгэнэж явсныг минь шоолон инээж байв. Хөлөг онгоцны биш, үйлдвэрийн инженер-механик гэлээ гэж гайхах хэрэггүй. Энэ бол жирийн нэг хөлөг онгоц биш, дотроо хавчны үйлдвэртэй бүхэл бүтэн хөвдөг хот гэсэн үг. 

	— Ленинградын Адмиралтейт заводод хийсэн энэ хөлөг онгоц хавч, сайр загас боловсруулдаг юм. Шинжлэх ухаан, техникийн хамгийн сүүлийн үеийн тоног төхөөрөмжтэй хэмээн Василий Ефимович байлдагч хүн шиг илтгэв. 

	Үнэндээ хөлөг онгоц биш, 600 гаруй хүн амтай бүхэл бүтэн хот гэсэн үг юм. Тэнгис далайд жил гаруй хугацаатай байж ч чадна. Агнуурын 12 жижиг моторт онгоц авч явдаг, барьсан бүх хавч, загасаа эргүүлгээр татаж хитэг дээрээ гаргана. Ингээд л хавчийг янзлах ажил эхэлдэг юм байна. 

	Лаазалсан хавчны мах ямар сайхан амттай байдаг билээ дээ! Гэтэл лаазлахдаа амт оруулах ямар ч юм нэмдэггүй, хавчныхаа махыг цэвэр усанд угааж чанаад л лаазалчихдаг юм байна. Холилдсон байдаг цорын ганц зүйл нь гэвэл далайн ус. Амт оруулах гэж юу ч нэмдэггүй, өөр бусад түүхий эд ордоггүй хэр нь хавчны мах лаазална гэдэг хялбар ажил биш ажээ. Яагаад гэвэл хавчны маань мах маш бөх хуяг лүвчээр бүрхэгдсэн байдаг. Тэгээд бас бүх махыг нь биш, үе мөч хавчуурынх нь махыг лаазалдаг ажээ. Тэгэхлээр үе мөч, хавчуурыг нь их биеэс салгах, салгасан хавчныхаа төмөр бортого шиг хатуу лүвчнээс махыг нь гаргаж авах хэрэгтэй. Ингэхийн тулд далайн усанд нь 5-7 минут чанаж, далайн цэл хүйтэн усаар хөргөөд хавчуурыг нь хөлөөс салган дугаарлана. 

	... Үйлдвэрийн нэг цехээс нөгөө рүү орж янз бүрийн арга ажиллагаатай танилцаж явахад зарим цех нь жижигхэн, зарим нь харин хагас зуугаад метр урт дамжлага шугамтай, гялалзсан төмөр ширээ хэдэн эгнээ цувуулан зоосон харагдаж байлаа. Олз омог ихтэй өдрүүдэд бол энд ёстой өдөр шөнөгүй ажил оволздог юм байна. 

	Энэ төмөр ширээнүүд дээр хавчны лүвч бяцалдаг, тэгэхдээ хуванцар иштэй модон алхаар цохиж бяцалдаг. Төвөгтэй энэ ажлыг механикжуулах арга өнөө хэр нь олдоогүй байгаа юм байна. Дараа нь хөлийг нь салгана. Тэгээд махыг нь аль хэсгийнх мах вэ түүгээр нь их биеийн гадар «ягаан», «зузаан мах», «үений мах», «нимгэн мах», жижиг «хэрчсэн» гэх мэтээр ангилан дугаарлана. Цагаан-ягаан өнгийн хэсэг хэсэг махыг хэд дахин угааж, хэрэгцээгүйг нь салгаж авна. Ийм л олон дамжлага дамжиж, эмэгтэйчүүдийн нямбай гараар орж байж сая тостой цаасанд ороогдон лаазанд орно. 

	Дараачийнх нь савлах цех. Лаазтай хавчийг тусгай машин таглаж, тэгэхдээ нэг их бин битүү болголгүй орхино. Тэгэхдээ тун хурдан, минутад 250 лааз тагладгаас гадна бас тэмдэг нааж он, сар, өдөр, үйлдвэрийн дугаар тавьж амждаг байна. Лаазтай махыг өөр нэг машин хий агааргүй хоосон газар хүчтэй даралтаар бин битүү таглана, учир нь лааз дотор их сийрэгжилт болдог ажээ. Үүний дараагаар лаазтай махаа цэвэрхэн халуун усаар угаана. Алтан шар лааз жирийтэл өрсөн том том төмөр таваг харагдаж байв. Ингэж төмөр таваг дээр өрсөн лаазтай махаа автомат зууханд хийж 107 градусын халуунд хагас цаг илүү байлган болгодог юм байна. Ажил бас л дуусаагүй шүү. Авто зуухнаас гарч ирсэн лаазтай махаа хүйтэн ус гоожуулан хөргөөд, бас угааж долдоно. Ингэсний дараа л сая бэлэн болсон лаазтай мах өрсөн хайрцгууд хөдөлдөг шатаар явж хөлөг онгоцны хөндий рүү орно. Энэ шатаар хэдэн хайрцаг лаазалсан мах явж өнгөрснийг тусгай автомат тоолуур ахмадад мэдээлдэг юм байна. 

	Би яг тоолуурын дэргэд ирээд байна. Тооны нь цонх дотор ердөө л таван тэг харагдаж байна. Одоохон эцсийн тэг өгсөж далд ороод оронд нь нэг гэсэн тоо гарч ирнэ байх. Энэ бол «Константин Суханов» хөлгийн хөндийд нэг хайрцаг лаазтай хавч бий болжээ гэсэн үг. 

	Миний дээр ярьсан зүйл бол энэ үйлдвэрийн технологийн ердөө л гол шугамын ажиллагаа. Түүнээс биш энд таваг сав угааж цэвэрлэдэг, лааз зөөдөг гээд туслах чанарын машин механизм гэвэл зөндөө бий. Хамгийн наад зах нь гэхэд л хавчны их бие, хуяг лүвчний хагархай, махны үлдэгдэл сэлтийг хий агааргүй битүү хатагч тусгай төхөөрөмжид оруулж хавчны хатаамал хийдэг, хаягдал ашиглах цехийн талаар нэг ч үг дурсаагүй өнгөрсөн. Шувуунд өгдөг үнэт энэ тэжээл бол хөвдөг үйлдвэрийн төлөвлөгөөт бүтээгдэхүүний нэг юм. 

	Үйлдвэрийг үзсэн даруйдаа бичсэн энэ тэмдэглэл минь ном болоод та бүхний гарт хүртэл хэдэн жилийн хугацаа өнгөрнө. Хавч агнагчдын мэдэлд үүнээс ч сайн, улам бүр орчин үеийн хөлөг онгоц бий болсон, бий ч болно. Тэгэхдээ л «Константин Суханов» хөлөг онгоц дээр, та бидэнд тансаг сайхан хоол бэлдэж өгдөг тэр хүмүүсийн дунд өнгөрүүлсэн тэр хэдэн өдрөө би нэг насандаа мартахгүй. 

	Камчаткаас буцахдаа амьд хавч нэгийг авч ниссэн. Гялгар хүүдийн дотор аймаар хавчнууд маань хөгтэй сонин хөдөлж явж билээ. Москвад ирээд зөөлөн сайхан махыг нь чанаж амтархан идсэн. Тэгээд хоосон лүвчийг нь эвлүүлж хэлхэн амьд юм шиг болгож Москвад идсэн хавчныхаа дурсгал болгон өнөө хэр нь хадгалж явдаг. 

	 

	 

	 

	ЗАМ МУХАРДДАГ ТЭР ГАЗАР

	Нэгэнт тэнгис далайн уудам их мандлын тухай яриа дэлгэснийх бас нэг зүйлийн талаар товчхон өгүүлсүгэй. Япон тэнгисийн хөвөөн дээр очоод зогсож байсан есдүгээр сарын тэр нэг дулаахан өглөө бодогдож байна. Эндхийн намрын өдөр үнэхээр гайхам сайхан билээ. Тэнгисийн усан дотроос урган гарав уу гэлтэй том шар нар мандан хөөрөхөд хөвөө захалсан улаан-шаргал ой шугуй цэнхэр мананд умбасан хэвээрээ агаад цаана нь байгаа нойтон бүдүүн модонд цийлийж хөхөрсөн шилэн юм шиг харагдана. Энэ бол тэгээд зах хязгааргүй их ой шугуй. Ийм их ой шугуй байдаг гэж Европ нутгийнхан зүүдлээ ч үгүй биз ээ. Хойшоогоо Сихотэ Алинь, Сибирь, Байгал нуураар тогтохгүй бүр тундр хүртэл, баруун тийшээ Урал хүртэл үргэлжилсэн үнэхээр зах хязгааргүй ой шугуй. Владивостокоос хойшоо 600 километр зайтайд оршдог энэ Каменка бол тайга тэнгис хоёрын зааг газар. 

	Энэ нутаг дээхэн үед буйд зэлүүд, «баавгайн ичээ» шиг газар байсан билээ. Тийшээ тэнгисийн хөвөөгөөр тууз шиг зурайсан цорын ганц зам явж очсон байдаг, тэр хүрээд цааш явалгүй мухарддаг. Тэндээс хойшоогоо, баруун тийшээ жим зөргөөс өөр зам байдаггүй, өмнө зүг, зүүн тийшээ бол тэнгисийн хөлөг онгоц л явж ирдэг. Эдүгээ бол буйд зэлүүд нутаг биш шүү. 

	Каменка гэдэг маань суурин. Тэнгисийн хөвөөний саарал элсэн дээгүүр цацчихсан ёотон шиг ижилхэн жижиг цагаан байшин энд тэнд цайрч харагдана. Эргэн тойрны нь толгод дээрээс энэ нь тийм юм, тэр нь тийм юм байх гэж ялгахын аргагүй боловч сайтар ажигласан хүн гол барилга нь загасны үйлдвэр юм байна гэж ялгана. Тэнгисийн яг захад харагдаж байгаа тэр байшин шүү дээ. Цаахна талын жижиг буланд тэнгисээс идээ будаа цуглуулагчдын загасны үнэр нэвт шингэсэн жижиг онгоц, завиар дүүрсэн зогсоол байна. Үйлдвэр чулуун дэгдэв, сайр загасыг тосонд нь, номхон далайн май загас, далайн байцаа болон бусад олон зүйлээр лаазалсан хүнс хийдэг. 

	Үйлдвэрийн босго алхав уу үгүй юү чимээ шуугиан ихтэй, яаруу шавдуу, ажилсаг ертөнц рүү орсон шиг санагдана. Тэнгис, загас үнэртэнэ. Тэнгисээс эргэж ирсэн онгоцнуудаас загасыг нь том том ганд юүлж авдаг, тэндээс автомат шугам эхэлдэг юм байна. 

	Угаагдаж цэвэрхэн болсон загасыг ажилчин эмэгтэй барьж авангуут дугуй хөрөө шиг эргэлддэг хурц хутганд барьж толгой, сүүл, живрийг нь тас тас хэрчиж хаяна. Бараг дугуй хэлбэртэй болсон чулуун дэгдэвийн гэдэс дотрыг авч хаяад дотор талдаа ус гоожсон олон нүхтэй эргэлддэг бортогонд хийхэд хачин цэвэрхэн болоод гарч ирнэ. 

	«Хуваагч машин» ажиллаж эхэлнэ. Энэ бол загасыг лаазанд яг тохируулан хэрчдэг машин. Угааж цэвэрлэсэн, жигдхэн хэрчсэн загас маань шүүрэн хүрд рүү хүрч ирнэ. Салхивчаар агаар тасралтгүй орж шуугьж байгаа дуулддаг энэ хүрд хэрчмэл хэсгүүдийн илүүдэл усыг хуу үлээнэ. Ингээд сараалжин хайрцагт хийж хуурай гурил цацаад шарахад бэлэн болно. Том том тэвшинд хүрэн шаргал тос ялимгүй утаа савсан цэлийж харагдана. Тосоо шингээхгүйн тулд жаахан үсан дээр хийнэ. Бараг хөдөлгөөнгүй цэлийж байгаа энэ тосыг 140 градус хүртэл буцалсан гэж үнэмшихэд бэрх билээ. Энэ тосонд сараалжин хайрцагтай нь дүрсэн загасны маань мах сайхан ягаан өнгөтэй, зөөлхөн болоод гарч ирнэ. Шарсан махаа лаазална. Ингээд л шар шар лаазнууд шил шилээ харан тасралтгүй цувж эхлэхэд сүмс дуусна. Уураар халдаг ганд чанадаг энэ сүмсний найрлагад сонгино, лиш цэцэг, лоолийн шүүс, үсүү, поваарь ордог ажээ. Сүмс бэлдэх бүх зүйлээ маш жижиглэж нунтагладаг нь мэдээж хэрэг. Сүмстэй лаазандаа загасныхаа шарсан махыг хийгээд, хүнд хөнгөнийг нь хэмжиж үзсэний дараа таглана. Тэгэхдээ мөн дутуу, гүйцэд хоёр шаттайгаар таглана. Эхлээд дутуу таглаж лааз доторх агаарыг тагны завсар заалхайгаар гаргаж гүйцээгээд улмаар бин битүү таглана. Бэлэн болсон лаазтай махнууд толгодын орой дээрээс чаргаар гулсаж байгаа хүүхэд шиг гулсан аяны гал тогоорхуу автомат зууханд өөрсдөө орж эгнэн өрөгдөөд чанагдана. 

	Идэх болоогүй шүү. Автомат зууханд нэгэнт чанаж болгосон лаазтай загас маш цэвэрхэн байж таарах боловч юмыг яаж мэдэх вэ, ямар нэг зүйл ёсоороо хийгдээгүй байж болно. Сайн таглагдаагүй, хялгас ч багтахааргүй нүх сүв үлдээд, түүгээр нь агаар, нян орсон байж мэднэ. Айхтар амь бөхтэй үрэнцэр үлдэж хоцроод мөдхөн сэргэж ч мэднэ. Тийм учраас лаазтай загасаа халуун тогтоогуурт хийж, нян өсөж үржих хамгийн тохиромжтой температурт арван хоног байлгадаг юм. Тэгэхэд лаазны ёроол овойж түмбийгээгүй байвал идэхэд болох сайн чанарын консерв болжээ гэж итгэж болно. Тэгээд л зохих бичгийг нь нааж хоршоо дэлгүүрт шилжүүлэхэд нь та бид худалдан авч иддэг. 

	Загасны үйлдвэрийн тасаг цехээр явж байх зуураа газрын хаа хол ирээд байгаагаа ч мартсан байсан. Яагаад тэр вэ гэвэл тоног төхөөрөмжөөрөө ч гэсэн, хөдөлмөрийг механикжуулсан, автоматжуулсан түвшин, тохилог боловсныхоо хувьд ч гэсэн, эцсийн бүлэгт үйлдвэрлэлийнхээ шинж байдлаар ч гэсэн энэ бол нийслэл хотын ах дүү нар нь болох хүнсний бусад үйлдвэрээс юугаараа ч ялгагдахгүй үйлдвэр юм. Гадаа үүдэнд нь ариутгагч уусмал дотор тавьсан сараалж төмөр харагдаж байгаа нь муухай гуталтай хүн дотогш оруулахгүй гэсэн харуул юм. Ажилчид нь цөм цав цагаан халаадтай байлаа. 

	Тэнгис далайн хөвөөнөөс алс хол хотууд руу лаазалсан загас илгээдэг энэ үйлдвэр сард хагас сая орчим лааз консерв бэлтгэдэг юм байна. 

	 

	 

	 

	УХААЛАГ АМЬТНЫ ЭРЭЛД

	Хүн түүхийнхээ туршид анд нөхөдтэй болох гэж амьтны ертөнцөөс эрж хайж ирсэн ажээ. Үг хэлийг нь ойлгодог, яаж хийгээд ч гэсэн хариулдаг амьтан олж уулзах гэж мөн ч их эрж хайгаа шүү дээ. 

	Хамгийн буурьтай эрдэмтэд амьтны аль нь алинаасаа илүү ухаантайг мэдэж авах гэж уйгагүй туршиж ирсэн ба зарим нь адууг хамгийн ухаантай амьтан гэж, зарим нь сармагчныг гэж, зарим нь нохойг гэж нотолдог байжээ. Хамгийн ухаантай амьтан бол харх, яагаад гэвэл ээдрээтэй ямар ч замыг харх шиг хурдан түргэн учрыг нь олоод туулж өнгөрдөг ямар ч амьтан байхгүй гэж нотолдог хүмүүс ч гарчээ. Үнэндээ ч байшингийн шалан доогуур, дээврийн хонгил зэрэг хав харанхуй газар хаагуур хаагуур явах замаа сайн олдог хулгана ярвигтай ээдрээтэй ямар ч замд нэг их торж саатдаггүй байж болох л доо. Гэхдээ энэ нь хархыг хамгийн ухаантай амьтан гэж батлах үндэс болж чадах уу?

	Эрдэмтэд заримдаа энэ асуултад хариу хэлэх үггүй мухарддаг байлаа. Оюун ухаан гэдэг маань уураг тархины хөгжлөөс шалтгаалдаг зүйл шүү дээ. Тэгвэл сармагчны ч юм уу, нохойны уураг тархи алтан загасныхаас хавьгүй илүү хөгжсөн... Гэтэл бас загас ч гэсэн сармагчин шиг, нохой шиг, заримдаа бүр өндөр хөгжилтэй хөхтөн энэ хоёр амьтны аль алинаас ч амархан юм сурч, хоол өгөхийн өмнөх дохиог андахгүй шуугьж ирдэг болдог байна. Шилэн чингэлэгт тэжээсэн алтан загасандаа хоол өгөхийн өмнө шилний гадна талаас хэд нясалчхаад байгаарай даа. Мөдхөн хэд няслахад чинь хөвөөд ирдэг болно. Тэгвэл бас мууртаа хонх дуугаргаж дохио өгдөг болох гээд үзээрэй, тэгж амархан дасах нь уу, үгүй юү? Ямар дүгнэлт хийхээ яарсны хэрэггүй. Оюун ухаан гэдэг бол тун нарийн ойлголт юм шүү. 

	Он жил улиран өнгөрсөөр л байлаа. Нохой, шувуун толгойтой бурхан сахиусны тухай ч ярихаа больж, хамгийн ухаантай амьтан бол могой гэдэг байсан ёгт үлгэр домогт ч үнэмшдэг хүнгүй болж, эгэл жирийн эрдэмтэд маань адгуус амьтанд юм зааж сургахдаа гарамгай хүмүүсийн хамаг нууцыг задаллаа. Урнаар зөгнөн сэтгэгчид харин ухаантай хуруувчны хүсэл мөрөөдлөөсөө хагацалгүй, түүнийгээ өөр бусад ертөнцийн энэ тэр амьтанд шилжүүлдэг болж ирлээ. Тэгтэл гайхалтай сонин мэдээ дэлхий дахинд түглээ! Ухаантай амьтан хаана ч юм бэ, өөр ертөнцөд биш, хажууханд маань байна! гэсэн мэдээ түгэх нь тэр. Ерөөсөө л хажууханд маань байгаад байсан, харин бид холбоо тогтоож чадахгүй байжээ. Холбоо тогтооход саад болж байсан гол зүйл бол хуурай газар, тэнгис далай гэдэг хоёр өөр ертөнцийг тусгаарлан заагласан тунгалаг цэнхэр хөшиг юм. Ус өнөө хэр нь хуурай газар, усны ухаантай амьтныг өөр хооронд нь тусгаарлаж байна. Усны ухаантай тэр амьтан бол далайн гахай ажээ. 

	Далайн гахай гэдэг маань загас огтхон ч биш, биеийн бүтцийнхээ хувьд загаснаас дээгүүр амьтан. Далайн гахай бол хүний нэгэн адил сүүн тэжээлтэн гэдэг маш том аймгийн амьтан. Далайн гахайн элэнц хуланц эрт балар цагт, хуурай газар амьдардаг байсныг эрдэмтэд үр хөврөлийг нь шинжин судалж лавтайяа мэджээ. Аливаа амьтны үр хөврөл эхийн хэвлийд олдож хөгжихдөө элэнц хуланцынхаа хөгжлийн бүх үе шатыг дамждаг жамтай. Энэ бол хувьслын ерөнхий үйл явцыг судлах чухал иш үндсийн нэг билээ. Жишээлбэл, нас бие гүйцсэн далайн гахайд хойд мөч гэж байдаггүй бол үр хөврөлд нь хоёр хөлийн барин тавин ул мөр байдаг. Нас бие гүйцсэн далайн гахайд үс гэж байдаггүй бол үр хөврөл нь биеийн зарим хэсгээр үстэй байдаг. Энэ бүхнээс үзэхэд далайн гахайн эрт балар үеийн элэнц хуланц хуурай газар амьдардаг дөрвөн хөлтэй, бүх биеэ бүрхсэн үстэй амьтан байсан байж таарна. Хуурай газрын бүрэн эрхт эзэн байжээ гэсэн үг. Тэгээд хэзээ ч юм бэ, элэнц хуланцынхаа гарч ирсэн ус руу эргэн орж, усанд амьдрахад маш сайн зохиолдсон ба эрт дээр үед ямар янзын амьтан байсны нь ул мөрийг хамгийн ажигч гярхай эрдэмтэн л ажиглаж мэдсэн хэрэг юм. 

	Ихэнх хүн хөлөг онгоц тойрон эргэлдэж, элдэв янзаар маяглаж, уснаас дээшээ үсэрч цовхрон зорчигчдыг хөгжөөн баясгадаг тэр амьтныг л далайн гахай гэдэг л дээ. Гэтэл эрдэмтэд биеэр бэсрэг болон дунд зэргийн шүдэт халимуудыг далайн гахайн бүлэгт багтааж үздэг. Тэдний тоонд мөсөн далайн гахай, далайн заан, далайн хар гахай, далайн нохой зэрэг тэнгис далайн амьтан багтана. Мөсөн далайн гахай бол 4-6 метр урт амьтан бөгөөд манай Умард тэнгист ч бий. Далайн нохой нь биеэр жижиг, далайн гахайны тал хувь хэртэй амьтан. Далайн заан гэдэг нь айхавтар махчин тул зантгар толгойт халим руу ч дайрдаг удаатай бөгөөд арван метрээс урт ч биетэй тааралдаг. 

	Энэхүү бүлгийн амьтад тэр болгон бүгдээрээ хүнтэй ойртох нөхөрлөх дургүй. Жишээлбэл, далайн нохойг хаалт хашлагатай цөөрөмд хэдхэн хонуулахад үхнэ. Зантгар толгойт халим ч хашвал хэдхэн хоног насална. Харин далайн хар гахай, мөсөн далайн гахай хүнд овоо амархан дасдаг. Гэхдээ л цөөрмийн амьдралд хамгийн зохицсон нь афалин гэдэг жирийн далайн гахай юм. Энэ бол бидний сайн мэдэх Хар тэнгисийн амьтан билээ. 

	Хүн аварга том энэ амьтанд зориулж цөөрөм байгуулж сурсан тэр цагаасаа эхлээд л түүнтэй ойр дотно танилцсан юм. Ийм амьтныг савтай нь ширээн дээр тавих бүү хэл москвагийн амьтны хүрээлэнд ч багтаахад бэрх. Тиймээс түүнийг байлгах цөөрмийг тэнгис далайн хөвөөнд л байгуулахаас өөр аргагүй. Тийм томоос нь, болоод ч тэнгисэн цөөрөм гэж нэрлэдэг том цөөрөм байгуулж сурсан цагаасаа л түүнтэй ойр дотно танилцаж эхэлсэн хэрэг. Учир нь далайн гахайг тийм л бүхэл бүтэн, нуур, тэнгисэн цөөрөмд байлгана уу, гэхээс биш, өөр юунд ч байлгах аргагүй. Эхлээд тэнгисийн томоохон амьтадыг шинжиж судлах зорилгоор тийм том цөөрөм байгуулах санаа төрж, эхний тийм цөөрөм дэлхийн хоёрдугаар дайны өмнөхөн бий болсон юм. Тийнхүү анхны жирийн далайн гахай тэнд байдаг болж, тэдэнд юм зааж сургах гэж оролдож үзсэн юм. 

	Анх тэгж оролдсон хүмүүс үнэхээр их гайхжээ. Далайн гахай гоц авьяастай амьтан байлаа. Сармагчнаас ч ухаантай амьтан болох нь мэдэгджээ. Далайн гахайд шинэ дохио занга зааж өгөхдөө дохио сонсоод юу хийх хэрэгтэйг нь хоёр-гуравхан удаа зааж өгөхөд л сурдаг байна. Далайн гахай дээш нь шидсэн бөмбөгийг чадамгай тогтоон авч хоншоороороо хүчтэй нудран буцаадаг, хүний гараас юм уу, таваг дээрээс идэх юм аятайхан авч иддэг, галтай цагариг дотуур дүүлэн гардаг, уснаас хэдэн метрийн өндөрт дүүжилсэн хонхыг урамтай сайхан үсрэлт дундаа дуугаргадаг. Тэргэнд морь хөлөглөдөг шигээр далайн гахайг саланд хөлөглөдөг юм гэмээж нь зорчигсдыг цөөрөм дундуур сайхан зугаалуулж чадна. Далайн гахайг унаж ч болно. Усны ёроолд унагасан зүйлийг дор нь олоод ирнэ. Усан дотор бөмбөг ч тоглоно. Австралид нэг удаа усан дотор бөмбөг тоглогчдын багт ер бишийн нэг тоглогч тоглуулсан нь жирийн нэг далайн гахай байжээ. Тэрээр багийн бусад гишүүд болох мастерын зэрэгтэй тамирчдаас дутахгүй тоглож байсан боловч нэг гэм нь бөмбөгөө хүний өөрийн хаалганы аль алин уруу хамаагүй оруулж байсан гэлцдэг. Хөөрхий минь, хүний өөрийн хаалга гэж ялгаж даанч сураагүй байжээ. 

	Тэгээд бас далайн жирийн гахай бол хүнд амархан дасамтгай, муухай ааш зан гаргана гэж бараг байдаггүй амьтан. 

	Гэлээ ч гэсэн далайн гахайг адгуусан амьтны аймаг дотроос хамгийн ухаантай амьтан гэж хэлэхэд бас л хэцүү. Амьтан хүний зааж өгсөн зүйлийг хэчнээн амархан сурдаг байлаа ч гэсэн түүнийг ухаантай гэж хэлэхэд хэцүү. Гэтэл харин далайн гахайг олон жил судалсан мэдрэл зүйч Жон Лилли хүн төрөлхтөнд хамгийн сонин нэг мэдээ сонсгожээ. Тэр хүн юм зааж сургаж байсан афалин гэдэг энгийн далайн гахайнхаа дуу шууг бичиж авсан соронзон хальсаа сонсож суугаад яг өөрийнхөө инээж байхыг дуулсан байна. Далайн гахай эрдэмтний өөрийн нь түрүүхэнд инээж байсныг яг дуурайж дуугарсан ажээ. Далайн гахай дуу чимээ дуурайх авьяастай нь тийнхүү тодорхой болжээ. 

	Лилли зохих туршилт лавшруулан хийж уг нээлтээ баталжээ. Далайн гахай маань бүхэл бүтэн өгүүлбэр цээжлэн тогтоож чаддаг амьтан ажээ. Тэгэхдээ бүр сургагч-багшийнхаа дуу, аялгууг яг дуурайн хэлж ярьдаг амьтан байлаа! Тэгээд л ухаалаг амьтан хаа нэгтэйд биш, хажууханд маань байна! гэсэн мэдээ тэр дорхноо түгсэн хэрэг юм. 

	Далайн гахай үнэндээ ч харилцааны баялаг дуу авиа бүхий системтэй амьтан юм. Далайн гахай сонссон дуугаа давтдаг төдийгүй, хэт доод авиаг ч давтдаг байна. Тороор хашсан сүрэг далайн гахай зах зээл дээр олон хүн үймж шуугьж байгаа юм шиг шуугьж дуулддаг. Энэ бүхнээс үндэслээд далайн гахай бол өөр хоорондоо харилцдаг авианы буюу «хэл ярианы» тусгай системтэй амьтан юм гэдэг дүгнэлт хийжээ. Ингээд эрдэмтэд тэр хэл яриаг нь судалж далайн гахайтай ярилцах нэг их хэцүү биш ажил л үлджээ. Ийм сайхан төлөвт сэтгэл нь хөөрсөн францын зохиолч Робер Мерль далайн гахай гол баатрууд нь болсон роман хүртэл туурвижээ. Уг зохиолд далайн гахайнууд франц хэлээр зэгсэн сайн ярьдаг, олон улсын байдлын талаар муугүй мэддэг, тэгээд улс төрийн байдал хурцдаад ирэхээр сэтгүүлчид цугласан хэвлэлийн бага хурал дээр үг хэлдэг. 

	Лиллийн нээсэн зүйл, уг нээлтээс хийсэн дүгнэлт сэлтийн талаар тун өнгөц, бүдүүн тойм төдий дурдлаа. Лилли далайн гахай өөр хоорондоо яг л хүн өөр хоорондоо ярьж байгаа юм шиг нэгэн зэрэг болон нэг нэгээрээ цуварч ярьдаг гэж тэмдэглэсэн байдаг. Далайн гахайн нэг ижил үйлдлийг давтах болгондоо нэг л авиа гаргадаг, жишээлбэл, цагариг дундуур үсрэхийнхээ өмнө өөртөө «Үсрээд!» ч гэж байгаа юм уу, «Цагариг!» ч гэж байгаа юм уу, команд өгч байх шиг дуугардаг гэжээ. Тэгэхлээр энэ бол уг амьтны дуу авиа үйлдэл, юмтайгаа уялдаатай байдаг гэсэн үг юм. Тийм учраас хэл яриа яриангүй мөн. Лилли ултай судалгаа хийж баялаг материал цуглуулжээ. Лиллийн дүгнэлтийн өөр нэг нотолгоо гэвэл далайн гахай хүн хоёрын уураг тархины тун адил төстэй гадаад байдал юм. Тэнгис далайн сүүн тэжээлтэн энэ амьтны уураг тархины гэрэл зургийг хүний уураг тархины гэрэл зурагтай зэрэгцүүлээд тавьсан байхад мэргэжлийн биш хүн хоёр өөр амьтных гэж бараг ялгахааргүй ажээ. 

	Уураг тархи... Энэ бол бидний мэдрэхүйн эрхтнүүдийн хүлээж авсан ертөнцийн хязгааргүй үйлдэл юмыг тусган авдаг аппарат. Энэ бол атомын чанх төв рүү орж, Орчлонгийн эцсийн хүрээнээс гадагш гарахад нь хүнд тусалсан оньс билээ. Уураг тархи гэдэг бол од мичдийн байршлыг ч, найрал хөгжмийн нарийн аяыг ч, тооны ухааны хийсвэр томьёоллыг ч тогтоох чадалтай байгууламж билээ. Хүний уураг тархи хэмжээгээр нэг их том биш хэр нь хязгааргүй цаг хугацаа, орон зайг, өөр бусад өдий төдий хязгааргүйг өөртөө багтаадаг. Хүний уураг тархи бас байгаль ертөнц дээр байхгүй, өөрийн бодож бий болгосон тоо томшгүй олон зүйлийг багтааж шингээдэг. Байгаль дэлхий дээр уурын хүрд гэдэг юм байгаагүй. Байгаль дэлхий дээр фторын шим нэгдэл гэж байгаагүй. Байгаль дэлхий дээрх юм хэчнээн олон янз ч гэсэн тэдний дунд хөгжмийн эгшиг болгон хөг ая нийлүүлсэн дуу, утга уянга авцалдсан шүлэг гэж байгаагүй. Энэ бүхнийг хүний уураг тархи, нарийн яривал уураг тархи, гар хуруу бүтээсэн. Яагаад гэвэл хүний гар хуруу бол уураг тархины тушаал заавар биелүүлэгч ба ийнхүү хоёулаа хосолсноор ч уураг тархи ухаж сэтгэхгүй юмгүй, гар хуруу хийж чадахгүй юмгүй, хүн өөрийн орчлонгийн эзэн болжээ. 

	Хүний уураг тархи байгалийн түг түмэн нууцын учрыг тайлан олжээ. Гэхдээ харин гол нууц уураг тархинд өөрт нь агуулагдаж байж мэдэх билээ. Учир нь хүн чухамхүү өөрийгөө л, уураг тархи гэгч саарал зүйл дотор нь ухаан санаа, ой той гэдэг хэрхэн яаж төрж бий болдгийг л эцээхэн мэдэхгүй байгаа хэрэг билээ. 

	Хэдэн жилийн өмнө бол уураг тархины хөгжлийн түвшин уураг тархины өөрийн нь жинг уг амьтны биеийн жинтэй харьцуулсан харьцаагаар тодорхойлогддог гэж үзэж байлаа. Түдэлгүй өөрөөр, тухайлбал, уураг тархины хөгжлийн түвшнийг тодорхойлдог зүйл бол түүний гадаргуу дахь үрчлээ нугалааны тоо ширхэг юм гэж үздэг боллоо. Гэтэл энэ төсөөлөл маань ч бишдэж таарах тийшээ хандаад байна. Гэхдээ харин эрдэмтэд уураг тархины гадаад байр байдлаар болон бүтцийн нь зарим судалгаагаар түүний авьяас чадварын тухай эцсийн дүгнэлт хийх цаг хараахан болоогүй, эхний алхам дөнгөж хийж байна. Тиймээс ч хүн далайн гахай хоёрын уураг тархины гайхалтай адилхан гадаад байдал мэргэжлийн бус хүмүүсийн гайхал төрүүлсэн хэвээр байна. Тэгвэл адил төстэй энэ байдлыг нь нэлээд нарийн авч үзье. 

	Аль аль нь тал бөөрөнхий хэлбэртэй, өдий төдий үрчлээ нугалаатай энэ хоёр тархи гаднаас нь харахад үнэндээ ч ялгахын аргагүй адилхан. Зуун хорин килограмм биеийн жинтэй далайн афалин гахайн тархи 1700-1800 грамм татдаг нь хүний тархинаас дунджаар 300 грамм хүнд гэсэн үг юм. Гэхдээ ийм том тархитай хүн бас байдаг. Далайн афалин гахайн тархи бүх биеийнхээ жингийн далны нэг хувьтай, хүний тархи тавийн нэг хувьтай тус тус тэнцэнэ. Хүний их тархи, бага тархи хоёр 6,7:1 харьцааны жинтэй байдаг бол далайн гахайнх ч бараг ийм буюу 6,5:1-ийн харьцаатай. Швейцарын хэлбэр судлаач Путлан аливаа амьтны уураг тархины хөгжлийн талаар бодит мэдээ өгч чадна гэсэн онцгой заалтын систем зохиожээ. Энэхүү системийн дагуу хүний уураг тархи 215 нэгж, далайн гахайнх — 190 нэгжтэй ажээ. Жишиж хэлэхэд зааны тархи 150 нэгж, сармагчных — 63 нэгж байдаг байна. 

	Далайн гахай уураг тархиныхаа хөгжлийн түвшнээр хүнтэй ийм адил төстэй байтал Лиллийн туршлага өнөө хэр нь амжилт олоогүй байгаа нь ямар учиртай хэрэг вэ? Манайхаас дутахгүй олон янз, баялаг, сэтгэл булаам сайхан өөр ертөнцтэй нүүр учрах замыг хүн төрөлхтөнд нээх ёстой ажлын нарийн дэс дараалал боловсруулсан хэр нь амжилт олоогүй билээ. 

	Лиллийн бодлоор бол дараачийн шатны ажил нь далайн гахайд англи үгс зааж өгөх «дууны сургуулилт» байлаа. Гурав дахь шат нь аливаа юмыг англиар нэрлэж чаддаг болгох, өөрөөр хэлбэл үг ойлголт хоёрыг холбох ажил, эцэст нь энгийн өгүүлбэр зааж сурган далайн гахайтай шууд ярилцдаг болох явдал байв. 

	Гэтэл Жон Лилли даанч, эхнийхээ үе шатан дээр зогсжээ. Өөрөөр хэлбэл далайн гахай хүний хэлснийг дуурайж хэлдэг тотиноос нэг их ухаалаг амьтан биш юм гэдгийг мэдээд зогссон юм. 1963—1967 он хүртэл хийсэн хоёр дахь шатны туршилт нь амжилт олоход амар ажил биш байлаа. Эрдэмтэн маань амжилт олоогүй явдлаа ус, агаарын ийм хоёр өөр орчноос харилцан ярилцахын бэрхшээлтэй тулгарлаа гэж нэгдүгээр бэрхшээлээ тайлбарлажээ. Хоёрдугаарт, далайн гахай хүн хоёрын дууны хэлбэлзэл харилцан адилгүйгээс болоод амжилт олсонгүй гэж үзжээ. 

	Гэтэл тийм биш юм. Хүмүүс адгуусан амьтан дотроос ам хэлээ ойлголцдог ижил ханьтай болох сон гэж их учиргүй их хүсдэг. Тэгээд ч далайн гахайтай ярилцах гэж өөр бусад хүн ч оролдож үзсэн юм. Америкийн эрдэмтэн У. Батто далайн гахайн дуу авиа давтах авьяас чадварыг судалж, малгай, бөмбөг, таяг гэх мэт юмны нэр зааж өгчээ. Малгай аваад ир гэхэд нь далайн гахай аваад ирдэг болсон байна. Гэтэл нохой ч гэсэн ойлгоод л аваад ирдэг шүү дээ! Энэ бол ухаалаг нөхөртэйгөө үнэн сэтгэлээс ярилцаж байгаа хэрэг хараахан биш ээ!

	Учир нь тэгээд юунд байгаа хэрэг вэ? Далайн гахайн уураг тархи хүнийх шиг сэтгэх авьяас чадвар дутмагт л байж таарна. Далайн гахайн уураг тархи хувьслынхаа явцад өөр ажилд дадаж дассан хэрэг. Уураг тархины хүрээлэнгийн эрдэм шинжилгээний ажилтан В. Кесарев уг асуудлыг сонирхон, далайн гахайн тархины бүтцийг нарийн судалж, уураг тархины нь бүрхүүлийн тогтоц нэг ёсондоо «цул» иймээс ч уураг тархи нь бүтцийн хувьд бүдүүлэгдүү гэж тодорхойлжээ. Шинжлэх ухааны өнөөгийн дүгнэлт ийм билээ. 

	Үүнийг бас өөрөөр үздэг тал ч бий. 

	Ингэж үздэг хүмүүс:

	— Нас бие гүйцсэн далайн гахайг ярьдаг болгоно гэдэг бүтэшгүй хэрэг. Чонын үүрэнд хоёр нас хүрсэн Амала найман нас хүрсэн Камала хоёрыг хүн шиг ярьдаг болгох гэж хэчнээн их зовлоо доо. Бэлтрэг шиг дөрвөн хөллөн гүйдэг байсан Камалаг хоёр хөлөөр нь явуулж сургах гэж найман настайгаас нь арван нэг хүртэл нь гурван жил оролдсон. Камала таван жилийн хугацаанд ердөө 30 үг тогтоож, есөн жилийн дараа арван долоон настайдаа үхсэн билээ. Чонын бэлтрэг ч мөн төдий чинээ насалдаг. Гэтэл уураг тархи нь мянга түмэн жилийн тэртээгээс яриа хэлтэй болсон бидний уураг тархины удам судар байсан хэрэг шүү дээ. Тэгвэл далайн гахайн уураг тархи байна. Далайн гахайн хувьд гэвэл Амала Камала хоёрыг байгаль ямар байдалд оруулсан, яг түүний эсрэг туршилт хийж үзэх хэрэгтэй юм. Далайн гахайн зулзагыг нялхаас нь хүмүүсийн дунд байлгах хэрэгтэй. Тийнхүү уураг тархи нь хүний соёл дагаж өөрчлөгдөх нь үү, үгүй юуг ажиглах, далайн гахайн зулзага хүний хүүхэд нэг нас хүрээд ярьж эхэлдэг шиг ярьж эхлэх нь үү, үгүй юү? гэдэг. 

	Ингэж туршина гэдэг бол бодвоос амаргүй зүйл. Яагаад гэвэл наад зах ус л гэхэд нэвтэршгүй хаалт хашилт болж мэднэ. Тэгэхлээр далайн гахайнхаа зулзагыг өсгөн торниулах өлгийнөөс эхлээд тоглож сатаарах тоглоомыг нь хүрэх наад захын өдий төдий зүйл бодож боловсруулах хэрэгтэй болно. Түүнээс гадна далайн гахайн зулзага маань хүнээс «торниун» төрдгийг бодож үзэх хэрэгтэй. Тун амаргүй боловч сонирхолтой туршлага болох буй заа. 

	Гэхдээ сүүлчийн энэ санаа бол эрдэм шинжилгээний хүрээлэнгийн ажил төрлийн хувьд бус, харин шинжлэх ухааны уран зөгнөлийн зохиол бичигчдийн хувьд л тохиромжтой үзэл санаа юм гэлтэй. Ингэж туршсан туршаагүй, Кесаревийн судалгаатай судалгаагүй далайн гахайн тархи хүнийхэд хараахан хүрэхгүй гэж бардам хэлж болно. Тиймгүй бол далайн гахай байгалийн хуулиудыг танин мэдэх байсан, далайн гахайн жолоодсон эрдэм шинжилгээний газар сайгүй явагч байгууламж тэнгис далайгаас хуурай газар дээр гарч ирэх байсан, агаарын бөмбөрцөг нь агаар мандалд дэгдэн хөөрөх байсан билээ. Далайн гахай маань соёлын хөгжил цэцэглэлийн бүх замыг биш гэлээ гэхэд эхний үе шатыг нь туулсан, бүтээлч үйл ажиллагааны нь эд мөрийн баримт ямар ч гэсэн бидэнд олдох байсан билээ. Учир нь үр бүтээлгүй оюун ухаан гэж байх ёсгүй. Далайн гахай маань хөдөлмөрийн гол багаж болох гар хуруугүй, тэгэхлээрээ ч хүнийх шиг хөгжсөн уураг тархигүй гэсэн үг ээ. Гэтэл үүнээс өөрөөр үздэг хүн, ялангуяа гадаадын эрдэмтдийн дунд мэр сэр байдгийг хэлэх нь зүйтэй гэж бодлоо. 

	Далайн гахай үнэндээ ч ухаантай амьтан л даа. Нохой шиг, нохойноос ч илүү ухаантай байж болох юм. 

	Хүнд нохой шиг туслагч тэнгис далайн усанд байгаагүй. Өөрөөр хэлбэл дэлхийн бөмбөрцгийн усаар бүрхэгдсэн хэсэгт тийм туслагч байгаагүй юм. Тэгвэл харин бий болох төлөвтэй байна. 

	Тэжээвэр болгосон далайн анхны гахайн нэг бол Тэффи гэдэг нэртэй далайн ердийн гахай билээ. Түүнийг долоон настай буюу аль ч талаар нь аваад үзсэн далайн гахайн хувьд ахимаг настайд нь барьж авч АНУ-ын усан сангийн нэгэнд байлган ердийн сургуультай далайн гахайн хийж чаддаг зүйлийг зааж сургажээ. Тэффи сал чирдэг, цагариг дундуур үсэрдэг, хүн дуудахад хүрч ирдэг байжээ. Тэгээд тэнгис рүү нь буцааж тавьсан боловч цаг ямагт эргээд ирдэг байлаа. 

	1965 оны зун Калифорнийн эргийн ойролцоо сонин туршилт хийсэн байна. Хүмүүс 64 метр гүн усны ёроолд амьдарч дадан, усны ёроол дахь лабораторид усанд шунгаач хэдэн хүн байрлажээ. Тэднийг Тэффи голдож үйлчилдэг байсан байна. 

	Тэффийг төрсөн орон гэр нь болж хувирсан усан сангаас өдөр болгон нисдэг тэргээр авчирч тэнгист нь тавьдаг, тэгээд өдөрт 20 удаа усанд шунгаж тусгай хайрцагт хийсэн захидал, ном сонин, багаж хэрэгсэл зөөдөг, тэгэхдээ 45 секундийн хугацаанд 64 метрийн гүнд ордог байжээ. 

	Шинжээчдийн байшингийн гадуурх ус тун их булингартай байсан учир «төөрсөн» хүмүүст Тэффи тусалдаг байлаа. «Төөрсөн» хүний исгэрэхэд дугуйтай төмөр утас аваад хүрч очин, өрөөсөн үзүүрийг нь тэр хүнд атгуулан чирч ирэх зам зуураа аварга загас тааралдвал үргээж хөөдөг ажээ. Хүний усан доторх ажил төрөлд далайн гахай хэчнээн их ач тус хүргэж мэдэхийг энэ туршлага харуулсан юм. 

	Эртний Грекийн загасчид загасчлахдаа далайн гахай ашиглаж байсан түүх бий. Далайн гахай заарцаг загасыг загасчны тор, сэрээ рүү тууж авчирдаг байжээ. Тэгвэл агнуурын орчин үеийн хэрэгслээр зэвсэглэсэн өнөөгийн загасчдад далайн гахай хэчнээн их тус хүргэж мэдэх билээ! Жишээлбэл, торон хүүдийг даган явж, юм хумд тээглэж гэмээж нь гаргаж, заарцаг загас тууж оруулдаг байж болох юм. 

	Далайн гахай тэнгис далайд амь нас алдахаас зайлбаргүй болсон олон хүний аминд орсон тухай домог яриа их байдаг. Хүн төрөлхтний түүхийн эрт балар үеэс эх үүсвэртэй эдгээр домог яриа сүүлийн хэдэн арван жилд бодит баримтаар батлагдсан юм. Далайн гахай усанд живж байгаа хүнд үнэхээр олон удаа тусалсан билээ. Шинжлэх ухаан буянтай сайхан энэ үйлсийг нь уг амьтны төрөлхийн зөн бэлгэ гэж тайлбарладаг. Тэгэхлээр далайн гахайг аврах албаны ажилд амархан сургаж болно гэсэн үг билээ. Сенбернарын ноход Швейцарын цас мөстэй замд аврах албанд хүчин зүтгэдгийг бод л доо. 

	Тэнгис далайн ёроолоор татсан холбооны шугамыг хамгийн түрүүн тасалдаг амьтан бол зантгар толгойт халим. Аварга том тэр амьтан түүнийг амттай хоол нь болох том хавчны тэмтрүүл гэж андуурдаг бололтой. Тэнгис далайн ёроолын шугам тавих, түүний гэмтлийг олж арилгахад далайн хавч ямар тус хүргэх нь хараахан тодорхой зүйл биш боловч энэ талаар тэдэнд хийх ажил олдох нь эргэлзээгүй. Түүнээс гадна эрэг хавийн гүехэн ус, тэнгисийн булан тохойн болон гол мөрний ёроолоор шугам тавих, арчлан хамгаалах ажилд ч далайн гахайг өргөн ашигладаг болж мэднэ. 

	Тэжээвэр далайн гахайд зааж сургаж болох бүхий л ажил мэргэжлийг энд тоочих аргагүй. Гэхдээ харин нэг зүйлийн талаар хэлэлгүй өнгөрч болохгүй. 

	Далайн гахайг цэрэг дайны зорилгоор ашиглах талаар туршилт хийж байгаа тухай мэдээ сонин хэвлэлд үзэгддэг болж байна. Эсрэг талын шумбадаг завины хашлага шүргэмэгцээ тусгай тэслүүртэй бодис бүхий бялт тээж сургаж байна. Далайн гахайг өөрийн талын шумбадаг завийг будгийн нь найрлага, бүрээс төмрийн нь чанар болон бусад шинж тэмдгээр ялгаж таньдаг болгож сургаж байна. Дайсны боомтын бараг зогсоолд нь тулж очиж мин тавьдаг болгож сургаж байна. 

	Энэ бол атомын бөмбөгийг газар дээр, усан дээр, усан дор, агаар мандалд, сансарт дэлбэлэхийг цаазлан хориглосон шиг олон улсын хэмжээгээр цаазлан хориглууштай зүйл билээ. Энэ бол химийн болон бактериологийн зэвсэг хэрэглэхийг цаазлан хориглосон шиг цаазлан хориглууштай зүйл юм!

	Эцэст нь энэ бүлгийнхээ эхний ярианд эргэж оръё. Хүн дотнын нөхрөө болгох амьтныг аанай олоогүй байна. Оршин суугчидтай өөр бусад гараг нээх цагийг л хүлээхээс яах вэ. 

	 

	 

	 

	ХОСГҮЙ АВАРГА

	Хүүхдийн цөөнгүй асуудаг нэг асуулт бол халим, заан хоёр зодолдвол аль нь дийлэх вэ? гэдэг асуулт билээ. 

	Хүүхдээ ингэж асуувал халим заан хоёр яаж зодолдох юм бэ, нэг нь усны, нөгөө нь хуурай газрын амьтан юм чинь гэж хариулбал гэнэн хэрэг болно. Инженер хүн бол энэ хоёр амьтны хүч чадлыг харьцуулаад, хэлээд өгч чадах билээ. Тэгвэл халим хэд хэдэн зааныхтай тэнцэх хүч тэнхээтэйг тооцоо яг батлан харуулна. Халим биеийн жингээр ч, томынхоо хувьд ч, хүч чадлаараа ч, ховдог идэмхийнхээ хувьд ч, хүнд өгөх бүтээгдэхүүнийхээ өртгөөр ч дэлхийд хосгүй аварга амьтан юм. 

	Бодоод үз л дээ. Өнөөгийн хамгийн том хөх буюу цэнхэр халимын урт 30 метр хүрэх ба хоншоороор нь газар тулаад сүүлнээс нь дээш өргөвөл арван давхар байшингийн дээвэрт хүрнэ! Гэтэл үүнээс ч том халим бий. 1926 онд Шотландийн хавиас агнасан эм цэнхэр халим 33 метр хүрч, 150 тонн татан хосгүй аваргын титэм өмссөн билээ. Цэнхэр халимын дундаж жин 125 тонн, зөвхөн өөх нь гэхэд 20 тонн буюу 70—75 том торх болно! Бас тэгээд халимаас хаях зүйл гардаггүй! Махыг нь лаазалж иднэ. Та нарын дотор «Вандуйтай халимын мах» идэж үзсэн хүн ч байж магадгүй. Гэдэс дотроор нь эрдэс бордоо, ясаар нь ясны гурил хийнэ. Халимын сахал буюу элжин бол их үнэтэйд тооцогддог зүйл. Дуурайлгамал материал хийдэг болохоос өмнө элжин бол эмэгтэй хүний бэлхүүсэвч, гоёл чимэглэл, малгай гэх мэтийн зүйл хийдэг ганц сайн эд байлаа. Өнөө хэр нь эдгээр зүйлийг капроноор хийхээсээ элжингээр хийх нь илүү гэж үзэж байна. Халимын арьсыг арьс ширний үйлдвэрт ашигладаг. Гэдсээр нь хачин сайхан торгон илэг хийнэ. 

	Халим үнэхээр хосгүй том амьтан, хамгийн том зүрхтэй, зүрх нь хагас тонн татна. Нурууны буюу гол судас нь хэр тааруухан хувингийн амсар шиг бүдүүн, уушги нь нэг удаа амьсгаа авахдаа 14 шоо метр хүртэл агаар сордог, ходоод нь хоёр тонн хүртэл хавч багтаана. Халимын хоногт хэрэглэдэг 4 тонн хүнсээр хар бор ажил хийдэг мянган хүнийг хооллуулж хүрэлцэх жишээтэй билээ. 

	Халимын зулзага 7—8 метр урт, 2,5—3 тонн жинтэй гарна. Хоногт шим тэжээл маш ихтэй, өөрөөр хэлбэл тал хувь буюу 50 хувь илүү нь тослог зуун литр орчим сүү хөхнө. 

	Халим дэлхийн бүх тэнгис далайд байдаг. Хэдэн зуун жилийн өмнө халим өнөөгийнхөөсөө хавьгүй олон байжээ. XV зууны эцсээс голландын усан цэргийнхэн Шпицбергений хавьд халим агнаж эхэлсэн байна. Халим агнана гэдэг тэр үед хамгийн их зориг, тэсвэр хатуужил, хүч чадал шаарддаг ажил байлаа. Ангуучид авлахаар оноосон халимаа айлгаж үргээхгүйн тулд их төлөв жижиг завиар дөхөж очдог, тун ойрхон дөхөж очмогц хамгийн чадалтай, хамгийн мэргэн чулууддаг нь жалан чулууддаг байжээ. Хурц үзүүрт жалан биед нь лав шигдэж ороход халим сүүлээрээ хүчтэй дэлсэж, усны гүн рүү тэмүүлдэг ажээ. Тэгэхэд нь жалангийн урт оосрыг бушуухан шиг сунгахгүй бол хүчирхэг тэр амьтан хөөрхий муу завийг нь хүнтэй юутай хүүтэй нь ёроолгүй ногоон цээл рүү аваад ордог байна. Халим харин ус руу шунгаад удаан байж чаддаггүй, учир нь амьсгаа авах хэрэгтэй болдог байна. Тэгээд ч 20-40 минутын дараа уснаас гарч ирдэг боловч өвчиндөө эмзэглээд хаашаа ч хамаагүй шуугьж давхидаг, тэгэхэд нь бяцхан завь чирэгдэн одож, араас нь аль болохоор яарч яваа нөгөө дарвуулт хөлөг нь тэртээ хол хоцорно. Давхиж давхиж ядарч туйлдаад зогссон тэнгис далайн тэр аварга амьтныг дахин дахин жалан чулуудаж эцсийн бүлэгт голыг нь сая нэг тасална. 

	Харин тэгэхдээ халимын хүчит сүүлэнд тааралдаж зомгол болсон завь, үхэж үрэгдсэн усан цэрэг тун олон! Жалангийн аргамж тас татаад, жадтайгаа алга болсон халим алийг хэлж барах вэ!

	Халим агнуурын арга аяндаа нарийн сайн болж иржээ. Жалан чулуудагчийн чадмаг гарыг тусгай их буу орлодог боллоо. Анхандаа хоёр голтой, нэгийг нь 200 метр төмөр татлага бүхий жалангаар, нөгөөг нь бөмбөгөн сумаар цэнэглэдэг, бөмбөгөн сум нь халимын биед жалангаас хагас метрийн зайтайд шигдэн орж тэсэрнэ. Оночтой сайн буудсан бол халим тэр дороо үхнэ. Сэлүүрт завины халааг моторт завь, халим агнуурын тусгай хөлөг онгоц авсан байна. Урьд өмнө агнасан халимаа шууд л тэнгис далайд нь өвчиж янзалдаг, үүнд завин дээр явсан хүмүүс том том балиусаар өөхийг нь хэсэглэн хэрчиж, хөлөг онгоцны талбар дээрх эргүүлгүүдэд бэхлэн татуулж байгаа нь хачин бүдүүн нэг юмнаас хэсэг хэсгийг үе үеэр нь хуулж хуйлан эвхэж байх шиг харагддаг байжээ. Эдүгээ бол халимыг тусгай налуу тавцан дагуулан татаж хөлөг онгоцон дээр бүхэл бүтнээр нь гаргадаг болжээ. Өнөөгийн халим агнуурын хөлөг онгоц гэдэг маань халим шууд агнадаг олон жижиг хөлөг онгоц дагуулсан нэг ёсны бааз, тэнгис далайд хөвж явдаг том үйлдвэр болжээ. Тэр жижиг хөлгүүд нь хөдөлгүүрийнхээ дуу чимээгээр халимыг үргээхгүйн тулд маш аажуухан дөхөж очоод ганц голтой байдаг болсон их буугаа жалангийн үзүүрт байрлуулсан хагас пүү бөмбөгөн сумаар цэнэглэн буудаж нам алсан халимаа сүүлнээс нь төмөр аргамжаар оосорлон чирч халим агнуурын бааздаа авчирдаг байна. 

	Орчин үеийн халим агнуурын бааз гэдэг маань чухам аль хэрийн том зүйл байдаг тухай төсөөлөлтэй болгохын тулд ертөнцийн өмнөд хэсгийн тэнгис далайд халим агнагч флотын гол хөлөг болох «Советская Украина» хөлгийн хэдэн тоог дурдаж болох билээ. Энэ бол 217 метр урт, 27,8 метр өргөн, усан түрц нь 15 000 тонн, хөдөлгүүрийн нь хүчин чадал гэвэл 15 000 морины хүчтэй тэнцүү хөлөг онгоц!

	Техникийн хөгжилтэй зэрэгцээд хүний хэрэглээ ч, халимын өөх тос ч, агнасан халимын тоо ч өсөн нэмэгдэж ирсэн байна. Гэтэл сүүлийн дөрвөн зуун жилийн турш цөөрч ирсэн цорын ганц зүйл гэвэл харин манай дэлхий дээрх халимын тоо юм. 

	Дэлхийн хоёрдугаар дайн хүртэл жилд 4000 орчим халим агнаж иржээ. Эдүгээ халимын тоо нэн цөөрсөн хэр нь дээрхээс хавьгүй олноор нь агнадаг болж байна. Нэг үгээр хэлэхэд дэлхийн хаана ч халим, зантгар толгойт халим ганц ч тааралдахаа байх цаг хаяанд ирээд байна. Тэнгис-цөөрөмд хашсан халим ч харагдахаа болино. Яагаад гэвэл хүн халим хаших тийм цөөрөм бий болгож хараахан чадаагүй байгаа билээ. Японы эрдэмтдийн тоолсноор дэлхий бүслүүрээс хойших Номхон далайн усанд ердөө 1500 цэнхэр халим үлдсэн нь хамгийн томд нь болж хүн хядаж шудсаар байгаад ингэж цөөрсөн хэрэг юм. Бусад төрлийн халим ч 20-30 мянгахан байгаа юм шиг байна. Зантгар толгойт халимын сүрэг хүртэл дөнгөж 150 мянга болтлоо цөөрсөн ажээ. Энэ бол ердөө тавьхан жилийн өмнө Номхон далайд байсан бүх халимын дөнгөж 10 хувь хүрэхгүй шахам нь үлджээ гэсэн үг гэж эрдэмтэд тооцоолжээ!

	Дашрамд хэлэхэд халим хашихад шүрэн арлуудыг ашиглаж болох юм гэсэн санаа сэдсэн байна. Энэ бол АНУ-ын Балтиморын их сургуулийн профессор Клиффорд Пинкхотын сэдсэн санаа юм. Шүрэн арал их төлөв гархи хэлбэртэй, далайн түвшнээ дээш хэдхэн метр цухуйх ба далайтайгаа ганц хоёрхон нарийн амсраар холбогдсон дотоод нууртай байдаг. Тэр амсрыг нь амархан хааж нээж байхаар болгож болдог. Дотоод нуур буюу нуурмагт нь амьдрал оргилж, ёроолоор нь үхсэн амьтадын үлдэгдэл, нитрат болон фосфат агуулсан тэнгисийн сайхан бордоо элбэгтэй. Шүрэн арлуудын ашиг тусыг аль болохоор нэмэгдүүлье, ердийнхөө өгдгөөс улам их зүйл өгдөг болгоё гэж бодвол усны нь дээд талын давхаргыг бордож үржил шимтэй болгох хэрэгтэй юм. Ёроолын нь тэр их бордоотой усыг дээш хөөж байх салхин хөдөлгүүрүүд тавих хэрэгтэй юм. Тэгж гэмээж нь хавч хэлбэртний хамгийн гол хоол болох фитопланктон гэдэг бичил замгийн үржил сайжирна. Тийнхүү ургамал ургаж арвижихад амьтан ч дагалдан үржиж өснө. Энэ бол загас ч үржинэ гэсэн үг. Иймэрхүү арга замаар аварга том амьтан халимыг аль дуртай хоолоор нь цатгаад байж болох талтай юм. 

	Халимыг ингэж шүрэн аралд хаших юм бол аварга том түүнийг аль болохоор нарийн судалж шинжлэх, магад ч үгүй үр удмыг нь таслалгүй үржүүлж өсгөх боломжтой болж мэднэ. Тун ховордож цөөрч байгаа амьтан гэж бид дээр ярьсан шүү дээ. Саяхан болтол бас тун бага мэддэг байлаа. Халим хэд насалдаг, амьдралын жилийн үе шат нь ямар янзтайг, эх үрийн хэлхээ холбоог нь ч мэддэггүй байлаа. Мэддэггүй зүйл аанай их бий. Манай дэлхийн хамгийн том амьтан халим элдэв сонин хачин зүйлийн гол биш юм гэхэд нэлээд дээгүүр орох эх уурхай хэвээр байна гэж хэлж болно. 

	 

	 

	 

	ТЭНГИС ДАЛАЙ ХҮҮХНҮҮДЭД... 

	Энэ нэг хар бараан юмны хэлтэрхийг гол төлөв Мадагаскар, Ява, Японы тэнгис далайн хөвөөнөөс эрт дээр үеэс түүдэг байлаа. Зарим үед тэнгис далайгаас ч олдог байлаа. Гэхдээ тийм элбэг олддог зүйл биш. Тиймээс бойшил өндөр үнэ хүрдэг байлаа. Эмч нар олон янзын өвчин эмнэхэд бойшил хэрэглэдэг байжээ. Түүнийг бас дарсанд хольдог, янлуйтай сайхан тамхи бэлтгэхэд хэрэглэдэг, сүүлдээ сайн чанарын ликер дарсанд хольдог болжээ. Олон орны эрдэмтэд бойшил булчин татахыг болиулах, сэргээх чанартай эсэхийг судалж үзээд, бараг үгүй юм гэсэн дүгнэлт хийжээ. Өнөөгийн анагаах ухаанд бойшлыг бараг хэрэглэхээ больжээ. Гэлээ ч гэсэн бойшил үнэ буурсангүй. Бойшил эмч, өвчтэй хүмүүст бус, харин үнэртний мэргэжилтэн, эмэгтэйчүүлд л тун хэрэгтэй зүйл нь болжээ. Учир нь бойшил бол дэгдэмхий бодис барьж тогтоохдоо юунаас ч илүү болох нь олон жилийн турш алдалгүй барьдаг ажээ. Тийм ч учраас хамгийн сайн чанарын сүрчиг бүхэн заавал бойшилтой байдаг. Янлуйтай тамхинд ч бойшил хольдог. 

	Тэгвэл орог саарал юм уу, хар хүрэн өнгөтэй, үетсэн, атгад байж азнавал лав шиг зөөлөрдөг энэ зүйл маань чухам хаанаас юунаас бий болдог хэрэг байх нь вэ? Далайн давлагаанаар хаягддаг учраас хаанаас гарч ирдэг нь тодорхой боловч хариулт бас л хангалтгүй. Далайгаас гарч ирэх нь ирдэг байж, тэгэхдээ чухам юунаас бий болдог эд вэ?

	Дээр үеийн зарим эрдэмтэн бойшил гэдэг халуун орны ямар нэг ургамлаас ялгарч гардаг зүйл юм гэж үздэг байжээ. Зарим нь тэнгис далайд унасан зөгийн сархинаг гэж, зарим нь лут том шувууны ялгадас байх гэж боддог байсан бол халим агнуур дэлгэрсэн XVIII зууны үед л бойшлыг энэ амьтны гэдэс дотроос олж авдаг болжээ. Бойшил чухамхүү халимын гэдсэнд үүсэж бий болдог, тэгээд хагархай хэлтэрхий нь ялгадсаар нь юм уу, аль эсвэл эзнээ үхэж үрэгдэхэд ялгарч гардаг ажээ. 

	Бойшлын нууц тэр болгон тайлагдаагүй байна. Бойшил чухам яаж үүсдэг, халим болгонд яагаад байдаггүй, өвчнөөс үлдэж тогтдог хэрэг үү, аль эсвэл гойд нэг юм идэж ууснаас нь үлддэг хэрэг юм уу, өтгөрч хатуурсан цөс ч юм уу, аль эсвэл цөснөөс ялгардаг зүйл юм уу гэдгийг эрдэмтэд өнөө хэр нь хэлж мэдэхгүй байна. 

	Бойшил гэж чухам ямаршуу шинж чанартай эд вэ? гэвэл хуурайгаар нэрлэхэд 15 хувь орчим нь дэгдэмхий тос болдог, үлдсэн хэсэг нь 36 градусын халуунд хайлж талсаждаг бөгөөд цөсний нягтажтай нэлээд төстэй бодис байдаг. Бойшилд халимын гол хоол болох кальмар хавчны хитин бүрхүүл, түүнд шигж үүрлэсэн үй олон бичил биес тохиолдох нь цөөнгүй байдаг. Бойшлын бүх жингийн 20 хувь нь хажуугийн зүйлс байх ч удаа бий. Бойшил их төлөв хушганы хэртэй тохиолддог боловч зэгсэн томоороо ч олдож байлаа. Зөвлөлтийн халим агнаачид 1948 онд зантгар толгойт халимын гэдэснээс 21,5 килограмм, 1961 онд бүр 101,5 килограмм татах бойшил олсон юм. Гэвч тэр аварга амжилт удаан тогтоогүй, учир нь халим агнуурын «Юрий Долгорукий» хөлөг онгоцныхон 130 килограмм, 1967 онд «Советская Россия» хөлөг онгоцныхон 270 килограмм татах бойшил олсон, үүнээс том олдоогүй байгаа юм. 

	Бойшлын үнэр усанд удсан удаагүйгээсээ шалтгаална. Хамгийн хямд нь хар бойшил, арай ч үнэтэй нь хүрэн бойшил, хар өнгөтэй мөртөө янз бүрийн судалтай бол сайн бойшил гэгддэг, хамгийн үнэтэй нь шаргал, цагаан өнгөтэй нь юм. Шаргал, цагаан бойшил чулуу, элсэнд хүрэхдээ хялбархан хэмхэрч бяцарна. 

	Үнэр нь мөд гардаггүй сайн чанарын сүрчиг бэлтгэхэд нь тус болдгийн хариуд үнэртний мэргэжилтнүүд ачийг нь бодвол зохих тэр амьтан, зантгар толгойт халимын талаар ганц хоёр үг хэлье. Зантгар толгойт халим манай дэлхийн хамгийн том амьтны тоонд орох ба халуун орны дөлгөөн тэнгис далайд амьдардаг, зуны улиралд Камчатк, Исланди хүртэл дээш өгсөн явдаг. Зантгар толгойт халим 23 метр урт, 12 метр хүртэл бүдүүн байдаг ба хамгийн дуртай хоол нь кальмар хавч юм. Кальмар хөөсөн зантгар толгойт тэнгис далайн олон зуун метр гүн рүү орох удаа ч байдаг. Зантгар толгойтыг ердийн халим шиг авлана. Ганцхан зантгар толгойт гэхэд л 10 тонн гаруй өөх тос өгнө. Бас гэдэс дотроос нь бойшил гардаг гэж бид дээр ярьсан. 

	Гэтэл бас үнэртний мэргэжилтнүүдэд үнэхээр хэрэгтэй өөр нэг зүйл зантгар толгойт халимд бий. 

	Их биеийнхээ гуравны нэгийн дайтай лут том толгойны нь зузаан өөхний завсар тосорхуу зүйлээр дүүрсэн нэлээд хэсэг газар байх нь цайвар цагаан, үнэргүй. Тэр зүйл нь найрлагаараа лавтай төстэй, 42-47 градусын халуунд хайлдаг. Бараг бүх улс оронд нэг адил спермацет гэж нэрлэдэг энэ бодис үнэртний мэргэжилтэн, гоодох ухааныханд аль алинд нь амин чухал хэрэгтэй, ховор нандин зүйл байгаа юм. 

	Халуун орны илчит наран, тэнгис далайн шорвог устай хамтран хачин хэрэгтэй спермацет, бойшил гэдэг бодис бий болгодог хамгийн том амьтны тухайд гэвэл товчдоо ийм билээ.

	 

	 

	 

	ДАЛАЙН МИГУЙ

	Далайн мигуй гэдэг бол ихэнх амьдралаа усанд өнгөрөөдөг, үржих үедээ л эрэг дээр гарч ирдэг боловч бас загас биш ээ. Далайн мигуй бол далайн гахай, халим шиг өндөр хөгжилтэй, сүүн тэжээлтэн боловч тэдний нэг их ойрын төрөл садан биш, тусгайдаа бие даасан сэлүүр хөлтний багийн амьтан. Далайн мигуйг чухам тийм амьтантай төстэй гэж хэлэхэд хэцүү. Хуурай газрын хөлдөө сарвуутай амьтнаас ялгаатай нь гэвэл сарвуу нь өөр хоорондоо зузаан сарьсаар холбогдон сэлүүр болж хувирчээ. Тийм ч болохоор нь сэлүүр хөлтөн гэж нэрлэсэн юм. Тэр сэлүүрийнхээ ачаар усанд зэгсэн сайн сэлдэг боловч хуурай газар явахдаа тун ч болхи. Уснаас ерөөс гарч чадахгүй болсон далайн гахайтай ч төстэй хэрэг үү? Хэлэхэд тун хэцүү. Далайн мигуй далайн гахайнаас ялгаатай нь гэвэл хойд хоёр хөл нь алга болоогүйн дээр далайн гахай шиг нүцгэн биш, бүх биеэ бүрхсэн үстэй. 

	Энэ багийн амьтад дотроос хамгийн том нь далайн морь, бусдаас ялгаатай гоц шинж тэмдэг нь гэвэл хоёр урт соёо юм. Өрөөсөн соёо нь гэхэд л хоёр килограмм татна. Далайн морь лут энэ хоёр соёогоо битүүрсэн зузаан мөс цоолж амьсгалах, цоорхой гаргах, далайн ёроолын дагтаршсан нялаахай ухаж идэх, дайснаас биеэ хамгаалах багаж зэвсэг болгож хэрэглэдэг. Сэлүүр хөлтний баг дотроо хамгийн жижиг амьтан нь усны булга, ердөө 50 килограмм орчим татна. Гэтэл далайн морь хоёр тонн хүрдэг, таван метр урт байдгийг хэлье. Усны булгыг эрэг хавийн мөсөн дээр олж харж болно. Усны булга амьсгалах, зулзагалахын тулд мөс цоолж жижигхэн цооног гаргана. Бин битүүрсэн зузаан мөстэй тааралдсан усны булга сүргээрээ цугларч байгаад мөсний ялимгүй ан цавтай газрыг амьсгаагаараа халааж цоолдог гэлцдэг. Гэтэл бин битүү мөсөнд тийм ан цав тэр болгон яаж ч тааралдах билээ. Дулааны техникийн үүднээс үзсэн ч гэсэн хоёр метр зузаан мөсийг амьсгаагаараа хайлуулж цоолно гэдэг бүтэшгүй хэрэг. Мөс бол барагтайхан халуунд хайлдаггүй зүйл билээ. Гэхдээ л тийм цооног гарсан байх нь гарсан байдаг!

	Сэлүүр хөлтний багт бас олон төрөл янзын далайн нохой багтана. Далайн нохой дэлхийн дунд, умард бүслүүрийн бараг бүх тэнгис далайд амьдарч цэнгэг устай томоохон гол мөрөн өөд өгсдөг, Байгал, Каспий, Хар тэнгист хүртэл байдаг. 

	Далайн нохой, далайн морь аль аль нь далайн анчдын агнах дуртай амьтан. Их төлөв арьс, өөхийг нь ашиглана. Далайн нохой сайн, муу янз бүрийн арьстай. Жишээлбэл, зулзагын нь арьс илүү үнэ хүрнэ. Харин хамгийн үнэтэй арьстай амьтан бол далайн мигуй юм. 

	 Далайн мигуй гэдэг бол далайн томоохон нохойн нэг төрөл ба гол төлөв усанд амьдарна. Тэгэхдээ ганц нэгээрээ болон сүргээрээ асар хол аялна. Аяллынхаа үеэр эрэг дээр огт гарч ирдэггүй, харин хавар болоход төрсөн газраа эргэн ирж хэдэн мянгаараа хурж цугларна. Хамгийн том сүрэг цуглардаг газар гэвэл АНУ-ын эзэмшил Прибыловын арлууд юм. Зөвлөлт Холбоот Улсын нутаг дэвсгэр дээр Командор, Сахалин, Курил гэдэг далайн мигуйн том сүрэг цугладаг газар бий. 

	Хоёр метр гаруй биетэй, 250 килограмм хүртэл татдаг нас бие гүйцсэнүүд нь хавар хамгийн түрүүнд гарч ирж хэвтэр газар сонгож авна. Мэргэжилтнүүд тэдгээрийг толгойлогч гэдэг. Толгойлогч дор бүрийдээ сүрэгтээ хэвтэр сонгож аваад хүлээхэд эмүүд нь барагцаалбал сарын дараа гарч ирж толгойлогчоо шилж авна. Толгойлогч тус бүр арваад эмтэй байна. Толгойлогчийн зиндаанд хүрээгүй 6—7 настай, сүргээс хасагдсан эр, мөн тэрчлэн зулзагалах болоогүй эм далайн мигуйнууд нь сүргээ бараадан тусдаа хэвтэрлэнэ. Тэгэхдээ аль алин нь хэдэн мянгаараа зулзага бий болдог сүргийнхээ хувьд зохих үүргээ гүйцэтгэнэ. Тухайлбал, сүргээ баавгайнаас хамгаалах, тохилог сайхан хэвтэр газраасаа бусад төрлийн далайн нохойг хөөж зайлуулах зэрэг үүрэг гүйцэтгэнэ. Далайн мигуйн сүрэг нэг ёсны «хүүхдийн цэцэрлэгтэй» байдаг. Эхчүүд нь тэнгис далайд аялахынхаа өмнө ирж үр хүүхдээ хөхүүлж хооллуулан, тэгээд зулзагууд нь хэдэн зуу мянгаараа бөөр нийлүүлэн шахцалдаж хэвтэнэ. Ингэж хэвтэхэд дулаахан байдаг байна. 

	Далайн мигуйн арьсыг хэдэн зуун жилийн өмнөөс ашиглаж иржээ. Энэ хугацаанд түүнийг улам их агнадаг болж, өдий төдий хэвтэр газрыг нь хоослон цөлмөжээ. Жишээлбэл, зуугаадхан жилийн өмнө Патагон, Баруун-Өмнөд Африкийн эргээр, Фольклендийн арлууд болон бөмбөрцгийн бусад нутагт далайн мигуйн хэвтэр газар хэд хэд байсан юм. Энэ зууны эхээр Берингийн тэнгисээс жил болгон 200 000 хүргэж агнаж байсан бол эдүгээ далайн мигуй энд тун цөөрчээ. 

	Далайн мигуйн сүргийг ашиглах оновчтой арга хэрэглэдэг болоод зуугаад жилийн нүүр үзэж байна. Үүнд өрх гэртэй далайн мигуй, толгойлогчид, олон эхнэрт эрчүүдийн тоо толгойг нөхөхөд хүрэлцээтэй үлдээж бусад «эхнэр хүүхэдгүйг» нь агнадаг болжээ. 

	Далайн мигуйг хамгаалах талаар ЗСБНХУ, АНУ, Канад, Япон 1957 онд олон улсын хэлэлцээр байгуулсан юм. 

	Ер нь ганц ч далайн мигуй биш. Энд би гол зүйлээсээ бага зэрэг хазайхаар барахгүй зарим зүйлийг дахин давтахаас өөр арга алга. Яагаад гэвэл энэ бол маш том, чухал асуудал. Энэ талаар тусгай ном манай оронд ч, бусад оронд ч гарсан байдаг. Энэ бол их хурдтай, ихээр барахгүй маш их хурдтай цэцэглэн хөгжиж байгаа соёл байгаль хоёрын хоорондын харилцааны талаар ярьж байгаа хэрэг. 

	Энэ асуудлын талаар бид цухас ярилцсан. Дэлхий дээр маань мөдхөн халуун орны балар шугуй ч байхгүй, сэрүүн бүсийн ой хөвч ч байхгүй болж, ор суурин дээр нь өтгөн их цэцэрлэг, тариалангийн талбай, жимсний цэцэрлэг бий болно. Гэтлэхийн аргагүй намаг шавар дундуур суваг шуудуу татагдан, халуун цөлийн нүцгэн манх үзэсгэлэнт ногоон толгод болж хувирна. Эдгээр толгойг битүү бүрхсэн ой модыг хүний гараар бий болсон гол мөрний ус, хурын үүлнээс асгаран буух аадар бороо ангаахгүй усална. Дэлхий маань тэр чигээрээ өтгөн ногоон цэцэрлэг болж хувирна. Тэглээ гээд муу юм болох уу? гэвэл үгүй л дээ. Тэгэхдээ л дэлхий маань өнөөгийнхөө байр байдлыг, түүний дотор олон төрлийн амьтнаа алдана. 

	Гэхдээ хүн төрөлхтөн тэгж алдахад хүргэхгүй гэж хичээгээгүй байгаа хэрэг биш. Амьтны хүрээлэн, дархан цаазтай газар, ургамлын хүрээлэн өдий төдийгөөр нь байгуулж, боломжтой амьтан болгоныг аварч хамгаална. Шинжлэх ухааны тусын тулд, өөрсдийнхөө тусын тулд, ирээдүйнхээ тусын тулд авран хамгаална. Тэгэхдээ харин хаа сайгүй сайн санаа, оюун ухаан ялан дийлэх тэр цагийг хүртэл үлдэж хоцорсон хэсгийг нь аварч чадна гэсэн үг билээ. 

	Сэм агнагчид! Ердөө 100 жилийн өмнө хэсэг ийм хүн харанхуй шөнөөр далимдуулан далбуурт онгоцоор сэм ирж, тусгайлан төхөөрсөн мунаар далайн гахайг том жижиг, эр, эм гэж ялгалгүй шуддаг болсон юм. Яаруу сандруу хуулж авсан арьсаа онгоцны хөндий рүү чихэж, буцах зам зуураа хам хум янзалдаг, махыг нь тэр чигээр нь тэнгис далайн хөвөөнд хаяж өмхийрүүлдэг байсан юм. 

	Тиймэрхүү сэм ангагчид өнөө хэр нь бий л байх. Ой хамгаалагч хөөндэй ч бай, зуны цагт арьс үс нь хэнд ч хэрэггүй халцгай шар юм байдаг хэрэм ч бай аль тааралдсан амьтан болгоныг буудлагын газрын бай шиг буудахаас буцахгүй буу үүрч ой модоор тэнэгчид бий. Ижилийн адаг орж хүн амьтны нүд хариулж байгаад цоохор загасны гэдэс хүүлж түрсийг нь гаргаж аваад, амттай сайхан махыг нь тэнгис рүү хаядаг хулгайч нар ч бий. Хойд Туйлын мөсний ан цав дагаж явсан хөлөг онгоцон дээрээс ямар ч гэм халгүй баавгай буддаг улс ч бий. Гэхдээ хамгийн аюултай нь тэнэгтээ болоод ч тэр үү, наад захын юм мэддэггүй бүдүүлэг харанхуйдаа болоод ч тэр үү, аль эсвэл амиа хичээсэн ховдог шунахайдаа болоод ч тэр үү ингэж хулгайгаар сүйтгэгчид хараахан биш юм. Хамгийн аюултай зүйл бол үнэнч шударга, эрхэлсэн ажил төрөлдөө үнэхээр сайн боловч нэг гэм нь үйлдвэр, цехийнхээ ашиг сонирхлоос цаашхыг боддоггүй зарим хүний ухвар мөчид, учрыг сайн ойлгодоггүй явдал юм. 

	Зөвлөлт орны Европын хэсгийн олон гол мөрөн үйлдвэрийн хорт хаягдлаар бохиртож гүйцээд байгааг үүнээс өөрөөр юу гэж тайлбарлавал зохих вэ?

	Манай оронд л энэ шүү дээ. Капиталист орнуудад бол байдал бүр ч аймшигтай, үүний шалтгаан нь тэгээд шал өөр зүйл байна. Жишээлбэл, Рейн мөрөн цагаан хөөсөөр дүүрээд байгаа юм. Энэ бол нийлэг саван хэрэглэснээс гарсан хөөс юм. Ийм савангийн үлдэгдэл задарч арилалгүй тун их уддаг. Мөн энэ мөрний ус цэргийн үйлдвэр, лабораторийн хаягдлаар бохиртож, адгаа хүртэл олон зуун километрийн турш хорт бодисоор хордоод байгаа тухай саяхан олон орны сонин хэвлэлд бичсэнээр бол энэ мөрний усыг шүүж, буцалгаад ч уухад аюултай болжээ. Тэгээд түүнээс ус татдаг хоолойнуудыг хааж, эргээр нь харуул манаа гаргаж хортой ус руу хэнийг ч ойртуулахаа больжээ. 

	Тэнгис далайд ч аюул учирч байна. Саяхан Английн эрэг хавьд нефть тээдэг том хөлөг онгоц сүйджээ. Тэгээд шатахаа больсон боловч хортой хэвээр үлдсэн нефтэд хордсон өдий төдий загас, шувуу үхсэн байна... 

	Ингэж сүйтгэх явдал бараг дэлхий дахины хэмжээгээр үзэгдэж байна! Тийм ээ, тэнгис далай цаглашгүй уудам! Тэгэхдээ бас өнөөгийн хүн ч хүчтэй. Хүний боломж чадал тэнгис далайн тэр их уудамтай хэм нэг болоод байна. 

	Зөвлөлт орны хувьд бол Ижилийн загас жараахайг тэгж бөөнөөр нь хордуулах юм бол хуулиар авч хэлэлцэнэ. Эх дэлхийнхээ байгалийг хамгаалах тусгай хууль дагаж мөрддөг учраас гэм буруутай этгээд эрүүгийн хариуцлага хүлээдэг. 

	Гэтэл ийм хууль дагаж мөрддөггүй улс ч бий. Тэгээд ч дэлхийн маань тэнгис далайд аюул учраад байна!

	Наана хаяхад л тэнгис далайн ёроолд цацраг идэвхт бодисын үлдэгдэл хаях гэсэн санаа юунд хүргэж мэдэх билээ! Зарим сэм сүйтгэгчид НҮБ-ын хурал зөвлөгөөн дээр ийм юм ярьж байсан гээч! Яамай харин Нэгдсэн Үндэстний Байгууллага зөвшөөрөөгүй юм! Тэглээ ч гэсэн л АНУ-ын цэргийнхэн 1970 онд Атлантын далайд хүний сэтгэл мэдрэл хордуулан мангууруулдаг хийтэй савнууд живүүлсэн юм. 

	Тэнгис далайгаа хайрлан хамгаалах хэрэгтэй! Тэнгис далай маань та бидэнд тун их хэрэгтэй эд шүү!

	 

	 

	 

	АКОЯ ГЭДЭГ ТЭЖЭЭВЭР ХЯСАА

	Энэ бүлэгтээ тэнгис далайн өгдөг зүйлсийн талаарх яриагаа үргэлжлүүлж, тэдгээр зүйлийн хамгийн гоё сайхан нь болох сувд эрдэнийн тухай ярья гэж бодож байна. Өмнөд тэнгисийн усанд шумбагчид, ахмадуудын талаар Жек Лондоны бичсэн өгүүллэг, А. Беляевын «Газар уснаа явагч» гэдэг тууж, Японы сувд түүгч хүүхнүүдийн тухай юу ч билээ дээ нэг хачин киноны зарим зураг санаанд орж байна. Далайд унаж сувд болон амилж хүүхнүүдийн зүрх сэтгэлийг эзэмдэх жирийн, үл мэдэгдэм боловч аугаа их эрх дархтай болсон борооны ганц дуслын тухай домог санаанд орж байна. Юлий Цезарь үр хүүхэд төрөхийг олшруулахын тулд хүүхнүүдийн сувд зүүхийг хориглосон юм гэдэг, Испанийн Филипп хаан Панамаас 1579 онд тагтааны өндөгний чинээ сувд авчирсан тухай, сувдан сахиус зүүж амь мэнд явдаг байсан эрт балар цагийн браминчуудын тухай домог санаанд орж байна. 

	Сувдын тухай үлгэр домог үеэ өнгөрөөж, чухам юу гэгч болохыг нь таньж мэддэг болсон юм. Харин энд хуучны домог, хойчийн бодол хоёр нэгдэж нийлсэн хэдэн мөр сийрүүлэлтэй. 

	«Энэ бол лав хоёр метр голчтой аварга том триданна хясаа байлаа... 

	Хясааны хос хавтас дутуу хамхигдсан харагдав. Ахмад Немо хамхихаас өмнө амжиж хутгаараа тэвхдээд, цацагт хуниасыг нь гараараа сөхөв. 

	Хуниасны доторх навч шиг далбан хуниасны нэгний завсар хушганы чинээ сувд сул хэвтэж байх нь харагдав. Бөв бөөрөнхий, үнэхээр цэвэр тунгалгийн дээр үгээр хэлэхийн аргагүй өнгө солонгорсон туяатай ийм том сувд ер нь тэгээд ямаршуухан үнэтэй байж таарах вэ дээ! Ийм том сувд зүүх бөх чихтэй бүсгүй олдох бол уу?»

	Тэгэхдээ харин бэтийн чинээ том сувд дээрх хэдэн мөрийг сийрүүлэн авсан Жюль Верний «Усан доогуур хорин мянган бээр аялсан нь» гэдэг романд л гардгаас биш өөр хаана ч байдаггүй нь харамсалтай. Чухам дээрээ бол хамгийн том сувд гэхэд хамаагүй жижигхэн байдаг. Дэлхий дээр хамгийн томд тооцогддог тэр сувд лийрэрхүү хэлбэртэй, 35 миллиметр урт, 27 миллиметр өргөн хэмжээтэй Сувдын хаан маань одоогоор энэ гэсэн үг. 

	Сувд гэдэг маань чухам юу юм бэ?

	Энэ зарим төрлийн нялаахай хавтсандаа орсон элс, замгийн жижиг хэсгийг зайлуулан гаргахын тулд ялгадаг нэг ёсны бие хамгаалалтын бодис юм. Иймэрхүү зүйл ялгадаг эрхтэн дээд зэргийн хөгжилтэй амьтадад ч байдаг. Элэг цөс, бөөр давсагт чулуу тогтох гэдэг маань чухам ийм ялгарлын үүсвэртэй юм. Тэгэхлээр сувд гэдэг маань нялаахайн зарим өвчний, өөрөөр хэлбэл эдгэрэлтийн үлдэгдэл гэсэн үг ээ. 

	Харин сувд гэдэг маань хачин гоё зүйл! Цэнхэр, ягаан туяа цацарсан усан дусал хар өнгийн хамба хилэн дээр өнхөрч байх шиг л санагдана. Сувд бас шаргалдуу, тэр байтугай бараг тас хар туяатай байдаг. 

	Сувд бол амьтай зүйл юм. Зарим хүүхний эдэлсэн сувд амьдарч, улам өнгө зүс орон гялалзаж байхад зарим хүүхний эдэлсэн нь үхэж, өнгөө алддаг. Дээр үед сувд лакмус цаас шиг хүний сайн мууг мэддэг гэлцдэг байсан боловч чухам дээрээ бол тиймгүй. Сувдын амьдрах үхэх нь олон зүйлээс шалтгаална. Тухайлбал, эрдэнэсийн хайрцагт удаан хэвтсэн, хүний гарт орж байсан, нүцгэн бие дээр зүүж байсан, хувцсан дээр зүүж байсан зэргээс болдог байна. Учир нь сувд үнэндээ ч үлэмж хэмжээний шим бодис, нүүрс хүчлийн шохойноос тогтно. Сувд найрлагаараа танархуу боловч түүнтэй бас яг адилгүй. Тийм ч болохоороо сувд хүчилд, түүний дотор дарсны, цууны хүчилд уусна. Тэгээд ч домогт гардагчлан эртний Мисир улсын хатан хаан Клеопатра дарсанд уусгасан сувд эрдэнэ уусан юм санжээ. Тэр үед том гэгчийн сувдыг цууны хүчилд уусгахад лав гурван өдөр, дарсанд уусгахад хэдэн сарын хугацаа шаардагдсан байж таарна гэж өнөөгийн мэргэжилтнүүд үздэг боловч уусгаад л уусан хэрэг байжээ. 

	Өнгө зүс алдсан сувдыг өнгө оруулж болдог. Ингэж өнгө оруулах аргыг эртний энэтхэг дархнууд аль хэдийнээ мэддэг байжээ. Тэд өнгө оруулах сувдаа сүүл сайхантай азарган тахианд залгиулдаг, азарган тахианы нь сүүл хэдий чинээ сагсгар сайхан бол сувд төдий чинээ сайхан өнгө орно гэж үздэг байжээ. Тэгээд хоёр цагийн дараа азарган тахиагаа нядалж, ходоодноос нь сувдаа гаргаж авдаг байжээ. Тэгэхдээ харин азарган тахианы сүүл ямар байх нь ямар ч хамаагүй, ходоодны шүүс нь л сувдад өнгө оруулдаг хэрэг байлаа. 

	Сувд бас өнгө орохгүйгээр үхэх нь ч бий. Бидний мэддэг гялалзсан, солонгорсон сувдын дэргэд сувд гэхэд үнэхээр хэцүү, өнгө зүсээ алдаж гүйцсэн орог саарал сувдаар хийсэн хуучны урлалын зүйлс энд тэндхийн музейд цөөнгүй тааралддаг. Хүний халуун алганд орсон элсний танан бүрхүүлийн өнгө зүс сэргэж бараг таарахгүй биз ээ. Хуучны судлалчид эртний булш малтаж байгаад элс шиг саарал зүйл болж үйрдэг сувдтай тааралдсан байдаг. Тэр бол аль дивангарын үхсэн сувд юм. 

	Сувд анх тэнгис далайн эрэг хөвөөгөөр нутаглан давлагааны дараагаар идэшний хясаа түүдэг байсан тэдгээр хүмүүсийн гарт орсон бололтой. Тэдний түүсэн хясааны заримд нь сувд байсан хэрэг биз. Хүн тэгэхэд хөгжлийнхөө нэн доод шатанд байсан хэр нь л сувдын өнгө, солонгорсон туяаг сонирхсон хэрэг. Энэтхэгт эрт дээр үеэс сувдыг их үнэлдэг байжээ. Эртний мисирчүүд ч сувдыг мэддэг байсан, сувдын тухайд Хөлгөн сударт ч өгүүлсэн байдаг. Сувдын талаар анх түрүүн ярьсан таниулсан хүн бол манай тооллын өмнөх IV-III зууны үед амьдарч агсан «ургамал судлалын» эцэг, Аристотелийн шавь, түүний халааг авсан эртний Грекийн гүн ухаанч Теофрас юм. Сувдын алдар Грекээс Ромд шилжжээ. Гэхдээ тэр үеийн авьяаслаг шумбаачдын өмнөдийн тэнгис далайн сувдын арлаас түүдэг байсан сувд тун ч ховор бөгөөд доржпалам, нал, маргад эрдэнээс ч үнэтэй, их төлөв язгууртан дээдсийн эдэлж хэрэглэдэг зүйл байжээ. 

	Эдүгээ бол... сувд бэлтгэхийн хувьд дэлхийд бараг толгой цохидог Япон улс дэлхийн зах зээл дээр хэдий хэрийн сувд худалддаг байх гэж бодож байна вэ? Та нар лав таахгүй. Энэ улс жилд 90 тонн сувд, өөрөөр хэлбэл гурван тонны даацтай 30 машинд хашлагыг нь давтал ачсан сувд худалдаж 60 сая доллар олдог юм!

	Сувд олзворлох юм уу шүүх, түүх гэж ярихгүй. Яагаад бэлтгэх гэж ярьж байгаа хэрэг вэ гэвэл бас учиртай юм. Яагаад гэвэл өнөөгийн Японд эр зоригтой шумбагчид сувдыг далайн ёроолоос түүдгээ нэгэнт больжээ. Тэдний халааг хачин их бэлтгэл сургууль хийсэн орчин үеийн шумбагчид аваа юу гэвэл үгүй. Сувд түүх гэж далайн ёроол руу шумбах, далайн чоно гэгддэг аварга загасны хоол болчихгүйн тулд хутга руугаа байн байн гар явуулж байхын хэрэгцээгүй болсон цаг билээ. Японд сувдыг бидэнд сүү, мах өгдөг үхэр шиг тэжээвэр болгосон акоя гэдэг амьтан бэлдэж өгдөг болжээ. Далайн энэ нялаахайг тэжээвэр болгосон хэрэг юм. 

	Тэнгис далайн амьтадын дотроос тэжээвэр болгосон, өнөөгийн бидний харсаар байтал тэжээвэр болгосон анхных нь амьтан гэвэл бараг энэ юм. 

	Сувд хэрхэн үүсэн тогтдог нууцаа өөрөө хэлж өгчээ. Түүнийг тал хуваахад голд нь гаднын ямар нэг зүйл буюу үр, түүний бүрхэн тогтсон олон үе тодхон харагдана. Хясааны хавтсан завсар үр болохуйц ямар нэг зүйл хийж үнэт тана болгон хувиргах гэж эрт дээр үеэс оролдож ирсэн хэрэг л дээ. 

	Дэндүү яаруу хамхисан Жюль Вернийхээ романыг дахин сөхье. 

	 

	Ахмад Немог тэвхэдсэн хутгаа түргэн зуур суга татан авахад хясааны хавтас хав хийтэл хамхигдав. «Энэ сувдыг ингэж хясааны хавтсан дотор орхиж аянд нь томруулах гэсэн ахмад Немогийн санааг би гадарлалаа. Хясааны биеэс ялгардаг нялцгай бодис энэ сувдад жил болгон шинэ давхарга үүсгэн том болгодог ажээ... Ингэхэд ер нь энэ хүн хятад ч юм уу, мисир ч юм уу хүмүүсийн жишээгээр энэ хясааны хавтсан завсраар сувс ч юм уу, төмөр үрэл ч юм уу ямар нэг хатуу зүйл хийж ийм сувд ургах нөхцөлийг өөрөө ч өдөөн үүсгэсэн байж болох ба тэр зүйлийн танан бүрхүүлээр бүрхэгдсээр байгаад өдий хэрийн болтлоо томорсон хэрэг байж мэднэ...»

	 

	Сувдыг элдэв арга хэрэглэн бий болгох санаа аль эрт төрсөн нь тодорхой байгаа биз дээ?!

	Гэхдээ олигтой үр дүнд хүрэхгүй л байлаа. Гол санаа нь тодорхой боловч яг ажил хэрэг дээр очихоор туулж давна гэж санашгүй «үл ялих» саад тотгор өдий төдийгөөрөө тохиолддог удаа шинжлэх ухаанд цөөнгүй гардаг. Тэгээд туушгүйхэн эрэлч хайгуулч бол цөхөрч гүйцдэг, эхэлсэн сэдсэн тэр зүйлийг нь өөр бусад хүн барьж авч тууштай тэвчээртэй оролдон эцэст нь хүргэдэг удаа бишгүйдээ бий. Кокити Мокимото сувд ургуулах аргаа арван есөн жил уйгагүй туршин оролдсоор 1907 онд баталгаатай болгожээ. 

	Сувд бэлтгэдэг өнөөгийн арга ажиллагааны талаар ярилцъя. Тэгэхдээ энэ арга ажиллагаа энд бичсэн шигээ л үүсэж бий болоогүй нь мэдээж хэрэг. Харин XX зуунд л гарч ирсэн юм. 

	Сувд бэлтгэх энэ арга акоя хясааны түрс түүхээс эхэлдэг. Энэ нялаахай долоодугаар сарын эцсээр түрсээ шахдаг. Японы сувд бэлтгэдэг гол нутаг болох Сима хойгийн олон булан тохойн ус энэ амьтны түрсээр дүүрч булингартай юм шиг болдог. Энэ үеэр нарсны мөчир хугалж аваад ус руу хийгээд үзээрэй. Сарын дараа түрс хуралдан наалдсан тэр газар олон жижиг хясаа бий болсон байх вий. Хүн тэр хясаануудыг нэгээс нөгөө цөөрөмд шилжүүлж, өвчин эмгэг, дайснаас хамгаалан, хоол тэжээл өгч гурван жилийн турш арчилж бөөцийлдөг. Энэ бүх ажлыг хүн ус руу байн байн оролгүй, салан дээр хийж гүйцэтгэнэ. Хясаанууд гурван настайгаасаа сувдаар «өвчилдөг» болдог учир чухам энэ үеэс нь сувдын «өвчин» халдаадаг... 

	Японы сувдын аж ахуйгаар орж гарсан хүмүүсийн ярьдгаар энэ бол тун нарийн ажил юм. Хагалаач хүний хуруу гар ялимгүй чичгэнэж гэмээж нь нялаахай үхнэ гэсэн үг. Мэс заслын хутга хэтэрхий гүн орчихсон хэрэг. Гэтэл бас мөчид хагалж болохгүй, яг л тааруулах хэрэгтэй. Тэгээд тэр хагархай руугаа өөр нэг нялаахайн биеэс өчүүхэн хэсгийг, ирээдүйн сувдын үрийн хамт хийнэ. Нялаахайн амь насанд хөнөөлгүйгээр ийм мэс засал хийж сурахын тулд 10 мянгаас доошгүй удаа иймэрхүү хагалгаа хийдэг байна. Японд ийм нарийн мэс засал чадамгай сайн хийдэг хорин мянгаад хүн бий гэнэ... 

	Сувд ургах «үр» бэлдэнэ гэдэг нь ч аанай бас сонин асуудал юм. Үүний тулд юуны өмнө нялаахайг өдөөж нялцгай бодис ялгаруулахуйц, хувийн жин, халууны тэлэлтийн илтгэлцүүр нь түүний өөрийнхтэй адил төстэй тийм эд оноож олох хэрэгтэй. Тэгэхгүй бол тэр сувд халуун дулаан байранд оруулах юм уу, галын дөлд гаргахад хагарч бутарна гэсэн үг. Уг эд бас хямд үнэтэй, элбэг олддог байх ёстой. 

	Мэргэжлийн улс олон янзын эдээр «үр» болгож үзсэн байж таарна. Жишээлбэл, мөнгөөр «үр» болгох гэж үзсэн боловч үнэ ихтэйн дээр «үр» болгон бас ашиг өгөх сувд болж тэр бүрий чадахгүй. Эцсийн бүлэгт гол мөрний хос хавтаст ердийн хясааны тана дээр буусан байна. Дэлхийн хоёрдугаар дайн хүртэл энэ хясааг гол төлөв Хөх мөрнөөс авдаг байсан бол эдүгээ Миссисипээс авдаг болжээ. Энэ хясаанаас сувдын цөм бэлтгэх ажлыг АНУ-д автоматжуулжээ. Холхивчийн үрлийг автоматаар хэрхэн бэлтгэдэг вэ яг тэр шиг болгожээ. 

	Акоя хясааны тухай яриандаа эргэж оръё. 

	Мэс засал хийлээ. Нялаахай маань сувд ургах үрээр хөндөгдлөө. Ингээд биед нь суулгасан «үр» сувдын миллиметрээс доошгүй зузаан бүрхүүлээр бүрхэгдтэл хүлээх хэрэгтэй. Тийнхүү бүрхэгдсэний нь дараа л акоягаа төмөр торонд хийж салан дээрээсээ тэнгисийн ус руу нь хийнэ. 

	Акоя гэдэг маань тун эмзэг амьтан. Ус нь 15—28 градусын тодорхой хэмжээний бүлээн байх ёстой ба 30 градус хүртэл халах юм бол сүйд болно. Бас 12 градуст амьдралын хамаг үйл ажиллагаа нь удааширч, 8 градуст бол бүр үхнэ. Тийм ч учраас акоятай тор аргамжсан салыг халуун өдөр эргээс холдуулж гүн, хүйтэн устай газар аваачна. Өвлийн хүйтэнд бол хөлөг онгоцны тавцан дээр гаргаж халуун бүлээн уур амьсгалтай Куро-Сио тийш тээж аваачдаг байна. Акоя бас тодорхой хэмжээний давстай усанд амьдрах ба бороо хуртай өдөр бол бушуухан шиг л гүн цээл бараадуулна. Акояг бас түүнийг амтархан иддэг кальмар, наймалж, далайн од зэрэг дайснаас нь хамгаалж нарийн торонд байлгадаг. Гэтэл бас тороор нь замаг жигд дүүрснээс болж ус нь солигдохгүй удах юм акоя тун дургүй. Тийм ч учраас торыг нь, хясаагаа өөрсдийг нь махир хутга, төмөр сойзоор хусаж шойздож, бохир зүйлээс нь цэвэрлэдэг. Улиралд таван удаа ингэж цэвэрлэх хэрэгтэй байдаг. Тэгэхгүй бол үхээд дуусан. 

	Сувд хамгийн сайхан өнгө туяатай болдог намар орой тийшээ ургацаа хураана. Тэгэхдээ нялаахайгаа хавтаснаас нь гарган өвөрмөц маягийн хуйлруулалт хийж эргүүлэхэд сувд нь дорхноо сална. Тэгээд сувдаа угааж, сайн муугаар нь дугаарлана. Мэс засалч хэчнээн чадамгай ч байлаа гэсэн, хэчнээн арчилж маллалаа ч гэсэг зуун хясааны ердөө гучаад нь борлогооны сувд болдог. Тэр дотор нь бас дээд зэргийн сувд сайндаа арваад л байдаг. 

	Мэс засалч нар акояг сувдаар халдварлуулахдаа том жижиг янз бүрийн хэмжээтэй «үр» хийдэг байна. Тэгээд том жижиг сувд гаргаж авдгаас гадна том сувд өгөх ёстой тусмаа акоя уг «үрийг» төдий чинээ удаан авч явдаг ажээ. 

	Гэтэл хамгийн жижиг буюу 4—6 миллиметр голчтой сувд гэхэд л бүтэн жилдээ, 5—7 миллиметр голчтой нь хоёр жилд, хамгийн том буюу 7 миллиметрээс дээш голчтой нь гурван жилд боловсорч гүйцнэ. Тэгээд бас 7 миллиметрээс дээш голчтой «үр» нялаахайн биед хийж болдоггүй, учир нь тэр амьтан үхэх юм уу, эсвээс түүнийг нь гаргаж хаядаг байна. Тиймээс ч 9 миллиметрээс илүү голчтой сувд өдрийн од шиг ховрын дээр 13 миллиметр голчтой сувд байвал үнэхээр ховор эрдэнэ гэсэн үг юм. 

	Акоя бас сувдаар гурваас дээш жил «өвчилж» чаддаггүй. Үүнээс удсан сувд ч өнгө муутай, үнэ хямдтай байдаг. 

	Акоя хясааны өнөөгийн өгч байгаа эрдэнэ гэвэл энэ билээ. Жил болгон мэс засал хийдэг хагас тэрбум сүргийн «бүтээгдэхүүн» тээдэг дээрх гурван тонны гучин машины хашлагаар хальж асгарам ачдаг бол дөрвөөс миллиметрийн голчтой сувд гэсэн үг ээ. Хааяа аз таарч тохиолддог том сувд бол цөөхөн юм чинь халаасандаа хийгээд явж болно. 

	Сувдыг эрт дээр үеэс өмнөдийн тэнгис далайн өглөг гэж тооцдог. Сувд түүгчдийн очих дуртай газар тухайн үедээ Цейлон, Номхон далайн арлууд, Персийн булан, Калифорний болон Баруун Австралийн эрэг байлаа. Америк тивийн оршин суугчид Колумбын очихоос өмнө өөрснөө сувд олж, үнэлж цэгнэж сурсан байжээ. Харин Орост ч гэсэн хэдэн зууны өмнө өөрийн сувдын аж ахуйтай байсныг мартах нь олонтоо байдаг. Оросын сувд чансаагаараа өмнөдийн тэнгис далайнхаас дутуугүй байсан юм. 

	Оросын сувд гаргаж авдаг хясаа түргэн урсгалт тунгалаг гол мөрний усанд амьдардаг. Ийм хясаа манай орны Европын хэсгийн хойд талын нутаг, Псков, Ленинградаас хойгуурх нутгаар тааралддаг. Харамсалтай нь сүүлийн үед орос сувд олзборлол унтарсан юм. Сувдын хясаа, түүний байдаг газар нутгийг мэддэг, сувд олборлодог хүнгүй болжээ... Гэхдээ саяхнаас уг ажлыг сэргээх гэж оролдож үзэх нь үзсэн юм. 

	Харин «умардын» буюу «орос сувд» олборлох ажлыг сэргээх асуудал гардаг юм гэхэд цоо шинэ үндсэн дээр л эхлэх хэрэг болох байх. Үүнд сувдын хясааг юуны өмнө тэжээвэр амьтан болгож хувиргах хэрэгтэй юм. Манай орны энэ нялаахай бусдаас дуулгавартай, үр ашигтай, өгөөж ихтэй ч байж мэднэ. 

	 

	 

	 

	НОГООН ЦӨӨРӨМ

	Цөөрөм гэдэг бол тэнгис далай биш л дээ. Цөөрөм тийм «нүд алдам уудам цэлгэргүй», олон метр хөөрөн оволзож хөөсрөн давлагаалдаг ч үгүй, олон километр гүн ч үгүй. Цөөрөмд шүрэн арал, орой нь цухуйдаггүй галт уулын аль аль нь байхгүй. Нэг үгээр хэлэхэд нэг их сүр бадруулж сүйд болохоор юу ч байхгүй. Гэхдээ бас өөрийн өнгө зүс, өвөрмөц шинжтэй л дээ. Цөөрөм бол манай орны тэнгис далайгаас алс газар нутгийн гоёл чимэг. 

	Зөвлөлт орны нуур, цөөрөм, усан сан, хүлрийн тогоо, тутаргын талбай зэрэг бага бага устай газар нийтдээ бол 25 сая га-гаас их ч биш, бага ч биш талбай эзэлдэг. Энэ маань Бельги улсын нутаг дэвсгэр гэсэн үг. Бүгдээрээ нийлээд бүхэл бүтэн нэг тэнгис далай байсан бол зэгсэн шиг давлагаан оволзож байх биз ээ!

	25 сая га гэдэг бол манай орны улаан буудай тариалдаг талбайгаас гурав хагас дахин, үр тарианы бүх төрлийн ургамал тариалдаг талбайгаас хоёр дахин их талбай гэсэн үг. 

	Давтан хэлэхэд нуур, цөөрөм, усан сан болгож хувиргасан хамтралын гуу жалга ихтэй нутаг ч бай, аварга том усан цахилгаан станц ажиллуулахад зориулж улсын газар дээр ч байгуулсан бай тэр бүх газар хэнд ч хэрэггүй үрэгдсэн хэрэг огт биш ээ. Энэ бол зэгсэн их ургац өгч чадах, өгөх ч ёстой талбай гэсэн үг. Тэгэхдээ бүр маш үнэтэй «хүнсний ургамал» — загас өгөх учиртай юм. Үүний тулд тариалах, арчилж маллах, цаг тухайд нь чанартай хурааж авах зэрэг зохих ажлыг нь л сайн хийж гүйцэтгэх хэрэгтэй юм. Хөдөө аж ахуйн бусад ургамал ч гэсэн мөн ийм арчилгаа маллагаа шаарддаг. 

	Ойролцоох загас үржүүлэх газар элбэг олддог нэг настай жараахай цөөрмийн га талбай тутамд 500-600 ширхэг ноогдохоор бодож дөрөвдүгээр сарын сүүлч тавдугаар сарын эхээр тавиад орхилоо ч гэсэн есдүгээр сарын эцсээр 2-3 центнер загастай гэсэн үг. Тэгэхдээ загас, ердийн ярьдагчлан, төрлөхийнх нь хоол тэжээлтэй өсөж үржээд энэ шүү дээ. Харин цөөрмөө харж янзлах юм бол, цаг тухайд нь цэвэрлэж, борддог, ёроолын хөрсийг нь сийрэгжүүлж, хэрэгтэй өвс ургамал тарьдаг, өсгөж бойжуулж байгаа загасаа тордож, янз бүрийн хоол тэжээл өгдөг байх юм бол өгөөжийг нь 5—6 дахин нэмэгдүүлж, га тутмаас 10–15 центнер, үүнээс ч их загас барьж болно. Манай орон дунджаар га тутмаас мөн өдий хэрийн улаан буудай хурааж авдаг... 

	Дээр дурдсан хэдэн тоо бол хоосон мөрөөдөл ч биш, эрдэм шинжилгээний хүрээлэнгийн туршилтын дээд зэргийн хэмжээ ч биш, жирийн тоо. Үүнийг батлах хэд хэдэн ч жишээ аваад үзэж болно. Үүнд Алтайн хязгаарын «Раздольный» сангийн аж ахуйнхан 90 га талбай бүхий цөөрмийнхөө га тутмаас 14 центнер гаруй загас барьсан бол Краснодар хязгаарын Лабин районы Кировын нэрэмжит хамтрал 44 га талбайтай цөөрмийнхөө га тутмаас 25 центнер загас, тутаргын «Красноармейский» сангийн аж ахуй тутаргынхаа талбайд ташрамд нь бас загас үржүүлж зуу гаруй центнер загастай болжээ. 

	Эцэст өөр нэг тоо дурдъя. 1970 онд Зөвлөлт орон цөөрмийнхөө аж ахуйгаас нийтдээ 630 мянга 46 центнер борлогооны загас хүлээж авсан юм. 

	Дээрх тоог загас үржих бүрэн боломжтой усан сан байгуулсан бидний мэдэх 25 сая га газартай харьцуулаад үзье. Тэгвэл га тутмаас ердөө л 2,5 килограмм орчим загас барьсан болж таарч байна. 

	Бага юм биш үү! Багаар барах уу, юу ч биш гэсэн үг! Хүн ам цөөнтэй нутагт байдаг, ашиглана гэхэд эхлээд хөрөнгө зардал их шаардах цөөрмүүдийг хасаад, ашиглаж болох цөөрмийн талбайг хүртэл тав дахин багасгаад үзлээ ч гэсэн, үгүй ер нь хэчнээн муу ашиглалаа ч гэсэндээ цөөрмийн аж ахуйгаасаа дор хаяхад 10 сая загас хүлээж авмаар сан даа. Өнөөгийнхөөсөө хорь дахин ихийг гэсэн үг шүү дээ. 

	Өөрийн орны цөөрмүүдийн өгөөжийн байдлыг өөр бусад орны хааж боосон усан сангийнхтай харьцуулъя. Жишээлбэл, Унгар улс нуур цөөрөмдөө 200 мянган центнер загастай байна. Тэнгис далайд загас агнуурын флотгүй унгарчууд харин өөрсдөө хэрэглээд зогсохгүй, өөр бусдад загас худалддаг. Тэгэхдээ бас цөөрмийн килограмм загас тэнгис далайн гурван килограмм загастай тэнцэх үнэ хүрдэг! Эргэн тойрноосоо загастай тэнгисээр хүрээлэгдсэн, тэнгис далайн загас агнуурын хувьд доогуургүй байр эзэлдэг Дани ч гэсэн цөөрмийг их анхаарч үздэг, тиймдээ ч тэднээсээ 120 мянган центнер загас агнадаг ажээ! ХБНГУ цөөрмөөсөө жил болгон 190 мянган тонн загас ашиглаж байна. 

	Гэхдээ цөөрөмд загас үржүүлж ашиглахын хувьд тэргүүн байр эзэлдэг орон бол Япон. Цөөрмөөсөө жил болгон сая гаруй центнер загас агнаж байна! Гэтэл Япон бол эргэн тойрноосоо тэнгис далайгаар хүрээлэгдсэн, түүний баялгийг ашиглах талаараа усан цэргийг ч уг ажилд гар бие оролцуулахгүйгээр сурамгай дадамгай улс билээ. Гэхдээ япончууд хамгийн жижиг цөөрөмд ч хүртэл загас үржүүлдэг. Гэр орныхоо дээвэр дээр хүртэл тийм цөөрөм байгуулдаг улс гэлцдэг... 

	Зөвлөлт орон цөөрөмдөө гол төлөв мөрөг загас үржүүлдэг. Энэ бол «зэрлэг» буюу гол мөрний алганы тэжээвэр болгосон төрөл юм. Мөрөг амьдралын орчин нэг их голдоггүйгээс гадна амархан өсөж бойждог, ашиг ихтэй, хүний өгсөн янз бүрийн хоол тэжээлд идээшдэг. 

	Манай оронд гялгар, хайрст, нүцгэн гэх зэрэг хэдэн үүлдрийн мөрөг үржүүлдэг. Украины загас үржүүлэгчид саяхан украины хайрст гэдэг шинэ үүлдрийн мөрөг гаргасан нь маш хурдан өсөж торнидог ажээ. Манайд бас Амарын алганыг гялгар мөрөгтэй эвцэлдүүлж курскийн мөрөг гаргасан нь амь тун бөхтэй, хүйтэнд ажирдаггүй, амархан өсөж торнидог болжээ. Гэтэл ердийн мөрөг дулаан бүлээн усанд дуртай, 20-27 градусын дулаанд сайн торнидог. Ус нь 15 градус болтол хөрөх юм бол мэдээж доройтохоор барахгүй, хоолноос гардаг, өөрөөр хэлбэл өсөж торнихоо больдог. 14 градус, түүнээс хүйтэнд, 30 градус, түүнээс халуунд мөрөг тэжээхийн боломжгүй. 

	Мөргийг ер нь л улаан буудай, шош, хөх тарианы хивэг, шахдас, талхны үйлдвэрийн хаягдал, туулайн бөөр, овьёосны гурилаар тэжээдэг. Мах, тэр тусмаа адууны, мах, чийгийн улаан хорхой өгөх сайн. Тэжээлийн нь уураг, өөх тос, нүүрс ус, витамин, давс тэнцүүхэн байх ёстой. Нян эсэргүүцүүр хольж өгвөл ашигтай. Мөргийг сайтар тэжээх ахул 2,5-3 килограмм тэжээл бүрээр загасны жинг килограммаар нэмэгдүүлж болно. Энэ бол өндөглөх тахиа, махны дэгдээхэй сараалжинд тэжээсэн, гахай, үхэр шахсантай бараг адилхан ашиг өгнө гэсэн үг. Лав дутахгүй. Хоёр настай мөрөг их төлөв 450-500 грамм, гурван настай нь 1500 грамм, дөрвөн настай нь 2500 грамм татна... 

	Мөргийн хамт мөн тэр цөөрөмдөө мөнгөлөг зоодой, үхэрдэй, булууцгай, цурхай өсгөж болно. 

	Загас үржүүлэх цөөрөм яаж бэлтгэх нь бас сонин зүйл. Цөөрмийн ёроолд лаг тогтоно. Шинэхэн цөөрөм бол гайгүй л дээ. Тэглээ ч гэсэн ялгаагүй арчилж янзлах, ёроолын лагийг хусаж цэвэрлэх хэрэгтэй. Үүний тулд бульдозер оруулдаг, мөн шороо сорогч машин хэрэглэнэ. 

	Нуур, цөөрмийн ёроолын лаг маань гол төлөв сайн чанарын бордоо болж өгдөг, түүнийг шохой, өтөгтэй хольж элсэрхэг хөрстэй талбайд ашигладаг. 

	Цөөрмийн ёроолын лагийг хусаж цэвэрлэсний дараа хөрсийг нь хагалж, бордоод гиш, овьёос хольж тарина. Эрдсийн бордооны хамтаар азот, кали хэрэглэнэ. Хур өтөг хэрэглэхэд зүгээр. Ёроолын хөрс хүчиллэг чанартай бол түүхий шохой хэрэглэнэ. Зун цөөрмөө усгүй байлгана. Ингэснээр ёроол нь, загас өсгөж үржүүлдэг улсын ярьдагчлан, «зуншдаг». Энэ нь тариалангийн талбайгаар бол уриншиж байгаа хэрэг юм. 

	Цөөрмийн ёроол нэг тал руугаа, усыг нь юүлдэг далан тийшээ хэвгий байх нь ашигтай. Далангийн хавиар гурван метр орчим, бусад хэсгээрээ 0,8-1,5 метр гүн устай байх жишээтэй юм. Хаалт хашлагатай боловсон цөөрөмд амьдардаг амьтдыг хүн нэгэнт арчилж бөөцийлж байх учиртайгаас хойш түүндээ загасыг «бөгс ч эргэх зайгүй» чихцэлдэх биш, амьсгалах хүчилтөрөгч, идэх хоол тэжээл нь хүрэлцээтэй байхуйцаар хэвийнхээ байдлаар өсөж торнихуйцаар зайтай чөлөөтэй байлгах талаар бас санаа тавих үүрэгтэй. Иймээс ердийн тэжээлээр тэжээнэ гэж бодвол усан талбайн га тутамд нэг настай 500-600 загас ноогдохоор тавих хэрэгтэй. Хэрэв тусгай хоол тэжээлээр тэжээх юм бол 2000-2500 ноогдохоор тавьж болно. 

	Бид цөөрмийн загасны аж ахуйн ердөө нэг л төрлийн талаар, дулаан бүлээн усны загас өсгөж үржүүлэх талаар ярилцлаа. Хүйтэн усны загас өсгөж үржүүлэх арга ч үүнээс дутуугүй сонирхолтой, үр ашигтай зүйл боловч тэр болгон газар сайгүй үйлдэх боломжгүй. Яргайн төрлийн загас гол мөрний хулд, гутиар, солонгот хулд зэрэг хүйтэн усны өсгөж үржүүлэхэд татуурга сайтай, цэнгэг, хүйтэн, хатуу хайр ёроолтой цөөрөм хэрэгтэй. 

	Хүйтэн усны загас өсгөж үржүүлэх ажил тус оронд дулаан бүлээн усны загас үржүүлэхээс хавьгүй бага дэлгэрсэн нь харамсалтай. Аргыг нь олж зөв зохистой оролдвол ашиг аанай ихтэй ажил даа. 

	Цөөрөм гэдэг бол далайн отгон дүү. Хүнд хэрэгтэйнхээ хувьд аргагүй төрсөн дүү нь гэсэн үг билээ. 


Зургаадугаар бүлэг : ДУРААР ЯВАХ, ТОРОНД ОРОХЫН АЛЬ НЬ ДЭЭР ВЭ?

	Хүн төрөлхтний хувьд ой хөвчид дүрэм горимтой ч гэсэн, зохион байгуулалттай ч гэсэн ан гөрөө хийдэг үе мөдхөн өнгөрөх биз ээ. Ан гөрөө хийдэг үе улиран өнгөрч, анчид гэдэг маань анх түрүүн шинэ газар нутаг нээж олсон хүмүүс шиг л аяндаа мартагдах тийшээ хандана байх даа. 

	Эдүгээ бол ан гөрөө хийсээр байна. Мэргэжлийн, жинхэнэ ан гөрөө бол амаргүй, хэцүү ажил. Амаргүй энэ ажилд авьяастай хүмүүс гэвэл манай орны Якут, Колым, Камчаткийн олон сангийн аж ахуйн өдий төдий ажилчин билээ. Нугас, цорхируу, сойр, хур зэрэг ангийн шувуу, туулай, үнэг мэтийн амьтан агнадаг биеийн тамирын ан ч бий. Манай оронд бас зэрлэг гахай, хүрэн баавгай, хандгай ч агнадаг. 1959 онд Москвад хуралдсан Олон улсын амин судлалч-ангийн мэргэжилтний 9 дүгээр их хурлаар ан агнуурын аж ахуйн хувь заяаны талаар, хэт нь хаана яаж ан агнадаг болох талаар хэлэлцэн ярилцсан юм. 

	Ан гөрөөнд явах газар бол хүний хөл бараг гишгээгүй хөвч тайга заавал байх учиртай биш ээ. Ан агнуурын аж ахуйг тариалангийн талбай, засмал болон төмөр замын ойролцоо, хот тосгон, барилга байгууламжийн ойролцоо байгуулж болно. Түүгээр барахгүй тариа ногооны газар, тарвасын талбайд ч байгуулж болох зүйл. Ер нь ч Европын хэд хэдэн орон ан гөрөө хийдэг газрын нь 80 хувь тариа ногооны талбай, малын бэлчээр билээ. Тэгээд бас ан амьтнаар баялгийг нь яана гээ. Жишээлбэл, Чехословак, Их Британийн зуун га талбай болгонд зуу гаруй ятуу, 60 орчим туулай ноогддог байна. 

	Улаан буудай, төмсний талбайд бор ятуу, тоодог байх нь тариаландаа ч тун зохистой ажээ. Эдгээр шувуу бол хөдөө аж ахуйн ургамлын анд нөхөд юм. Учир нь ятуу гэхэд жишээ нь, яст мэлхий, бүгэг, эрвээхэй зэрэг элдэв хортныг идэвхтэй устгадаг. Хөвөнгийн тариаланд ч тоодог иймэрхүү ашиг тус хүргэж чадна. 

	Тэгээд ч эрдэмтэд ан агнуурыг хөдөө аж ахуйд харш зүйл гэж үзэхээ больсон төдийгүй, хоёулыг нь харилцан үр ашигтайгаар хослуулах арга зам хайж байна. 

	Ингэхэд ер нь хүний гар хүрч хувирч өөрчлөгдсөн өргөн уудам тал хөндий зэрлэг амьтан ч өсөж үржих таатай нутаг болж чадах билээ. 

	Манай зууны 20-иод оны хэрэг шүү дээ, Москвагийн их сургуулийн оюутнуудын хичээл дээр Москва хавиас агнасан сүүлчийн ганц хандгайн эврийг үзүүлж байжээ. Эдүгээ Москва хавийн ихэнх ой шугуй мөөг, жимс түүх хорхойтой хүмүүс, жир нэг аялж зугаалагчид, амрагчдаар дүүрээд байгаа юм. Гэлээ ч гэсэн эдгээр ой шугуйд халтар хандгай хэдэн арван мянгаараа байдаг, хүнтэй ч тааралдаж л байдаг, хэн хэндээ харин гэм хор хүргэхээ больжээ. Нийслэлийн маань цэцэрлэгт хүртэл хандгай ороод ирдэг болсон юм. Хандгай ер нь Москвагийн хавиар улам олширч мэдэх л байх. Харин нэг гэм нь өвлийн цагт модны холтос хуулж иддэг нь ойд халтай. Гэхдээ бас ойн аж ахуйнхан ямар ч хэрэгцээгүй улиасыг байсхийгээд л огтолж хаядаг тал бий. Тэгвэл улиасны маань холтос хандгайн хамгийн сайхан идэш билээ. Үүн дээр өөр нэг тоо нэмье. Зөвлөлт орны ой шугуйн зэрлэг хандгай 600 мянгад хүрээд байна. Саяхан сүүлчийн ганцынх нь эврийг оюутнуудад үзүүлж байсан энэ амьтныг агнах эрхийн бичиг олж авахад эдүгээ нэг их төвөгтэй биш болжээ!

	Манай орны бусад ан амьтны хувьд ч гэсэн байдал мөн иймэрхүү билээ. Хөвч тайгын хамгийн үнэтэй арьс бүхий амьтан булга хувьсгалын өмнөхөн устаж алга болдог дээр тулаад байсан юм. 1925 онд өргөн уудам Сибирийн хэмжээгээр 25 мянга хүрэх үү, үгүй юү үлдээд байлаа. Сибирьд өнөөдөр 600 мянган булга бий! Тусгай зөвшөөрөлтэйгөөр булга авлагч манай анчид XVIII зууны эцсээр Оросын бэлтгэж байснаас хавьгүй олон булганы арьс бэлтгэх байна. Ойн ан амьтны аж ахуйг чадамгай эрхэлнэ гэдэг ийм л ашигтай зүйл ажээ!

	Хориод оны үеэр минж ч гэсэн бараг дууссан байсан бол эдүгээ минж урьд өмнө нутаглаж байсан тус орны Европын хэсгээрээ дахин үржин тархаад байна. Сүүлийн арван жилд цагаан баавгай ч олширлоо. 

	Зөвлөлт орны болон дэлхийн дахины ан амьтан, ангийн шувууны талаар энэ номдоо нэг их дэлгэрэнгүй ярилгүйгээр хүнд хамгийн хэрэгтэй зарим нэгийг нь авч үзье. 

	 

	 

	 

	СОР НЬ ГЯЛАЛЗСАН АРЬС ҮСНИЙ ҮЙЛДВЭР

	Ан амьтны арьс үсийг «хог новш» гэж үздэг ч үе байжээ. Ан амьтан шороон түмээрээ байсан болоод тэр биз. Хавх, урхиар барьж, хавчаахай, буугаар намнадаг байлаа... Яваандаа хот суурин олширч, хөвч тайга хумигдан ан амьтан ч ховордож ирлээ. 

	Ямар ямар амьтан устаж алга болсон, ямар ямар нь тоотой цөөн үлдсэн талаар нарийн ярихаа больё. Харин хувь заяа нь шал өөрөөр эргэсэн булга, цагаан үнэг, усны булга, намгийн минж гэх мэт амьтны талаар ярилцъя. 

	Эрх дураараа тэнэж сурсан эдгээр амьтан эгнэгт түгжээтэй сууя гэж бодох уу, үгүй юү гэдгийг юуны өмнө мэдэх хэрэгтэй л дээ. 

	Энэ асуултад польшийн байгалийн ухааны судлаач Ян Жабиньский «Ойлголцож болох боломж» гэдэг номдоо: «... өвлийн улиралд томоохон амьтад, тэр дундаа сүүн тэжээлтэн амьтад өлөн зэлмэн тэнэж явдаг болжээ. Хад асга, элсэн цөл, цас мөс ихтэй нутаг руу шахагдсан тэдгээр зэрлэг амьтан идэх хоолоор улам бүр гачигдаж байна. Ихэнх уншигч: «Тэгэхдээ тэд чинь эрх дураараа яваа шүү дээ. Эрх зоргоороо гэдэг бол эрхэм чухал зүйл. Эрх дураараа явбал өлсөж цангасан ч яадаг юм бэ!» гэх биз ээ. Гэтэл ан амьтад өөрсдөө харин үүнтэй санал нийлээ гэж үү...» хэмээн хариулсан юм. 

	Ан амьтны «зан суртахууны зүй ёс» хүнийхээс өөр, тэдний биологийг судалж мэдсэнээр зэрлэг зэлүүд тэнэж явснаас нь сараалж торонд сайн сайхан амьдардаг болгох боломж олгодгийг Ян Жабиньскийн иш үндэстэй, нухацтайгаар баталжээ. 

	Хамаг насаараа хулгана, цорхируутай хөөцөлддөг булганы хувьд ч гуужсан галуу, нугастай хөөцөлдөж явдаг цагаан үнэгний хувьд ч загас, хавч, мэлхий барьж иддэг усны булганы хувьд ч үнэхээр тэнэж явснаас торонд суусан нь дээр билээ. Эдгээр амьтан амьдралын гол хэрэгцээт зүйл болсон хоол тэжээлээр нь хангагч хүнд хэчнээн их талархдаг бол оо!

	Тэгэхдээ махчин амьтдыг ингэж сараалжин дотор хүний анхаарал халамж дор амьдардаг, өсөж үрждэг болгохын тулд тэдний зоологийн онцлог, зан төрх, хэвшлийг мэдэх хэрэгтэй байлаа. Ан амьтан сараалжинд үржүүлэх анхны сангийн аж ахуй 1922-1929 онд байгуулагдаж бусад оронд худалдан борлуулах хамгийн сайхан үстэй ан амьтан үржүүлэх үүрэг зорилттой байлаа. Гэвч тэр үед мэдлэг мэдэц нимгэдээд олигтой үр дүнд хүрч чадахгүй байв. 

	30-аад онд байгуулсан ан амьтны аж ахуйн лаборатори улмаар үслэг ан, молтогчин туулайн аж ахуйн эрдэм шинжилгээний хүрээлэн болж хувирсан юм. Тус хүрээлэн ан амьтныг сараалжинд өсгөж үржүүлэх шинжлэх ухааны үндсийг боловсруулж, ангийн аж ахуйн боловсон хүчин сургаж бэлтгэх ажил эрхэлж байлаа. Эх орны их дайны дараагаар ан амьтны хэд хэдэн сангийн аж ахуй шинээр байгуулж, тэднийг гол төлөв мах, загас боловсруулдаг үйлдвэр бараадуулан байгуулсан юм. Яагаад гэвэл мэрэгч амьтан болох намгийн минжнээс бусад махчин амьтныг сараалжинд үржүүлэхдээ тэдэнд өгдөг гол хоол бол мах, загасны үйлдвэрээс гардаг хаягдал, жижиг загас, усны бусад амьтны мах, хүр хорхойн авгалдай (торгон мяндсыг нь салгаж авсны дараа) бага зэрэг адууны мах билээ. 

	Сараалжинд үржүүлж байгаа ан амьтанд өгдөг хоолны өөр бусад хольц гэвэл чанасан будаа, талх, гурил, идэшний ногоо, ургамал, витамин, эрдэс бодис зэрэг зүйл юм. 

	Зөвлөлт орон 1971 онд ан амьтны 400 орчим сангийн аж ахуйтай байлаа. Ан амьтны эдгээр аж ахуй улсдаа жил болгон дээд зэргийн хэдэн сая арьс өгч байна. 

	Тэгэхлээр «зөөлөн хог новш» цуглуулахын тулд ан гөрөө хийдэг ажил яваандаа өнгөрсөн зүйл болон улирч, арьс үсийг нь ан амьтны аж ахуй өгдөг цаг ирж мэдэх л юм. 

	 

	 

	 

	ХАМГИЙН ҮНЭТЭЙ ЭВЭР

	Бугын талаар эрт дээр үеэс элдэв домог дэлгэрсэн билээ. Яг хийтэл эврийн нь талаар л тэр л дээ. Цаг тухайд нь авч, зохих ёсоор хадгалсан бугын цусан эвэр элдэв өвчин эмгэгээс анагааж, эгнэгт залуу зандан болгодог гэж бид үүнээс бүр өмнө ярилцсан. Бугын цусан эвэр хүн орхоодойн үндэстэй эн тэнцдэг байлаа. 

	Европ эмнэлэг эхний үед хүн орхоодой, бугын цусан эврийг бараг тоож үздэггүй байв. Манай оронд хүн орхоодой, цусан эвэр цуглуулах нь цуглуулдаг боловч гол төлөв худалдах гэж цуглуулдаг, учир нь дорно дахины эмч домч нар маш их үнээр авдаг байлаа. Дараа нь дорно дахины эрт дээр үеийн эм тангийн жорыг судалж эхэлсэн байна. Хүн орхоодойн үнэхээр гайхамшигт ид шид, бугын цусан эврийн анагаах их чадалтай нь батлагдсан учир бугын цусан эврийн ханд буюу пантокрин гэдэг эм худалдаанд гарч ирлээ. 

	Буга гэдэг бол туурайнаас сэрвээгээ хүртэл 120-140 сантиметр, 300 килограмм хүртэл татдаг зэгсэн том биетэй. Төв болон Дорнод Алтай, Кузнецкийн Алатау, Саян, Байгал хавь, Өвөр Байгалийн уугуул амьтан. Буга ер нь уулархаг нутагт сайн зохилдсон амьтан юм. Өвлийн цагт бол салхи ихтэй учир цас бараг тогтолгүй хийсдэг бэл тал руу бууж борог өвс, бут боролзгоно, модны мөчрөөр хооллодог, хавар эрт харладаг өвөр энгэр газар дагаж, зун ялаа шумуулаас зугтан уулын хяр царамд гарна. 

	Бугын тав-зургаан сартай тугалын дагзны яс мэдэгдэхүйц овойж эхэлдэг нь эврийн ёзоор гарч байгаа хэрэг ба хоёр нас хүрэхэд нь 3-4 сантиметр бүдүүн, 6-8 сантиметр урт болно. Гэхдээ энэ нь ч гэсэн жинхэнэ эвэр биш, зөвхөн ёзоор юм. Түдэлгүй оройн арьс нь язарч жинхэнэ эвэр ургаж эхлэн, дороос нь цус түрэн зэгсэн түргэн ургаж томорно. Эхний үед тун зөөлхөн, амархан гэмтэхээр, хилэн шиг тачир зөөлөн үстэй арьсаар бүрхэгдсэн байдаг. Харин намар тийшээ ясжиж арьс нь холцорч унасан хойноо бол аймшигтай зэвсэг болсон байдаг. Энэ бол согооноос болж сүрт тулалдаан эхэлдэг орооны нь цаг билээ. Хавар хуучин эвэр нь унаж шинэ эвэр ургаж эхэлнэ. 

	Цусан эврийн ид сайн үе нь тав-зургаан сар, хэмжээ дамжаа нь хангалттай томорсон хэр нь зөөлөн хэвээр, өөрөөр хэлбэл байгалиас хуримтлуулсан эмийн бодисоор дүүрэн цус агуулан бэлбэлзэж байдаг үе билээ. Яг энэ үеэр нь агнадаг байжээ. 

	XIX зуун, XX зууны эхээр бугын тоо эрс цөөрч, бараг дуусдагийн даваан дээр тулжээ. 

	Гэтэл эврээс нь болж тэр сайхан амьтныг хядна гэдэг бол үнэхээр тэнэг хэрэг байлаа. Учир нь бугын цусан эвэр жил болгон ургадаг, тэгэхлээр түүнийг ална гэдэг бол түүнээс арав, арван таван жил дараалан авч болох зүйлээ ганцхан удаа л авна гэсэн үг. Хүн сүүлдээ бугыг хамгаалалдаа авчээ. 

	Тэжээвэр бугыг тусгай бэлчээрт дөрвөөс найман зуугаар нь сүрэг болгон маллана. Тэгэхдээ эр, эм, хөгшин, залуугаар нь ялгана. Намар аравдугаар сарын шувтаргаар уух устай задгай бэлчээрт гаргаж бэлчээрт нь хүйтэн салхи, бороо цаснаас хоргодох задгай хашаа саравч барьж өгнө. 

	Өл хоолоор хамгийн их гачигддаг өвлийн хэцүү цагт нь бас хоол тэжээл тавьж өгнө. Өвс, дарш, овьёос, арвай, шахдас, төрөл бүрийн үндэс зэрэг зүйлээр тэжээж оронд нь хавар цусан эврийг нь авдаг. 

	Цусан эврийг яг цагт нь авна. Үүнд бугыг эвэр огтлох тусгай төхөөрөмж рүү оруулдаг. Ердөө хоёр-гуравхан минутын ажил. Хэсэгхэн зуур өвтгөөд л тэр дор нь ариутгах, цус тогтоох зүйл түрхэж өгөөд тавина. 

	Огтолж авсан эврийн нь оронд удаж түдэлгүй шинэ эвэр ургаж эхэлдгийг нь хэнз ногоо гэдэг шиг хэнз эвэр гэх ба намар бас тайрч авна. Яагаад гэвэл орооныхоо үеэрээ хурц үзүүртэй эврээрээ бие биесээ гэмтээж мэдэх билээ. 

	Ингээд л ясжиж хатуурах яагаа ч үгүй байсан сайхан цусан эвэр ан амьтны аж ахуйн ажилтнуудын гарт орно. Нэг бугын цусан эвэр дунджаар таван килограмм татна. Түүнийг тэгээд арчилж янзлах, хадгалах хэрэгтэй болно. 

	Бугын цусан эврийг янзлахдаа эхлээд халуун усанд хэд дахин, тухай бүрд нь 30-50 минут умбуулаад салхинд дүүжилж сэврээнэ. Маргааш нь халуун усанд дахин дүрнэ. Гурав-дөрвөн долоон хоног ингэж халуун усанд дүрж сэврээсээр байтал анхны нь жингийн бараг дөрөвний нэг нь хорогдоно. Ингэж хатаасан цусан эврийг хэдий болтол ч хадгалж болно. 

	Өөр бас нэг, ажил удахгүй арга бий. Давстай усанд хэд хонуулаад хатаадаг. Ингэж хатаасан цусан эврийг хэдэн жил ч хадгалж болно. 

	Хатаасан цусан эврээрээ эм бэлдэх хэцүү биш. Үүнд эврээ нунтаг болгоод спиртэд хийж хэд хонуулсны дараа шүүнэ. Үл мэдэг үнэртэй хүрэн шар шингэн болно. Нөгөө нэрд гарсан пантокрин гэдэг эм маань шүү дээ. 

	Дашрамд хэлэхэд хувилахуй ухааныхан энэ эмийн найрлагыг нарийн сайн тодорхойлж хараахан чадаагүй, тэгээд ч орлуулан хийж чадаагүй байгаа юм. 

	Энэ эмийг хэрхэн үнэлж ирснийг мэдье гэвэл хоёр ном сөхөөд үзэхэд л тодорхой болно. Өнгөрсөн зуунд хэвлэсэн нэг нэвтэрхий толь бичигт: «Бугын цусан эвэр бол түүнийг үнэхээр их үнэлдэг Хятадтай худалдаа хийхэд тун хэрэгтэй зүйл... Зарим хүн бугын цусан эврээр сэрэл өгөх хүчтэй эм бэлддэг гэдэг бол зарим хүн түүгээр үргүй болсон эмэгтэйчүүлийг эмчилдэг, төрөлт хүндрэхэд нь тусалдаг гэлцдэг ба бугын цусан эвэр, түүний нэг хэрчим гэдэг бол бүсгүй хүний инжинд заавал оролцдог зүйл ажээ» гэсэн байдаг. 

	Эдүгээ үеийн анагаах ухааны Дэлгэрэнгүй нэвтэрхий толь бичигт бол: «Пантокрин... Дорно дахины ардын эмнэлэгт хэрэглэдэг зүрх судасны систем, гэдэс дотор, холбоос булчингийн ажиллагааг сэргээдэг эм. Хэт ядарсан, мэдрэл муудсан, сульдсан, хурц халдварт өвчнөөр өвчилсөн хүнд өгнө. Цусны бүлэгнэхийг сайжруулдаг учир цус гоожимтгой юм уу, цус ихээр алдсан хүнд өгнө гэж тодорхойлсон байдаг». 

	 

	 

	 

	МОГОЙ ГЭДЭГ ХОРООГУУШТАЙ АМЬТАН УУ?

	Урт хорхой хараад огт тоодоггүй хүн ховор биз ээ. Өвсөн дотор ч юм уу, зам хөндлөн ч юм мушгиралдан яваа, элс нүхлээд гулжилзаж байгаа могой харсан ихэнх хүний бие зарайн, өр нуруу руу хүйт даадаг. Гэтэл харин харах болгондоо тэгж айх хэрэггүй. Учир нь могой болгон хортой биш ээ. Манай дэлхийн 2500 орчим төрлийн могойн дөнгөж 400 орчим төрөл нь хортойгоос гадна могой бол тэр болгоноороо хүн рүү дайрдаг амьтан биш билээ. 

	Дэлхийн бүслүүрээс хоёр тийш туйл руу ахих тусам могой ховордоно. Африкт зөвхөн хорт могой гэхэд л 75 орчим төрөл, Ази болон Малай олтирогт 165 төрөл, Америкт 91 төрөл, Австралид 80 төрөл байдаг. Европт харин ердөө л 8 төрөл бий. Асар уудам Зөвлөлт оронд дөнгөж аравхан төрлийн хорт могой бий. 

	Могой том жижиг, өнгө зүсээрээ ч нэлээд олон янз. Амазонкийн балар шугуй, Өмнөд Америкт байдаг анаконд гэдэг хамгийн том могой 20 метр орчим урт гэлцдэг. Ямар ч гэсэн 12 метр урт анакондын арьс АНУ-ын нэг музейд бий. Төв Америкийн шүрэн аспид гэдэг хорт могой час улаан бол Дундад Азийн элсэн цөлийн могой их төлөв саарал, бор саарал, халуун бүсийн ой шугуйнх хурц ногоон өнгөтэй, эрээн питон гэдэг аварга могой хэр баргийн зураач урлахааргүй улаан өнгийн хээ угалзаар хамаг биеэ гоёсон байдаг... Ихэнх могой амьдрал туршдаа ус уудаггүй, шээсний оронд шээсний хүчил ялгаж, бие махбодоосоо бага хэмжээгээр их шаар гаргаж хаяна. Ихэнх могой бас сонсголгүй. Биеийн илч нь орчны хүйтэн дулаанаар тодорхойлогддог учир хүйтэнд хөдөлгөөн муутай болхи. Өвөл тийшээ өөр бусад амьтны нүхэнд орж хэд хэдээрээ шавааралдан бөөрөнхий юм болж ичнэ. Халуун дулаан нутгийн могой ч хамгийн халуун өдөр аанай бас ноозгойрдог, могой их төлөв наранд биеэ ээх дуртай боловч ерөнхийдөө үдэш орой, шөнийн амьтан. Могой хатуу хальстай өндөг, зарим нь зулзага гаргаж үржинэ. 

	Могой бол илч дулаан мэдэрдэг өвөрмөц нэг эрхтэнтэй амьтан болохыг мэдээд нэг их удаагүй байна. Энэ эрхтэн нь хамар нүдний нь хооронд байдаг хоёр жижиг хонхор юм. Хонхор тус бүрдээ маш нимгэн ханаар тусгаарлагдсан хоёр тасалгаатай, тэнд нь мэдрэлийн үзүүр нуугдсан байна. Могой илч мэдэрдэг энэ эрхтнийхээ тусламжтайгаар орчныхоос нь ердөө 0,2 градусаар халуун зүйлийг хэдэн арван сантиметр зайтайгаас «хардаг» ажээ. 

	Хортой, хоргүй аль ч могой өөрөөс нь хавьгүй бүдүүн амьтныг бүхлээр нь залгидаг. Яаж тэгж өөрөөсөө бүдүүн амьтныг бүхэл залгидаг хэрэг вэ гэвэл могой бол өвчүү цээжний ясгүй учир хавирганы нь бөгсөн тал сул болохоороо бие нь тун их тэлэгдэж сунана. Мөн толгойны нь яс амаа том ангайхад зохилдсон байдаг. Дэлхийн хоёрдугаар дайны дараахан Бирмд алсан 15 метр урт питон могойн гэдэснээс бүрэн зэр зэвсэг, дуулга малгайтай япон цэрэг олдсон гэж ярилцдаг. Энэтхэгт аварга могой бар хоёрын аймшигт тулалдаан болж могой нь дийлсэн удаатай гэлцдэг. 

	Аварга могойн ийм ховдог, идэх юмаа бүхлээр залгидаг зан нь түүнийг барих нэг арга болж өгчээ. Үүнд завсраар нь аварга могой багтаж орохоор сараалжин дотор ямаа хийгээд балар шугуйд аваачиж тавина. Сараалжинд орж, ямаа үмхсэн аварга могой буцаад гарч багталгүй, хүний гарт орно. 

	Могойд ер нь дайсан мунддаггүй. Могойгоор гахай, зараа, шувуу, могой ч өөрөө хооллоно. Хоргүй олон төрлийн могой хортой могойгоор тэр байтугай ойрынхоо төрөл садныг зооглохоос буцдаггүй ажээ. Жишээлбэл, Өмнөд Америкийн улаан арьст хүмүүс анаконд могойг багад нь барьж авч тэжээгээд үр хүүхдээ харж хамгаалуулдаг удаа цөөнгүй. Юу гэвэл анаконд харж хамгаалж байгаа хүүхэд рүү нь ойртож очсон ямар ч бай хорт могойг барьж иддэг ажээ. Бидний сайн мэдэх загалмайт могойн зулзага эхээс төрөөд удаж түдэлгүй хальсаа хагалан гарч ирнэ. Гэтэл аль нэг нь хальсан уутаа хагалж гарч ирж чадалгүй жаахан саатаж гэмээж нь нярайлаад тэнхэрсэн эх нь эргүүлээд залгиж орхино. 

	Гэхдээ могойн хамгийн аюултай дайсан нь хүн. Хүнд могойн арьс аль эртний таалагджээ. Могойн арьс гоё чамин хээтэй, хэрдээ бөх, янз янзын өнгө туяатай л даа. Аюулт дайсны арьсаар хийсэн цүнх бүс, бусад зүйлээр хүүхнүүд харин ч нэг айж аягүйрхсэн шинжгүй гоёж гангалж явдаг даа... Тэгээд ч могой агнаж эхэлсэн юм. Та бүхэн:

	— Агнах л хэрэгтэй л дээ. Адаглаад л хөдөө гадаа, уул хад, ой шугуйд айх юмгүй зугаалж болно гэсэн үг! гэх магадгүй. 

	Тэгэхдээ харин могой гэдэг хороогууштай амьтан уу, үгүй юү гэдгийг бодож үзэх хэрэгтэй. Ач тус нь их үү, хор хөнөөл нь их үү? Энэ бол тэгж авсаар хариулчих асуулт биш ээ. 

	Яагаад гэвэл манай орны нутаг дэвсгэр дээр амьдардаг нэг их сүр бараатайд орохгүй энэ амьтан хортой хоргүй аль нь ч гэсэн хамгийн том нь гэхэд 1,5-2 метрээс хэтэрдэггүй ба хулгана зурам иддэг. Тоо томшгүй мэрэгч устгадаг тэдний ач тусыг зүй ёсоор үнэлэх хэрэгтэй. Тэжээвэр болгосон хоргүй могой муур орлодог, түүнийг байхад хулгана байна гэсэн номгүй. Африкийн олон оронд мэрэгчидтэй тэмцэх ажилдаа аварга могой ашигладаг. 

	Одоо могойн хор хөнөөлийг жингийн нөгөө тавган дээр тавиад үзье. Хор нь гэвэл юуны өмнө хүн хатгавал амь насанд нь учрах аюул юм. Дэлхий нийтийн хэмжээгээр могойд хатгуулж жилд 30-40 мянга орчим хүн үхэж байна. Энэ бол өөр бусад зүйлээс болж үхэж байгаа хүний тоотой жишээд үзэх юм бол уулга алдмаар их тоо хараахан биш. Жишээлбэл, АНУ-д 1970 онд 65 мянган хүн машины ослоос болж үхжээ. 

	Могойн хор хөнөөл дээр бас тэжээвэр мал, амьтны үхлийг нэмэх хэрэгтэй. 

	Гэлээ ч гэсэн миний бодоход могойн хор хөнөөлөөс давдаггүй юм аа гэхэд түүнтэй тэнцэж очих ашиг тус бий. Энэ бол эмийн үнэт түүхий эд — могойн хор юм. 

	Эртний Ромын эмч домч нар могойн хатаасан толгойгоор нунтаг болон шингэн эм бэлтгэж элдэв өвчин эмчлэхэд хэрэглэх байсан түүх бий. Могойн толгойн хандмал шээс туулгахдаа маш сайн гэдгийг эдүгээгийн эмч нар баталжээ. 

	Эмч нар саяхнаас могойн хорыг ч сонирхдог болсон, тухайлбал, могойд хатгуулсан хүний цус бүлэгнэдгийг ажиглаж мэджээ. Энэ бол цус ихээр юм уу тогтохгүй гоожих үед хамгийн хэрэгтэй шинж чанар билээ. Могойн хорыг чих, хамар хоолойн мэс засал хийх, эмэгтэйчүүлийн цус алдах үед хэрэглэж үзжээ. Эдүгээгийн лебетокс гэдэг эм бол могойн хороор бэлдсэн тусгай зүйлийн юм. Энэ эмээс хөвөнд шингээгээд тавихад цус дорхноо тогтно. 

	Могойн хороор бэлдсэн өөр нэг эм бол випросал ба радикулит, өгзөгний мэдрүүл муудах, олон үетэсийг эмчилдэг. Кобротоксин гэдэг бас нэг эмээр бол багтраа, даралт ихдэх өвчин эмчилдэг могойн хороор бас өвчний шаналаа багасгадаг эм бэлддэг. 

	Могойн хороор бэлддэг үр нөлөө сайтай өвөрмөц эм дээрх хэдээр тогтохгүй. Эрдэмтэд могойн хорын найрлагыг, лав л мэдэгдээд байгаа арван зургаан зүйлийн нь ямар хүч нөлөөтэйг нарийн сайн судалж мэдээгүй байна. Жишээлбэл, могойн хоронд байдаг нейротоксин нь мэдрэлийн системд, эндетелиолизин гэдэг бодис нь судасны дотор талын хананд, гемолизин нь цусны улаан бөөмд, зүрхний токсин нь бол зүрх-судасны системд тус тус нөлөө үзүүлдэг. Бусад нь юунд нөлөөлдөг байх нь вэ? Бас мэдэгдээгүй, ялгаж авч чадаагүй байгаа нь? Ямар эм бэлдэж болох, ямар өвчинтэй тэмцэхэд тус болж мэдэх зүйл байж таарах вэ?

	Могойн хүнд өгч чадах гол зүйл бол чухамхүү ийм олон янзын эм бэлддэг хор нь гэж үзэх хэрэгтэй. Харамсалтай нь хүн могойг сургаж чадаагүй, тэжээх замаар өсгөн үржүүлдэг болж өнөө хэр нь амжаагүй байна. Тэгээд ч манай оронд могой баригч гэдэг сонин атлаа аюултай ажил мэргэжилтэй хүн цөөнгүй бий. Өөрөөр хэлбэл, эмийн үйлдвэрт зориулж могой барьж авчирдаг хүмүүс. 

	Барьсан могойгоо «сааж», үнэт хорыг нь гаргаж авах хэрэгтэй. Үүний тулд могойг шилэн хүзүүнээс нь барьж аваад, ариутган цэвэрлэсэн шилэн савны ирмэг хазуулдаг. Ууртаа болж байдгаараа хазсан могойн шүднээс хоёрхон дусал хор аяганы ёроолд тунана. Могойн булчирхайд хор тун удаан хуралддаг учир хоёр-гурван долоо хоногт ердөө ганц удаа «саадаг» нь даан ч чамлалтай билээ. Кобра могой нэг удаа хатгахдаа 0,2 грамм, загалмайт могой 0,03 грамм, гюрза мөн 0,03 грамм хүртэл хор гаргадаг, ингэж л ганц хоёрхон дуслаар нь цуглуулж байж мянга түмэн тун эм бэлдэнэ! Могойн хорыг хатаасан ч олон жил чанараа алдахгүй. 

	Могойн хор бас могойн хорноос өөрөөс нь хамгаалдаг ийлдсэнд ордог гол зүйл юм. Ийм ийлдэс бэлдэх аргыг аль 1896 онд францын эрдэмтэн Кольметт бодож боловсруулжээ. Могойн хороор мал, давын өмнө адууг үхэхгүй хэмжээгээр тарина. Ингэж тарихад малын цусанд хожим хойшид могойн хоронд хордохгүй давхарлаа үүснэ. Дараад нь тэр цуснаас нь ид шидтэй юм шиг ийлдэс гаргаж авна. 

	Ийм ийлдэс ямар могойн хорных байна тэр могойнхоо хорноос л хамгаалдаг нь чамлалтай. Гэхдээ харин хэд хэдэн янзын могойд хатгуулахад авардаг олон цэнт ийлдэс бэлддэг болоод байна. 

	Ингээд бодохоор хорт могой санаатайгаар хороосон хэнийг боловч цаазаар авч байх тухай зарлиг гаргасан Францын 14 дэх үеийн Людовик хаан нэг их буруу юм хийгээгүй болж таарах биш үү?

	Ер нь та бид ч гэсэн өдий төдий хувиар хэвлэсэн зарим ном товхимолд уриалан дуудсан байдаг шиг «үзсэн газраа хороогоод байх» хэрэг байна уу?

	 

	 

	 

	БАЛАР ШУГУЙН ТАНК

	Манай дэлхийн хуурай газар үлдсэн хамгийн том амьтан бол заан билээ. Бусад аварга том амьтны нэгэн адил заан ч гэсэн өвс ургамал иддэг, тун уужуу тайвуу зантай амьтан. Анчид харин аюултай таван амьтны нэг гэлцдэг. 

	Заан аварга том, номхон ноомой төдийгүй лут их тэнхээтэй амьтан. Заантай хүч үзэлцэхээр чадал тэнхээтэй амьтан африкийн ой шугуй, азийн хээр тал хаана ч байгаагүй. Бар арслан хоёр хүртэл зулзаган модны мөчир тас няс хийлгэн тайван идэж байгаа аварга том энэ амьтнаас холуурхан тойрч өнгөрдөг. Үе үе ухаан жолоогүй уурладаг, уурлахаараа юу ч хийж байгаагаа мэдэхээ больдог хамар дээрээ эвэрт хирс л хааяа заанд халдах зүрх гаргадаг боловч их төлөв өөрөө мажийдаг...

	Зааны хамгийн анхны, гол дайсан бол хүн. Тэгэхдээ халуун орны балар ой шугуй, уудам тал нутагт олон үсэрдэг буу агсаж очсон цагаан арьст анчид уу гэвэл огт биш шүү. Дашрамд хэлэхэд, ямар ч сайн буугаар заан ална гэдэг амаргүй. Арав хорин сум биед нь шигсэн заан анчдын олз болдоггүй удаа цөөнгүй. Ганц сумаар заан унагасан хүнийг хуруу дараад тоолж бараг болох биз ээ. Хүн харин жад бороохой хоёроос өөр зэвсэггүй байх үеэсээ заан агнадаг болсон юм. Оросын нэрт зураач Васнецовын зурсан «Арслан зааны авд» гэдэг зургийг санаж байна уу? Хүний малтаж өнгөлөн далдалсан нүхэнд аварга том амьтан уначихсан, тус болохоос нэгэнт өнгөрсөн лут хоёр соёотой урт хошуу нь цухуйж харагддаг. Хүмүүс хүчирхэг тэр том амьтан руу чулуу нүүлгэж, бороохойгоор балбаж, жадаар хатгаж байгаа харагддаг. Эрт балар цагийн хүмүүс зааныг яг л тэгж агнадаг байжээ. Нүх ухаж унагах уг аргыг өнөө хэр нь зарим нутагт заан агнахад хэрэглэх байна. 

	Зөвлөлтийн зохиолч Иван Ефремов ч гэсэн «Ойкумений зах хязгаарт» гэдэг тууждаа эрт балар цагийн хүмүүс заан хэрхэн агнаж байсан байдлыг сүртэй сайхан дүрслэн бичсэн байдаг. Энэ тууждаа тэр үеийн хүмүүс зэрлэг зааныг барьж аваад яаж сургаж эдэлдэг байсан тухай өгүүлжээ. 

	Зохиолч харин тэр бүхний талаар бичихдээ түүхийн баримт сэлтийг тэр болгон баримтлаагүй нь бий. Учир нь Африк тивийн хүмүүс заан сургаж эдлэх арга ухааныг анхандаа сайн мэдэхгүй байсан хэрэг. Үнэндээ бол зааныг тэд маханд нь л болж агнадаг байжээ. Зааныг сургаж дуулгавартай туслагчаа болгож сурсан хүмүүс бол энэтхэгчүүд ба энэ нь тэгээд заан агнадаг болсноос хойш олон мянган жилийн дараа эхэлсэн зүйл. 

	Зааныг сургаж эдэлдэг болгоход заан ааш нь шал өөр болдогт хүн аль дивангарын гайхдаг байжээ. Эдэлгээнд орсон заан уурлана, уцаарлана гэж огт байдаггүй, ажлаас зайлсхийнэ, оргоно зугтана гэж ерөөсөө байдаггүй. Тэр байтугай төрөл садан нь болох зэрлэг заан авлахад хүртэл хэзээ ямагт хүний талд ордог, ер нь ямар ч үед итгэж найдаж болох амьтан. Ингээд бодохоор зааны өмнөөс:

	 

	Гав гинж харжигнуулан 

	Ганьхарч явнам, би 

	Галтай цогтой явсан 

	Залуу насаа дурснам. 

	Борви бохисхийлгүй 

	Боол шиг зүтгэхээ больё, 

	Харанхуй шөнөөр зайлъя, 

	Хань ижилтэйгээ нийлье, 

	Цэвэр салхиа залгиж, 

	Цэнгэг усаа ууя л 

	Эзэн хүнээс салъя, 

	Эргэж ирэхээ больё... 

	 

	Хэмээн шүлэглэсэн Киплингийн үг бол зааны үг байж таарахгүй билээ. Зааныг тэр дорхноо л дайн байлдаанд ашиглажээ. 

	Энэтхэгийн хаад өөр хоорондын дайн тулалдаанд заан хэрхэн ашигладгийг мэдсэн анхны Европ хүмүүсийн нэг бол Александр Македонский юм. Энэ аргыг хожим нь өрнөдийнхөн хэрэглэдэг болжээ. 

	Заан дээр үеийн дайнд нэг ёсондоо танк гэсэн үг байв. Духыг нь төмөр бамбайгаар хамгаалж, нум сум агссан цэрэг бүхий цайз ачиж, шилэн хүзүүн дээр нь туугч сууж явна. Олон заан сүртэйеэ орилолдон, хүчирхэг том тавхайгаараа дайсныг няц бяц гишгэчин сандаргадаг байжээ. Жаднаас өөр зэвсэггүй нөгөө талын цэрэг аварга тэр амьтныг тогтоон торгооно гэдэг бол шатаах шингэнтэй цэрэг эсрэг талын танкны дайралт тогтоон торгоохоос бараг ялгаагүй зүйл байсан биз ээ. Гэлээ ч гэсэн жаднаас өөр зэвсэггүй хүмүүс зааны довтолгоог тогтоох үедээ тогтоодог байжээ. 

	Жишээлбэл, ромын цэрэг Замын ойролцоо Ганнибалын цэргийг бут цохиж түүхт ялалт байгуулсан юм. Чухамхүү ромын цэрэг зааны өөдөөс тулалдаж сурсан, тэднээс айхаа больсон учир тийнхүү ялжээ. Тэр тулалдаанд Ганнибал 80 заантай оржээ. Тийм олон заантай өөр нэг ч арми байгаагүй юм. Тэгэхэд нь Ромын цэрэг учир зүггүй хашхиралдаж бархиралдан, тал тал тийшээ тарж зайлаад, аварга тэр амьтадыг харвах нь харваж жадлах нь жадалж, зоригтой зарим нь сэлмээр борвийг нь тас цавчиж эхэлсэнд аймхай цаадуул нь эргэж зугтжээ. 

	Карфагенчүүд тийнхүү ялагдаад амьд үлдсэн заануудаа ромчуудад олз болгон тушаах ёстой болжээ. 

	Та бүхэн дугуйтай үхэр буу, танк бий болсон хойно заан цэргийн хүч байхаа больсон байлгүй гэж бодож байж магадгүй. 

	Дундад зууны үед Европт зааныг байлдаанд хэрэглэнэ гэж бараг мэддэггүй байсан бол дэлхийн өөр бусад нутагт харин мартаагүй хэвээр байлаа. 

	Дэлхийн хоёрдугаар дайны үед Бирмд байлдаж байсан Британийн армийн бүрэлдэхүүнд янз бүрийн үүрэг гүйцэтгэдэг заантай олон суман байсан нь заан цэргийн зам засах, нисэх онгоцны буудал байгуулах, гүүр тавих ажилд зүтгэж байлаа. Тэнд бас Японы арми ч заантай байжээ. Хоёр тал зааны эсрэг нисэх онгоц хэрэглэх байснаас гадна Английн арми шархадсан заан эмчлэх хээрийн мал эмнэлгийн газартай байжээ. Зааны бие махбод нөхөн төлжихдөө тун сайн, шарх нь амархан эдгэрдгийг дээрх эмнэлгийн туршлага харуулсан юм. 

	Энэтхэгт эдүгээ хэр нь заанаар их буу чирүүлж байна. Зааны багийн зургаан их бууг арван хоёр заан чирдэг. Тэр хэдэн заан өдөрт хагас тонн сум юм уу, их бууг 70 километр газар зөөдөг байна! Энэ бол хүнд танк, тийрэлтэт онгоцоор зэвсэглэсэн өнөө үед ч хангалттай хурд, даацтай хөсөг билээ. 

	Сургуультай зааны хийдэг гол ажил юу вэ?

	Зааныг юуны өмнө уналгад хэрэглэдэг. Үүнд нуруун дээр нь дотроо зөөлөн суудалтай, халуун нар усан борооноос халхлах хулсан дээвэртэй хөнгөн маягийн цамхаг хомнодог нь хоёроос найман хүний суудалтай уг цамхагт унтаж ч болдог. 

	Уналгад хэрэглэх энэ аргыг Энэтхэгийн эрт дээр үеийн эзэд хамгийн түрүүн үнэлжээ. Энэ оронд өнөө хэр нь аялан жуулчлагчид заанаас өөр унаагаар хүршгүй хэсэгхэн газар бий. 

	Зааныг өөр бас нэг ажилд, тухайлбал, бар авлахад хэрэглэх аргыг ч энэтхэгчүүд анх түрүүн бодож олсон бололтой. Үүний тулд бараас болон буун дуунаас зааныг айж үргэдэггүй болгон дасгаж сургаад барын авд хэд хэдэн заантай явдаг байжээ. 

	Гэхдээ зааны хийдэг гол ажил нь ой шугуйгаас мод татах, сал урсгах, модны үйлдвэрт мод зөөх. 

	Заан бол ачаа ачиж буулгах, зөөхдөө маш сайн амьтан. Заан хэдий хэрийн ачаа даадаг, аль зэрэг хурдтайг бид дээр ярьсан. Хошуу, соёо нь том том мод өргөх, зөөхөд маш зохилджээ. 

	Заан бас ажил хийх их дуртайг хэлүүштэй. Заан унуулдаг хүндээ элэгсэг, хэн хэн нь ажил үүргээ сайн мэддэг. Үнэт инжрийн мод бэлтгэх, мод хөрөөдөх үйлдвэрт заан мод татах трактор, өргөх цамхгийн үүрэг гүйцэтгэнэ. 

	Зааныг ингэж энхийн ажил хөдөлмөрт ганцхан эрт дээр үед л эдэлж хэрэглэж байсан гэж хэлж болохгүй. Учир нь Энэтхэг, Пакистан, Тайланд зэрэг улс оронд эдэлгээний заан хэдэн мянга бий. Африкийн заан харин ажил яагаад хийдэггүй амьтан бэ? Бусад төрөл саднаасаа биеэр ч том, тэнхээгээр ч их. 

	Конго мөрний савын зүүн хойд хэсэгт Ару гэдэг жижиг хот бий. Тэнд африкийн заан сургадаг анхны станц байгуулагдаад олон жил болж байна. Станцын ажилчид аварга том тэр амьтныг барьж, ажил албанд сургадаг. Харамсалтай нь Африкт зааныг ажил төрөлд эдэлж хэрэглэх явдал нэг их дэлгэрч гавихгүй дэг ээ. Өнөө хүртэл олигтой эдэлж хэрэглээгүй ирсэн юм чинь хэзээ тэгж хэрэглэдэг болно аж дээ. 

	Гурван тонны даацтай машин даацаараа ч, хурдаараа ч, эдийн засгийн үр ашгаараа ч заанаас илүү. Заан ажил хийсэн хийгээгүй өдөрт 200-300 килограмм хоол иддэг бол машин хөдлөх явахдаа л бензин хэрэглэнэ. Тэгээд бас гурван тонны машин Африк тивийн түнэр харанхуй ой шугуйд ч тааралдаж болох ердийн зүйл болж хувирчээ. 

	Тэгээд ч Ару хотын станц гол төлөв дэлхийн орон орны амьтны хүрээлэн, циркт заан барьж нийлүүлдэг газар болж хувирчээ. Энэ станцын гол «түүхий эд» болох африкийн зэрлэг заан одоохондоо хүрэлцээтэй ба тус тивд олон мянгаараа амьдарч байна. Соёонд нь болж шудрахаараа нэг болсон хэр нь устаж алга болчих вий гэж сэтгэл түгшихээр цөөрүүлж бараагүй байна. Тэгээд ч бас Африкийн ихэнх улс орон заан агнахыг хориглосон, эсхүл агналаа ч гэсэн асар их татвартай тусгай зөвшөөрлөөр агнадаг болжээ. 

	Зааныг маханд нь болж агнадаггүй буюу бараг агнадаггүй бололтой. Зааны мах амссан хүн манай оронд бараг байхгүй биз. Амсаж үзсэн мэргэжлийн улс харин үхрийн махархуу гэлцдэг. Зааны махны хамгийн амттай хэсэг нь гэвэл зүрх, хэл, хошууны нь үзүүр ажээ. Зааны саарал өнгөтэй өөх ч гэсэн идэшний чухал зүйл юм. Ингээд бодохоор зааны махнаас идэлгүй хаях юм ховорхон. Яс, арьс, соёо нь ч гэсэн өөр үйлд хэрэг болно. 

	Зааны арьс гэдэг бол үнэтэй, ховор эд. Зааны арьсаар үнэт төмөрлөг, хараазүйн шил өнгөлж зүлгэдэг зүлгүүр хийдэг. 

	Дашрамд хэлэхэд сүүлийн үед капиталист орнуудад «чамин эд» болж байгаа нэг зүйл бол тавхайнаас нь хагас метр орчим дээгүүр огтолж битүү өвчсөн арьс юм. Зааны ийм «гутал» хэрэггүй цаас хийдэг сав орлодог болжээ. 

	Зааны сүүлний ширүүн хялгасаар африкчуудын хийдэг хүзүүний зүүлт, гарын бугуйвчийг жуулчид худалдаж авах их дуртай. Тийм хүзүүвч, бугуйвч ээлтэй, аз жаргалтай авчирдаг гэлцдэг. 

	Гэхдээ харин заанаас авч болох хамгийн үнэтэй зүйл гэвэл соёо нь билээ. «Зааны яс» гоё, үнэтэйг эртний грекчүүд хүртэл ойлгож мэдсэн. Менелайн болон Одиссейн орд харшийг зааны ясаар чимсэн гэж Гомер бичсэн байдаг. Нэрт уран барималч Фидий Зевс, Афин хоёрынхоо алдарт баримлын нэлээд хэсгийн зааны ясаар бүтээжээ. 

	Соломон хаан ч хорвоогийн бусад баялгийн дотор зааны яс авсан, түүгээр орд харш, хатагтай нарынх нь өргөөний сав, суулгыг хийсэн байдаг. 

	Гоёл чимэглэлийн гоё сайхан материал болж өгдөг зааны ясыг хүн бараг гурван мянгаад жилийн турш сонирхсон хэвээр байна. 

	«Зааны» ясны цорын ганц эх сурвалж бол зааны соёо төдий биш л дээ. Далайн морины соёо, халим, армааны шүд, далайн ганц эвэртийн соёо аль аль нь зааны ясыг яг орлож чаддаг. Гол төлөв XIX зууны үед газар дороос малтаж олсон «зааны» яс, өөрөөр хэлбэл, арслан зааны соёо дэлхийн зах зээл дээр нэлээд элбэг байжээ. Энэ зууны эхээр уг материалыг Эрхүү хотноо жил тутам 1500 пүү орчмыг худалдаж борлуулдаг байсан байна. Гэлээ ч гэсэн зааны жинхэнэ, юугаар ч орлуулшгүй, «хамгийн сайхан» яс бол зааны өөрийн нь соёо юм. 

	Зааны соёо хэмжээгээр харилцан адилгүй. Хагас метр урт, хагас килограмм жинтэй жижигхэн байхад, хоёр метр хагас урт, наян килограмм татдаг лут соёо ч бас бий. Хамгийн том хос соёо 250 килограмм татаж байсны өрөөсөн нь Лондон хотын Британийн музейд өнөө хэр нь бий. 

	Зааны үнэ их хүрдэг соёонд нь болж хэдэн зуун жилийн турш хядаж шудаж ирсэн юм. Овжин зальхай анчид олон арваараа Африкийн ой шугуйгаар тэнэж, чичрэг өвчнөөр үхэх нэг нь үхэж, могойд хатгуулах нэг нь хатгуулж, зааны хүчирхэг хошуунд хэмх шавхуурдуулж, лут тавхайд няц даруулах нь даруулдаг боловч азтай зарим нь зааны үнэт соёотой боомт хотод буцаж ирдэг байжээ. Эдүгээ ч гэсэн олон арван мянган заан соёоноосоо болж үрэгдэж байна. Зааны соёогоор эдүгээ тэгээд чухам юу хийж байна вэ?

	Ширээн дээр минь цагаан суварга байна. Амьтан, хүн, ургамал холилдуулан сийлсэн нарийн сийлбэр. Чамины хувьд хачин чамин энэ зүйлийг чухам юунд хэрэглэх болох вэ гэж бодоод бодоод олохгүй юм. Гоёын хувьд бол үнэхээр гоё зүйл л дээ... 

	Зааны яс гэдэг бол уран сийлбэрийн сайхан материал. Зааны ясан сийлбэр харц булааж, орон гэрт чимэг оруулдаг. Даруулууд нь шарлачихсан хуучны төгөлдөр хуур харсан биз дээ? Тэгвэл тэр даруулууд чинь зааны нимгэн ясан бүрээстэй байдаг юм. 

	Чадамгай тоглогчийн цохиур модны чиглэсэн зүг дуулгавартай өнхөрдөг ширээний бөмбөгнүүд ч зааны яс. Нэг хэсэгтээ зааны ясаар энэ бөмбөгнөөс өөр юм бараг хийдэггүй байсан юм. Учир нь уран гоё зүйлийг зөөлөн сайхан модны үндэс, гантиг болон бусад зөөлөн сайхан чулуугаар сийлж болдог бол ширээний бөмбөгийг модоор ч, гантигаар ч хийж болохгүй. Ясан бөмбөг шиг яав ч тийм уян хатан болохгүй. Ширээний бөмбөгийг зааны яснаас өөр зүйлээр хийдэг болох гэж олон жил оролдож байгаа юм. 

	Тэгээд ч зааны ясыг орлож чадах хэд хэдэн янзын хуванцар бий болгоод байна. Хуванцар эд бас хэвлэсэн, цутгасан, сийлсэн гоёл чимэглэл хийхэд тун тохирсон материал. Заан хөөрхий минь хамгийн хэрэгтэй соёогоо хулгайд алдчих бол уу гэж айж эмээх зүйлгүй тайван нойрсож болох цаг ирсэн юм шиг санагдаж байв. Гэтэл зааны ясны хэрэгцээ буураагүй хэвээр байна. Хэрэглэж дасчхаад тэр үү? Тийм л бололтой. 

	Энэ зууны 20-иод оны үед дэлхийн зах зээл дээр 600 мянга орчим килограмм зааны яс авч өгөлцөж байжээ. Өнөө хэр нь ч гэсэн төдий хэртэй борлох л байх. Гэхдээ харин ховорджээ. 

	Маяг заншил хоёр аль аль нь хүний амьдралаас хоцордог. Зааны яс гэдэг маяг заншил хоёр ч хэзээ нэг цагт улиран хоцрох буй заа. 

	Заан ер нь золгүй төрсөн амьтан юм. Дуулгавартай, зүтгэлтэй ажилчин байснаа трактор, өргөгч цамхагт байраа алдлаа. Сайхан унаа байснаа ачааны машин, газар сайгүй явдаг машин, суудлын машинд байраа булаалгалаа. Ширээний бөмбөг хийдэг гол материал нийлүүлдэг байсан бол хувилахуй ухаан түүнийг болиулж байна. 

	Гэхдээ энэ бол муугүй хэрэг л дээ. Энэ бол хүний хүч чадалтайн, хүний бүтээлчийн л нотолгоо гэсэн үг билээ. 


Долоодугаар бүлэг : ХАЙРСАН ХУЯГТ БААТРУУД

	Манай гарагийн янз бүрийн орчинд зохилдон амьдарч, өнцөг булан болгонд нь түгж тархсан анх түрүүчийн амьтны нэг бол хорхой шавж юм. Тэнгэрт түг түмээрээ хөөрөн нисэж хүний аж төрөх, ажил хөдөлмөр хийхэд саад болох удаа ч цөөнгүй. Хорхой шавж бас тогтоол нуур цөөрөм, намаг шавар, уулын урсгал ширүүн гол, нам дор газрын намуун дөлгөөн мөрөн, тэнгис далайн тэнүүн уудам мандал аль алийг бүрхэн амьдардаг. Модны холтос хуулаад үзсэн ч, чулуу ховхлоод үзсэн ч хаа сайгүй амьдардаг энэ амьтантай гарцаагүй тааралдана. Ус чийггүй элсэн говьд ч, тэнгэр баганадсан өндөр уулын оройд ч энэ амьтантай тааралдана. Өмнөд туйлаас таван зуу орчим километр зайтайгаас, Антарктидын амьтан хүнгүй мөсөн хуяг дуулга дороос эрдэмтдийн эрж олсон тэр амьтан хорхой шавжийн төрөл байлаа. Сансрын уудамд амьд юм байлаа гэхэд хорхой шавжийн төрөл л байж таарна байх. 

	Шавжийн аймгийн гол онцлогийг ганц хоёр үгээр тодорхойлъё гэвэл тоймгүй олон, маш олон янз гэж хэлбэл яг ононо. 

	Шавж үй түм төдийгүй, бараг төдий гэхийн эцэсгүй төрөл билээ. Эрдэмтэд манай дэлхий дээр хоёр сая орчим төрлийн шавж бий гэж багцаалжээ. Тэгэхлээр шавжийн аймаг төрөл янзаараа бусад амьтан, ургамлын төрөл янзаас хавьгүй олон юм. Өөр хоорондоо адилгүй хоёр сая янзын амьтан гээд бод л доо! Тэгэхдээ бүүр адилгүйгээр барахгүй, анги анги гээд бодох хэрэгтэй!

	Шавжийн аймагт шинж тэмдэг, араншин төрхөөр шал өөр өөр эрхтэн, өвөрмөц өвөрмөц бүтэцтэй амьтан тун олон бий. Эдгээр амьтныг байгаль бий болгохдоо тийм ч юм, ийм ч юм дутаачихжээ гэж хэлэхэд үнэхээр хэцүү. 

	Ер нь тоо баримт руугаа орсон нь дээр биз. Тэргүй бол та бид хорхой шавжийн хоёр сая төрөл янзыг гүйлгэж хараад ч гүйцэхгүй. За ингээд хорхой шавжийнхаа «жинхэнэ бүр жинхэнэ» ертөнц рүү оръё. 

	 

	ХЭМЖЭЭ НЬ:

	Манай орны хамгийн том хорхой шавж уссурын модны аварга цох ба уртаараа 11 сантиметр хүрнэ. Дэлхий дээрх хорхой шавж дотроо хамгийн том нь бразилын савх хорхой, галиаф гэдэг хавтгай сахалт цох юм. Бразилын савх хорхой 30 сантиметр хүрдэг нь хөгжмийн удирдаачийн дохиур орлуулж болохоор билээ. 

	Голиаф цох бол Өмнөд Африкт байдаг, уртаараа савх хорхойг гүйцэхгүй ердөө 17 сантиметр боловч түүнээс бүдүүн, хүнд. 

	Шавжийн аймагт багтдаг өөр хоёр аварга цохыг нэрлэлгүй болохгүй гэж бодож байна. Нэг нь хамгийн урт сахалт явын хурдан буюу быстрица гэдэг цох, 22 сантиметр хосгүй урт сахалтай ажээ. Нөгөө нь Өмнөд Америкт амьдардаг манай аргалын хорхойн төрөл боловч хэтэрсэн урт эвэрт цох юм. Эвэр нь 9 сантиметр, эврийнхээ хамтаар бүх биеийн урт нь 17,5 сантиметр хүрнэ. 

	Нисдэг шавжийн дотроос хамгийн том нь Соломоновын арал дээр байдаг шувуун хорхой буюу орнитоптер виктори юм. Далавч нь нэгээс нөгөө үзүүрээ хүртэл 30 сантиметр хүрдэг энэ хорхойн чинээ нисдэг онгоцны загвар хийсэн байхыг нэг удаа би үзсэн юм даг. 

	Хорхой шавжийн дотроос тэр нь, энэ нь хамгийн жижигхэн гэж тодорхой хэлнэ гэдэг бэрх. Хамгийн жижигхэн нь трихопер гэдэг цох бол уу гэж бодож байна. Миллиметрийг гурав хувааснаас хэтрэх нь тун ховор тааралддаг. Шаахай гэдэг нэг эст бүдүүлэг амьтан том жижгээрээ бараг энэ дайтай байдаг. Гэтэл цох маань нэг эст амьтан бусаар барахгүй уураг тархи, уушги зүрхтэй, үржих, хоол боловсруулах эрхтэнтэй дээд зэргийн амьтан шүү дээ. 

	 

	ХУРД НЬ: 

	Шавж бол нисэхдээ тун сайн амьтан. Тэгэхдээ хурдан түргэн нисэхийн хэрэг тэр болгон цөмд нь байдаггүй. Жишээ нь, нэрээр нь нэрлэсэн тэр ургамлынхаа навчин дээр суучхаад байхад нь шар цэцэг гэж андуурмаар байцайны цагаан эрвээхэйд сум шиг шунгинаж явахын хэрэг юун билээ? Гэтэл хөх түрүү цагт 40 километр нисдэг байна. Энэ хэртэй хурдтай суудлын машин хэдийд бий боллоо доо? Тэгтэл бас удган эрвээхэй цагт 60 километр зам туулна. Тэгэхлээрээ хамгийн хурдан нь хэрэг үү? Юу л бол. Африкийн зарим ялаа шумуулыг цагт зуу шахам километр хурдан нисдэг гэсэн мэдээ бий. Гэлээ ч гэсэн удган эрвээхэй маань цагт тавин километр ч нисдэг байлаа гэхэд л сүрхий хэрэг шүү дээ. Хурдыг үнэлж чаддаг байх хэрэгтэй. 

	Хөх түрүү удган эрвээхэй хоёр маань минутад өөрсдийн биеийн уртаас даруй 50-60 мянга дахин урт зам туулдаг гэсэн үг билээ. Үүний нь хувьд харьцуулбал нисдэг өөр нэгэн аймгийн амьтан шувуу маань тун ч удаан нисдэг хэрэг юм! Хамгийн хурдан хараацай гэхэд л минутад биеийнхээ уртаас ердөө л 8500 дахин урт зам туулдаг. Ингээд бодохоор манай орчин үеийн дуунд хүрэхгүй хурдтай суудлын онгоц хажууд нь юу ч биш, яагаад гэвэл цагт 900 километр хурдалдаг, өөрөөр хэлбэл, минутад өөрөөсөө дөнгөж 1500 дахин урт зам туулдаг юм. 

	 

	ХООЛ ТЭЖЭЭЛ НЬ:

	Олон янзын хоол тэжээлтэн, өөрөөр хэлбэл биднийхээр бол огт идэхийн аргагүй аливаа зүйлээр хооллодгийн хувьд хамгийн дээгүүрт орох амьтныг шалгаруулах хялбаргүй. Харин хорхой шавж тийм гэхийн аргагүй олон янзын хоол тэжээл хэрэглэдэг. Мод иддэг нэг хэсэг байхад, арьс шир иддэг нэг хэсэг бий. Лав иддэг нэг хэсэг байхад бээж ялзарсан мах иддэг нэг хэсэг бий. Амьд амьтны халуун бүлээн цус сордог хачин муу ёрын хорхой шавж ч бий... Ер нь хорхой шавжид иддэггүй шим бодис гэж байдаггүй биз ээ. 

	 

	Хорхой шавж маань бас хосгүй онцлог олонтой. Элдэв янзын эрхтэнтэйн хувьд хамгийн дээгүүрт орох амьтан бол хорхой шавж гэж эрдэмтэд ямар ч эргэлзээгүй хэлэх биз ээ. Хорхой шавжийн аль нэг эрхтнийг аваад үз. Мөн ч олон янз байх биз ээ. Хамгийн наад зах нь гэхэд л хоол иддэг эрхтэн — ам нь байна. Шумуулын ам ямар билээ дээ, ямар ч амьтны зузаан арьс, түүний доорх цустай давхаргыг давхраар нь цоо татаад ордог хялгас шиг нарийхан хурц жад л гэсэн үг. Эрвээхэйн хошуу бол яг л өрөм гэсэн үг. Өрөм шиг эрчирсэн тэр хошуугаараа цэцгийн гол руу хэдхэн өрөмдөөд шүүсийг нь сордог. Гэрийн хар ялааны зуур зөөлөн хошуу нь үзүүртээ нүхтэй байдаг. Жийгнүүр цох хурц хурц шүдтэй амаараа төөлүүрийн биеэс хэсэг хэсэг мах өм татан авдаг. Бас огт ам гэх юмгүй амьтан ч бий. Амгүй ийм шавж амьдралаа холбож хэвлийдээ олсон үр хүүхдээрээ «хооллон» насыг бардаг. 

	Хорхой шавжийн харах эрхтэн ямар гэж санана? Зарим нь хоёр нүдтэй байхад зарим нь дөрвөн нүдтэй, зарим нь бүр хэдэн зуу, мянган нүдтэй. Юмны өнгө ялгадаггүй нэг хэсэг байхад хөдөлж байгаа юмыг л үздэг ч шавж бий. Бидний нүдэнд харагддаггүй хэт ягаан туяа, туйлширсан гэрэл үздэг шавж ч бий. 

	 

	НИСЛЭГИЙН АППАРАТ НЬ:

	Соно, эрвээхэй, шумуул, хөх түрүүний далавч. Хорхой шавжийн нислэгийн сонирхолтой олон нууцыг бионикийн эрдэмтэд тайлах дөхөж л байна

	 

	ХӨЛ НЬ... 

	Ялаа толигор шилэн дээгүүр гүйж, таазанд толгойгоо уруу харуулан явж чаддаг. Нохой бөөс бол үсрэхийн хувьд хосгүй аварга гэсэн үг ба газраас дээш хагас метр цовхорно. Тэгэхдээ далавчгүй амьтан шүү дээ. Нэлээд олон янзын шавжийн хөл нь газар ухахад зохилдсон, энэ талаараа аанай бас хосгүй аварга болох нь эргэлзээгүй. Тэдний хөдөлмөрийн бүтээмжийг биеийн жинтэй нь харьцуулбал аварга том алхагч экскаваторынхаас давуу байж мэдэх л байх. Усанд сэлж самардаг хорхой шавжийн хөл нь сэлүүр болж хувирчээ. Байгалиас заяасан тоо томшгүй ийм сонин зүйл бионикийн өмнө судлагдаагүй байж байна. 

	Тэгтэл бас хорхой шавжийн маань хойд хэсэг, гэдэс гүзээний нь шувтарга ямар байдаг гэж санана! Газар гүн гэгч шигдэн орж өндгөө орхидог өндөг суулгагчтай нэг хэсэг байхад, төөлүүр хорхойн биеийг хага зүсэн өндгөө орхидог хурц хутгатай нэг хэсэг бий. Үзүүртээ хортой аймшигт хатгуураар зэвсэглэсэн хорхой шавж ч бий. 

	Мяндсан шүлс, лав, торго ялган гаргадаг, амьтны хорхой хүргэх илбээс болж өгдөг сайхан үнэртэй, аль эсвэл хортой бодис ялгаруулан гаргадаг тусгай эрхтэнтэй хорхой шавж ч байдаг. Сахлыг нь бас юу гэж бодно! Сахал нь тэмтрэхээс гадна барьж авах, сонсох, үнэрлэх, радио долгион хүлээж авах чадалтай байдаг! Та бидний арьсан дээр дусаж гэмээж нь цоо түлэх хортой цус бүхий томуу цох тийм хортой цустай яаж амьд явдаг хэрэг вэ? Аливаа амьтны байгалиас заяасан эрхтнийг нэгд нэгэнгүй судалж тэдний үйл ажиллагааг машин техникт авч хэрэглэх учиртай бионик гэдэг ухаан маань арай хожуу гарч иржээ. 

	Шавжийн аймаг ер нь хүний техникийн хувьд цоо шинэ шинэ, үнэхээр сонирхолтой сайхан санаа эцэс төгсгөлгүй хэлж өгөөд байхаар шүү. 

	Бид шавжийн аймгийг дотроо тоо томшгүй олон төрөл байдаг талаар ярилцлаа. Тэгвэл одоо тэдний адил төстэйн талаар ярилцъя. Хоёр тэрбум энэ амьтныг нэгэн аймагт багтааж үзэхийг бодоход адил төстэй зүйл ямар ч гэсэн байж таараа шүү дээ. 

	Тийм ээ, адил төстэй зүйл бий. Хорхой шавж бол үе хөлт, сээр нуруугүй амьтадын нэг төрөл юм. Тэгэхдээ тэрүүхэндээ тун өвөрмөц амьтан. Тухайлбал, араг яс гэх юмгүй, харин гадуураа хайрсаар өвч бүрхэгдсэн, бүх бие, толгой, цээж, гэдэс гэдэг гурван хэсгээс тогтсон амьтан. Их төлөв гурван хос хөл, хос хоёр сахалтай, гаднаас нь харахад дундад зууны үеийн хуяг дуулга болсон баатар эрс гэлтэй амьтан билээ. Дотроо хоёр сая төрөл янз хорхой шавжийн аймаг гэдэг маань хэдийд ч юм бэ бүх дэлхийг бүрхэж мэдэх бөөн аюул гэсэн үг юм. Байгаль харин өөрөө тэдний өсөж үржихэд хэмжээ зааг тогтоож ухаалаг хандсан нь яамай. 

	Шавжийн дайсан үнэхээр олон. Гол дайсан нь тэгээд өөрсдөө юм. Амьдрал бялхсан тэнгис далайн усан дотор амь зуухын төлөөний зогсоо зайгүй, ширүүн тэмцэл тулалдаан болж байдаг. Та бүхэн соно гэдэг сайхан ялааг сайн мэдэх байх. Нуур цөөрөм, гол мөрөн дээгүүр сөнөөгч онгоц шиг дүнгэнэн нисэж яваа харагддаг. Үнэхээр ч сөнөөгч онгоц юм шүү. Соно бол махчин амьтан, гол хоол нь шумуул. Манай Барабиний хөндий нуур олонтой, тэгэхлээрээ шумуул ихтэй байлгүй яах вэ. Сонын маань авгалдай ч гэсэн нуур цөөрөмд «бойждог». Тэгээд ч нутгийнхан соно гартал тариа ногооныхоо ажлыг хойшлуулан шумуул татарсны дараа ажилдаа гардаг заншилтай. 

	Тод улаан өнгөтэй шүрэн хорхой буюу нүүнэ цохыг та нар юу эс андах вэ дээ. Уран дархнууд түүнийг дуурайлгаж янз бүрийн юм хийдэг шүү дээ. Шүрэн хорхой маань ч гэсэн гэгээн айхавтар махчин, тэгэхдээ харин барьж иддэг амьтныхаа хойноос хөөж давхидаггүй, нялх навч нахиа дээр тааваараа сууж байгаад л зооглодог. Түүний иддэг хоол нь ургамлын бөөс, өт, чичүүр хорхой гэх мэтийн хортой шавж юм. Нүүнэ цохгүй бол жимсний цэцэрлэг, ногооны газар мөн ч хөөрхий болно биз дээ! Харахад хариугүй, жижигхэн бөөс нялх навч нахиаг бин битүү бүрхэн хамаг шим шүүсийг нь сордог аюултай эд. 

	Шоргоолж ч махчин амьтан. Ой модыг маань харж хамгаалдаг гол амьтан. Ер нь тэгээд ногооны газар, жимсний цэцэрлэг, тарвасын талбай аль алинд нь ашигтай амьтан даа. Тэгэхлээр шоргоолжны үүрийг харж хамгаалдаг байх хэрэгтэй. Анд сайн нөхөд маань амь зуудаг юм шүү дээ. 

	Хорхой шавжийн хоёр дахь дайсан бол шувуу яриангүй мөн. Алтан хараацай өдөрт хэдий чинээ ялаа шумуул хороодог гэж санана? Хөөрхөн алаг тоншуул нарсны зузаан холтсон доороос өдөрт хэдий чинээ өт сугалдаг гэж санана? Шувуу гэдэг амьтныг хайрлан хамгаалах хэрэгтэй! Хэрэм цайз дэлбэ дайрах гэж зогсоо зайгүй довтлоод байгаа шавжийн армийг саатуулан торгоогч анд нөхөд маань чухам дээрээ шувуу юм шүү. 

	Тэгэхдээ бас шавжийн талаар бүгдээрээ л ашигтай, аль эсвэл бүгдээрээ л хортой гэж шууд хэлж болохгүй. Тэдний дотор бид бүхний сайн анд ч бий, заналт дайсан ч бий. Тэгээд бас хүнд ашигтай нь их үү, хортой нь их үү гэдгийг хэлэхэд хэцүү. 

	Гэлээ ч гэсэн хорыг нь аваад үзье. 

	Нарыг халхлан нүүгэлтсээр газар дэлхийг хучихдаа ганц ч нахиа үлдээлгүй цөлмөдөг царцааны нүүдлийг л бодоод үз.

	Царцааны аян гэдэг бол эрт дээр үедээ үер болох, газар хөдлөх, ган гачиг тохиолдохтой эгээ ижил аюул байлаа. 

	Царцааны нүүдлийг дүрслэн хөлгөн судрын Иоиля мэргэн:

	 

	«Урдах газраа түймэрдэн, ар дахь газраа хуйхална. Эдемийн цэцэрлэг шиг байсан энгүй уудам нутаг элсэн цөл болж хувирна. Ийм аюулаас зайлж гарах хэн ч байхгүй. 

	Энэ амьтны олуулаа ирж яваа нь олон морьтой хүн тоос татуулан айсуй яваа юм шиг... 

	Уулын оройгоор нүүгэлтэн тэрэг чарга шиг түржигнэн, хуурай сүрэлд тавьсан түймрийн их гал шиг сүр бараатай дүнгэнэнэ...

	Барааг нь харсан хүн амьтан бөмбөгнөн чичирнэ...» 

	 

	гэж бичсэн байдаг. 

	Дээр үеийн ядуу, тариачин тийм аюултай юмны өөдөөс юугаа хийж чадах билээ дээ? Чаддаг ганц юм нь алсаас хачин тийм үүл гарч ирэхийг хармагц суурин тосгоноороо төмпөн сав шүүрэн авч гарч гүйлддэг, тэр олон царцааг газар буулгалгүй цааш өнгөрүүлэхийн тулд хашхиралдаж бархиралдан, төмпөн саваа балбаж дэлддэг байжээ. 

	Царцааны хэчнээн идэмхийг төсөөлөн хэлэх бэрх. Хамгаас ойлгомжтой тооны хэлээр л ярьсан дээр байх. 

	Царцааны аймшигт нүүдлийн хар үүл хэдэн тонн татдаг вэ? Эрдэмтэд таван оронтой тоо хэлдэг. Гэтэл ганцхан тонн царцаа арван заан, хорин таван тэмээ, өөрөөр хэлбэл 250 хүн хооллох хоол иднэ. 

	1958 онд Этиопт нүүдэллэн очсон царцаа 167 мянган тонн тариа идэж, гайтай тэр жил Африкийн энэ орны олон мянган хүн өлсгөлөнд нэрвэгдсэн юм. Царцаан үүлний бараа харсан, чимээ авсан хүн амьтан:

	— «Өлсгөлөн дайрах нь» гэлцдэг. 

	Эдүгээ хүмүүс энэ аюулаас сэрэмжлэн болгоомжилдог болж сураад байна. Царцааны үүрийг цаг ямагт харж ажиглаж байдаг болжээ. Хөдөө аж ахуйн нисэх хүчний онгоц хөөргөж аюулт энэ дайсныг нүүдэллэхээс нь өмнө амжиж устган, ургацаа хамгаалдаг болоод байна. Манай орны хувьд бол царцааны нүүдэл урьдын гай гамшиг болж мартагджээ. Зөвлөлтийн хөдөө аж ахуйн нисэх хүчин өмнүүрх хэд хэдэн хөрш орондоо байгалийн энэ гай гамшигтай тэмцэхэд нь туслахаар тусгай гэрээ хэлэлцээр байгуулсан билээ. 

	Царцаа ургацын хамгийн аюултай, нүдэнд үзэгдэм дайсан боловч өөр бусад дайсан ч бас бий. Нэг удаа би нэг хачин царсан ойгоор явж билээ. Дантегийн «Там» гэдэг зохиолд гардаг шиг бараг навч гэх юмгүй нүцгэн болсон моднууд чяхар хяхар дуу гарах нь цаанаа л нэг ёозгүй зэвүүн. Малгайн дээр, мөрөн дээр хумсын чинээхэн хар хар юм унана. Мөчрөөс аалзны маш нимгэн шүлс шиг юмнаас авгалдайнууд унжиж харагдана. 

	Тэр моднуудыг царсны хүр хорхой идсэн нь тэр юм. Зуун наст сайхан царснууд зуны дунд сар нүцгэрчихсэн, зарим нь бүүр хувхайрсан байж билээ. 

	Нэр усыг нь дуулаад тариа ногооны ажилтай хүмүүсийн нуруу руу хүйт даадаг өөр бусад хортон шавж мөн хэдийг нэрлэж болно. Үүнд төмсний цох, Гессений шумуул, шведийн номин жант, будааны бүгэг эрвээхэй, өвөлждөг өт гэх зэрэг юм. Үүнээс гадна бас нэг их олноороо өсөж үрждэггүй хэр нь ард түмний үр тарианаас зэгсэн ихийг хороодог шавжууд ч бий. Бас л тоогоо шүүрч авъя. 

	Хувьсгалын өмнөх Оросын шавжид идүүлсэн ургацын үнэ хоёр хагас тэрбум рубль болж байжээ! 1950 онд АНУ дөрвөн тэрбум долларын ургац шавжид алдсан байна!

	Шавжийн хор хөнөөлийг хуримтлуулж байгаа жингийн таваг дээр бас том том цистерн дүүрэн цусыг нэмэх хэрэгтэй. Хүн, тэжээвэр амьтны цусыг тэр шүү дээ. Шумуул, ялаа, хэдгэнэ, бясааны өршөөлгүй сорсон цус. 

	Дэлэнч ихтэй нутаг ямар байдгийг Сибирь юм уу, Тундрийн онгон зэлүүд нутагт ажиллаж амьдарч үзээгүй хүн бол мэдэхгүй л дээ. Анх түрүүн тийшээ очсон орос хүмүүс энэ жижигхэн амьтанд булай гэдэг ёстой оносон нэр өгсөн байдаг. Шумуулаас хамгаалах бараг зай завсаргүй тор толгойдоо углаад ч, «Тайга» гэдэг тусгай тос түрхээд ч, утаа май тавиад ч тоодоггүй энэ амьтан барилга дээр ажилладаг хүмүүст хэчнээн их балаг тарьдаг гэж бодно!

	Малаар л бодоод үз! Зуны халуунд үхэр оодгонодог, битүү ширэнгэ шугуй руу зүтгэдэг нь халуунд байж ядсандаа тэр биш, харин ногоон толгойтоос зугтааж яваа нь тэр. Ногоон толгойт үхрийн арьсан дор өндгөө үлдээж түдэлгүй түүнээс нь авгалдай гарч махны нь шим шүүсээр хооллодог. Тэгээд зэгсэн том туур болсон хойноо сая нэг салж унана. 

	Цус сорогч шавж хүн, малыг шаналган зовоогоод зогсдоггүй, амь насанд нь аюул учруулдаг явдал ч бий. Шумуул ганц хатгаснаас хүний цусанд хумхаа өвчин үүсгэгч нян орж мэднэ. Нохой бөөс ганц хазахдаа тахал халдааж мэднэ. Хүний бөөс хижиг өвчин тараадаг гэдгийг хүн болгон бараг мэдэх байх. Маш аюултай унтаа өвчнийг тараадаг цорын ганц амьтан бол африкийн цеце гэдэг ялаа. Тиймээс ч олиггүй тэр ялаа үзэгдсэн нутаг усанд хүн амьтан бараг байдаггүй. 

	Дахиад л томхон хэдэн тоо дурдъя. Энэтхэгт ялаа шавжаар тархдаг өвчнөөр жил болгон 1,6 сая орчим хүн үхдэг. Зөвлөлт оронд хумхаатай эцээхэн тэмцэж чаддаггүй байсан 1923 онд энэ өвчнөөр зөвхөн ганц Холбоот Орос Улсад гэхэд л 12,5 сая хүн явчихсан юм!

	Ингэхэд ер нь бид жигнүүрийнхээ нэг талын тавган дээр л баахан юм овоолчихлоо. Хорхой шавж гэдэг чинь ерөөсөө л дэлхий дахинаараа химийн дайн зарлаад нэгийг ч үлдээлгүй устгаж орхимоор, авсаар ингэж устгачхаж амждаггүй юм гэхэд ойрын жилүүдэд устгууштай амьтан юм шив дээ гэсэн бодол төрж байгаа байх. Нэр усыг нь ч нэг их сонсмооргүй бодогдож байгаа биз. 

	Тэгж бас болохгүй шүү. Хорхой шавжийг нэгийг ч үлдээлгүй устгачих юм бол байгаль ертөнцийн маань бараг тал хувь мөхнө гэсэн үг. 

	Москвагийн ойролцоох цэцэрлэгчдийн нэг тосгоны түүхийг аваад үзье. Нууж хаах юу байх вэ? Үйлдвэрийн том төвийн хаяанд байдаг учраас байгалийн байдлын хувьд базаахгүй нутаг байсан учир тосгоныхон алим, лисийн мод тарьсан юм. 

	Хэдэн жил болоход хаврын улиралд хамаг мод нь цэцэглээд, хачин сайхан байдаг байлаа. Хөрсийг нь сайн борддог байсан учир хурдан ч ургаж төлжжээ. Харин яагаад ч тэр юм бэ, тэр сайхан ургасан моднуудад нь үр жимс бараг үзэгдэж харагддаггүй байв. Саглагар ногоон мөчир дунд сайндаж л ганц хоёрхон лис, хааяа нэг алим харагдвал дээдийн заяа. 

	Тэгэхлээр нь цэцэрлэгчид зөгий үржүүлээд үзжээ. Ажилсаг тэр амьтны дуу өдөржингөө дүнгэнэдэг болсноос хойш байдал тэс өөр болоод иржээ. Алим интоор улайж ягааран, хар хөх өнгийн лис хаа сайгүй бөндийлцөж харагддаг болсон байна. Цэцгийн нь тоосыг зөгий л тарааж тийнхүү үр жимс боловсордог болгосон хэрэг билээ. 

	Найртай дэлгэр зуны улиралд нар даган дэлбээгээ эргэлдүүлж, зөгийн өөдөөс цоморлогоо дэлгэгч цэнхэр, ягаан, шар өнгө өнгийн цэцэг уудам тал хөндий хучаастай байдаг шүү дээ!.. 

	Ой шугуй, тарвасын тариалан цэцэрлэг хаа сайгүй цэцэгт хучигдсан байдаг! Тэгэхлээр шавж байхгүй бол шавжаар тоосоо хүртээдэг цэцэгт ургамал маань цөм үхнэ. Өөрийнхөө тоосоор үр тогтох хааяа хэрэглэдэг арга нь үржин төлжих үйл явцыг нь олон жил залгуулж чадахгүй. Санаандгүй тоосыг нь тараадаг салхи ч нэг их нэмэр болохгүй. 

	Дахиад хэдэн тоо дурдъя. Жирийн тэжээвэр зөгий таван минутын хугацаанд. алимын 50 цэцэг дамжиж амжина. Тэгэхлээрээ нэг зөгий амьдралдаа сая гаруй мод, сөөг, ургамлын үр жимс боловсроход дөхөм үзүүлдэг гэсэн үг юм!

	Энд тэндгүй цэцгэн дээр сууж харагддаг жирийн үхэр хэдгэнэ гэхэд л минутад хошоонгорын 24 цэцгийн бал цуглуулж, өөрөөр хэлбэл төдий цэцгийн тоос хүртээж чаддаг гээд бодоход нисэх, амрах хугацааг нь хасаад өдөрт лав л 4800 цэцэг дамжих нь. Үхэр хэдгэнэ маань сар шахам ийм ажил хийдэг гээд бодоход ганцхан нь гэхэд л та бидэнд хэчнээн их үр жимс боловсруулж өгөх вэ дээ!

	Зөгий ингэж ургамлын тоос нэгээс нь нөгөөд дамжуулан хүртээснээрээ цуглуулсан бал, боловсруулсан лаваасаа даруй 20 дахин их орлого хүнд өгдгийг АНУ-ын эрдэмтэд судалж тодорхойлжээ. 

	Ингээд бодохоор шавжийг бид ургацаас маань хороодог гэж зэмлэхийн зэрэгцээгээр тун ч олон төрлийн ургамал ургахад дэм нөлөө үзүүлдэг ч ач тусыг нь бас зүй ёсоор үнэлэх хэрэгтэй. Жигнүүрийн маань таваг гэнэтхэн дээш доош болоод, аль тал нь дийлэх нь тодорхойгүй болоод ирлээ шүү дээ. Үүн дээр бас нэмж хэлэхэд ургамлын тоос хүртээдэг амьтан жирийн тэжээвэр зөгий ганцаараа биш, бас янз янзын зэрлэг зөгий, шар зөгий, хэдгэнэ, эрвээхэй ч ийм ажилсаг амьтад билээ. 

	Хээр гадаа явахдаа хэрэг болгож ажиглаарай л даа, хэчнээн олон янзын шавж цэцэг дамжин нисэж байх нь вэ? Жишээлбэл хошоонгорын тоосыг 105 янзын, тарвасынхыг 147 янзын, алимын тоосыг 32 янзын хорхой шавж хүртээдэг. 

	Шавжийн дээрхээс дутуугүй байж мэдэх өөр нэг чухал үүргийн талаар ярилцъя. Хорхой шавжийг дэлхийн бөмбөрцгийн цэвэрлэгч, асрагч гэж хэлж бүрэн болно. Үхэж үрэгдсэн амьтан, шувуу шаазгайны сэгтэй хээр гадаа тааралдсан биз дээ? Санаандгүй тулаад хүрч гэмээж эвгүй муухай үнэр танартай тэр сэгэн дээр бөөн ялаа овоорсон харагдана. Эргүүлээд харвал гялгар гялгар хорхой тал тал тийшээ таран гүйлдэнэ. Харин хэд хоноод ирвэл ямар ч мөлжүүргүй болсон хэдэн яс л үлдсэн байх вий. Хорхой шавж л ариутган цэвэрлэсэн нь тэр. 

	Батгана, цохны хэчнээн их цэвэрлэгээ хийдгийг хэлж баршгүй. Шавж бас бээж муудсан сэгийг арилгаж цэвэрлэдэг төдийгүй, түүнийг шороонд булж газрын хөрс борддог. Аргалын ганц цох гэхэд л амьдралдаа хэдэн зуун грамм өтөг хөрс шороонд хийдгийн ердөө арав хүрэх үү, үгүй хувийг авгалдайнууд нь хэрэглэдэг. 

	Төрөл бүрийн цох, шоргоолж, жигд далавчтаны авгалдай, эрвээхэйн төөлүүр хөрс сийрэгжүүлэх, шим тэжээлийг нь сайжруулах талаар үнэхээр их ажил хийдэг. Энэ ажил нь хөрсний өт хорхойн хийдэг ажлын дайтай юм. 

	Хараа биз дээ? Хорхой шавж гэдэг маань хамаа намбаагүй хядаад байж бас ч болохгүй амьтан юм шүү! Хүнд тэдний ашиг нь илүү юу, хор хөнөөл нь илүү юу гэдэг бас л мэдэгдээгүй байна. Үүнд бид хорхой шавжийг өөрсдийн ашиг тусын тулд хэрхэн яаж ашиглаж байгаа талаар бараг дурсаа ч үгүй байна. Тэжээвэр болгосон хорхой шавжийн ашиг тусын талаар ч яриагүй байна. Тэгэхдээ эрэмбэ дараатай ярилцалгүй болохгүй шүү дээ. 

	 

	 

	 

	ИХ ХҮЧЭЭР ҮЗЭЛЦЭЖ БАЙНА

	1939 онд Швейцарын эрдэмтэн Пауль Мюллер дихлородифенилтрихлорэтан буюу ДДТ гэдэг анхны сонгомол хорыг найруулжээ. Дэлхийн хоёрдугаар дайны үед энэ хороор бөөс устгаж үзсэн нь үр дүнгээ өгч улмаар хөдөө аж ахуйд хор хөнөөл учруулагч хорхой шавж устгахад хэрэглэдэг болсон юм. 1960 онд зөвхөн АНУ-д гэхэд 255 мянган тонн ДДТ хор бэлтгэж байлаа. Хүний аль дивангарын, тэгэхдээ бидний нэгэнт хэрэгсэхгүй байгаа хүсэл мөрөөдөл биелэх бололтой, өөрөөр хэлбэл хорхой шавж нэг ч үлдэлгүй устах нь бололтой гэж бодож болохоор байлаа. 

	Эх болсон дэлхийн маань энд тэндгүй хорт хумхи, утаа униар хөшигрөн суунагладаг боллоо. Тэгээд юу болсон бил ээ дээ?... Хорхой шавж устсан уу? Үгүй ээ. 

	Харин ч хүний дайралтын өөдөөс сөрөг дайралт хийж эхлэв. Үүсэж хөгжсөн гурван зуун сая жилийнхээ хугацаанд мөсөн галав тайлах, ертөнцийн ургамал, амьтны аймаг өөрчлөгдөх зэрэг байгалийн элдэв хувиралд дасаж идээшиж ирсэн шигээ ДДТ хоронд ч дасаж эхэлсэн юм. 

	Гэрийн муу ялааг ч аваад үз. 

	ДДТ-гийн үнэр авах байтугай бараагаар нь үхэж байх шиг санагдаж байсан цаг бий. Хордсондоо биш, харин ердөө л сургаар нь мажийж байх шиг санагддаг байлаа. 

	Тэгвэл өнөөдөр овойтол асгачихсан ДДТ дээгүүр дураараа гүйж явдаг онцгой ялаа бүхэл бүтэн сүрэг бий болоод байна. Тэр байтугай ДДТ хороор хооллодог нэг хэсэг нь ч бий болжээ. Аймшигт хор маань ялааны гэдсэнд орж тослог бодис болон хувирдаг болжээ. 

	Тэгэхлээр нь хүн дахин хариу дайрч эхэлсэн юм. ДДТ хорын найрлагыг хүн өөрийнхөө амь насанд аюултай тунд хүргэн ихэсгэж, бас гексахлоран, товчилбоос ГХЦГ гэдэг шинэ хор хэрэглэдэг боллоо. Энэ нь сонгомол үйлчилгээтэй ч гэсэн хэтэрхий хүчтэй хор юм. Хүн ингэж шинэ шинэ, хүчтэй хүчтэй хор найруулан үзэлцсээр боловч хорхой шавж аанай устаагүй байна. 

	Тэгэхдээ хорхой шавж хорогдохгүй, хүн зорьсондоо хүрэхгүй байна гэж хэлж болохгүй л дээ. Жишээлбэл, та бүхний хоршоо дэлгүүрээс авсан алимаас өт хорхой идсэн нэг их хэсэг тааралддаггүй биз дээ? Энэ чинь Крым, Украин, Молдавын алим жимсний цэцэрлэгийг хувилахуй ухааны аргаар арчилж хамгаалдаг болсны ач. Гэлээ ч гэсэн ургамлын тоос хүртээгч, байгаль цэвэрлэгч хэрэгтэй шавжууд маань хамгийн түрүүн үхэж үрэгддэг, хортойн тоонд эчнээгээр аваад байсан ямар нэг цох нүднээс далдуур өсөж үржин нэгдүгээр зэргийн дайсан болж хувирдаг тал бий. 

	Тэгээд ч эдүгээгийн эрдэмтэд хортон шавжийн эсрэг тэмцэхдээ хор бус, амьтан хэрэглэх нь дээр гэж үздэг болжээ. Хордуулахгүй амьтан байхгүй хорт бодис цацаж байснаас хайрсан хуяг дуулгатай, бэлтгэл сайн хийсэн баатрууд оруулах нь ашигтай гэж үздэг болжээ. Тэгэхэд л тэр олон баатар маань буг сөөгөөр нэг тарж, навч мөчир дамжин дайснаа аяндаа олж цааш нь харуулна. Хамгийн гол нь ямар нь ямартаа дайсан бэ гэдгийг л сайн мэддэг байх хэрэгтэй. 

	Жимст модыг манай орны өмнөд нутгаар тарьж ургуулдаг болоод ерөнхийдөө нэг их удаагүй гэж хэлж болно. Харин түүний хортон дайсан мундахгүй дотор ер нь манай оронд жимст модны цэцэрлэг эрхлэх боломжгүй болгож ч мэдэх аюултай чичүүр цох шороон түм болсон юм. 

	Тэгэхэд нь эрдэмтэд түүний ганц эрлэг болох жант цохыг нь Италиас авчирч тавьсан юм. Хар тэнгисийн эргээр жант цох бий болж, чичүүр цох үзэгдэхээ больсон билээ. 

	Ой хөвчийн аюултай дайсан улаан бөөс устгагч афелиний шонхор зөгий ч гэсэн тухайн үедээ гаднаас уригдаж ирэн манай орны ой хөвчийн уур амьсгал сэтгэлд нь тун их нийцсэн учир тогтон суурьшсан амьтан. Дараахан нь уригдаж залагдсан өөр нэг амьтан бол хуурамч шонхор зөгий юм. Хуурамч шонхор Дундад Азийн бүгд найрамдах улсуудын нутагт цэцэрлэгч сүйтгэгч өт устгах ажилтай болсон. 

	Хорхой шавжийг зөвхөн өөр хооронд нь ингэж дайтуулаад зогсоогүй билээ. Хорхой шавж бас хүний бусад дайсантай, тухайлбал, хорт өвс ургамалтай тэмцэж ирсэн түүхтэй. 

	... Бүр 1788 онд Австралид хавтгай хэлбэрт аршийн нударга аваачин ургуулж, түүгээрээ будаг гаргаж авдаг нэг төрлийн ургамал болгон үржүүлдэг болжээ. Тавин жилийн дараа өөр нэг аршийн нударга аваачиж ургуулсан нь түрүүчийнхээс ашгаар илүү, өөрөөр хэлбэл үр жимсийг нь иддэг, сайхан цэцэгтэй ургамал байлаа. Хувийн аж ахуйтнууд тэр ургамлаар малын хашаа хороо орлуулан тарьдаг болжээ. 

	Эхний үед ч аятайхан л байж. Харин хэдэн жилийн дараа аршийн нударга хүний захиргаанаас гарч, хаа сайгүй ургадаг болж, түүний ургасан газар өөр ямар ч ургамал байдаггүй болжээ. Түүгээр барахгүй хүмүүсийг өөрсдийг нь хяхаж шахдаг болжээ. Тэгэхэд нь зулгааж хаяад ч, галдаж шатаагаад ч нэмэр болсонгүй. 

	Тэгээд шавж судлаачид арга ухаан сийлжээ. Уугуул нутаг Өмнөд Америкаас нь байгалийн дайсныг нь авчирчээ. Коктоблестис гэдэг хүр эрвээхэйн хоёр сая хагас авгалдай авчирч тавьснаар дийлдэхээ болиод байсан ногоон дайснаас Австрали тив аврагдсан ажээ. 

	Ер нь шавжийн арми шинэ нутаг усанд очоод хуншгүй загнасан өвс ургамлаас аварч байсан удаа цөөнгүй билээ. Жишээлбэл, 18 дугаар зууны үед Европоос Америкт алтан цэгцүүхэй гэдэг ямар ч ашиггүй ургамал аваачжээ. Увайгүй тэр ургамал Умард Калифорнийд уршиг бүр ч их тарьсан юм. Уудам их нутаг тэр чигээрээ түүний мэдэлд орж, цэцэг нь гоё ч гэсэн америкчууд арга тасарч гүйцсэн юм. Тэгээд тэртээ хол Европоос тэнгис далай гаталган гурвын гурван заналт дайсан навчич цох, хөрвөгч цох, шумуул авчирч байж л аюултай тэр ургамлаас сая нэг салжээ. 

	Манай нутагт тохиолдсон, учир нь өнөө болтол олдоогүй байгаа нэг зүйл бол Дорнод Казахстаны тал нутгийн тариаланд хөдөөгийн шаралзгана гэдэг хог ургамал асар их хохирол учруулдаг. Яаж ч тэмцээд устгаж чадаагүй байна. 1940-1959 онд шаралзгана Казахстанд байгаагүй юм. Тэр үед навчич бяцхан цохны хар хар авгалдай шаралзганы навч нахиаг юу ч үлдээлгүй идэж устгасан гэж тариаланчид ярьдаг. Чухам хаанаас гарч ирсэн, яаж үрждэг ямар цох байсныг нь эрдэмтэд эдүгээ хэр нь олж мэдэж чадаагүй байгаа нь тун тоогүй. 

	Хүн ургацын төлөө, үр тарианы төлөө тэмцэлдээ шавжийн армийг ашигладаг болоод байгаа юм. Хортон шавжийн нь ч эсрэг, хог ургамлын ч эсрэг ингэж ашигладаг болж байна. 

	Үнэхээр үлгэрт гардаг шиг зүйл төсөөлөн бодож болохоор болоод байна. Тэнгэрийн хаяаг тэр аяар нь бүрхсэн царцаан сүрэг айсуй. Энэ бол урьд өмнөх гай зэтгэр биш, харин улсын дуудлагаар жич ирж яваа нь тэр ба яг товлосон газраа ч бууна. Буух газар нь гэвэл олон зуун километр нутаг хэрэгцээнээс гаргаж мэдэх хогийн муу бут сөөгөөр дүүрч, машин техник явуулахын аргагүй овон товон, гуу жалга болсон газар. Царцаан сүрэг чухам тэр хэсгийг цэвэрлэхээр ирж яваа нь энэ. 

	Царцаан сүрэг «ажлаа» дуусмагц дур зоргоороо үлдэхгүй. Тэднийг тусгай онгоц, хувилахуй ухааны оролцоотойгоор устгана. Харин тэр нутгийн үр тариа салхиар тархан тал хөндийгүй ургаж мэдэх байсан хог ургамлаас хэдэн жилдээ ангижирлаа гэсэн үг. Аль эсвэл томоохон нэг сангийн аж ахуйн шавжийн мэргэжилтэн шуудангаар илгээлт хүлээж авлаа. Хүлээж авсан зүйлээ дор нь задалж, тракторууддаа нэмэгдэл төхөөрөмж угсран хөдөлгөхөд тракторын тунлуураас тариалангийн талбайд шавжин бороо орно. Тариалсан тариа ногоогоо арчилж тордох шавжийн иж боловсруулалт хийж байгаа нь энэ. Иж гэсэн нь ямар учиртай хэрэг вэ гэвэл «асгасан» шавж нэг янз биш, талбайн хөрс сийрэгжүүлдэг, тэгэхлээрээ хог ургамал устгадаг ч шавж бий, бас тариа ногоо сүйтгэгч хортон шавжийг идэж устгадаг шавж ч бий гэсэн үг юм. Трактор тэгэхдээ тариалангийн талбайн нэг захаас нөгөө зах хүртэл голоор нь тал хуваасан замаар л яваад өнгөрнө. Цаашид шавж өөрсдөө бүх талбайгаар тарна. 

	Өөр бусад олон сайхан зүйлийг хүсэн мөрөөдөж болно л доо. Янз бүрийн шавжийн өөр хоорондын маш нарийн, яриангүй байж таарах холбоо харилцааг, хүний хувьд хүчирхэг зэвсэг болж өгч мэдэх юмыг судалж нээж байгаа шавж судлаачдын ажил хөдөлмөр үнэхээр төвөгтэй атлаа ач тустай билээ. 

	 

	 

	 

	ЭМЧЛЭН ЭДГЭЭГЧ ХОРХОЙ ШАВЖ

	Шавжийн аймаг гэдэг маань тэр чигээрээ гайхалтай сонин нууц гэсэн үг юм. Хоёр сая төрөл янзын энэ амьтны талаар хүн бидний мэдэж байгаа юм даанч ч бага байна. Энэ аймгийн амьтадыг системчлэн ангилж ч олигтой чадаагүй, юуны өмнө танин мэдэх түвшний нь талаарх ангилал өнөө хэр нь хангалттай биш, будилаантай эрдэмтэн эрдэмтэн өөр өөрөөр үздэг хэвээр байна. 

	Хамгийн нарийн судлагдсан нь тэжээвэр зөгий л байх. Тэгвэл энэ амьтан маань бал, лав, сүү, хор гээд хэчнээн хэрэгтэй зүйлс өгч байна вэ дээ?

	Шөнийн харанхуйд гэрэлтдэг цох, цонх мөргөн мөргөн гэрэл рүү тэмүүлдэг бүгэг эрвээхэй аль аль нь зөгийн сүү, зөгийн хорноос үнэтэй ховор эмийн бодис агуулдаг ч юм бил үү, хэн мэдэх билээ. 

	Эмийн тухай ярьж эхэлж байгаагийн минь учир бол хүн өнөө ч гэсэн амьд байгалиас эм гарган авч байгаа, тухайлбал, янз бүрийн өвс ургамлын шүүс, ханд, амьтны дотоод шүүрлийн булчирхайнаас эм бэлдэн хэрэглэж байгаа хэрэг билээ. Хүн эмийн бодисын найрлагын нарийн томьёоны учир олоогүй тул уг эмийг байгалиас байгаа чигээр нь авч хэрэглэхээс өөр аргагүй байна. 

	Эмийн бодисын байгалийн эх сурвалжийн нэг бол шавж юм. Гэтэл бидний урдаа барьдаг анагаах ухаан маань ардын эмнэлгийг бодвол байгалийн эмийн эх сурвалжийг нэг их тоож үзэхээ больсон нь тоогүй. 

	П. И. Мариковскийн бичсэн «Шавжийн аймгийн нууц» гэдэг маш сонирхолтой ном 1969 онд Алма-Ата хотноо хэвлэгдсэн. Уг номын нэгэн бүлэгт ардын эмнэлгийн эмийн жорыг хичээнгүйлэн цуглуулж жагсаасан байдаг. Эдгээр эмийн ихэнхийнх нь эх сурвалж шавж байдаг. Номоос хэдэн жишээ дурдъя. 

	Эхлээд өнөөгийн-анагаах ухааны үнэлж цэгнэсэн хэд жорын талаар ярилцъя. 

	Испани номин жант буюу шпанка гэдэг 15 миллиметр биетэй, гялалзсан ногоон цохыг мэдэхгүй хэн байх билээ. Янз бүрийн мод, сөөгийн навч иддэг айхавтар сүйтгэгч. Барьж аваад үнэрлээд үзвэл эвгүйхэн үнэртэй. Харин түүнийг цуглуулж хатаагаад, нунтаглах юм бол уу, арьсанд хүрвэл язалж ч мэдэх контередин гэдэг айхавтар хор байдаг. Чухамхүү энэ цохны нунтгаар идээ бээр хөхүүлэх наалтуур бэлддэг юм. 

	Америкийн аршийн нударга дээр кожениль гэдэг хатуувтар далавчит шавж үрждэг. Эм нь далавч гэхээр юм огтгүй эм шавжийг нь цуглуулж хатаагаад кармин гэдэг үнэтэй будаг гаргаж авна. Түүгээрээ карминий дол хийж болно. Бидэнд одоо будаг, дол чухал биш. Америкийн эмч нар карминаар хөхүүлдэг ханиалга, хуян эмчилж, амжилт олж байна гэсэн яриа байгааг хэлүүштэй юм. 

	Ард түмний дунд хар гэдэг нэр авсан жирийн жоомыг барьж авч хатаагаад спирт юм уу, архинд хандалж шүүнэ. Ийм хандаар тухайн үедээ орос ардын эмнэлэг олон янзын өвчин эмчилдэг байсныг анагаах ухаан бараг тоохоо болиод байсан юм. Суут эмч Боткин л түүнийг усан хаван суусан хүний шээс туулгадаг эм болгон хэрэглэж, анагаах ухаанд албан ёсоор багтаасан юм. Ер нь жоомны ялгадас ян устгах чадалтай. 

	Энэ бүхэн бол ардын эмнэлгээс мартагдаагүй үлдсэн хэдэн эм гэсэн үг билээ. Гэтэл шинжлэх ухаан огт хүлээж аваагүй зүйл зөндөө бий. Тэдгээрийг анагаах ухаан нэгэн цагт ам бүлдээ багтаан авч ч магадгүй л дээ. 

	Жишээлбэл, гахайн ширхээр бэлдсэн эмээр ур, шарлах өвчин, сүрьеэ, бугласан шарх, хүүхдийн сульдаа зэрэг өвчин эмчилдэг байжээ. 

	Бясааг спиртэд хандлаад хумхаа, галзуу өвчин, шээс хаагдах, цус алдахад хэрэглэдэг байжээ. 

	Нүүнээ цохыг хатгалга, улаан бурхан эмчлэхэд хэрэглэдэг байжээ. 

	«Шоргоолжны тосыг» шархирдаг үе мөчинд түрхдэг байлаа. 

	Дорно дахины эмнэлэг чичүүр цохны лаваар нэлээд олон янзын өвчин эмчилдэг байжээ. Энэ бол цус тогтоодог, өвчин намжаадаг, тамир тэнхээ оруулдаг, мэдрэл сайжруулдаг, яс түргэн бороолуулж бэхжүүлдэг чанартай эм юм. Ер нь л хүн орхоодой, бугын цусан эврээс бараг өөрцгүй. 

	Өөр бусад олон зүйл нэрлэж болох байна. Ардын эмнэлэгт та бидний бараглаж таних мэдэх шавжийг гол төлөв хэрэглэдэг байсан нь харагдаж байгаа биз дээ. Гэтэл эмийн эх сурвалж бол жоом, бясаа, шоргоолжоор тогтохгүй, эд маань ч тэгтлээ нэг их дээгүүрт орохгүй амьтад байж мэднэ. 

	Шинэ эм тан эрж хайдаг, бодож найруулдаг хүмүүс хойшдоо шавжийн аймагт мөн ч их аян хийх хэрэгтэй байна даа!

	 

	 

	 

	ЗӨГИЙ

	Зөгийтэй хүн бүр хүн болоогүй байхдаа танил болсон бололтой. Зөгийн цуглуулдаг бал дэндүү сайхан амттай нэг амталсан хүн ид шидэт амтыг нь мартахын эцэсгүй. Зөгийн балын амттай сайхныг мэдэхэд үнэндээ хүний нарийн ухаан шаардагдаад байхаар үгүй. Баавгай хүртэл амтыг нь гоц сайн мэддэг. 

	Дашрамд хэлэхэд «Балын үе шат» гэгддэг туйлын зэрлэг бүдүүлэг үеийн амьдрал байдалтай овгийнхон тоогоор цөөн ч гэсэн дэлхий дээр өнөө хэр нь бий. Энэ үе шатны онцлог гэвэл төлөөлөгчид нь гол төлөв зэрлэг зөгийн балаар хооллодог зэрлэг зөгийн үүр эрж насныхаа ихэнхийг өнгөрөөдөг байжээ. Эрдэмтэд Амазонк мөрний саваарх улаан арьст хүмүүсийн амьдрал байдлыг судалсаар яваад «балын үеийн» хүмүүсийн удам судартай тааралдсан юм. 

	Тив тивийн элэнц хуланц маань «балын үе шатны» хөгжлийг дамжсан гэж хэлэхэд хэцүү боловч цэцэглэл хөгжлийн урт шатны гишгүүр болгон дээр хүн бүхэн бал бурамд дуртай байжээ. 

	Эрт цагийн Ассирийг эдүгээ үеийнхэн балын орон гэж нэрлэдэг. Зөгийг үүрнээс нь гаргаж хол явуулах, эргэж ирүүлэх ид шидтэй дохио чимээг ассирчууд тэр үедээ мэддэг байсан гэсэн домог бий. Ид шидтэй энэ дохиог нь эдүгээгийн аль ч улс орны зөгий үржүүлэгч нар мэдээгүй буй нь даан ч тоогүй. Эсвэл сайхан домгоос цаашгүй ч зүйл байж мэднэ. 

	Манай орны нутаг дээр хүн зөгийн балыг аанай аль эрт дээр үеэс авч ашиглаж иржээ. Нүүдэлчин аймгууд зөгийн бал их худалддаг байсан гэж эртний Грекийн түүхч Геродот бичсэн байдаг. Арван таван зууны хойно буюу манай тооллын XI зуунд амьдарч байсан Оросын он дарааллын бичигч Нестор ч мөн ингэж дурссан байдаг. 

	Эхлээд ойн зөгийн балыг ашигладаг байсан нь эдүгээ ч манай орны зарим нутагт ашиглаж байна. Ойн зөгийн балыг ашиглах гол арга гэвэл хүмүүс их төлөв зөгийг үүрэндээ буцах замыг нь ажиглаж байгаад модны хонгил, хадны хавцал дахь үүрийг нь олж, хурааж цуглуулсан балыг нь авна. Оросууд ХVII-ХVIII зуун хүртэл чухамхүү ийм бал худалддаг байжээ. Манай орны ой шугуй цэцэглэгч мод, сөөгч элбэгтэй, тэдгээрээс нь зөгий бал цуглуулдаг байлаа. Манай нутгийг бусад улс орон бал гоожсон нутаг гэж нэрлэдэг байсан юм. Он жил улиран өнгөрөхөд ой шугуй ч багасаж, зөгийн үүр ч ховордож иржээ. Украины зөгий үржүүлэгч Петр Иванович Прокопович 1814 онд зөгийн давхар, жаазан үүр сэдэж хийсэн нь зөгийн аж ахуйг бүхэлд нь шинэ замд оруулсан үнэхээр том бүтээл болжээ. Өнөө хэр нь тус орны буйд бөглүү нутагт тааралдаж болох ердөө л хөндийлж ухсан тайрдас үүрэнд урьд зөгий үржүүлж байсан бол Прокопович жаазтай сархинагийг нь дотроос нь өргөөд авчихдаг тохилог сайхан үүр санаачлан хийжээ. 

	Орос оронд 1910 онд 5715 үүр зөгий байсан боловч ердөө хорин хувь нь жаазан үүртэй байв. Тэр жил тус орон хоёр сая пүү орчим бал гадаадад гаргажээ. 

	В. И. Ленин 1919 онд зөгийн аж ахуйг арчлан хамгаалах тухай тусгай тогтоолд гарын үсэг зуржээ. 1940 он гэхэд Зөвлөлт Улс 10 сая орчим үүр зөгийтэй болсон байлаа. 

	Манай орон бал хураах талаар дэлхийд тэргүүн байранд орсон байлаа. 

	Зөгийн өрх гэрийн амьдрал байдал тун өвөрмөц сонин. Зөгийн цаасан дээр бичигдээгүй боловч чанд дагаж мөрддөг хууль дүрэм, өөр хоорондоо ойлголцдог дохионы системтэй, нас сүүдэр, бүлэг бүлгээрээ хариуцсан ажил албатай байдаг. Ухаалаг амьтны зохион байгуулалт сайтай хамтлаг биш үү гэсэн бодол өөрийн эрхгүй төрнө. Гэхдээ тийм биш. Зөгийн бүхий л ажил төрөл зөн билгийнх ба байгальч нарын хийсэн удаа дараагийн туршилт үүнийг баталсан юм. 

	Үүр зөгийн гол тэргүүлэгч нь хатан зөгий, биеэр ердийн зөгийнөөс бараг хоёр дахин том. Хатан зөгий бол үр удам нөхөн гаргах гол үүрэгтэй. Хатан зөгий өдөрт сархинагийн хонхорхойнуудад мянга, хоёр мянга, түүнээс ч дээш үр бүрэлдсэн өндөг гаргаж, тэдгээр нь ажилч зөгий, шаардлагатай үед хатан зөгий болж томорно. Бас үр бүрэлдээгүй өндөг ч гаргадаг нь эр зөгий болж томорно. 

	Эр зөгий бол хатан зөгийд үр тогтоохоос өөр үүрэггүй. Гэхдээ эр зөгий бас үүрний халуун дулааныг тааруулах, салхи оруулах ажилд оролцдог байх гэсэн таамаглал бий. 

	Үүр зөгийн амьдралын ноён нуруу нь ажилчин зөгий юм. 

	Ажилчин зөгий хальснаас гармагцаа л ажилдаа орно. Эхний үед сархинагийнхаа хонхорхойг цэвэрлэх, хальснаасаа гараагүй байгаа нялх дүү нараа хооллох зэрэг ажилтай байна. Улмаар эх зөгийгөө арчилж малладаг болно. Эхийгээ угааж, үсийг нь самнаж янзлан, тусгай сүүгээр тэжээнэ. Тэгээд үүрнийхээ гадуур харуул манаанд гардаг болно. Сүүл сүүлдээ цэцгийн шүүс, тоос цуглуулах ажилд явна. Ажилчин зөгийн хойд хоёр хөлийн ар суганд тусгай хонхор, нэг ёсны сагс бий. Түүндээ цэцгийн тоос цуглуулдаг, сагс нь 20 миллиграмм орчим буюу 2 сая орчим ширхэг тоос багтаана. 

	Зөгий цэцгийн шүүсийг балын ходоод гэгчдээ хурааж ирнэ. Нэг цэцгээс аль зэрэг шүүс олдог бэ гэвэл тун бага даа. Зөгий 100 грамм бал цуглуулахын тулд сая орчим цэцэг дамжих ёстой. Тэгээд бас цэцгийн шүүс гэдэг маань бал хараахан биш. 

	Үүр зөгий цэцгийн шүүсийг бал болгож хувиргахын тулд тун ч нарийн ажил гүйцэтгэнэ. Уг ажил цуглуулагч зөгийн ходоодон дотор эхэлнэ. Цуглуулагч зөгийг амтлаг ачаагаа үүрэндээ тээж ирэхэд нь өөр нэг зөгий угтан гарч авчирсан шүүсийг нь авч балын ходоодондоо хийнэ. Зарим үед хүлээн авагч зөгий амаа ангайлгах ба тэгэхэд нь дусал шүүс бултайж ирнэ. Гэвч түүнээ буцааж залгиад, уг ажиллагаагаа 120-140 дахин давтаж, нэг ёсондоо салхи үзүүлнэ. Тийнхүү салхи олон дахин үзүүлсний дараа л сая аль сул байгаа лаван хонхорхойд хийнэ. Бал болох бас л болоогүй. 

	Цэцгийн шүүсний 80 хувь хүртэл хэсэг нь «илүүдэл» ус байдаг учраас түүнийг ялгана гэдэг бол бал бэлтгэх ажиллагааны чухал хэсэг юм. Ус нь цэцгийн шүүсийг зөгийн балын ходоодонд байх хугацаанд ч, лаван хонхорхойн дээд талд дүүжлээстэй байх хугацаанд ч ууршин алга болж, 20 хувиас дээшгүй үлдсэн хойно нь л зөгий түүнийг бал боллоо гэж үзэн, дүүрэн балтай хонхорхойгоо лавын тагаар таглана. 

	Ийнхүү лаван агуулахад битүүмжилсэн үнэтэй зүйл нь цэцгийнхээ шүүснээс ялгаатайгаар бараахгүй, малын цус ургамлын шүүс хоёр аль зэрэг өөр вэ яг л тийм болно. 

	Балын найрлагад ямар ямар бодис байдгийг бүү мэд. Мэргэжилтнүүд далаас доошгүй бодис бий гэдэг. Тэгээд бас ихэнх нь тун бага, бараг үл мэдэгдэм хэмжээтэй боловч балын ерөнхий чанар чансаанд тэдний тус бүрийн гүйцэтгэдэг үүрэг асар их. 

	Балын гол хоёр бодис нь глюкоз, левулез юм. Ердийн манжингийн чихэр бие махбодод шингэхийнхээ өмнө эсгэгийн тусламжаар глюкоз, левулезийн молекул болж задарна, тэгж задарч байж л шингэнэ. Харин бал идэхэд бол ингэж задрах шаардлагагүй, балын глюкоз, левулез аль аль нь бие махбодод дорхноо шингэж, тэр чигээрээ цусанд орно. 

	Баланд төрөл бүрийн эсгэг, өөрөөр хэлбэл хоолны ямар нэг хэсгийг хувиргаж, хялбархан шингэдэг бодис болгодог бодис маш элбэгтэй. Эрдэмтэд балаас диастаз, инвертаз, перепсидаз, липаз зэрэг эсгэг олжээ. Баланд бас кальци, натри, кали, магни, төмөр, хлор, фосфор, хүхэр, иодны давс бий. Солонгон задлаг хийхэд манган, цахиур, хөнгөн цагаан, бор, хром, зэс, литий, диц, хар тугалга, цагаан тугалга, титан, цайр, осми илэрдэг. Зөгий лаван зургаан цамцаалдаа Менделеевийн хүснэгтийн дөрөвний бараг нэг хувийн бодисыг агуулсан байдаг. Зарим төрлийн баланд радий ч бий. 

	Баланд дарсны, нимбэгийн, алимын, сүүний, хурган чихний зэрэг шим хүчил байхгүй байх үндэсгүй. Зөгийн бал бас витамингүй байна гэж санахын аргагүй, баланд В2, В6, В1, В3, В5, Е, К, С витамин, каротин гэдэг бодис бий. Эдгээр витамин, бодис маш бага хэмжээгээр байдаг хэр нь мөн л тус бүрдээ үр нөлөө ихтэй. 

	Бал ерөнхийдөө тэжээлийн зүйлийн хувьд 3150 калори илч шимтэй. Энэ бол маш дээгүүр хэмжээ. 

	Бид балын найрлагад байдаг бодисын нэр ус тоочсоноос биш, ганц ч тоо дурдсангүй. Энэ бол учиртай. Яагаад гэвэл бал янз янз байдаг. Москвагийн «Байгалийн өгц» гэдэг дэлгүүрээс шилтэй бал худалдаж аваад гаднах нэр усыг нь уншиж үзэхэд ч гэсэн «тарнын», «цэцгийн», «далдууны» гэсэн өөр өөр нэртэй байх бий. Мэргэжилтнүүд бол бүр ч олон зэрэг дугаараар ангилна. Тэдний хувьд бол хуайсын, далдууны, агчийн, алтан жүржийн, удын, алимын зэрэг тунгалаг бал байдаг. Жишээлбэл, агчийн балтай сархинаг хоосон юм шиг, шилэн сав устай юм шиг тунгалагхан харагдана. Гэтэл бас тарнын, даливсны, нүрийн, алтан зулын, хадирын, туулайн бөөрийн, луувангийн гээд өдий төдий янзын бараан бал байдаг ажээ. Балыг бас цэцгийн, дусаахайн гэж ялгадаг. Дусаахайн бал нь цэцгийн шүүснийх биш, харин ургамлын бөөс, авгалдайн ялгадасных. Эдгээр шавжийн ялгасан чихэрлэг зүйл цэцгэн дээр дуссан байдаг учраас балыг нь дусаахайн гэдэг болсон хэрэг юм. Дусаахайн балаас зөгий өвчлөх удаа ч цөөнгүй. 

	Хамгийн сайн чанарын балын нэг бол хадны бал юм. Өөрөөр хэлбэл хадны ан цавд үүрлэдэг зэрлэг зөгийн бал. Энэ бал үнэхээр хад чулуу гэлтэй хатуу учир ингэж нэрлэжээ. Хадны бал хагарч бутарч байгаа нь яг л мөсөн чихэр, хэдэн жилдээ ч чанараа алддаггүй нэг онцлогтой. 

	Бал гэдэг маань ер нь тун хэрэгтэй, шим тэжээлтэй хоол. Гэхдээ бас согтоодог, хордуулдаг бал ч тааралдана. Хортой өвс ургамлын шүүс цуглуулдаг зөгийн бал ийм байдаг. Тэдгээр ургамлын ялгадаг хорт бодисыг зөгий баландаа авчирч хольдог байна. Тийм ургамал гэвэл төрөл бүрийн тэрэлж, зарим төрлийн даль, сургар юм. 

	Харин тэгэхдээ балыг хялбархан хоргүй болгож болдог байна. Балыг ялимгүй халаахад л хортой зүйлс нь дорхноо ялгаран ууршина. Балыг ямар ч хоргүй болгохын тулд 45 градус орчим халаахад хангалттай. 

	Энэ товч тодорхойлолтоос, тодорхойлолт ч гэж дээ, балын олон төрөл янзаар бодоод үзэхэд зөгий маань тун олон янзын цэцгийн шүүсээр бал боловсруулдаг, баланд нь тун олон янзын бодис байдаг юм байна гэж мэдэж болно. 

	Тэгвэл зөгийн энэ зөн билгийг хүний тусын тулд хэрэглэж болоогүй юм уу?

	Гайхмаар нь гайхмаар хэдий боловч анхны ийм туршилтыг амжилттай хийсэн хүн бол өнгөрсөн зууны сүүлчийн хагаст хаан сууж агсан Этиопийн хаадын хаан Удаах Менелик аргагүй мөн. Абиссинид хамгийн их дэлгэрсэн үндэсний хоол нь аливаа амьтны түүхийгээрээ мах байжээ. Эзэн хаан нь ч, эгэл жирийн малчин ч мах түүхийгээр нь иддэг байжээ. Гэтэл түүхий мах идсэнээс болох хүн ам нь толгой дараалан цагаан хорхойтжээ. Тэгээд цагаан хорхойноос ангижрахын тулд хаадын хаан ч, харц ядуус ч ялгаагүй сар болгонд хоёр удаа коссо гэдэг ургамлын жимсийг чанах юм уу, түүхийгээр нь иддэг болжээ. Гэтэл эзэн хаанд тэр жимсний амт тун ч таалагддаггүй байснаас гадна хаадын хаан харц ядуусын нэгэн адил зүйл хэрэглэж байх нь бас зохисгүй санагджээ. 

	Удаах Менелик нэг удаа ордныхоо эмчийг дуудах ирүүлээд, цагаан хорхой арилгадаг ургамлын тариалан бий болгож, тэндээ зөгийн үүр авчирч тавь хэмээн зарлиг буулгажээ. Эзэн хаан тийнхүү коссогийн цэцгээс цуглуулсан бал тэр ургамлын жимс шиг анагаах чадалтай байх ёстой гэж лавтайяа бодсон байна. Үнэхээр ч тийм байжээ. Тийнхүү Удаахи Менелик албат зарц нар шигээ коссо идэж суух «арчаагүй» байдлаас гарсан ажээ. 

	1939 онд оросын эрдэмтэн Н. П. Йойриш сонирхолтой туршлага хийжээ. Тэр туршлага нь ямар л бол ямар найрлагатай тусгай бал бий болгох эхний алхам болж өгчээ. Хуурай, шингэн гашуун эмийг бодох нь ээ балыг бол том, жижиггүй дуртай идэж уух шүү дээ.

	Н. П. Йойриш эхлээд зөгийн үүрэн дэх сархинаг дээр чихрийн уусмалтай тэвш тавьж үзжээ. Зөгий тэр чихрийн уусмалыг нь тун ч дуртайгаар жинхэнэ бал болгон боловсруулж байжээ. Чихрээс бал гаргаж авах амархан арга ингэж олдож, эрдэмтдийн зорьж байсан зүйл биелэх тийшээ ханджээ. Зөгий хэдэн зуун километр нисэж цэцгийн шүүс дусал дуслаар нь цуглуулж бал болгохоосоо чихрийн уусмалыг хамаагүй түргэн, тун ч дуртай боловсруулж бал болгох нь аргагүй л аятайхан арга билээ. Нэг гэм нь түүхий эд нь арай үнэтэй санагддаг байжээ. Гэтэл чихэр гэдэг маань балаас даруй гурав дахин хямд зүйл шүү дээ. 

	Эрдэмтэн маань хоёр дахь туршилтынхаа талаар ярихдаа:

	«Зөгийн үүрний адарт бэхэлсэн том сарампай модон дээрээ өндөг, сүү, долоогонын ханд хольсон чихрийн өтгөн шүүс асгасан юм. Давхар давхар жаазны завсраар туршаач зөгийнүүд хамгийн түрүүн гарч ирээд, хоол руу дөхөж ирэв. Тэгээд захад нь сууж, ер бишийн тэр зүйлийг их л ажиглаж байснаа хошуугаа болгоомжтой нь аргагүй дүрж үзлээ. Тэгснээ нимгэн хуурай зомголыг лаваар бүрж тавьсан «завинууд» дээр сууж, шинэ хоолноос амталж үздэг юм байна. Тэгтэл ч цаанаас нь хэдэн арван зөгий гарч ирлээ... Мянга мянган зөгий маш шамдуу зөөж, 3-4 цаг өнгөрөхөд сарампай модон дээр минь юу ч үлдээгүй алга болсон шүү» гэж байлаа. 

	Йойриш чихэрлэг шүүсэндээ сүү, төрөл бүрийн шүүс, хүнсний ногоо, үр жимс, эмийн ургамлын ханд хольж үзжээ. Бас стрептоцид, фитин, хонхлой цэцэг, пепсин, спермокрин, оварин гэх мэтийн олон янзын эмтэй бал ч бий болгож чаджээ. Бамбай булчирхай, элэг, өндгөвч, сүүний булчирхайн бэлдмэлтэй бал ч бий болгожээ. Эмийн чанартай эдгээр балын зэрэгцээгээр шаргал ногоон, номин цэнхэр, улбар шар, ув улаан өнгө өнгийн бал бий болсон юм. Ялимгүй давирхай сэнгэнэсэн шаргал ногоон өнгөтэй шилмүүст бал, сархинагтаа тастдаг орхоодойн бал, нян устгадаг төрөл бүрийн бодис, ашигтай вирус бүхий витаминт бал, пенициллин хольсон пенициллинт — олон витаминт бал, лууван-байцайны гэх зэрэг бал бий болговол бүр ч сонин байх биз ээ. Тоо томшгүй эмээс гадна, төрөл бүрийн бичиг сачигтай саванд савласан бал худалддаг эмийн сан ч байгуулж болохоор билээ. Манай оронд ядаж туршлагын журмаар байгуулсан тийм эмийн сан нэг ч байхгүй нь нээрэн харамсалтай шүү!

	Ийм эмийн сан нэг их удахгүй бий болно байх гэж бодож байна. 

	 

	 

	 

	ХИЙМЭЛ БАЛ

	Ингэхлээр цэцгийн шүүс зөгийн балын ходоод дамжиж байж л бал болдог юм байна. Жирийн чихрийн өтгөн шүүс ч зөгийн энэ ид шидтэй «лабораториор» ороод гарахдаа бал болчихдог ажээ. Тэгэхдээ харин зөгийгүйгээр, өөр аргаар бал бий болгож болохгүй хэрэг үү? Болох юм аа. Балыг нэлээд олон орон, түүний дотор Зөвлөлт оронд ч өөр аргаар багагүй гаргаж авдаг болоод байна. 

	Аль нэг ургамлын чихэрлэг шүүсээр бал хийдэг. Манай оронд их төлөв шийгуа, амтат гуа, хулууны бал хийдэг. Эдгээр ургамлын хальсыг цэвэрлэж шүүсийг нь шахаад, өтгөртөл нь халаахад бал бэлэн болно гэсэн үг. 

	Шийгуаны бал 42 хувь орчим левулез, 14 хувь чихэр, 2 хувь орчим үнстэй байдаг. Амттай, ашиг тус ихтэй энэ балыг эмийн чанартай хэрэглэх гэсэн оролдлого ч бий. 

	Амтат гуаны балыг Дундад Азийнхан бишгүйдээ иддэг. Тэндэх нутгийнхан зарим жил хурааж авсан бүх амтат гуаныхаа 80 хүртэл хувиар бал хийдэг. 

	Манай оронд сүүлийн үед бий болсон нэг шинэ зүйл бол эрдэнэ шишийн бал юм. Африкийн халуун дулаан орнуудад хасарваанийн бал их дэлгэрчээ. Түүнийг шинэхэн хасарвааниар ердийн аргаар хийнэ. 

	Эдгээр бал аль аль нь амттай, ашиг тустай, сэнгэнэсэн сайхан үнэртэй хэр нь зөгийн балын анагаах эдгээх ид шидийг шингээгээгүй байдаг. Хиймэл бал, жинхэнэ бал аль аль нь өөр өөрийн онцлогтой. 

	 

	 

	 

	ХАЯГДАЛ УУ? БИШ ЭЭ!

	Зөгий бол азтай төрсөн амьтан. Хүн баланд нь дурлаж, гэрийн тэжээвэр амьтнаа болгожээ. Нэг гэм нь хүн зөгийд хатгуулах зовлонгоос салж чадалгүй удсан юм. Хүнийг өвтгөж зовоодог зөгийн хошуу сайхан сарнайн өргөс шиг ямар ч хэрэггүй зүйл мэт санагдаж байлаа. 

	Үнэндээ ч зөгий хурц үзүүртэй хошуугаа хүний арьс мах руу хайр найргүй шигтгэдэг төдийгүй, дусал хор дусаадаг. Зөгий хатгасан газар их төлөв улайн овойно. Улайж овойгоод ч зогсдоггүй удаа бас бий. Зөгийд ганц удаа хатгуулснаас болж амь нас алдах нь ч бий. Санамсаргүй залгисан зөгий хоолой хатгачхаж гэмээж нь бүр ч явдалтай. Яагаад гэвэл хоолой хавдаж амьсгал боогдож мэднэ. Гэтэл бас зөгийн хоронд огт ажирдаггүй хүн ч бий.

	Зөгийн хор гэдэг маань дусал нулимс шиг тунгалагхан, балрхуу үнэртэй, хоолой хорсом гашуун зүйл. Хувийн жин нь усныхаас ялимгүй илүү буюу 1,13. Химийн задлан шинжилгээгээр зөгийн хоронд шоргоолжны, давсны, бодит сүүмгийн хүчил, сүүмгийн хүчиллэг магни, гистамин, холин, триптофан болон уургийн дэгдэмхий тос, эсгэг зэрэг бодис байдаг нь мэдэгджээ. 

	Зөгийн хор дорхноо хатаж, өнгөгүй аргуун зүйл болж хувирна. Гэхдээ эргээд усанд амархан уусна. Зөгийн хор бол гэмтдэггүй огт мууддаггүй, хэдэн жилийн турш хорт чанараа алдалгүй хадгална. 

	Аливаа хорыг маш бага тунгаар хэрэглэвэл эмчлэх анагаах ч чадалтай билээ. Хүнийг хатгахдаа арьсан дор нь зөгийн дусааж үлдээдэг хорын хэмжээ нь чухамхүү тийм зохистой тун гэсэн үг юм. Хүний бие махбод зөгийд дунджаар 200-300 удаа хатгуулж гэмээж нь хордож, 500 удаа хатгуулж гэмээж нь үхэж мэднэ. Давтан хэлэхэд энэ маань дундаж тоо. Зөгийд зохих хэмжээгээр хатгуулах нь хүн бүхэнд ашигтайгаар барахгүй, зарим үед эмчилгээ ч болно. 

	Зөгийд хатгуулах ашигтайг анх зөгий үржүүлдэг хүмүүсийн туршлагаас гадарласан юм. Зөгий үржүүлэгчид бол их төлөв нас сүүдэр ахисан, өтөлж хөгширсөн хойноо ч ухаан саруул, тэнхээ тамир ануухан хэвээр байдаг улс билээ. Зөгий үржүүлэгчид ажил төрлийн нөхцөлийн хувьд уг нь үе мөчний өвчин тойрч гарахааргүй боловч үе мөч өвдлөө шархирлаа гэж барагтай бол ярьдаггүй. Тэгээд ч үе мөчний өвчнийг зөгийн хороор эмчлэх санаа төрсөн, уг эмчилгээ ч үр дүнгээ өгсөн байж болох билээ. 

	Зөгийн хор үе мөчний өвчин төдийгүй, өөр бусад өвчин анагаахад ашигтай нь судалгаагаар тодорхой болж, төмөр зүүгээр тариа хийхийн оронд зөгийд хатгуулах нь дээр санагддаг болжээ. 

	Зөгийн боловсруулдаг өөр нэг чухал зүйл бол лав юм. Зөгийн лав гэдэг маань аж үйлдвэрийн 40 салбарын үнэт түүхий эд. Юуны өмнө янз бүрийн тос, гоюу, нүүрэнд түрхдэг тосны найрлагад орно. Тухайн үедээ бурхан номын хурал мөргөлд лаван дэн их хэрэглэдэг байсан юм. Эдүгээ ч гэсэн царцан дэнгийн зэгэл гэрлээс сэнгэнэсэн сайхан утаатай лавын гэрлийг илүүд үзэж байна. Эрт дээр үед лавын будаг хэрэглэдэг байжээ. Лаваар царсан шал тосолж зүлгэдэг. Лавыг нарийн мужаан ч хэрэглэнэ. Парист би лаван урлалын музей үзэж билээ! Тэр музей дэх бүх сийлбэр нь гантиг чулуу, хүрэл биш, зөөлөн сайхан лав байсан. Сүүлийн үед царц, лааны тос, уулын лав зэрэг орлогч гарч ирж байгаа хэр нь зөгийн лав зарим талаараа үнэтэй зүйл хэвээрээ байна. 

	Зөгийн лав гэдэг маань янз бүрийн бодисоос бүрдсэн боловч ерөнхийдөө шаргал өнгө, балрхуу үнэртэй, алганы илчинд зөөлөрч, 60-65 градусын халуунд хайлдаг зүйл. Дээр үед лавыг «цайруулах» буюу хайлуулан нарийхан бортогонд юүлж, гадаа тавьж царцаадаг байжээ. Тэгж цайруулсан цагаан буюу тунгалаг лав шаргалаасаа хатуу, хувийн жин нь 0,96 буюу уснаас ялимгүй хөнгөн байдаг. Лав нэлээд хэдэн янзын шингэлэгчид амархан уусна. 

	Зөгий маань ганцаараа лав гаргадаг амьтан биш л дээ. Иймэрхүү бодис боловсруулан гаргадаг өөр бусад амьтан (шавж төдийгүй), ургамал ч бий. Жишээлбэл зантгар толгойт халимын дотоод эрхтний боловсруулдаг салиа байна. Олон улсын зах зээл дээр худалддаг Хятад лав гэдэг бол Хятадын яшил модонд үржүүлдэг нэгэн өтний боловсруулдаг бодис юм. Түүнээс гадна бас лавын дал модны мөчир, гол, хаа хаанаас нь ихээхэн хэмжээгээр ялгаран гардаг далын лаваар ч лаа хийдэг. Бразилд ургадаг энэ модны лав гэдэг нь уян зөөлөн биш, харин хагарч бутардаг хатуу, амт үнэргүй, цайвар ногоон бодис, 84 градус хүртэл халаахад хайлна. 

	Зөгийн боловсруулдаг өөр нэг бодис бол прополис буюу зөгийн цавуу юм. Энэ бодис чухам хэрхэн яаж боловсорч бий болдгийг зөгий үржүүлэгчид, эрдэмтэд эдүгээ хэр нь сайн мэдээгүй байна. Зөгий уд, тоорой, хус, нарс болон бусад модны нахианаас дусал дуслаар нь цуглуулж хуримтлуулдаг хэрэг байх гэж үздэг байлаа. Гэтэл сүүлийн үед цэцгийн тоосноос боловсруулдаг бол уу? гэсэн бодол нэлээд дэлгэрч байна. Гэхдээ яг тийм ийм гэсэн дүгнэлт алга байгаа юм. 

	Прополис гэдэг бол ногоовтор хүрэн, үетсэн бодис. Найрлага нь гэвэл 30 хувь нь лав, 55 хувь нь давирхай, барагшин, 10 хувь нь эфирийн тос, үлдсэн хэсэг нь цэцгийн тоос юм. Давирхайн сэнгэнэсэн үнэртэй энэ бодис 56 градусын халуунд хайлж, спиртэд уусна. Зөгий энэ бодисоороо үүрнийхээ завсар заалхайг шавж тагласан байдаг. Хүн түүний нь авч тусгай саван, дол хийдэг, мөн анагаах ухаанд ашигладаг болжээ. 

	Зөгийн бэлдэж хэрэглэдэг өөр нэг бодис болох зөгийн сүүний талаар олон домог байдаг. 

	Хатан зөгийн гаргасан үр бүрэлдсэн өндгийг зөгий маань ажилчин зөгий, түүнээс хоёр дахин том биетэй хатан зөгий хоёрын аль дуртайгаа болгож чаддаг. Түүнээс гадна хатан зөгий нь зургаан жил орчим, ажилчин зөгий нь ердөө 30-35 хоног амьд явна. Ажилчин зөгий хатан зөгий хоёрын бие махбодыг ийм их ялгаатай болгодог цорын ганц зүйл бол авгалдайн хоол тэжээл билээ. 

	Тэгвэл зөгийн сүүгээр хүүхэд хооллуулбал яадаг бол? Хүний нас 72 дахин буюу даруй 5 мянган жил болж уртсахгүй байгаа даа? Ердийнхөөсөө хоёр дахин томорч, төдий чинээ ухаан суух хэрэг биш байгаа? Шалгаж туршиж үзүүштэй сонин санаа шүү. 

	Усан гахайн хоол тэжээлд зөгийн сүү хольж үзсэн, тэгэхдээ тун ялимгүй хэмжээгээр хольж үзсэн юм. Нас нь гурав дахин уртассан байна! Тэгэхлээр нь тахианыхад ч холиод үзжээ. Өндөглөх нь ихсэж, хөгшин тахиа хүртэл өндөглөж эхэлжээ. Ийнхүү эхний шалгалт туршилт дээрх зоригтой сайхан санаа хэрэгжиж болзошгүйг бараг баталжээ. 

	Зөгийн сүүг хувилахуй ухааныхан ч сонирхож эхэлжээ. Мөдхөн хатан зөгий болох үрүүд хөвж яваа тана шиг туяарсан, цөцгийрхүү энэ бодис маань тун сонин найрлагатай, тухайлбал, 18 хүртэл хувь нь уураг, 17 хүртэл хувь нь чихэр, 5,5 хүртэл хувь нь тос, хувь илүү нь эрдсийн давс ажээ. Гэтэл үхрийн маань сүү үүнээс бараг хоёр дахин бага тослог, бараг 3,5 дахин бага чихэр, даруй тав дахин бага уурагтай шүү дээ! Зөгийн сүү бас шим тэжээл ихтэйгээрээ онцгой төдийгүй, бараг бүх витамин, бэлгийн даавар агуулсан байдгаараа ч онцгой сүү юм. Зарим нь тодорхой сайн мэдэгдээгүй өөр бусад бодис ч зөгийн сүүнд бий!

	Зөгийн сүү эмнэлэгт ч нэвтэрлээ. Янз бүрийн өвчтэй хүнд өгч үзэхэд голдуу л үр дүнгээ өгч байна. 

	Цусны даралт тохироогоо алдаж, нэг бол хэт ихсэж, нэг бол хэт буурах хэчнээн аюултайг хэн хүнгүй мэднэ. Манай энэ зууны хамгийн олиггүй өвчний нэг бол гипертони буюу даралт ихсэх өвчин. Цусны даралт багасах буюу гипотони өвчин ч явдалтай. Тэгвэл зөгийн сүү даралт ихтэй хүний тараагуурын даралтыг бууруулж, даралт багатай хүнийхийг ихэсгэдэг. Даралт ихдэх, багадах өвчнийг аль алийг нь эдгээдэг ийм эм анагаах ухаанд зөгийн сүүнээс өөр хараахан мэдэгдээгүй байгаа юм. 

	Эмийн сангуудад зөгийн сүүний өвөрмөц ханд худалддаг болоод байгаа нь зөгийн цэвэр сүүнийхээс 1000 дахин их эмийн бодис агуулсан, өөрөөр хэлбэл ганцхан тун нь зөгийн аяга цэвэр сүүтэй тэнцэх жишээтэй юм. Эмч нар энэ эмийг амжилттай хэрэглэж байна. 

	Ийнхүү зөгийн сүү ховор сайн эм болох нь мэдэгдээд байна. Бүхий л шинж чанар, нууцыг нь судалж тайлсан хойно улам ч сайн эм болж таарах л даа. 

	Зөгий гэдэг гайхалтай шавж маань хүнд хэрэгтэй ийм ийм зүйл боловсруулдаг хэрэг байна шүү дээ!

	 

	 

	 

	ТОРГОН УТАС

	Зөвлөлтийн зохиолч Александр Беляевийн бичсэн «Биегүй толгой» гэдэг шинжлэх ухааны уран зөгнөлт өгүүллэгийн гол баатар шавж судлаач профессор нь Амазонкийн балар шугуйд ховор эрвээхэйн хойноос хөөцөлдөөд алга болчихдог. Хорхой шавжийг дуулгавартай ажилчин, гарамгай сайн үйлчлэгчээ болгочихсон аж төрж байхад нь хорин жилийн дараа олдог. Хорхой шавж түүнийг дан ганц балаар биш, өөр бусад зүйлээр хооллож, мяндсан утсаар хувцас хунар хийж, орон байр хүртэл барьж өгч цамаан төрсөн хүнийг хэрэгтэй болгоноор нь хангаж байсан байдаг. 

	Бодит зүйл багагүй орсон зөгнөл шүү. Зөгий, хэдгэнэ хүнийг үнэхээр бал бурам, цэцгийн шүүс тоосоор тэжээгээд байж чадах шүү дээ. Тэгвэл аалз, хүр эрвээхэй хувцас хунар хийж өмсөх эдээр хангаад байх л даа. Хүн хувцас хунар хийж өмсөхийн тулд ялмын хүр эрвээхэйг ашиглаж сурсаар жаран ч зууны нүүр үзэж байна. 

	Хятадын хатан хаан Си Лингчи ялмын хүр эрвээхэйн ашиг тусыг анх олж мэдсэн тухай дорно дахины домог байдаг. Си Лингчи нэг өдөр ялмын цэцэрлэг дотор цай ууж суутал аягатай цай руу хүр эрвээхэйн авгалдайн гэр унажээ. Хатан хаан түүнийг халуун цайнаас авч хаях санаатай барьтал утасны нь үзүүр тааралдан хөвөрч, тэгээд утас бөөрөнхийлсөн учрыг олжээ. Тэгээд тэр утсаа хөвж торго нэхсэн нь аятайхан болсон ажээ. Тэр үеэс эхлээд хаад ноёдын хамгийн дээд хувцсыг хүр эрвээхэй гэдэг өнгө үзэмж муутай саарал эрвээхэйн авгалдайн ороосон торгон утсаар хийдэг болжээ. 

	Домогт тэр өдрөөс хойш өнгөрсөн мянга мянган жилийн хугацаанд ялмын хүр эрвээхэй маань ч өөр болон хувирч иржээ. Элэнц хуланц нь ямаршуу амьтан байсныг эрдэмтэд өнөө хэр нь баттай хэлж чадахгүй байна. Эрвээхэйтэй эвцэлдэж жүржийн теофил төрүүлдэг болохоор нь эрвээхэйнээс гаралтай байх гэж үздэг. Тэжээвэр болгосон амьтан хээрийн зэрлэг зэлүүд нөхцөлд амьдрах чадвараа алддаг гэлцдэг. Тэгвэл ялмын хүр эрвээхэй хүний арчилгаа маллагаагүй амьдарч чадахгүй, ганцхан жилийн дотор л нэг ч үлдэхгүй үхэж дуусах сан билээ... Тэгтэл нь тэжээн дасгажээ!

	Ялмын хүр эрвээхэйн өндөг 1-1,5 миллиметр урт зуувандуу хэлбэртэй, дотроос нь хар хүрэн зүстэй авгалдай гардаг. Авгалдайг нь арчилж маллана гэдэг хүр эрвээхэй тэжээх ажлын гол нь ба авгалдайг нь амттай шимттэй зүйлээр цаг тухайд нь хооллуулах, өсгөж бойжуулах хэрэгтэй байдаг. Авгалдай буюу торгоны өт маань 30-35 хоноод торгон утас ялгаж эхэлнэ. 

	Торгоны өт доод эрүүндээ хос нүхтэй, түүнээс нь зунгааралдсан зүйл ялгаран гарна. Утсан ширхэг нь өөр хоорондоо наалдаж, агаар салхинд амархан хатна. Тийнхүү мяндас бий болж, авгалдай толгойгоо зогсоо зайгүй эргэлдүүлэн тэр мяндсаараа биеэ бүрхсэн үүр «нэхэж» эхэлнэ. Үүр нь цайвар юм уу, шаргал өнгөтэй болсон байдаг. Авгалдай үүрэнд орж найм хоносныхоо дараа хүүхэлдэй болж, дахиад найм хоноход эрвээхэй болж бойжно. Тийнхүү эрвээхэй болсон хойноо хээл авч өндөглөнө. Зөвлөлтийн эрдэмтэд сүүлийн үед торгоны өтийг хүр эрвээхэйн хээлтэхээс өмнө гаргаж авдаг арга ухаан бодож олоод байгаа юм. 

	Хэдхэн хоногийн настай хүр эрвээхэй тэр хэд хоногтоо юу ч идэж уудаггүй, бие махбоддоо хуримтлагдсан нөөц шим тэжээлээр амьдарч 400 орчим өндөг гаргаад үхнэ. 

	Мяндсан утсыг хүр эрвээхэйн авгалдайн үүрийг гаднаас нь халааж доторх хүүхэлдэйг нь хөнөөх замаар гаргаж авна. Гэхдээ энэ бол цаг тухайд нь, хянамгай хийх хэрэгтэй нарийн ажил. Хэд хоног оройтуулж гэмээж нь эрвээхэй болж хувирсан хүүхэлдэй үүрээ цоолж хэнд ч хэрэггүй болгоно. Дутуу эврээж хатаасан хүүхэлдэй үүрэн дотроо ялзарч муудан мяндасны чанарыг алдагдуулна. Гэтэл тэр мяндас нь туйлын чухаг зүйл шүү дээ! Олон янзын хиймэл торго бий болоод байгаа хэр нь байгалийн жинхэнэ торгонд хүрэх торго хараахан гараагүй байна. Байгалийн торго тэргүүн байр сууриа өөр бусад ямар ч торгонд тавьж өгөөгүй байна. 

	Хатан хаан Си Лингчигийн үе рүү эргэж очъё. Торго үйлдвэрлэх болсон түүх намтар гэвэл шаазан хийх болсон түүхтэй тун ойролцоо гэж хэлж болно. Энэ бол бас л хятадын үндэсний нь нэг нууц. Олон зуун улиран өнгөрсөн боловч үнэт бөс даавуу үйлдвэрлэх аргыг энэ орны хүрээнээс гадна хэн ч мэддэггүй байлаа. Торго нэхэх нууц задруулсан хүнийг цаазаар хорооно гэсэн зарлиг ч байсан ажээ. Энэ нууцыг задруулалгүй хадгалж ирсэн талаар хэд хэдэн ч боть түүхэн ном судар бичиж болох биз ээ. 

	Хятад манай тооллын гурав дахь зууны үеэс торгоны ганц орон байхаа больжээ. Энэ талаар ардын нэгэн сонин домог байдаг. Бага Бухаарын хааны хатан болсон хятадын нэг гүнж эр нөхөртөө үнэнч хайр сэтгэлтэйнхээ тэмдэг болгож, амь насаа ч юман чинээд бодолгүйгээр ялмын хүр эрвээхэйн нэг өндөг авчирч өгсөн юм гэдэг... 

	Мөн тэр үеэр Японы арлууд дээр ч торгоны өт үржүүлж эхэлсэн юм. Японд ч гэсэн торгоны үйлдвэрлэл эзэн хааны өрх гэрийнхний нууц байсан авч түдэлгүй Японы хун тайж Сью Ток Дайси уг нууцыг ард олондоо тараасан учир торгоны өтийг газар сайгүй үржүүлдэг болжээ. 

	Торгоны үйлдвэрлэл нэвтэрсэн улс орон дор бүрийдээ түүнийг үндэснийхээ нууц хэмээн зарладаг, «торготны ам бүлд» шинэ шинэ улс орон нэгдэж нийлэх нь тун удаан, амаргүй хэрэг байлаа. Тэгээд Энэтхэг, дараа нь Византий нийлжээ. 

	Тухайн үедээ хамгийн. хүчирхэг гүрэн байсан энэ орны эзэн хааны ордны нууц өрөөнд нэг орой бүдүүн бүдүүн таяг тулсан хоёр гэлэн орж очжээ. Хаалга хаагдмагц хоёулаа таягаа хугалж дотроос нь хүр эрвээхэйн өндөг ширээн дээр асгасан ажээ. 

	Торгоны үйлдвэрлэл VIII зууны үед арабчуудаар дамжин Испанид дэлгэрчээ. Улмаар 1130 онд Сицилийг, яваандаа бүх Италийг хамарчээ. XVII зууны үед Франц улс торгоны хорхой үржүүлэх, торгон нэхэх талаар Европтоо тэргүүн байр эзэлж байлаа. 

	Эдүгээ торгоны үйлдвэрлэлээр дэлхийд нэгдүгээрт Япон орж байна. Хятад, Солонгос, Энэтхэг, Дорнод Европын хэд хэдэн орон торгоны үйлдвэрлэл эрхэлж байна. 

	Дэлхийн бөс даавууны үйлдвэрлэлд торгоны өтийн эзэлдэг хувь аль зэрэг дээгүүр вэ? Бидний хувцас хунарыг бэлдэж зэхэхэд шавж аль зэрэг үүрэг гүйцэтгэж байна вэ?

	Энэ зууны эхээр, дэлхийн анхдугаар дайны өмнө бөс даавууны тэнцвэрт жинхэнэ торго 0,3-0,4 хувь нь болж байлаа. Хамгийн энгийнээр яривал манай дэлхийн мянган хүн тутмын гурав дөрөв нь жинхэнэ торгоор хийсэн хувцас өмсдөг байжээ. 

	Торгоны мяндсаар зөвхөн дээл хувцас хийгээд зогсдоггүй. Мяндсаар онгоцноос буух шүхэр хийдэг, цахилгаан гүйдэл дамжуулдаг зарим утсыг мяндсаар бүрнэ.

	Зөвлөлтийн Дундад Ази, Өвөр Кавказын бүгд найрамдах улсууд торгоны хорхой үржүүлж байна. 

	Хүр эрвээхэйн баг зэгсэн олуулаа ба олон янзын хүр эрвээхэйн ихэнх нь мяндсан үүртэй байдаг боловч хүн тэр болгоныг нь ашиглаж чаддаггүй. Яагаад тэр вэ гэвэл юуны өмнө авгалдайн нь боловсруулсан мяндас чанар чансаа муутайгаас тэр юм. Хүнд тоогдон тэжээлгэж, ялмын хүр эрвээхэйтэй эн тэнцэж чадах хэдхэн төрлийн хүр эрвээхэй бий, тухайлбал, царсны хүр, япон царсны хүр, өмнөд америкийн хүр юм. Зөвлөлтөд зөвхөн царсны хүр эрвээхэй тэжээдэг. Хүн төрөлхтний тэжээгээд нэг их удаагүй байгаа буюу ердөө 800-900 жил болж байгаа царсны энэ хүр эрвээхэй хүний оролцоогүйгээр байгалийн зэлүүд нөхцөлд амьдарч, үржих чадвараа арай алдаагүй байгаа юм. 

	Торгоны үйлдвэрлэл хойшид хөдөө аж ахуйн торгоны өт үржүүлдэг салбар болж хөгжих үү? Хүр эрвээхэйн авгалдайн үүр хөвдөг, мяндсан утас ээрдэг, торго нэхдэг үйлдвэрлэл бүхий аж үйлдвэр хөгжих үү? Үгүй дэг шүү!

	Өнөөгийн дуурайлгамал торгоны утас аль нэг талаараа жинхэнэ торгоныход хүрэхгүй байлаа ч гэсэн аль ч талаараа жинхэнэ торгоноос илүү дуурайлгамал торго хийдэг болох цаг гадаа ирээд байна гэж хэлж болно. 

	Тийм цаг гарцаагүй ирнэ!

	 

	 

	 

	ШАВЖИЙН БУДАГ

	Хувилахуй ухааныхан маань анилин будаг хийдэг болж сураагүй, хувцас хунараа хүмүүс жинхэнэ будгаар буддаг үе байлаа. Жинхэнэ будгийн дотор хорхой шавжийн гаралтай будаг ч бий. 

	Эрт балар цагийн финикүүд хүртэл чичүүр цохноос улаан будаг гаргаж авдаг байсан гэж үздэг. Тэр арга ухааныг нь эртний грекчүүд өвлөн авчээ. Гурван мянгаад жилийн өмнө уг цох маш өргөн тархаж, Энэтхэг, Иран болон өөр бусад оронд өнөө хэр нь хэргээр өсгөж үржүүлж байна. Гэхдээ энэ цохны маань ашигтай тэжээвэр амьтан байх хоногийн тоо нэгэнт цөөрчээ. 

	Мексикт аршийн нударгын зарим төрөлд үрждэг эм цохноос ув улаан будаг гаргаж авдаг. Энэ цохыг хатаахад 25 мянга нь нэг фунт буюу 409,5 грамм татдаг, үүний ердөө л гуравны нэг хувь нь будаг болно. 

	Польшид бүр XII зууны үед польшийн цохноос улаан будаг гаргаж авдаг байжээ. Ургамлын үндсэнд амьдардаг тэр хорхойг «газрын сувд» ч гэж нэрлэдэг. Эрт дээр тэр үедээ чухал байсан уг ажил эдүгээ харин мартагджээ. 

	Зарим төрлийн чичүүр цох өөр нэгэн бодис ялган гаргадаг. Бие дээгүүр нь хөлс шиг бурзайсан байдаг тэр бодис нь нэг ёсондоо бэлэн дол гэсэн үг юм. Хятад, Энэтхэг, Бирмд өнөө хэр нь чичүүр цохны дол ашиглаж байна. Энэ бодисыг бас цахилгаан дамжуулдаг утасны хөндийрүүлэгч болгож хэрэглэнэ. Өвс ургамал дунд үй олноороо өсөж үрждэг энэ цох ургамлын навч мөчрийг тусгай будгаар давхар давхар будсан юм шиг зузаан долдсон байдаг. Тэр долыг нь хусаж аваад усаар угааж, хатаагаад тусгай хүүдийд хийж зууханд тавина. Зууханд 150 градус орчим халуун хайлсан дол шүүгдэн гарч, хүүдийд хаягдал нь үлдэнэ... 

	Хүн шавжийн аймгаас тун бага зүйл авч ашиглаж байна л даа. Хорхой шавжийн боловсруулан гаргадаг, хүн авч хэрэглэх бүү хэл, олж үзээ ч үгүй, судлаа ч үгүй өөр бусад бодис ч бишгүй байж таарна. Цаг нь арай болоогүй байна. Шавжийн маань аймаг судлагдаж яагаа ч үгүй, бараг нууц тэр чигээрээ байна. 


Наймдугаар бүлэг : ҮЛ ҮЗЭГДЭГСДИЙН АЖИЛ ҮЙЛС

	Нүдэнд үл үзэгдэгч өчүүхэн жижиг амьтадын асар том аймаг! Нян, бичил биетэн, ян гэдэг нэр устай эдгээр амьтан дор бүрийдээ маш өчүүхэн нь ганцхан граммд 1 000 000 000 000 ширхэг багтдаг, микроны хэд хэдэн ч, метрийн бол хэдэн сая хувиар хэмжигдэнэ. Том гэж байгаа нь 2-4 микрон, хамгийн том гэж байгаа нь 40 микрон. Овоо том гэж байгаа нь хүртэл бичил харуурт олдож үзэгдэхээргүй өчүүхэн жижиг болж хувирна. Хамгийн нарийн шүүрээр шүүгээд ч тогтдоггүй. Бичил биетэн маш амархан өсөж үржинэ. Ян зохистой нөхцөлд 20-30 минут тутамд бие даасан хоёр ян болж хуваагдана. Энэ маань чухам юу гэсэн үг вэ гэвэл ганцхан янгийн үр удам аравхан хоногийн дотор дэлхийн бөмбөрцгийг бүрхэж чадна!

	Бичил биетэн хаа сайгүй амьдарч үрждэг. Грамм шороо болгонд гурван тэрбум хүртэл, голын шоо сантиметр цэнгэг ус болгонд зуун мянга гаруй, том хотын агаарын шоо сантиметр бүрийд усанд байдгаасаа арай бага байдаг. 

	Ян гадаад их далайн гүн усны ёроолд ч, олон зуун метрийн гүнээс оргилон гардаг артезийн усанд ч, газрын хар тосонд ч, шим мандлын дээд давхарт ч бий. Ян цөл говийн улайссан элсэнд ч, Өмнөд Туйлын ховорхон тохиолдох баян бүрдийн хув хүйтэн хад чулуунд ч бий. Ян сансрын уудамд ч, нарны маань аймгийн бусад ертөнц дээр ч байж мэднэ. 

	Бичил биетэн хэт халуун хүйтэн болох, хувилахуй ухааны зохисгүй зүйлд нэрвэгдэх зэргээр орчны зохисгүй нөхцөлөөс болж үй түмээрээ үхэж үрэгддэг тулдаа л дэлхийн бөмбөрцгийг бүхэлд нь арай нэг бүрхэхгүй байгаа хэрэг билээ. Гэхдээ тэдний дунд байгалийн алив саад бэрхшээлд ажирдаггүй болсон амьтан ч олон бий. Жишээлбэл, сүрьеэгийн савханцар хатаачихсан хойно нь зуу хоног хүртэл, боомын ян арван жил хүртэл амьд байдаг. Ян ийнхүү спор буюу тухайн орчинд дассан үрэнцэр болж хувирна. Удтал буцалгасан ч үхдэггүй тэсвэртэй болсон үрэнцэр ч бий. Тийм үрэнцрийг ямар ч аюул хоргүй болгохын тулд 150 градус халуун хуурай уураар хоёр цаг битүү халаах хэрэгтэй. Тэгж гэмээж нь л ян, түүний тэсвэртэй үрэнцэр устсан гэж үзэж болно. 

	Манай гараг дээрх амьдралд ян маш их үүрэг гүйцэтгэнэ. Байгалийн амьтны гурав дахь энэ аймгийнхан бол амьтны бие махбодын бүтцийн олон бодисын эргэлт хувьслын гол зангилгаа юм. Жишээлбэл, ургамал нүүрсхүчлийн хийнээс нүүрс ус ялгаж авснаараа уургийн молекулаа бүрдүүлнэ. Ургамлыг улмаар амьтан иднэ. Тийнхүү уургийн молекулууд нь хувьсан өөрчлөгдөх урт үе шат дамжсаар амьтныг үхэхэд хөрс шороонд шингэж мөнхийн мөхмөл дайвар болж хэвтэнэ. Чулуун нүүрс, нефть, хүлэр цөм нүүрстөрөгчтэй байдаг нь ийм учиртай буюу. Гэхдээ тэр амьтны хүүрэн дээр хэдэн миллиардаараа ян шавдаг. Ян бас ялзарч муудсан навч, мөчир, мод ч үлдээдэггүй. Ийнхүү янгийн амьжиргааны үр дүнд нүүрстөрөгч дахин суларч, нүүрсхүчлийн хий болон агаар мандалд дэгдэж, эргээд ургамлын бүтэц бүрдэлд орно. 

	Манай гараг дээр нян байгаагүй бол байдал тун аймаар байх байсан биз ээ. Юу гэвэл хүн, амьтан, хорхой шавжийн ялзарч муудна гэж байдаггүй хүүрээр дүүрэх байлаа. Агаар дахь нүүрсхүчлийн хий аяндаа багасна. Яагаад гэвэл түүнийг амьтны амьсгаа дангаараа нүүрсхүчлийн хийгээр баяжуулж чадахгүй. Тэгэхлээр яваандаа ургамлын үржил хөгжил удааширч, улмаар зогсоно гэсэн үг. Тэгэхлээр эхлээд өвсөн тэжээлт амьтад, тэдэнтэй бараг нэг зэрэг махчин амьтад ч үхээд эхэлнэ. Амьд бүхний хэлхээ холбоо тасарч тэнцвэрээ алдана... Бие махбод өмхөрч ялзарна гэдэг бол нарны хурц гэрэл гэгээ шиг биш бүдэгхэн хэр нь манай гараг дээр амьдрал байх гол зүйлийн нэг билээ. 

	Нэг үгээр хэлэхэд ян гэдэг үл үзэгдэх өчүүхэн жижиг энэ амьтадын аймаг амьд байгалийн нөгөө хоёр аймаг — ургамал, амьтны аймагтайгаа хэм хэмжээ зохилдсон аймаг юм. Бичил биетэн нийтдээ бол дэлхийн бусад бүх амьтнаас 25 дахин их билээ. 

	Ингээд энэ аймагтайгаа танилцъя... 

	 

	 

	 

	БИЧИЛ АЙМГИЙГ НЭЭСЭН ХҮН

	Хүн төрөлхтөндөө шинэ аймгийн амьтан нээж өгсөн хүн манай дэлхийд ховорхон билээ. Байгаль дэлхий маань нээгдээгүй, мэдэгдээгүй амьтны аймаг тэр болгон олныг агуулж, хадгалж ирээгүй болоод ч тэр биз. Ургамлын аймаг, замаг хигдрийн, амьтны, эрдсийн аймаг аль алийг нь анх түрүүн хэн нэг хүн нээгээгүй, хүн төрөлхтөн анхнаасаа л тэдний дунд нь, хамтдаа амьдарч иржээ. Харин урьд өмнө мэдэгдээгүй байсан асар том аймгийг хүн төрөлхтөндөө олж өгсөн хүн бол голландын цэмбэний худалдаачин Антони ван Левенгук юм. 

	Левенгук 1632 онд төрж, жирийн л нэг жаал, жирийн л нэг залуу явжээ. 

	Левенгук бол Колумб шиг л алдар гавьяатай хүн. Яагаад гэвэл хүн төрөлхтөндөө шинэ аймгийн амьтан нээж өгчээ. Тэр аймгийн нь амьтан аль ч газрын дусал ус болгонд бий. 16 нас хүртлээ сургуульд суралцаж, 21 нас хүртлээ Амстердамын бөс барааны мухлагт ажил хийж байгаад, гэрлэж, төрсөн Дельфт хотдоо өөрийн гэсэн мухлагтай болжээ. Левенгук үнэн голоос дуртай өөр нэг зүйл уйгагүй оролддоггүй байсан бол жирийн нэгэн цэмбэний худалдаачин явсаар насыг барах байсан биз ээ. Түүний бие харин мэшил шил зүлгэх өнгөлөх туйлын дуртай байжээ... 

	Энэ бол үнэхээр сонин ажил билээ. Ямар ч атугай радио хүлээн авагч эвлүүлэх юм уу, шуудангийн марк цуглуулахаас л сонин ажил. Бодоод үз л дээ, аливаа юмыг тавь зуу, хоёр зуу дахин томруулдаг мэшил шил байвал ялааны үсэрхэг хөл, аалзны хурц чичлүүр хутга шиг хошуу, толгойтой үснийхээ бүдүүн гуалин шиг ганц ширхэг хялгасыг ажиглан харж болно. Өөр бусад өдий төдий юмыг ч ажиглаж болно! Өөрийн хийсэн мэшил шилээр алсын юмыг дэргэд авчрагч аварга том дуран, ердийн нэг дуран алийг нь ч хийж болно. Левенгук харин аварга томыг нь хэрэгсэлгүй, авсаархан бичил харуур хийжээ. 

	Левенгук нэг өдөр өөрийн хийсэн бичил харуураар дусал ус ажиглажээ. Тийнхүү шинэ аймаг — бичил биетэн буюу нүдэнд үл үзэгдэх өчүүхэн жижиг амьтадын аймгийг нээжээ. Левенгук тэр тухайгаа дор нь хүнд хэлж ярилгүй, өөрөө олон дахин ажиглаж шалгаж баттай болгосныхоо дараа л Английн эзэн хааны нийгэмлэгт захидал илгээжээ. Эзэн хааны нийгэмлэг эхлээд тэр ээдрээтэй зүйлд нь итгээгүй учир өөрсдөө ажиглаж, туршиж үзэж, Голланд руу өөрийн бие хүнийг явуулжээ. Түүнийхээ дараа л Английн эзэн хааны нийгэмлэгийн сурвалжлагч гишүүний гоёмсог мөнгөн хайрцагтай үнэмлэхийг Левенгукэд илгээжээ. Тэгээд 1673 оноос эхлээд тус нийгэмлэг Левенгукийн бичил биетний аймаг нээж олсон тухай захидлуудыг нь нийтэлжээ. 

	Тэр үед дөчөөд настай байсан Левенгук амьсгал хураах хүртэлх тавиад жилийн турш өөрийн нээсэн аймгийн амьтадыг уйгагүй судалж иржээ. Сүүлчийн захидлыг нь Лондонд хүлээж авах үеэр түүний бие нэгэнт өөд болсон байжээ. 

	Левенгукийн тэдгээр захидлыг эдүгээ уншиж суухад сонин билээ. Ердөө л арван зургаан нас хүртлээ сургуулиар явсан, шашны судар бичгээс өөр ном гартаа барьж үзээгүй хүн гээд бод л доо. Гэлээ ч гэсэн нэг бүү хэл нэлээд хэдэн эрдэмтнийх байж болох нээлт нээсэн хүн юм шүү. 

	Левенгук хялгасан судаснууд байдгийг олж илрүүлснээрээ цусны их эргэлтийн замыг тодорхой болгосон, цусан дотор байдаг гэж урьд өмнө ёстой хэний ч санаанд ордоггүй байсан эритроцит буюу цусны улаан эсийг олж нээсэн, шулуун болон хөндлөн ширхэгт булчингийн хоорондын ялгааг анх тодорхойлсон, ясны болон шүдний тугалмайн бүтцийн талаар, ургамлын зарим эрхтний эд эсийн талаар тодорхойлолт өгсөн юм. Левенгук бас эрэгчин эсийг олж илрүүлжээ. Энэ бүхэн маань бичил биетний буюу янгийн аймагт хамаагүй зүйл л дээ. Левенгукийн гол гавьяа бол бичил биетний аймгийг нээж судалсандаа байгаа юм. 

	Левенгук бичил биетэн хаа сайгүй байдгийг олж мэдсэн юм. Борооны усанд л бага буюу бараг байдаггүй ажээ. Тийнхүү бичил биетэн тэнгэрээс унаж ирдэггүйг тогтоожээ. Левенгук бас «бяцхан амьтад» нь буцалсан усанд үхдэгийг мэджээ. Нээсэн аймгийн амьтад нь амь зуух гэж өөр хоорондоо үхэн хатан тэмцэлддэгийг ажиглаж мэджээ. Энэ талаар захидлын нь хэдэн мөрийг сийрүүлбээс: 

	 

	«Нэг хэсгийгээ хөнөөж нөгөө хэсэг нь амьд явна гэдэг аймшигтай хэрэг боловч ийм л жамтай юм даа! Энэ нь харин хүн бидний хувьд ашиг тустай юм. Яагаад гэвэл бяцхан энэ амьтад бага балчраа барьж иддэггүй сэн бол бидний бүх судас эдгээр амьтнаар бөглөрөх байсан биз ээ. Учир нь эдгээр амьтны үр хөврөл аливаа матери болгонд үй түмээрээ байдаг юм...» 

	 

	хэмээжээ. 

	Левенгук эхийн нь хэвлийгээс авсан үр хөврөлөө өсгөж торниулах гэж оролдож үзээд, ингэж бичсэн байдаг. Өсөж бойжоогүй үр хөврөлийг нь нянгууд өөрснөө идэж устгажээ. Их нээлтийн эзэн энэ хүн маань нэг л юмны тухай бичээгүй орхисон юм. Нээж олсон аймгийн нь амьтад дотроос аль ямар нь хүн бидний анд нөхөр, аль нь атаатан дайсан бэ гэдгийг хэлээгүй юм. Левенгук ер нь өөрийнхөө нээсэн бичил биетний аймгийг бидний бичил биетний аймагтай холбож үзээгүй юм. Түүний нээсэн аймгийн бичил биетэн, бидний бичил биетэн ухаан санаанд нь тус тусгайдаа, өөр хоорондоо ойртож хавьтдаг ч үгүй амьдарч, үрждэг байсан хэрэг ажээ. 

	Үүнийг нь тэгээд өөр бусад хүн тодруулсан юм. Тэгэхдээ энэ аймгийн амьтан бүрийн дор бүрийд энэ нь бидний анд нөхөр, энэ нь атаатан дайсан гэж цохож ялгахын аргагүй. Бид бас ихэнхийг нь бидний хувьд ямар ч хамаагүй амьтан гэж үздэг. Тэгж бас болох уу, үгүй юү, бүү мэд. 

	 

	 

	 

	АЮУЛТАЙ, АШИГТАЙ НЯН

	Левенгукийн нээж олсон жижиг амьтад хүний амьдралд нэг их нөлөөлж чадахгүйгээр тийм өчүүхэн жижиг амьтад байлаа. Жижиг гэхэд даан ч жижиг амьтад санагдаж байсан юм. Тэднийг бараг зуугаад жилийн турш тоолгүй явж ирсэн юм. Гэтэл 1823 онд францын эрдэмтэн Каньяр де ля Тур нутгийнхаа шар айраг эсгэдэг үйлдвэрийн айргийн хувингаас авсан дусал хөөсийг бичил харуураар ажиглажээ. Тэгээд дусал хөөсөнд маш түргэн өсөж үрждэг хөрөнгийн мөөгөнцрийн өдnй төдий жижиг үрэл байхыг олж үзжээ. Хачин сонин хэлбэр дүрстэй үргэлжилсэн урт гинж шиг болж залгалддаг хөрөнгийн савханцар л арвайг согтууруулагч ундаа болгож хувиргадаг юм байна гэсэн ховор ухаан төржээ. Эрдэмтэн тэр нээлтийнхээ талаар тусгай сэтгүүлд өгүүлэл хэвлүүлжээ. Тэр үед шинжлэх ухааны сэтгүүл өнөөгийнхөөс хавьгүй цөөхөн байсан хэр нь хамгийн сонирхолтой өгүүлэл ч гэсэн эдүгээ цөөнгүй тохиолддогчлон анзаарагдалгүй өнгөрөх удаа бишгүйдээ гардаг байлаа. Өнөөгийнх шиг уншигчид бас ховор байсан хэрэг. 

	1837 онд германы эрдэмтэн доктор Шван мөн сонирхолтой туршлагынхаа талаар бичжээ. Сайн чанаж болгосон бөөн махыг улайстал нь халаасан шилэн саванд хийгээд, мөн улайсгасан гуурсаар нь хий шахан гуурсаа шаваасаар бин битүү таглажээ. Шилэн саван доторх мах хэдэн сарын турш анх ямар байсан яг тэр хэвээр байгаа харагддаг байжээ. Тэгээд савыг нь хага цохиод гаргаж ирэхэд саяхан чанасан шинэ мах шиг байжээ. Шван уг нь өдий болтол удсан мах муудсан байх ёстой гэж бодож байсан хэр нь идэж үзжээ. Тэгэхэд нь амттай сайхнаараа байлаа. Гэтэл яг тийм шилэн саванд хийгээд бин битүү таглаагүй орхисон мах хоёр-гуравхан хоноод мууджээ. Тэр маханд нь «өчүүхэн жижиг амьтан» үй түмээрээ бий болсон байжээ. Чухамхүү тэр амьтадын үйл ажиллагаанаас болж мах муудсан нь ямар ч эргэлзээгүй болжээ. 

	Энэ нь маш чухал нээлт болжээ. Яагаад гэвэл яваандаа хоол хүнсний зүйлийг эхлээд халааж улмаар орчноос нь тусгаарлах замаар битүүмжлэн хадгалах аргын үндэс болж өгчээ. Эдүгээ бид хоёр жилийн өмнө нядалсан үхрийн мах, зун саасан сүү, дэлхийн бөмбөрцгийн өмнөд хэсгээс барьж ирсэн загастай лаазыг ханзлаад иймээ тиймээ юм бодож санах ч үгүй иддэг биз дээ. Идэж уух юмыг ингэж битүүмжлэн хэдэн жилээр хадгалах арга бодож олсон хүн бол Шван, бас францын эрдэмтэн Николай Аппер гэдгийг хэлэх хэрэгтэй. Учир нь Аппер ач холбогдлыг нь ойлгоогүй боловч халааж ариутгах аргыг анх нээсэн хүн... 

	Гэсэн хэдий боловч дээрх аргыг тухайн үеийнхэн нь тоогоогүй өнгөрчээ. Бичил биетэн амьдрал ахуйд нь хэчнээн их ач холбогдолтойг хүн төрөлхтөнд Пастерийн хосгүй нээлт л ойлгуулсан билээ. 

	Францын Арбуа хотын арьс ширчин хүний хүү Луи Пастер 1822 онд төрж, 1857 онд Лилль хотын их сургуулийн профессор болжээ. Лилль бол Францын дарсны аж үйлдвэрийн гол төвийн нэг байлаа. Аж ахуйч XIX зуунд төрж өссөн Пастер ч нутаг усныхныхаа гол ажил төрөл болох дарс нэрэх ажлыг хайхралгүй сууж тэссэнгүй. 

	Тэр үед дарс нэрнэ гэдэг тийм ч амар биш, тэр болгон бүтэмжтэй болж өгдөггүй ажил байлаа. Спирт гаргаж авахаар ганд хийсэн манжингийн хөрөнгө заримдаа буруу исэж, спирт биш холион бантан болоод баахан юм хог дээр асгахад хүрнэ. Шинээр хийвч ялгаагүй. Тэгтэл харин ганг нь солиод хийхэд өнөөх л үйлдвэр, өөр бусад үйлдвэрт ч ёсоороо исээд эхэлжээ. 

	Пастер ямар учиртайг нь сонирхжээ. Тэгэхдээ тэрээр де ля Турын хийсэн ажил - арвайг хөрөнгийн савханцар архины охь болгож хувиргадгийг нотолсныг нь мэддэггүй биш, мэддэг байжээ. Спирт гаргаж авах эсгүүр зохих ёсоороо исээд эхэлсэн шинэ гангуудаас ч Пастер хөрөнгийн савханцар олжээ. Исэж өгөхгүй байсан нөгөө гангуудаас харин шал өөр нян олжээ. Тэдгээрийн сүүний хүчил үүсгэдгийг ч магадалжээ. 

	Түүнээсээ үндэслээд хөрөнгийн савханцрын ажиллагаанаас болж манжин дахь чихэрлэг дарсны охь болж хувирдаг хэрэг байх нь ээ гэсэн санаа авчээ. Эсгүүрийн ганд орж хөрөнгийн мөөгөнцөр хөнөөдөг сүүний савханцрууд харин тэр чихрийг нь сүүний хүчил болгож хувиргадаг юм санжээ. Пастер тэр үедээ сүүний хүчлийн ямар ашиг тустайг юун бодохтой манатай билээ. Түүний хувьд: тэд нь дарс нэрэгч, дарагч хүмүүсийн хүч хөдөлмөрийг талаар болгодог хортойгоос цаашгүй бичил биетэн байжээ. 

	Дарс хийх болсон үеэс эхлэн усан үзэм дарс болон хувирдаг гайхамшигт нууц өдий хүрснийг ийнхүү Луи Пастер нээх хүртэл мянга гаруй жил өнгөрчээ. 

	Пастер ер нь дарсны талаар их зүйл хийжээ. Дарс яагаад эсгэлэн гашуун болдог, яагаад аглуун болдгийн учрыг олжээ. Энэ нь дарсны спирт болж хувирах исэлт нэгэнт шувтарсан хойно дарсанд өсөж үржсэн зарим бичил биетний ажиллагаанаас болдог хэрэг байлаа. Пастер тэгээд дарсыг муудуулахгүй байх хялбар мөртөө үр ашигтай арга хэлж өгчээ. Үүнд дотор нь үржсэн нянг үхэхээр халаах хэрэгтэй байв. Энэ аргыг эдүгээ хэр нь хүн төрөлхтөнд хэлж өгсөн хүний нь нэрээр пастерчлах гэдэг. 

	Судалгааны тухайн үеийн аргазүйн дагуу Пастер дарсны цуу хийх асуудал сэдэж, улмаар дарсыг цуу болгож хувиргадаг бичил биетнийг олжээ. Тийм бичил биетнийг ялгаад, тэдгээр амьтантай үйлдвэрийн эздийг харьцуулж сургажээ. 

	Пастер бас торгоны хүр хорхойн өвчнийг зургаан жил судалж, тийм өвчин үүсгэгчдийг ч олж мэдэн, өвчтэй өт явсан навчинд эрүүл авгалдайг хүргэхгүй байх аргыг торго үйлдвэрлэгчдэд зааж өгчээ. Францын торгоны үйлдвэрлэлийн төв Але хотынхон Пастерийг хотын төв талбайд алтаар хөшөөг нь босгууштай ач тустай хүн гэлцдэг ажээ. 

	Пастер тавь гарсан хойноо хүн, амьтны өвчнийг тэр дундаа боом, төрөхийн халуун үүсгэгч, идээ бээрийн нянг судалжээ. 1879 онд тахианы тахлын нянг судалж, шувууны биед уг өвчин үүсгэгчийн сул дорой болсныг нь шингээвэл тэр шувууны бие махбод уг нянг хүлээж авахгүй иммунитет тогтдогийг мэджээ. Уг аргаа өөр бусад өвчний нянгаар ч туршиж үзэн галзуу өвчин эсэргүүцэх тариа бий болгосон нь түүний хамгийн чухал нээлт болсон юм. Эдүгээ ч гэсэн Москвад, ер нь дэлхийн аль ч томоохон хотод ялгаагүй, галзуу нохойд хазуулсан хүнд амь насыг нь аврах тариа хэдэн удаа хийнэ. Урьдчилан сэргийлэх тарилга хийх аргыг нь олон янзын өвчин анагаахад хэрэглэдэг болоод байна. Ийм олон өвчин гараад ирэх юм гэж Пастер тухайн үедээ огт бодоогүй байжээ. 

	Пастер бол хувилахуй ухаанч ч хүн, эмч ч хүн байлаа. Өөрөөр хэлбэл, өөрөөс нь бүр хойно бичил амь судлал, амьд бодисын бүрэлдэхүүний хувиллын судлал гэдэг нэр өгсөн цоо шинэ хоёр шинжлэх ухааны эх үүсвэрийг энэ хүн тавьжээ. Пастер бол дарс, шар айраг, спирт, цуу эсгэхэд нян ашиглаж, бичил ертөнцийн амьтадыг анх түрүүн хүн төрөлхтөнд хүчин зүтгүүлсэн хүн билээ. Пастер бол хүний амь нас, эрүүл мэндийг сахин хамгаалахын үүднээс бичил биетнийг анх түрүүнд ашиглах сурсан хүн. 

	Эдүгээ ч алдар цуутай Парисын Пастерийн хүрээлэнг олны өргөл барьцаар үндэслэн байгуулсан нь санамсаргүй зүйл биш билээ. 

	Пастер Францын ард түмэнд чин сэтгэлээс хандаж:

	«Лаборатори гэдэг нэртэй ариун үйлсийн газрыг хамгаас эрхэмлэн нандигнаарай гэж та бүхнээс хүсэн гуйя! Аль болохоор олныг байгуулж, аль болохоор тоноглож төхөөрөмжлөхийг шаардацгаагтун! Яагаад гэвэл энэ бол бидний ирээдүй, бидний баялгийн баялаг болох сайн сайхан амьдралын орд харш юм шүү!» гэж бичсэн байдаг билээ. 

	Ингэж уриалан дуудсаныг нь бүх хүн төрөлхтөн сонссон байх аа гэж бодож байна. 

	 

	 

	 

	АМЬТАДЫГ СУДЛААД ДУУСДАГИЙН ДАВААН ДЭЭР

	Он жил улиран өнгөрч, хүн төрөлхтөн ч чухам дээрээ бол зэгсэн сайн өнгөлж зүлгэсэн ганцхан ширхэг галт шил байсан Левенгукийн анхны тэр бичил харуур шиг гуравхан зуу биш, гурван мянга дахин томруулан өсгөдөг багажтай болжээ. Бичил биетний аймгийг нянгаар хөөцөлддөг хүмүүс алт эрэгчид, алтны уурхайг яаж шиншдэг вэ яг л тэрүүн лүгээ нэг адил нэгд нэгэнгүй судалж шинжиллээ. Эрдэмтэд аливаа өвчин үүсгэгч бичил биетнийг нэгд нэгэнгүй эрж хайж, үй түмээр нь олсны дотор хүний хамгийн аюултай дайсан болох хумхаа, сүрьеэ, яр тэмбүү, тахал, хижиг зэрэг олон өвчний нянг олж илрүүллээ. Гэлээ ч гэсэн зарим өвчин, үүсгэгчээ хэлж өгөх тун дургүй байлаа. Хүний бүх биеэс эрж хайгаад юу ч олсонгүй. Тэгэхдээ бүр хамгийн тархмал өвчнүүдийнх шүү. Жишээлбэл, ханиадаар дэлхийн бөмбөрцгийн бүх хүн дор бүрийдээ наад зах нь нэг нэг удаа өвчилсөн гэж хэлж болно байх. Ханиад бол баахан байж байгаад л дэлхий дахинд дахин тархдаг, таван тивийн нэгийг нь ч орхилгүй түгдэг өвчин. Ханиад уу, хөнгөн гэгддэг хэр нь ээ аюултай өвчин дөө. Тархах болгондоо хүн төрөлхтнөөс хэдэн саяыг нь аваад явчихдаг өвчин юм шүү. Ханиад үүсгэгч нь тэгээд хаана байдаг хэрэг вэ? Хачин жижиг, хэчнээн томруулаад ч үзэгдэхээргүй тийм өчүүхэн жижиг амьтан юм бол уу?

	Эрдэмтэд маань энэ асуултад саяхан болтол үгүй гэж хариулдаг байлаа. Учир нь эрдэмтдийн хувьд нэгэнт тодорхой болсон бичил биетний аймаг маань эцэс төгсгөлгүй жижиг амьтадаар цааш үргэлжлээд байж таарахгүй, ямар ч гэсэн л мэшил дуранбайн өсгүүрийн эцсийн чадлаас наахнуур шувтарсан юм. Хамгийн жижиг нянг олсон, түүнээс жижиг биетэн гэж байх учиргүй болсон юм. Эрэл хайгуулын зам эцэстээ тулж, эрдэмтдийн чадал ч эцэст нь тулж очоод зогссон юм. Түүнээс цааш жим ч байхгүй болж шинжлэх ухаан мухардсан юм... 

	Гэтэл бас тийм мухардлаас том нээлт салбарлах явдал цөөнгүй байдаг билээ. Хүний оюун ухаан хөөж явсан замаа алдах тусмаа улам ч шаргуу ажилладаг. Энэ удаад ч тэгсэн юм. Дээрх мухардлаас гарах замыг оросын залуухан эрдэмтэн Дмитрий Иосифович Ивановский олсон билээ. 

	Дмитрий Ивановский хүн төрөлхтний түүхэнд шинэ ертөнц нээсэн Левенгук болон бусад хэдхэн хүний нэг бөгөөд түүний нээсэн амьтны аймаг бичил биетний аймгаас шал өөр амьтны аймаг билээ. Дмитрий Ивановский бол хүн төрөлхтний хэдхэн Колумбын нэг билээ. 

	... Петербургээс гарсан галт тэргэнд хоёр залуу эрдэмтэн явлаа. Хэн хэн нь тамхи татдаггүй хэр нь замын турш тамхины тухай яриа дэлгэжээ. Учир нь хоёулаа тамхины «цоохортох шигтгээ» гэдэг хачин өвчин судалдаг, тэгээд ч Крым орж тэндхийн тамхины тариаланд асар их хохирол учруулдаг хачин тэр өвчнийг газар дээр нь очиж судлахаар явлаа. Тэр хоёрын нэг бол Петербургийн ургамлын хүрээлэнгийн шинжилгээний газрын ажилтан Дмитрий Иосифович Ивановский байлаа. Гадаадын олон эрдэмтэн тамхины цоохортох өвчнийг судалсан боловч үүсгэгчийг нь хэн ч олж мэдээгүй байв. Тийнхүү шинжлэх ухааны чадал мөхсөдөж, «шингэн зүйлээс үүсдэг халдвар» гэсэн онол гарч ирсэн юм. 

	Энэ онолд нэг их итгээгүй Дмитрий Ивановский үнэхээр эрдэмтэн хүний буурь зааж, өвчин үүсгэгч нянг эрж олохын тулд уйгагүй оролджээ. Уг өвчин халдварладаг нь эргэлзээгүй байлаа. Тамхины шинэхэн ногоон навчин дунд өвчилсөн ургамлын навч намрын гандаж шарласан навч гэлтэй шарлаж харагдана. Тэр навчны шүүснээс авч түрхсэн шинэхэн ногоон навч тэр дорхноо цоохортоно. Тэгэхлээр өвчин үүсгэгч нь чухамхүү булингартай энэ шүүсэнд л байж таарна. Гэтэл бичил харуураар хэчнээн ажиглавч ямар ч нян алга гэж баталдаг. Тамхины цоохортох өвчний үүсгэгч хэт жижигхэн, тийм болохоор нь бичил харуурын маань «хараа» хүрэхгүй байгаа хэрэг үү? Ивановский өөрөөр туршиж үзжээ. Өвчилсөн ургамлын шүүсийг «Шамберлений лаа» гэдэг шүүрээр шүүжээ. 

	Пастер өөрийн шавь Шамберлений хамтаар нян шүүн тогтоодог «лаа» хийсэн юм. Жаахан шатаасан наанги шороо зуурч лаа маягийн хэлбэртэй болгон хатаажээ. Тэгээд нянтай шингэнийг дээрээс нь хүчтэй шахахад шингэн доош шүүрч нянгууд нь маш жижиг нүх сүвэнд тогтож үлддэг байна. Тэгж шүүсэн шингэн ямар ч хоргүй цэвэршдэг байжээ. Ивановский тэгж шүүсэн шүүсээ эрүүл ургамалд түрхэж үзэв. Тэгтэл харин өвчилж байлаа. Уг туршлагаа олон дахин давтсан боловч үр дүн нь бахь л байдгаараа ямар ч яриангүй өвчилж байв. 

	«Шингэн зүйлээс халдварладаг» гэсэн онол оносон хэрэг үү? Ивановский харин өөр нэг санаа авчээ. «Шамберлений лаа» зарим өвчний нянтай шингэнийг хоргүй болгож чадахгүй байсан удаа ч бичил амин судлалд бий. Хэн бүхний сайн мэддэг сахуу өвчний савханцар шүүгдэж үлддэг атал нян байсан шингэн нь хортой хэвээр байгаад байдаг. Уг шингэн нянгийн ялгадаг токсин гэдэг бодисоор хордсон байлаа. Ханиадны хувьд ч гэсэн тийм юм биш байгаа даа? Эсвэл шүүсэнд нь нян үнэхээр байхгүй, өөр юмнаас эрэх хэрэгтэй юм уу? Хар ухаанаар бодсон ч ийм байж таарахгүй байв. Нянгийн хор шингэсэн шингэн аажимдаа шингэрч халдвар багатай болдог. Тэгэхлээр удаа дараагийн тариагаар дамжуулсан өвчин яваандаа намжих ёстой билээ. Гэтэл ханиад тийм биш. Өвчин өөр л шалтгаанаар үүсдэг болж таарчээ. 

	Ивановский янз янзаар туршсаар сонин нэг зүйлтэй учирчээ. Эхлээд шүүсэн хэсэг шингэн дараачийнхаа хэсгээс илүү халдвартай байв. Эрдэмтэн маань үүний учрыг дорхонд нь олж, шүүр яваандаа чигжирч нүх сүв нь нарийсаад түрүүч түрүүчийнхээс жижиг юм тогтоодог болж байна гэж мэджээ. Тэгээд ч хамгийн хүчтэй бичил харуураар томруулаад харагдахааргүй туйлын жижиг байж таарах тамхины цоохортох өвчний нян «лааны» нүх сүвэнд үлдэж хоцорч байна гэж мэдлээ. Ханиад үүсгэгч байх нь байдаг, тэгэхдээ нян судлаачдын нэгэнт танил болсон тэдгээр нянг бодох нь ээ хавьгүй «дорой хөгжилтэй» бичил бие болж таарчээ!

	Тийнхүү тамхины цоохортох өвчний нууц тайлагджээ. Д. И. Ивановский шинжилгээ судалгааныхаа үр дүнгийн талаар 1892 оны хоёрдугаар сард Шинжлэх ухааны Академийн бага хурлын танхимд илтгэл тавьжээ. Ялимгүй асуудал шиг санагдаж байсан боловч танхимд цугларсан хүмүүс илтгэгчийн сэтгэл догдолсон яриаг чих тавин чагнаж, тэр том тасалгаанд худалч хүнд ялаа ч ниссэн дуулдмаар байсан нь шинжлэх ухааны том нээлт хийснийг гэрчилж байлаа. 

	Вирус судлал гэдэг ухаан тэгж төрсөн агаад (эртний грекчүүд хорт могойн шүүсийг вирус гэж нэрлэдэг байсан юм). 

	Харин энэ нэрийг дээрх шинэ судлалд нэлээд хожуу хойно өгсөн юм. «Шинэ тив нээгээд нэр ус өгөлгүй орхисон Колумб шиг юм болсон хэрэг билээ» гэж Д. И. Ивановскийн намтар судлагч нэг хүн тун онож хэлсэн байдаг. Уг үйл явдал ч бараг мэдэгдэж дуулдаагүй өнгөрсөн юм. Зургаан жилийн дараа германы Леффлер, Фрош гэдэг хоёр хүн вирусийг «нээжээ». Тэр хоёр хүн үхрийн шүлхий өвчин үүсгэгчийг олжээ. Энэ талаар Оросын шинжлэх ухаан урьтсаныг дэлхий дахинд мэддэг болоод байна. Москвагийн вирус судлалын хүрээлэнг Д. И. Ивановскийн нэрэмжит болгосон билээ. 

	 

	 

	 

	БОДИС УУ, АМЬТАН УУ?

	Амин судлалчид вирусийг хэрхэн, юу гэж үзэж байгаа талаар вирус судлаач профессор Иван Николаевич Косяков над ярьсан юм. Вирус гэдэг маань ер нь юу юм бэ, амьтан юм уу, бодис юм уу? XX зуунд ер нь вирусээс хамгаалах найдвартай хэрэгсэл олддог бол уу үгүй бол уу?

	— Энэ хоёр асуудлын талаар маргаан их гарсан юм. Эрдэмтдийн дийлэнх олон нь вирус гэдэг бол амьд зүйл гэж үздэг болжээ. Тэгэхдээ харин амьдралын тухай ойлголтыг зэгсэн цаагуур авч үзсэнээс тэр шүү. Урьд өмнө бол амьдрал эд эстэй салшгүй холбоотой, эд эсгүй амьд юм гэж байхгүй гэж үздэг байлаа. Гэтэл ихэнх вирус маань юун эд эсийн зохион байгуулалт байтугай өчүүхэн жижиг зүйл. Жишээлбэл, бидний нэгэнт танилцсан тамхины цоохортох өвчний вирус маань ердөө л уургийн томхон молекул дайтай. Гэлээ ч гэсэн амьд биеийн шинж тэмдэг яриангүй харуулдаг. Вирус үрждэг, тогтмол нэг хэлбэрээр хадгалдаг, шинж чанараа үр удамдаа үлдээдэг, гадаад цочролд мэдэрч хариулдаг. 

	Амьдралын энэ шинэ хэлбэр өвөрмөц олон онцлогтой. Д. И. Ивановский хүртэл тамхины цоохортох өвчний вирусийг талст хэлбэртэйгээр олжээ. Талст амьтан байна гэдэг чинь юү гэсэн үг вэ! Үнэхээр хачин энэ шинж тэмдэг нь олон эрдэмтэн түүнийг амьтан биш, химийн бодис гэж зөрөхийн эш үндэс болж өгчээ. Гэхдээ харин гайхаад байх зүйл огт үгүй. Вирусийн хэмжээ маш жижиг учраас тэдний дүрс хэлбэрийн тогтолцоонд молекулын хоорондын таталцах түлхэлцэх хүч асар их үүрэгтэй. Чухамхүү энэ хүчнээс болоод л химийн хувьд нэг төрлийн вирусүүд амьд талст үүсгэдэг байна. Амьд талст байдаг нь ийм учиртай!

	Ургамлын вирусүүд л талст үүсгэж чадна гэж удтал бодон, улмаар амьтан, хүний вирус ч амьд материйн талст үүсгэдгийг тодорхойлсон юм. Москва хотноо болсон амьдралын үүслийн талаарх анхдугаар зөвлөгөөн дээр америкийн эрдэмтэн, Нобелийн шагналт Уэндел М. Стенли нугасны бор эстэс өвчний вирусэн талст харуулсан билээ. 

	Вирус маань тэгээд ер нь аль хэрийн хэмжээ дамжаатай эд вэ? Вирусийн хувьд «дундаж хэмжээ» тогтооно гэдэг зэгсэн ярвигтай. Яагаад гэвэл нүдэнд үл үзэгчдийн аймаг дотроо аварга том, арчаагүй жижигхэн янз янз бий. Нянгийн том жижгийг их төлөв микроноор хэмждэг. Микрон гэдэг маань миллиметрийг мянга хуваасны нэг шүү дээ. Гэтэл вирус маань үүнээс даруй 1000 дахин бага нэгжээр буюу миллимикроноор хэмжигдэнэ. Вирусийг ухаандаа нэгтийн зоостой жишвээс нэгтийн зоос дэргэд нь Москва хотын «Динамо» гэдэг цэнгэлдэх хүрээлэнгийн хөл бөмбөгийн талбай гэсэн үг юм. Дахидаг хижгийн нян 10-12 микрон байдаг бол «гайхамшигт савх» гэгч гэм хоргүй нян микрон арай хүрдэггүй. Тархины мэнэнгийн вирус 30 миллимикрон байдаг бол тамхины цоохортох өвчнийх түүнээс хоёр дахин бага, ханиадны төрлийн вирус 120 миллимикроноос хэтэрдэггүй, шүлхийнх 8 миллимикрон хэртэй байдаг. Вирус гэдэг маань том жижгээрээ иймэрхүү л амьтан даа!

	Хүн «өчүүхэн» дайснуудаа олж харж чадахгүй их удсан билээ. Тэдний нь хэмжээ дамжаа гэрлийн хагас долгионы уртаас ч бага учир сүүдэргүй. Гэрэл вирусийн биеийг анхныхаа шулуун чиглэлийг өөрчлөлгүйгээр, өөрөөр хэлбэл хугаралгүйгээр «шууд нэвтэлдэг» учир ямар ч хүчтэй мэшил томруулж чадахгүй. Эрдэмтэд харин вирусийн хэмжээг өөр зүйлээр нь, тухайлбал, хүчтэй эргүүлэг дээр эргүүлэхэд тунах хурдаар нь, маш нарийн шүүрийн нүх сүвээр багтах багтахгүйгээр нь таамаглан тогтоосон юм. 

	Аливаа жижиг юмыг хэдэн арван мянга дахин өсгөдөг цахилгаан бичил харуур зохион бүтээж байж л хүн өөрт нь хачин их гай зовлон учруулагч тэр амьтадыг олж харсан юм. Эрдэмтэд маань эхлээд ихэнх вирусийг «нэг ижил этгээд» гэж бодож байсан боловч сүүл сүүлдээ өөр хооронд нь ялгаж мэддэг болсон юм. Тийнхүү аймшигт хар цэцэг, аюулт тархины мэнэн, тогтоохын аргагүй тархдаг ханиад, саяхнаас дарж аваад байгаа галзуу зэрэг өвчин үүсгэгчдийг дор бүрийд нь нүдэлж авсан юм. Вирус өчүүхэн жижиг боловч өөрийн хэлбэр дүрстэй зүйл байлаа. Дор бүрийдээ хэлбэр дүрс, хэмжээ дамжаатай нэг үгээр хэлэхэд толгой толгойгоо даасан амьтад ажээ. Ханиадны вирус дотроо олон төрөл янз боловч вирус судлаачид тэднийг өөр бусад өвчнийхтэй хольж хутгахгүй болжээ. 

	Ургамлын гаралтай 200 орчим, амьтан, хүний гаралтай мөн өдий чинээ вирус тодорхой болоод байна. Вирус бол зөвхөн шимэгч юм. Байгаль дээр амьд биеэс саланги тусгайдаа биеэ даан амьдардаг вирус ганц ч илрээгүй байна. 

	Гэхдээ XXI зуунд байдал өөр болж мэдэх юм. Анх амьдрал бий болсон тэнгис далайн гүехэн нуурмагт «эрдсийн» болон амьтан бодис хоёрын завсрын вирус байхыг хэн байг гэх вэ? Гэтэл ер нь вирус маань амьдралын анхны хэлбэр байснаа шимэгч болж хувирсан ч байж мэднэ. Ингэж бодоход хүргэж байгаа нэг зүйл бол вирусийг агааргүй саванд хийж хэдэн арав, зуугаар ч барахгүй, хэдэн мянган жил бага температурт хатаахад амьдралын ямар ч шинж тэмдэг мэдэгдэхгүй мөртөө өөрийн бүхий л шинж чанарыг алдалгүй хадгалж үлдсэн байдаг явдал юм. Тэгээд зохистой нөхцөлд, «эзнийхээ» биед орж гэмээж нь тэр дорхноо «төрөл арилжин» сэргэдэг байна. 

	Вирусийн шимэгч амьдрал тэр болгон хор хөнөөлтэй юү гэвэл үгүй ээ. Нянгийн амьдралд идээшсэн, өөрөөр хэлбэл, нян устгагч вирус ч байдаг. Тэгэхлээрээ хүнд маш их ач тус хүргэж мэдэх билээ. Эмч нар булчин задрах тахлын вирусийг ашиглаж байгаачлангаараа хойшид ч бичил биетний аймгийнхныг нэгийг нь нөгөөгөөр нь хөнөөлгөдөг болж болох талтай юм. 

	Вирус бас тун олон янзын ааш зантай. Жишээлбэл, ханиад хүрсэн хүний уруул амаар юм гардаг. Герпесийн вирус гэгч ингэж өвчлүүлдэг. Энэ вирусээр ихэнх хүн хүүхэд ахуйдаа халдварладаг боловч тэр болгон цөмөөрөө өвчилдөггүй. Эдгээр вирусийг араншин нэг их тодорхой болоогүй байна. 

	Вирус олон ааш зантайгаас гадна «ухаалаг». Вирус дор бүрийдээ оноож авсан ургамал, амьтнаа өвчлүүлдэг. Түүнээс гадна бас дор бүрийдээ тодорхой тодорхой эд эсийн амьдралд идээшиж дассан байдаг. Галзуу, тархины мэнэнгийн вирус зөвхөн мэдрэлийн системийн эд эсээр, ханиадны вирус бол амьсгалын замын салст бүрхүүлээр «орон гэрээ» хийдэг. Цэцгийн вирус зөвхөн арьсны эд эсэнд амьдарна. Хүний зарим вирус амьтанд, амьтны зарим вирус хүнд гэм хоргүй байдаг. 

	Вирусийн энэ шинж эрдэмтдийн хувьд нэлээд төвөг удсан юм. Вирусийг ажиглах, өөр өөр нөхцөл байр байдлыг нь судлах, сийвэн, ийлдэс гаргаж авахын тулд вирусийг үржүүлж сурах хэрэгтэй байлаа. Гэтэл вирус үрждэг цорын ганц зохистой орчин бол амьд эд эс юм. 

	Сүүлийн жилүүдэд энэ асуудлыг шийдэх хэд хэдэн оновчтой арга бодож олсон юм. Эрдэмтэд маань амьтны биеэс салангид тусдаа үргэлжлэн амьдардаг эд эсэнд вирус үржүүлж чаддаг боллоо. Үүний тулд сармагчны хэсэгхэн бөөр, бүйлсэн булчирхайн эд эсийг ашиглаж байна. Вирус судлаачид хөврөл нь ид явагдаж байгаа тахианы өндгийг их ашигладаг болж байна. 

	Вирусийн химийн бүтэц маш нарийн юм. Үндсэндээ бүх вирус протеинэн уураг, нуклеиний хүчил хоёроос бүрддэг, зарим вирус харин тос маягийн бодис, нүүрс ус агуулсан, хамгийн нарийн бүтэцтэй нь хамгаалалт хальстай байдаг. Та бидний «хуучин танил» тамхины цоохортох өвчний вирус бол хамгийн энгийн вирусийн нэг юм. Хар ухаанаар бол харандаа л гэсэн үг. Тэгэхдээ бал нь нуклеиний хүчил, мод нь уурган хүүдий юм даа. 

	Эрдэмтэд гайхалтай нэг туршилт хийжээ. Үүнд тэд физик, химийн маш нарийн ажиллагааны дүнд тамхины цоохортох өвчний вирусийг хоёр хэсэг болгосон, өөрөөр хэлбэл нуклеинэн голыг нь уурган хүүдийнээс нь сугалж авчээ. Вирус үхсэн, байхгүй болсон, ердөө л уураг хүчил хоёр, химийн хоёр бодис үлджээ. Аль аль нь химийн ердийн бодис, «амьд» үеийнхээ шинж тэмдгийг бүрмөсөн алдсан байв. Тэгвэл буцаагаад голыг нь хүүдий рүү нь шургуулж «бүтэн» вирус болговол яадаг бол оо? гэсэн санаа төрж, аятайхан буцаагаад шургуулжээ. Салгаж эвлүүлсэн бүх вирусийн 10 хувь орчим нь сэргэсэн, дахиад үржиж, тамхины ургамал өвчлүүлж эхэлсэн, өөрөөр хэлбэл хэвийн амьдралдаа эргэж оржээ. 

	Үүнээс болоод бөөн маргаан дэгдсэн юм. Зарим эрдэмтэн «хуруу шилэнд амьдрал бий болголоо», амьгүй бодисоор амьтан хийлээ, амьдрал хэрхэн яаж үүссэн нь одоо л тодорхой боллоо гэлцэж, арай хашир нэг нь баярлах арай болоогүй байна, вирусийг бий болгосон биш, «буцаагаад л эвлүүлжээ», яагаад гэвэл уураг нуклеиний хүчил аль алийг нь хувилахуй ухааныхан бэлдсэн биш, вирусээс өөрөөс нь авсан хэрэг хэмээн учирлаж байв. 

	Урьд өмнө ч бас үхсэн бичил биетнийг амьдруулж чадсан удаатай ажээ. 1952 онд Лембеке их халуунд нэрвэгдэж мөхсөн нянд 200 атмосферийн даралттайгаар фенол кликол хоёрын нөлөө үзүүлж хэвийн амьдралд нь эргээж оруулжээ. Тэгэхэд нь амьтан бий болголоо гэж хэн ч хэлээгүй ажээ. Лабораторид бэлдсэн уураг хүчил хоёроор л вирус босгоогүйгээс хойш нийлэг амьд матери бий болгосон гэж үзэж үнэндээ ч болохгүй юм. 

	Ер нь тэгээд вирус бие даан эд эс болтлоо хөгжиж чадна гэж үү?Энэ бол амьдралын хөгжлийн үе шат дундаас орчин үеийн шинжлэх ухаанд бараг мэдэгдээгүй байгаа хамгийн нарийн үе шат. Ингэхэд вирус гэдэг маань зарим шимэгч нянгийн энгийн хэлбэр нь, шавжийн хөгжил цагаан хорхойгоор мухарддаг шиг, нянгийн тийм «мухардал» биш байгаа даа?

	Эрдэмтэд өнөө хэр нь санал зөрсөөр байна. 

	Вирусийг бүрэлдэхүүн хэсгээр нь салгаснаар бас нэг сонин туршлага хийх боломж олгожээ. Үүнд, төстэй хоёр вирусийн голыг хүүдийнээс нь сугалж аваад буцааж хийхдээ нэгийг нь нөгөөгийн хүүдийд нь сольж хийхэд эрлийз вирус үүсдэг байна. Шинэ вирус хоёулаа аль алийнхаа шинж чанарыг шингээсэн байдаг, ийм аргаар шинэ шинэ үүлдэр бий болгож болох юм. Эрлийз вирус уурагт хүүдийнээсээ илүү хүчилтэйгээ их төстэй байдаг нь сонин билээ. Учир нь нуклеиний хүчил вирусийн шинж чанарыг үндсэндээ шийдвэрлэдэг. Уурагт хэсэг нуклеиний хүчил харилцан адилгүй. Дан ганц нуклеиний хүчил авахад уурагтай уураггүй ялгаагүй амьд хэсэг гэсэн үг болох нь нотлогджээ. Хүчил дангаараа эд эсэнд нэвтэрч «эзнийхээ» уургийн ачаар бүрхүүлтэй болж харандаа шиг болоод үржиж эхэлнэ. Үүнээс үзэхэд нуклеиний хүчил, ер нь ямар ч хүчил амьдралын үйл явцад маш их үүрэг гүйцэтгэдэг нь илт байна. 

	Амьдрал бий болоход уураг бус, харин хүчил л тэргүүн зэргийн үүрэг гүйцэтгэсэн ч байж болох юм. 

	Вирус судлалын нэн сонирхолтой асуудлын нэг бол вирусийн гарал үүсэл юм. Хэдийд хэрхэн бий бол оо вэ?

	Бүтцийн нь энгийн байдлаар бодох юм бол манай дэлхийн анх түрүүчийн амьтан байж болох талтай. Тийм бол шимэгч энэ амьтан маань бусад амьтны бий болох хүртэл яаж амьдарч байсан хэрэг вэ? Тэр үедээ нэлээд нарийн зохион байгуулалттай бие байгаад, бусдын хүчээр амьдарч эхэлсэн хойноо энгийн болж хувирсан ч байж мэднэ. Тийм бол судалж шинжлээгүй зарим газар амьдралын маань «эх үүсвэр» үлдэж хоцорсон ч байж болох юм. Вирусийн аймаг тайлдаагүй нууц олныг агуулж байна. Зарим эрдэмтэн удамшлын асуудлыг тэдэнтэй холбож, зарим нь тэднийг өмөн өвчин үүсгэж байна гэж үзэж байна. «Вирус агнагчдын» маань өмнө судалгаа шинжилгээний уудам талбар хүлээж байна. 

	Нэг гэм нь вирус хүнд тун багаар хүчин зүтгэж байна. Шинжлэх ухаан л амьдралын шинэ шинэ нууц тайлахын тулд, хүний амь насыг нянгаас хамгаалан тэмцэхдээ, мөн өөрсдийн нь үүсгэдэг өвчнүүдтэй тэмцэхдээ ашиглаж байна. Харин вирус оролцож байгаа үйлдвэр, завод, технологийн ажиллагаа ганц ч алга байна. Ер нь ч оролцох боломжгүй байж мэдэх бус уу? Өөрсдийн өвөрмөц шинж чанар, хэмжээ дамжаа, эд эсээс гадна амьдарч чаддаггүйгээсээ болоод хүнд нэг их тус болж чадахгүй ч байж болох юм даа?

	Хариулахад хэцүү асуулт. Ганцхан зүйлийг үндэслээд нааштай хариу өгмөөр санагдаж байна. Ганц л горьдлого байгаа хэрэг л дээ. 

	Ердөө хоёр зуугаадхан жилийн өмнө мөөг, замаг, нянгуудыг, ер нь бичил биетний аймгийг тэр чигээр нь ямар ч хэрэгцээгүй зүйл гэж үзэж байлаа. Гэтэл өнөөдөр ашигтай нянг, өөрөөр хэлбэл тэдний ажил мэргэжлийг хуруу даран тоолохын аргагүй болжээ. Нян витамин, төрөл бүрийн эм бэлтгэж, төмөр цэвэрлэн, чихрийг спирт, сүүний хүчил болгон хувиргаж, талх барих, дарс нэрэхэд тус болж байна. Аж үйлдвэрийн бусад олон салбарт нян янз янзын үүрэг гүйцэтгэж байна. 

	Анх бичил биетнийг нээгээд хүний эрүүл мэндийг хамгаалах үүднээс хэрэглэж эхлэх хүртэл хэдий хэртэй хугацаа өнгөрлөө вирусийг нээж олсноос хойш яг л төдий чинээ хугацаа өнгөрч байна. Тэгэхлээр цаг хугацаа нисэх адил түргэссэн эдүгээ үед хүн мөдхөн вирусийг ч ашиглаж эхэлж мэдэх билээ. 

	Улс ардын аж ахуйд бичил биетнийг хэрхэн яаж ашиглаж хэрэглэж байгаа талаар дэлгэрэнгүй ярилцахын өмнө үл үзэгдэгч үй түмэн энэ амьтныхаа ертөнцөөр жаахан явж үзье. Энэ ертөнцийн эздийн хамгийн өвөрмөц заримаас нь гүйлгэхэн ч билээ танилцъя. 

	 

	 

	 

	БИЧИЛ ЕРТӨНЦӨӨР ЗУГААЛБАЛ

	Бичил биетэн гэдэг бол бие жижигтэй учир энгийн нүдэнд үл үзэгддэг, бичил харуураар л томруулан үзэж болдог бүх амьтны ерөнхий нэр. 

	Тавиур шилэн дээр дусал ус унагаад түүнийгээ бичил харуураар шагайгаарай л даа. Дусал маань далай болж хувирна. Дотор нь ороод аялж ч болно. Нэг хэсэгт нь амьтан ховор харагдвал тавиур шилээ жаахан хөдөлгөөд нөгөө хэсгийг нь хар. 

	Та бидний өмнө харагдаж байгаа энэ хэсэгхэн ертөнцийг хүн олон жилийн турш судалж, нэлээд нарийн ширийн зүйл олж мэдээд байгаа юм. Жишээлбэл, бичил биетэн бие биесээс тэс өөр, бусад аймгийн амьтан, ургамал, мөөг зэрэгтэй харин адил төстэй байдгийг тогтоож мэдсэн юм. Бичил биетний дунд бас ногоон мөхлөгтэй, тэр нь нарны гэрэл сорох авч халуун цацраг «утсаар» нь уургийн урт молекул хэлхдэг ч амьтан байдаг. Энэ бол замгийн өчүүхэн жижиг төрөл садан юм. Бараадан амьдардаг уурагт бодисынхоо задрахад, юуны өмнө ялзарч муудсан ургамлын үлдэгдлээс шим тэжээл авч амьдардаг биес ч бий. Эдгээр нь мөөгөрхүү юм. Бас амьтны аймгийн бичил үргэлжлэл гэж тооцож болох «өчүүхэн жижиг амьтад» буюу савханцар нь ч бий. 

	Үл үзэгдэгч замаг дэлхийн бөмбөрцгийн бүх нуур цөөрөмд ч тэнгис далайд ч үй түмээрээ үрждэг. Орчин үеийн хөлөг онгоц ер бишийн шар, ногоон, ягаан өнгийн усан дундуур олон цаг аялан явж чадна. Өнгө зүс заасан тэмдэг нэрээр нэрлэсэн тэнгис далай цөөнгүй байдаг нь ч санамсаргүй хэрэг биш. Зах хязгааргүй их усыг чухамхүү дотор нь үй түмээрээ үржсэн үл үзэгдэгч өчүүхэн замаг тийм янз янзын өнгөтэй болгодог юм. 

	Усыг бас хавчаахайн өвөрмөц төсөөлбөр болох хигдэр гэдэг гайхалтай замаг будах нь ч цөөнгүй бий. Энэ бол хуягт ургамал гэсэн үг. Тэгэхдээ хуяг нь цахиранцрын молекулаас тогтсон байдаг учраас өөрийг нь бас цахиранцар гэж нэрлэх нь ч бий. Өчүүхэн жижиг энэ замаг үнэхээр хэмжээ хязгааргүй үрждэг, байгаль дахь бодисын орчилд маш их үүрэг гүйцэтгэнэ. Цахиранцарын хавтаснаас тогтсон уулын чулуулаг ч байдаг. 

	Дээрээс нь сайхан хондон ягаан будгаар хээ угалз шүршсэн юм шиг цас үзсэн хүн тэр болгон олонгүй байж мэднэ. Тэгэхдээ бүр хэсэгхэн биш, ихээ газрын цас шүү. Туйлын хүрээний тундр нутгийн тийм гоё хээ угалзтай цаст хөндийгөөр бүтэн нэг хоёр өдөр цанаар зугаалж болно. Өндөр ууланд нутагладаг хүмүүс ч тийм цас байдгийг мэднэ. Ердийн цагаан цасыг маань ингэж гоёж гооддог ид шидтэй зураач бол байгаль өөрөө юм. Түүний хэрэглэдэг будаг шунх гэвэл цасны анхны хөөс гэдэг өчүүхэн жижиг хигдэр ба хүйтэнд тэсвэртэй энэ замаг цасан дээр үржиж олширно. Тэгээд салхиар үр хөврөл нь тархаж сайхан хээ угалз болж хувирна. 

	Та бид нэгэнт бичил ургамлын гайхамшгийн талаар ярьж эхэлсэн болохоор тэднийхээ дотроос хамгийн ид шидтэйг нь авч үзэх хэрэгтэй биз дээ. Эрт дээр үеийн жуулчид тэнгис далайн усны гайхамшигт гэрэл гэгээний талаар ам амандаа бахдан ярьдаг, хуучилдаг байжээ. Тэгэхдээ янз янзаар гэрэлтэж харагдсан байдаг. Зарим шөнө хөлөг онгоцны хянганд хага зүсэгдэн ярагдаж байгаа хав хар юм шиг усан дотор явж байтал гэв гэнэт гэрэлтэн, улайсгасан төмөр шиг улбар ягаан юман дээгүүр гулсаж байх шиг болдог байна. Зарим шөнө тэнгис далайн мандал тэр чигээрээ гэрэлтэнэ. Зарим шөнө тэнгисийн усанд том жижиг олон толбо гялталзаж харагдана. Ямар ч янзаар гэрэлтэж байлаа гэсэн тэр нь цорын ганц зүйлээс, тухайлбал, бичил биетнээс л болдог байна. Тэд л гэрэлтэж байгаа нь тэр. Тэр дундаа перединеи гэдэг гэрэлтдэг замгийн зарим төрөл чухал байр эзэлнэ. 

	Гэрэлтдэг энэ зүйл голдуу умардын тэнгис далайд тааралдана. Дотроо өөр өөр хэлбэр дүрстэй, тун гоё. Энэ бол үндсэндээ хатуу хайрстай сийвэнлэг зөөлөн зүйл. Сийвэнлэг эд нь хайрсныхаа завсраар өргөс, самны шүд шиг цухуйна. Ингээд бодоход нялцгар зөөлөн биеэ хатуу хавтсан дотор нуусан байдаг нялаахай гэмээр байгаа биз дээ. Дунтай ургамал байна гэдэг маань байгалийн үнэхээр гайхамшиг биш үү?!

	Ингэхэд ер нь бид эндүүрсэн хэрэг, энэ ургамал гээд байгаа зүйлс маань амьтан, орон гэрээ үүрээд явж байдаг болхи нялаахайн өчүүхэн жижиг төрөл садан юм биш биз дээ? Түүнээс гадна дистомея гэдэг хигдэр эрдсийн зүйлээр төдийгүй, ургамал амьтны ялзарч муудсан үлдэгдэл сэгээр хооллодог. Энэ нь цөөрөм цэвэрлэдэг учраас ч хүнд тун ашигтай... 

	Гэвч харин үгүй, эдгээр зүйл биедээ хэзээ ямагт ногоон мөхлөгийн үр хөврөл агуулж байдаг. Бас тэгээд давсны уусмал төдийгүй, шим үлдэгдлээр ч зогсохгүй, нарны туяагаар хооллодог байна. Энэ нь ургамлын амьтнаас ялгагддаг гол зүйл билээ. Гэтэл бас бусад биеийн уургийг шингээдэг ургамал ч бий. Жишээлбэл, намгийн ялаа баригч өвс юм. 

	Нэг эст замаг хигдэр химийнхээ найрлагаар хоол хүнсэнд айх сэжиглэх юмгүй хэрэглэж болохоор зүйл, энэ талаар туршиж үзсэн нь нэг бус. «Хөлөг онгоцны хитгийн цаад руу» дуртайдаа унаагүй Ален Бомбар гэдэг хүн Атлантын далайг гаталсан алдарт сэлэлтийнхээ үеэр хигдэр ихээр агуулсан планктон хэмээх хөвөгчөөр хооллож явсан удаатай. Бичил замаг хигдэр ялангуяа уураг ихтэй. Тэдгээрийн эсийн хуурай бодисын тал хувь нь уураг байдаг учраас ч нэг эст замаг хигдэр энэ талаараа ургамал дотроо тэргүүн байр эзэлнэ. Тэгээд ч хлорелл гэдэг нэг эст гайхамшигт хигдэр амь судлаачид, малчид, сансар судлаач аль алины нь анхаарал татаж байна. Энэ замгийг сансрын удаан хугацааны нислэгийн үеэр уургийн эх үүсвэр, хүчилтөрөгч сэргээгч үүрэгтэйгээр авч явж болно гэж үзэж байна. Энэ замгаар эдүгээ ч мал тэжээж үзэж байна. Тэгэхэд хоногийн тарга тэвээрэг үлэмж нэмэгдэж байна. Энэ замгийг хүний хоол хүнсэнд ч нэмээд үзэхэд ирээдүйтэй үр дүн өгч байна. 

	Нийт хүн төрөлхтнийг хүрэлцээтэй хэмжээний уургаар хангая гэвэл хлорелл замгийн сая орчим га тариалан бий болгоход л хүрэлцээтэй юм. Учир нь хлорелл газар дээрх ямар ч ургамлаас хавьгүй их ургац өгдөг. Украин улсад хийсэн туршилтаас үзэхэд ургацын 140 хоногт хлорелл замаг мөн тэр хэрийн талбайд тарьсан вандуйнаас даруй 40 дахин их уураг бий болгожээ. 

	Бичил биеийн өөр нэг төрөл болох мөөгний талаар авч үзье. 

	Мөөг гэдэг маань цагаан мөөг, хүрэн мөөг, хурган мөөг гэх мэтийн та бидний мэддэг төдийгүй юм. Та бүхэн хэд хэчнээн мөөг нэрлэж мэдэх вэ? Цаад зах нь хорийг. Тэгэхэд харин мэргэжилтэн жараад мянган янзын мөөг нэрлэнэ! Тэгэхдээ харин ихэнх нь бидний хоолондоо хийдэг ойн лут лут мөөгний хажууд хариугүй жижиг л дээ. Ихэнх нь энгийн нүдэнд үзэгдэж харагдахааргүй өчүүхэн жижиг юм. 

	Ганц нэгээрээ байхдаа л аливаа бичил бие шиг үзэгдэж харагдахааргүй боловч олуулаа асар их талбайд үржсэн үедээ бол үзэгдэж харагдахаар барахгүй. Тийм олуулаа үедээ саарал, ногоовтор, хөх өнгө туяатай хөвсгөр, хөвөн ч гэлтэй, торгомсог хаг маягтай. Чийгтэй газар талх орхиод хэдэн өдрийн дараа төрөл бүрийн мөөг нэлээдийг түүж болно. 

	Мөөг өөрт ногоон мөхлөггүйгээрээ ургамлаас ялгаатай. Нян шиг хуваагдалгүй, спороор үржинэ. Зарим мөөгний өвөрмөц энэ үр тусгай сормуусныхаа тусламжтайгаар усанд сайн явна. Мөөг зөвхөн шимэгчдийн нэг адил бусад биеийн шүүс юм уу, сэгээр хооллоно. 

	Бичил мөөг замаг хигдрийн нэгэн адил хаа сайгүй газрын хөрсөнд ч, амьтан ба ургамлын гаралтай зүйлс болох өтөг, талх, үр жимс, хүнсний ногоо, арьс ширэнд ч, амьд ургамал, зарим нэг амьтанд ч байдаг, Мөөг мэдээж, тэнгис далай, гол мөрний усанд бий. Агаарт ч гэсэн мөөгний түг түмэн спор үр байдаг. Эдгээр «нисдэг» мөөг хэчнээн олон янз болох нь хөгцөрсөн талхаар хийсэн туршилтаар нотлогдсон юм. 

	Мөөг ихэнхдээ өөр хоорондоо сүлжилдсэн нарийн утас шиг зүйл. Хөгцийг томруулдаг шилээр, болж өгвөл бичил харуураар ажиглаарай. Сүлжилдсэн цагаан утас харагдана. Тэр чинь л мөөг гэсэн үг. Утас гол төлөв тэр мөөгний шим тэжээл авдаг зүйлийн гадаргууг хүчин сүлжилдэж, заримдаа доош нэлээд гүн шигдэж орсон ч байдаг. Тэр утсыг нь мицел буюу, мөөгөнцрийн үндэс гэнэ. Үндэснээс дээш шилбэ болон бүдүүрч улмаар далбан дугариг толгой болно. Энэ толгойд нь шинэ мөөгний үр хөврөл болох спор бий болно. 

	Бид бүхний ой шугуйгаас түүдэг тэдгээр мөөг ч гэсэн иймэрхүү бүтэцтэй. Манай мөөг бол чухамхүү тэр спор нь бий болдог шилбэ, өөрөөр хэлбэл мөөгний цэцэг нь байгаа юм. Шилбэнээс нь доошлуулан ухах юм бол нарийхан нарийхан утас шиг үндэс нь гарч ирдэг, чухамдаа тэр чинь л мөөг нь байгаа юм. 

	Хүн мөөгийг ихээр хэрэглэнэ. Ойгоос түүж хатаадаг, давсалж дардаг мөөгөөр зогсохгүй, хүн болгон амьдралынхаа туршид мөөг идэж явдаг. Яагаад гэвэл талх иддэггүй хүн гэж бараг байхгүй. Тэгвэл эдүгээ талх барихад заавал ордог нэг зүйл бол хөрөнгийн мөөгөнцөр. Хөрөнгийн мөөгөнцөр бас шар айраг, дарс эсгэх, спирт нэрэхэд ч оролцоно. 

	Тараг, айраг ч ялгаагүй мөөгөнцрийн бэлтгэж өгдөг бүтээгдэхүүн билээ. Чихэрлэг бодисыг нимбэгийн хүчил болгож хувиргадаг мөөгөнцөр ч бий. Аж үйлдвэрт ч бас ашиглана. 

	Мөөг ашиглах асуудалтай хүн төрөлхтнийг өлсгөлөнгөөс аврах аугаа их найдлага уялдаатай юм. Учир нь нефтийг ч амьдруулах чадвартай мөөг хөрөнгийн мөөгөнцөр дунд бий. Өөрөөр хэлбэл эдгээр мөөгөнцөр нефтийн парафин гэдэг хорт хольцын молекулаар хооллож түүнийг цэвэрлэдэг юм. Ингэснээрээ витамин ихтэй уураг буюу хөрөнгө боловсруулна. Энэ уураг нь бас юугаар ч орлуулшгүй амин хүчил түүн дотроос хамгийн чухал нь болох лизин агуулсан байдаг. Нефтиэс гарсан витаминт уургийг малын тэжээлд холиход маш сайхан нэмэгдэл болж байна. Түүнээс гадна энэ уургийг шууд хүний хоол хүнс болгож хэрэглэх талаар туршиж байна. 

	«Нефтийн уургийн» хэтийн талаар ярихын өмнө гурван зүйлийг дурдах хэрэгтэй. Нэгдүгээрт, нефтийн уургийг ингэж цэвэрлэх ажил үнэ өртөг ихтэй биш. Хоёрдугаарт, ингэж цэвэрлэснээр нефтийн чанар ч сайжирна. Уг ажлын зардал чухам дээрээ үүгээр нөхөгдөж байгаа юм. Тэгэхлээр витаминт уураг ямар ч үнэ өртөггүй гараад ирнэ гэсэн үг билээ. Ийм гурван онцлогтой. 

	Манай ердийн «уургийн үйлдвэр» болсон үхрийн бүтээмжийг «нефтийн уургийн» үйлдвэрийнхтэй жишээд үзье. Үхэр маань хоногт тусгай хольцтой хагас килограмм орчим тэжээлээр тэжээж гэмээж нь килограмм гаруйхнаар жин нэмэгдэнэ. Гэтэл тэр үхрийн маань дайтай татах бичил бие хоногт 1250 килограмм витаминт уураг өгнө! Бүтээмж тун муугүй гэсэн үг биз?

	Хүн төрөлхтнийг тэжээхэд түүний мэдэлд байгаа нефть хүрэлцээтэй юү? гэдэг асуудал гарч ирнэ. 

	Дэлхий нийтийн хэмжээгээр жилд гурван сая тонн орчим уураг дутагдаж байна гэсэн тооцоо гаргажээ. Өдий чинээ уураг бэлтгэхийн тулд дэлхий дахинд олзворлож байгаа бүх нефтийн ердөө ганцхан хувийн парафиныг цэвэрлэхэд хүрэлцээтэй юм!

	Мөөг маань хожим хойшдоо ч гэсэн ийм ашиг тустай юм. 

	Бичил ертөнцөөр зугаалах зуураа тааралдсан үл үзэгдэгчдийнхээ гурав дахь бүлгийнхэн рүү, тухайлбал, Левенгукийн нээсэн нян гэдэг «өчүүхэн амьтад» руу эргэж очъё. Ер нь энэ ертөнцийн дотоод дахь «амьтан», «ургамал», «мөөгний» хоорондын зааг тун тоймломол төдий юм. Энэ ертөнцөд маань явж хөдөлдөг «ургамал», «мөөг» байдаг бол он удаан жилээр байгалийн эрдэс бодит гэж эндүүрч ч ирсэн бараг хөдөлдөггүй «амьтан» ч бий. Дун хясаагаар биеэ хамгаалсан «ургамал» байхад орчин нь ялимгүй өөрчлөгдвөл үхэж үрэгддэг «амьтан» ч бий. Суут ангилан хуваагч Карл Линней ч тухайн үедээ биетнийг наад захын анги бүлэг болгон хувааж чадалгүй орхисон юм. Тэгээд тус тусдаа хэлбэр дүрс, хэмжээ дамжаа, амьдралын шинж чанар гэж ялгагдахааргүй тэр бүх амьтныг өөрийн системдээ «эх захгүй» гэдэг тусгай нэг анги болгож оруулжээ. Уг асуудлыг өнөө хэр нь mөгс шийдээгүй байна. Тийм ч учраас та бид нянгийн талаар ярилцахдаа хэлбэр дүрсээр нь ялгасан хамгийн хялбар ангиллаар нь авч үзнэ. 

	Нян байгаль дээр их төлөв богинохон савханцар хэлбэртэйгээр тааралдана. Тэдгээрийг савханцар ин гэдэг. Энэ ингийн бие төлөөлөгч бол сүрьеэ гэдэг аймшигт өвчин үүсгэгч Кохын савханцар юм. Энэ савханцраас болж хүн төрөлхтнөөс олон тэрбум нь хорогдсон доо. 

	Бөмбөлөг гэхээр хэлбэртэй нянг кокк буюу бөм гэдэг. Энэ бүлгийн нян хэлхээ бөмийн ангина буюу бах өвчин үүсгэдэг. 

	Өчүүхэн жижиг пүрш шиг олон янзын нян багтаасан бүлгийг эрэглэгийн бүлэг гэдэг. Эргэлэг нь ганцхан байвал доргион нян гэнэ. Дахих хижгийг эргэлэг, урвах тахлыг доргион нян үүсгэдэг. 

	Бичил биетний үүсгэдэг өвчин эмгэгийн нэр усыг дуулахаас л тэднийг улам бүр занаж зүхэх сэтгэл төрнө. Тэгэхдээ харин тэгж арай ч болохгүй. Бичил биетний дунд өвчин тахал үүсгэдэг, бидний хоол хүнсийг муудуулдаг нэг хэсэг байхад бидэнд тун хэрэгтэй, сайн туслагчид ч бий. 

	Харин бид нян хүнд хэчнээн их тус хүргэж чадахыг сайн мэдээгүй байна. Чухам дээрээ техникийн бичил судлал шинжлэх ухаан болж хувираад ердөө эхнийхээ зуунд явж байна. Бичил биетэн өөрт нь чухам ямар хор хөнөөл учруулдгийг түүнээсээ сайн мэддэг хүн төрөлхтөн харин тэдний ашиг тусын талаар тэр болгон мэдэхгүй, тун ч бага мэдэж байна. 

	Дашрамд хэлэхэд томоохон хот болгоны агаарт хүхэр, шүвтэр, нүүрс хүчил зэгсэн их байдаг. Эдгээр нэгдэл бол хүхрийн нян гэдэг онцгой нэгэн бүлэг нянгийн хамгийн шимт орчин нь билээ. Энэ бол хүхрийн хүчил боловсруулж, байшин барилгын чулуун хана туурга идэж, шавар шохойг нь муутгадаг, төмөр дээвэр зэврүүлдэг нян. Үл үзэгчдийн ертөнцийг илрүүлэн нээх талаар тун их ажил хийсэн Луи Пастерийн дурсгалд зориулж босгосон гантиг хөшөөг эдгээр нян идэж гэмтээж байгаа гэлцдэг. 

	 

	 

	 

	АМЬД БОРДОО

	Азот гэдэг бол манай гарагийн агаар мандалд хамгийн их тархсан бодисын нэг. Агаарын маань дөрөвний гурван хувь нь азот! Энэ их азотоос ургамал харин өчүүхэн төдийг ч олж хүртэж чаддаггүй. Ургамал ч, амьтан ч эргэн тойронд нь байгаа энэ их азотыг шингээж чаддаггүй. Гэтэл азот бол аль алины нь, ер нь амьд болгоны чухал бүрэлдэхүүн хэсэг билээ. Гэхдээ энэ азотыг авч хэрэглэж чаддаг нэлээд олон амьтан, ургамал илэрч байгаа тухай сүүлийн үед их бичдэг болж байна. Гэхдээ энэ бол эргэлзээтэй зүйл. Ер нь нэг бус удаа шалгаж туршиж үзэх хэрэгтэй юм. 

	Амьтан азотыг ургамлын хоол тэжээлийн хамтаар олж иднэ. Ургамал нь газрын хөрснөөс азотын уусдаг давснуудыг авдаг боловч тэр давс нь газрын хөрсөнд ихээр байдаггүй. Харин газар дэлхий дээр маань аянга цахилгаан гялбаж байдаг нь яамай. Яагаад гэвэл аянга цахилгаанаар азотын давснууд үүсэж, тэдгээрийг өөрт уусгасан борооны дусал ангасан газрыг ус чийг, азотын давс аль алинаар хангадаг байна. 

	Үүний зэрэгцээгээр газрын хөрсийг азотоор баяжуулах өөр нэг эх сурвалж бол нянгийн тусламжтайгаар азотжуулах арга юм. Ийм нянг 1866 онд оросын эрдэмтэн Михаил Степанович Воронин нээж олжээ. Газрын хөрсөнд амьдардаг эдгээр нян буурцагт ургамлын үндсэнд бүр ч сайн үржинэ. Вандуйн үндсийг аятайхан малтаж аваад шороог нь угааж цэвэрлэх юм бол азотын нян байдаг жижиг бөмбөлөг, булцуу харагдана. Энэ бол шимэгч биш, ургамалтай өөр талын, харилцан хэн хэндээ ашигтай нян ба харилцан ашигтай ийм холбоог нь нийцэл гэдэг. Нян ургамлын шүүсийг амьжиргаандаа хэрэглэж, хуримтлуулсан азотын давсны нь дөрөвний гурван хувийг эргүүлж өгнө. Ургамлын үндсэнд ийм нян их байх тусам ургац төдий чинээ арвин ургана. 

	Хөрсөнд хаа сайгүй азотын нян хүрэлцээтэй байдаггүй учир үндсэнд нь ургацад маш чухал бөмбөлөг байхгүй буурцагт ургамал ч цөөнгүй тааралдана. 

	Тэгээд ч ашигтай нянгаар нэг ёсны бордоо бий болгосон юм. 

	Хэдэн арван жилийн өмнө бий болгож хэрэглэдэг болсон ийм бордоог шүүжүүлэгч гэдэг. Вандуй, буурцаг, шар буурцаг, царгас, шошлой зэрэг үндсийг нь азотын нян орон гэрээ болгодог бүх ургамлын үрийг цацахын өмнө шүүжүүлэгч уусмалаар шүршдэг. Ингэж шүршсэнээс га тутмын ногоон шошлойн ургац 40-50 центнерээр нэмэгддэг нь га талбайн хөрсөнд 250 килограмм холбосон азот ноогдоно. 

	Шүүжүүлэгчийн үүрэг үүгээр зогсохгүй. Холбосон азотын үлэмж хэсэг нь ургамлын үндсэнд, өөрөөр хэлбэл газрын хөрсөнд дараагийн ургацын азотын эх сурвалж болж үлдэнэ. 

	Зөвлөлт оронд шүүжүүлэгчийг өргөн хэрэглэж, жил болгон гурван сая гаруй га талбайн ургацыг энэ амьд бордоогоор бордож байна. 

	Амьд бордоог үйлдвэрт ариутгасан хөрс шороонд үржүүлээд, шил саванд савлаж хамтрал, сангийн аж ахуйд илгээдэг. Гэтэл харин шил сав, хөрс шороогүйгээр үржүүлж болохгүй хэрэг үү, ингэвэл үйлдвэрийн ажиллагаа хөнгөрөхөөс гадна, тариаланчдад ч хэрэгтэй байх сан гэдэг асуулт гарч иржээ. 

	Украины газар тариалангийн эрдэм шинжилгээний хүрээлэнгийн амин судлалын ухааны дэд эрдэмтэн А. П. Бизер тэргүүтэй нян бордооны лабораторийн ажилтнууд дээрх зорилтыг шийдвэрлэхээр ажиллаж эхэлсэн юм. 

	Эрдэмтэд хуурай шүүжүүлэгч бэлдэх зорилгоор нэрэх арга хэрэглэжээ. Тийнхүү ашиглаж бүрэн болох хатаасан шүүжүүлэгч бэлдтэлээ хагас зуугаад сорилт хийжээ. Гэтэл бас бордоо нь хэтэрхий хүчтэй, нэг грамм нь 250-300 тэрбум нян агуулсан байлаа. Эрдэмтэд хүчийг нь бууруулахын тулд тальк буюу оо хольж, хүнд элс шороог цэвэрхэн бөгөөд маш нунтаг оогоор орлуулжээ. 

	Тэр шүүжүүлэгч нь тун тохиромжтой сайхан бордоо болсон нь ургацад урьд өмнөхөөс ялгаагүй нөлөөлж байлаа. Тэгэхдээ харин түүнийг үйлдвэрлэх ажиллагаа хавьгүй хөнгөрчээ. Олон зуун тонн хөрс шороо тээвэрлэх, ариутган цэвэрлэх шаардлагагүй болсноос гадна бордоог хэрэглэхэд ч хялбар болжээ. Урьд өмнө усаар зуурсан шүүжүүлэгч рүүгээ үрээ хийж сайтар хутгах хэрэгтэй байдаг байсан бол хуурай шүүжүүлэгчийг тариалах үр лүүгээ хольдог болж, хөдөө аж ахуйн ажилчдын хөдөлмөр зарцуулалт ч багасжээ. 

	 

	 

	 

	МАКСВЕЛЛИЙН ШУЛАМС

	Америкийн биохимийн нэрт эрдэмтэн Уильям Моррисон «Шуламсын найр» гэдэг шинжлэх ухааны уран зөгнөлт өгүүллэг бичжээ. Өгүүллэгийн гол баатар нь Максвеллийн шуламс бий болгох арга ухаан бодож олдог. Аугаа их физикч Максвелл тухайн үедээ дулааны техникийн гол гол хуулийг дэлгэрүүлэн, хоёр савны хананд гаргасан гуурсаар нэг тийш нь дандаа халуун түргэн молекул, нөгөө тийш нь дандаа хүйтэн молекул гүйлгэдэг «шуламс» бодож зохиосон юм. Ингэснээр нэг саванд шингэн хөлдөж байхад, нөгөөд нь буцалж эхэлдэг. Илч судлалын буюу термодинамикийн хоёр дахь хууль хүчингүй болох нь тэр. Дээрх өгүүллэгийн гол баатрын бий болгосон тэр шуламсууд эзэндээ ураны изотопыг задалж, тэнгисийн уснаас алтны ион ялгах зэргээр зөвхөн ганц атом юм уу, молекул хэрэглэн өөр бусад өдий төдий ажил хийж өгдөг байлаа. Нэг гэм нь шуламсууд бас дашрам үйлдэл нөлөөтэйгөөс гадна хамаа намбаагүй үржин хүнд дийлдэхээ больсноор барахгүй, хүн төрөлхтнийг эргээд хөнөөх шахдаг. 

	Тэгвэл Максвеллийн шуламс шиг атлаа бодитой зүйл бас бий. Энэ бол нян юм. Чухамхүү нян л уулыг ч молекул молекулаар л задлан салгах юм уу, атомыг аль хэрэгтэй газар нь асар их хэмжээгээр хуралдуулан нэгтгэж чадах билээ. Нянгууд химийн үйлдвэрт ийм ажил нэгэнт хийдэг болоод байгааг хэлэх хэрэгтэй. 

	Өнөөгийн хувилахуй ухаанд стероид гэдэг шим гарал үүсэлтэй бодис бий. Энэ бол амьтан, ургамлаас их төлөв ялгардаг, өөр хоорондоо хэлхээтэй молекулын дөрвөн цагариган үндэстэй том, хүнд молекул юм. Стероид амин судлалын маш их идэвхтэй, их биеийн өөр өөр үзүүрээс хэлхээтэй нэг-хоёр бүлэг атомоор л ялгагдана. Ялимгүй энэ ялгаанаас нь харин стероидын гол гол шинж эрс өөр өөр болдог. Үл ялих ийм өөрчлөлтөөс болж эм бэлгийн даавар байсан молекул цохиулалтын сайн эм болж, цохиулалтын сайн эм маань астрит, зүрхний хэрэлт, гуурсын багтраанд сайн эм болж хувирна. Гэтэл харин хувилахуй ухааны аргаар ингэж өөрчлөн хувиргана гэвэл тун бэрх, төвөгтэй их ажил удах ба гарсан бүх зардал эргээд яав ч нөхөгдөхгүй. 

	Харин хамгийн амархнаар ингэж хувиргадаг зүйл нь бичил биетэн юм. Жишээлбэл, прогестерон дааврыг гидрокортизон болгож хувиргахыг гурван төрлийн бичил биетэн гурван янзын ажиллагаагаар гүйцэтгэдэг. Бичил биетэн дор бүрийдээ өөр өөрийн тодорхой үүрэг гүйцэтгэдэг учир уг ажлыг урвалын нэг тогоонд зэрэг гүйцэтгэж болдог. Молекул болгоныг гурван нян гурвуул ээлж дараатайгаар боловсруулна, өөрөөр хэлбэл молекул нэгээс нөгөөд дамжина. Тэгэхдээ бэлэн болоод гарч байгаа бэлдмэлийн гарц онолын хувьд боломжтой гэж үздэг хэмжээний дөрөвний гуравт дөхөж очдог нь маш дээгүүр хэмжээ билээ. 

	Зөвлөлтийн үйлдвэрт нян хэд хэдэн ч янзын стероид хийж байна. Эмч та бүхэнд кортизон, преднизолон, эпигидрокортизон гэдэг эм бичиж өгч гэмээж нь тэдгээр эмийг чинь үл үзэгдэгч амьтад үйлдвэрлэдэг гэсэн шүү дээ гэж санаж байгаарай. 

	Нян ийм олон эм үйлдвэрлэхэд туслаад зогсоогүй, тэдний хүч хөдөлмөрийн үр дүнд, жишээлбэл, кортизоны үнэ сүүлийн хэдхэн жилд зуу дахин хямдарсан билээ!

	Ингээд бодоход хэдхэн жилийн өмнө ийм шинэ технологи эзэмшсэн «Акрихин» заводын урвалын тогоонд чухамхүү Максвеллийн шуламсууд ажилладаг хэрэг биш гэх үү!

	Моррисоны өгүүллэгт гардаг шуламсууд ураны изотопыг задалдаг. Хэцүүгээр барах уу даа, өөр хоорондоо яг ижил, атомын жингийн хагас хувь хүрэхгүй шахам зөрөөгөөр л ялгаатай хүнд атомуудыг ялгана гэдэг тун ч амаргүй. Нян маань харин аскорбины хүчил үйлдвэрлэхэд оролцож урьд өмнөхөөс улам ч нарийн ажил хийдэг болоод байна. 

	Үйлдвэрлэлийн олон үе шаттай энэ цуврал урт технологид завсрын бүтээгдэхүүн — сорбитын спиртээс өөр нэг хагас бүтээгдэхүүн сорбитын чихэр гаргаж авах бас нэг шат байдаг. Үүний тулд спиртийн дөрвөн гидроксил бүлгийн нэгийг исэлдүүлэх, тэгэхдээ яг тодорхой нэгийг нь исэлдүүлэх хэрэгтэй. Өөр нэгийг нь исэлдүүлж гэмээж нь хэрэгтэй сорбитын чихэр биш, харин үзэмлэг чихэр буюу глюкоз, жимслэг буюу гулоз чихэр гарна. Хувилахуй ухааны ердийн аргаар бол дөрвөн төрлийн чихрийн хольц л гаргаж авна. 

	Хамгийн нарийн ажлыг нь Максвеллийн шуламст өөрөөр хэлбэл нянд ноогдуулсан юм. Чухамхүү бидэнд хэрэгтэй сорбитын чихэр буюу сорбозыг гаргах ажлыг ийнхүү нян л хийж байна. 

	Нетоглутароваас глюконон хүчил, глюкоз, глютамин хүчил, глицеринээс диаксиацетон гаргаж авах ажиллагаанд ч нян оролцож байна. Энэ бүх ажиллагаанд тэгээд хэд хэдэн атомоос цорын ганцыг нь ялгаж авах, улмаар тэднийгээ чухам юу болгох хэрэгтэй вэ яг тийм зүйл болгож хувиргах хамгийн төвөгтэй үүрэг нянд ноогдож байна. 

	Нянгийн гүйцэтгэж байгаа химийн хувирал тоолж баршгүй олон билээ. Тэгээд бас ихэнхийг нь хүн гүйцэтгэж огт чадахгүй байгаа юм. Хүний нүдэнд анх харагдсан чихрийг спирт нүүрсхүчлийн хий хоёр болж хувиргадаг биохимийн урвал хүртэл шил саванд хувилахуй ухааны аргаар явуулах нөхцөлгүй. Гэтэл нян бас чихрийн үйлдвэрийн хаягдал болох нэрсэн меласс, сүүний, лаазалсан бүтээгдэхүүний үйлдвэрийн хаягдлаас хүртэл хэрэгтэй молекул олж авч чадаж байна. 

	Тэгэхдээ нянд ямар нэг нарийн ажил хариуцуулахын өмнө өөрсдийн нь шинж чанарыг нарийн судалдаг л даа. Энд ганцхан жишээ дурдъя. 

	Цуунцаг буюу ацетон-бутил хоёрыг исэлдүүлдэг нян ацетон бутанол хоёроос гадна бас этилийн спирт, тосны болон цууны хүчлийг нийлэг болгоно. Уг урвалыг судалж үзсэн нян судлаачид исэлтийн эхний үед эдгээр нян их төлөв тос, цууны хүчил ялгадаг. Тийнхүү хүчиллэг орчин тодорхой хувь бүрдсэн хойно л ацетон; бутанол, этанил ялгадгийг мэджээ. 

	Тийнхүү ацетоны гарцыг их болгохын тулд уг орчны хүчиллэгийг багасгадаг байсан технологич нарыг алдааг дор нь засаж, шингэлэхээ больсноос хойш ацетоны гарц ихэсжээ. Ер нь энэ талаар нянгийн шинж байдлыг мэдэж авсан нь уг ажиллагааг маш нарийн болгох боломж олгожээ. 

	Ингэхэд ер нь нянгууд маань энэ бүхнийг ямар хэрэгтэйд нь болоод хийж гүйцэтгэдэг хэрэг вэ? Нарийн ажилд дуртайдаа тэр үү? Нийлэг бодисын бүтцийг тодорхойлох, боломжтой молекулуудыг нэгээр нь исэлдүүлэх нэг ёсны хорхойтой хэрэг үү? Үгүй, энэ бол саваагүйдээ биш, харин өөрсдийн нь амьдрахад зайлшгүй хэрэгтэй эрчим хүч олж авдаг гол арга нь юм. Нян ингэж эрчим хүч олж авдгаараа ургамал, амьтнаас эрс ялгаатай. Ургамал нарнаас эрчим хүч авдаг. Энэ нь ногоон мөхлөгийн туслалцаатайгаар хэрэглэдэг эхний нь арга. Нян ч энэ аргыг хэрэглэнэ. Тухайлбал бид түрүүнд «бичил ургамлын» тухай, тэдний биед ногоон мөхлөгийн молекулууд байдаг гэж ярилцсан. 

	Амьтан бол өөрийн биед нүүрс ус агаарын хүчилтөрөгч хоёр исэлдсэнээр эрчим хүч олж авна. Энэ аргыг нь ч бичил биетэн өргөн хэрэглэнэ. Тэгэхдээ бие жижигтэй тулдаа бүх биеэр хүчилтөрөгч түгээгч цус хэрэглэдэггүй л дээ. Харин орчин нь хүчилтөрөгчгүй бол үхэж сөнөнө. 

	Ургамал амьтны аймгийнхны эрчим хүч үүсгэдэг хамаг арга ингээд гүйцэж байхад бичил биетэнд өөр олон янзын арга бий. 

	Ургамал шиг дан эрдсийн дунд өсөж үрждэг мөртөө нарны өчүүхэн төдий ч гэрэл хэрэглэдэггүй бичил биетэн ч бий. Тийм нянг химавтотроп нян гэнэ. Тэдгээр нян эрдсийн нэгдлийг агаарын хүчилтөрөгчөөр исэлдүүлэх замаар эрчим хүч олж амьдарна. Устөрөгч, хүхэр устөрөгч, хүхэр, төмрийн хүдэр исэлдүүлдэг бичил биетэн ч бий. Тэднийг сав шимийн бус химийн үйлдвэрийн ажилчнаар авч яагаад болохгүй байх вэ дээ?

	Шим бодисоор, тэгэхдээ тун хачин зүйлсээр хооллодог бичил биетэн ч бий. Бичил биетэн маань ер нь хачин хачин юманд дуртай. Зарим нь лаваар, зарим нь царцаар буюу стеаринаар, зарим нь бүр хортой гийл тосоор буюу фенолоор хооллоно. Чихэр иддэг болсон хойноо ч тэр болгон цөмөөрөө түүнийг спирт, нүүрсхүчлийн хий болгохыг хүсээгүй, ихэнх нь уг урвалыг эцэст нь хүргэлгүй орхиж, нэг хэсэг нь шал өөр тийш нь залдаг байлаа. Тэгээд бас нянгийн боловсруулсан бүтээгдэхүүн нь өөр өөрөөр барахгүй, үнэтэй чухаг зүйл байсан юм. Жишээлбэл, чихрийг нимбэгийн болон хурган чихний хүчил болгож хувиргагч нян бий. 

	Харин гайхалтай нэг зүйл бий. Бидний авч үзсэн бүх бичил биетэн аль аль нь агаарын хүчилтөрөгч хэрэглэдэг байгаа биз дээ. Гэтэл бас хүчилтөрөгч огт хэрэглэдэггүй ч бий. Тухайлбал, хөрөнгийн мөөгөнцөр юм. Тэдэнд эрчим хүч өгдөг зүйл бол чихэр спирт болж задрах урвал юм. 

	Ингэхлээр байгаль маань амьд ертөнцөө бий болгохдоо эрчим хүчний бүхий л эх сурвалжийг бичил биетэн дээр туршиж, тэр дундаасаа ургамал, амьтанд хамгийн зохистойг нь сонгож авсан хэрэг биш байгаа гэсэн бодол төрнө. Гэвч бас тиймгүй, бичил биетэн дунд маань ой шугуй, амьтан бий болсон хойно гарч ирсэн нэг хэсэг бий. Тэд чухамхүү мод, амьтны сэгэнд, тэдний ялган гаргадаг болон задардаг бүтээгдэхүүнд амьдрахаар зохилджээ. Байгаль маань эхлээд цэцгийн шүүсээр хооллодог зөгий бий болгож, дараагаар нь цэцгийг нь бий болгосон байж таарахгүй билээ. Хэрвээ тэгсэн бол бал шүүст цэцэг ганц ч байхгүй ертөнц дээр цагаа болоогүй байхад бий болсон хөөрхий зөгийнүүд цөмөөрөө өлсөж харангадаад үхэх байсан биш үү?

	Гэхдээ бидний хувьд энэ биш, өөр нэг зүйл чухал байна. Нянгийн гүйцэтгэж байгаа химийн олон янзын хувирал бид бүхэнд шилж сонгох боломж олгож байгаа юм. Өөрсдөд маань хэрэг болж мэдэх тэр хувирал, тэдгээр нянг сонгож авах боломж олгож байгаа юм. Нян спиртийг цууны хүчил болгон хувиргаж, уулын чулуулгийг исэлдүүлж, сэргээж, нефтийн орд газар шатдаг хий бий болгож чаддагийг бид нэгэнт мэддэг болоод байна. 

	Нефтийг газрын хөрсөн дороос шавхан гаргаж авах аргагүйг хүн бүхэн мэднэ. Даралт нь багасаад цооногоос нефть оргилохоо больдог. Их даралттай ус шахавч бүх нефтийг шахан гаргаж аанай чадахгүй. Тэгвэл нь нүүрстөрөгчийн урт молекулыг задлан хий болгож хувиргадаг нян доош нь оруулбал яасан хэрэг вэ гэсэн асуулт гарч ирж байна. Тэгээд л нефть гарахаа больсон, нянгууд орж хийн баялаг орд газар болгож хувиргасан цооногуудаа дахин ашиглавал яасан хэрэг вэ? Өөр ямар ч аргаар авахын аргагүй түлш, түүхий эд аанай бас үлдэж хоцорсон нефтийнхээ бүх давхаргыг тэр чигээр нь химийн урвалын тогоо болгож хувиргавал яасан юм бэ? Максвеллийн шуламсуудын дөнгөхдөө л нэг дөнгөж мэдэх ажил гэсэн үг шүү дээ. 


 

	ТӨГСГӨЛ

	Амьтны ертөнцөөр аялахаар нэг аяллаа. Та бүхний уншаад хариугүй хамхих гэж байгаа энэ ном бол «Орчлон ба хүн» гэдэг ерөнхий нэртэй хэдэн номын зургаа дахь нь билээ. «Өчүүхнээс Орчлон хүртэл» гэдэг дэвтэрт материйн эгэл хэсгээс эхлээд Орчлонт ертөнц хүртэл материйн бүтцийн бүх үе шатыг авч үзсэн байдаг ба энэ зуур хөдөлдөг материас өөр юу ч тааралддаггүй. 

	«Эрчим хүч ба хүн» гэдэг дэвтэрт хүн ус, салхи, гал зэрэг эрчим хүчний бүх эх сурвалжийг эрхшээлдээ хэрхэн оруулсантай дэлгэрэнгүй танилцаж болно. 

	Байгальд янз янзын хэлбэртэйгээр байдаг язгуур махбодын талаар «Төмөрлөг ба хүн», «Таньдаггүй танилууд» гэсэн хоёр дэвтэрт өгүүлсэн бий. Үелэх системийн маань бодисууд дотор хүнд хэрэг болдоггүй бодис гэж бараг байдаггүй юм байна. 

	Цаашилбал амьтны хоёр аймаг залгана. Ургамлын аймгийн нь талаар «Ургамал ба хүн» гэсэн дэвтэрт өгүүлсэн бол амьтны аймгийн талаар нь та бүхний уншсан энэ дэвтэрт өгүүллээ. Дэлхий дээр бас бичил биетэн, вирус гэж байдаг, тэдний талаар энэхүү дэвтрийн нэгэн бүлгийг зориулсан юм. 

	Дурдсан дэвтрүүдэд тун товчхон боловч өгүүлээгүй өнгөрсөн өөр ямар ертөнц, аймаг үлдэж хоцров?

	Тийм аймаг бий юу гэвэл бий. Энэ бол юуны өмнө ухаантны аймаг хүний бидний өөрсдийн маань аймаг билээ. 

	Гэхдээ харин бидний ярилцсан бүхэн бол тэр чигээрээ л хүний аймгийн тухай яриа гэсэн үг шүү дээ. Яагаад гэвэл эгэл хэсэг, Орчлонт дэлхий аль алийг нь хүн л нээсэн. Хүн л задарсан атомыг өөртөө хүчин зүтгүүлж, сансрын хөлөг хөөргөж байна. Хүн ургамал, амьтан аль алийг нь өөрийн хэрэгцээнд зохицуулжээ. Хүн хүдрийг гялалзсан төмөр болгон хувиргаж, дэлхийнхээ бөмбөрцгийг ган зам, хоолойгоор, өндөр хүчдэлийн шугамаар бүслүүрдэн хэрлээ. Гэхдээ л хүний зөвхөн өөрийн нь хувьд хамаатай, тусгайд нь авч ярилцвал зохих зүйл олон билээ. Үүний тулд дээр нэр дурдсан хэдэн дэвтрээс гадна бас нэгийг, «Хүн дангаараа» ч гэдэг юм уу тийм нэг нэртэй ном бичвэл зохилтой. Гэлээ ч гэсэн «Орчлон ба хүн» гэдэг цуврал маань тэр номоор гүйцэх л дээ. 

	Эдгээр номыг зохион бичигч болбоос уншигчдын нэгэн адил азтай төрсөн хүн. 

	Бичигч, уншигч хэн хэн нь байгалийг захиран эзэмших хүний хүч чадал хэмжээлшгүй ихсэн улам шуурхай өссөөр байгаа үед хүний хийж бүтээж чадахгүй зүйл гэж ардын үлгэр домогт ч, бурхан сахиусны тухай зохиомол үг ярианд ч байхгүй болсон тийм цаг үед аж төрөх аз завшаантай төрсөн улс аа. «Нисдэг хивс», «илбэт шаахай», «шидэт муна» аль хэдийнхээ төмөр хуванцар биеийг олон бодит зүйл болжээ. В. Жуковскийн нэг үлгэрт лусын хаан Иван хүүд яав ч биелүүлэхийн аргагүй даалгавар өгөх гэж хичээдэг. Тэгвэл өнөөдөр шинжлэх ухаан биелүүлэхийн хэрхэвч аргагүй юм даа гэж хүлээхүйц ямар ч ухаалаг даалгавар хүн бодож олохоо нэгэнт больсон цаг гэж нэртэй нэг эрдэмтэн саяхан над ярьж билээ. Од гарагийн хооронд аялаад орхи гэсэн ч гэрэл шиг хурдын тусламжтайгаар юм уу, илчийн тусламжтайгаар аялж л орхино... Эрхэсийн гэрэл цацрагийг залаад орхи гэвэл нь үү? Эхлээд тэдгээрийн үйл ажиллагааны горим дэглэмийг судлах хэрэгтэй бол нэгэнт судалж мэдчихээд байна. Хүнийг мөнхжүүл гэвэл нь үү? Мөнхжүүлж л орхино. Мөдхөн мөнхжүүлнэ гэдэгт эмч нар, амь судлаачид итгэл төгс байна. Тэгэхдээ хамгийн аварга лут, хамгийн зоригтой үйлсийн заримыг нь хэдэн зуун жилийн дараа биелнэ гэж бодох хэрэгтэй л дээ. Гэхдээ хэдэн зуун жил гэдэг маань Орчлонт ертөнц дээр амьдрал бий болсон тэр цагаас хойш өнгөрсөн хэдэн тэрбум жилийн дэргэд юухан ч биш шүү дээ! Ухаалаг хүн бий болсон тэр цагаас хойш өнгөрсөн хэдэн арван, магад ч үгүй хэдэн зуун мянган жилтэй харьцуулбал юухан ч биш хугацаа шүү дээ!

	Хүн төрөлхтөн өөрийн аугаа их хүч чадалтайг ухааран ойлгосон эргэлтийн үе шатнаа амьдарч байгаа та бид гайхамшигт эрин цагийн, сансрын хүний эрин цагийн эхлэлийг нүдээр үзэж чихээр сонсож байна. Эдүгээ хүн хөрш зэргэлдээ од гарагт радио долгион, автоматын тусламжтайгаар хүрч, анхны ганц хоёр хүн Саран дээр хөл тавиад байгаа маань ердөө л эхлэл шүү дээ. Энэ бүхэн бол Лилиенталийн далавчаар хүн агаарт хөөрсөн, Можайскийн гурвалсан мориор чирүүлсэн цаасан шувуугаар ниссэний нэг адил зүйл. Анхны тэр алхмуудын дараагаар нисэх хүчин шуурхай хөгжиж, дэлхийн бөмбөрцөг маань дэндүү ч жижигхэн, давчуу явцуу санагдах болжээ. Түүн шиг сансар судлал ч улам эрчимтэй, түргэн шуурхай хөгжиж байна. Өнгөрсөн хугацаанд хүний маань өөрийн оюун ухаан, хүч чадал зүйрлэшгүй тэлж, ихсэж ирлээ. Тийм ч учраас сансар судлал хүний амьдралд нисэх хүчнээс ч буурьтай үүрэг гүйцэтгэх төлөвтэй байна. Нисэх хүчин аян замын уртыг хавьгүй ихээр товчилсон боловч тээврийн бусад хэрэгслээс чухам дээрээ гойд их тодорч чадаагүй юм. Гэтэл сансар судлал хүний эрхшээлд огт ороогүй онгон байсан зүйлийг одоогоос л эзэмшиж эхэлж байна. 

	Сансар судлал шинжлэх ухаан, техникт, хүний амьдралын бүхий л салбарт юутай ч зүйрлэхийн аргагүй их нөлөө үзүүлж байгаа нь өнөө хэр нь харж болохоор болоод байна. Сансар судлалд хамгийн түрүүнд техникийн ухаан татагдан орж сансрын мөнгөн цагаан пуужин бүтээсэн юм. Ийм пуужин бүтээхэд сийвэнлэгийн бодис зүй, халуун сайн даадаг хөнгөн чанарын хайлшны үйлдвэр, хийн динамик оролцсон юм. Саяхан болтол бодисын хамгийн хэрэгцээгүй хэлбэр гэж тооцогдож байсан сийвэнлэг эдүгээ эрдэмтдийн анхаарал хэчнээн их татдаг болоод байгааг хэн хүнгүй ажиглаж мэдсэн зүйл гэж хэлж болох биз ээ. Сүүлийн арваад жилд титан үйлдвэрлэл өсөн нэмэгдэж ирснийг, пуужингийн хөдөлгүүрийн яндангууд хэчнээн их халуун даадаг болж ирснийг, янз бүрийн нягтралтай хий дотор маш хурдтайгаар хөдөлж байгаа биеийн хөдөлгөөний тухай эрдэм шинжилгээний өдий төдий бүтээлтэй зохих лавлахаас олж үзэж болох билээ. Энэ бүхэн маань өнгөрсөн зүйл болжээ. Сансар судлал эдүгээ байгалийн ухааныг ч өөрт татан оролцуулаад байна. Сансрын амь судлал, сансрын анагаах ухаан бий болоод байна. Та бид саяхнаас бас сансрын геологи бий болсон тухай сонсож мэдсэн. Сарны гадарга судлал, Сарны бүтэц судлал, Сарны бодис зүй, Ангараг судлал гэх мэтийн шинэ шинэ ухаан ч гарч ирэх төлөв нэгэнт тодроод байна. Сансар судлалтай уялдсан олон янзын ухааны энэ хүрээнд цэргийн ухаан, эрх зүйн тухай ухаан ч хамрагдаад байна. Сансрын хөлөг, хиймэл дагуул нисдэг хөөрдөг болсонтой уялдаад орон орны хил хязгаарын тухай ойлголт ч өөр болох тийшээ хандаж байна. Гэтэл сансрын хүний маань эрин эхлээд хорь хүрэхгүй жил өнгөрч байна. Дөнгөж хөлд орж байгаа гэсэн үг шүү дээ. 

	Сансрын эринд харин эцэс төгсгөл гэж байхгүй. Дэлхийн бөмбөрцгийн маань газар зүйн лут лут нээлтийн эрин хэдэн арван жил, цаанадаа гэхэд зуугаад жил л үргэлжилсэн шүү дээ. Магелланы дэлхий тойрсон аяллаар л аугаа их нээлтийн маань эрин шувтарч гараг дээр маань «хүний хөл хүрээгүй» хэдхэн толбо үлдсэн рүү нь тоолж барахын аргагүй олон жуулчин тэр даруй хөдөлжээ. Тэгээд ч дэлхийн бөмбөрцөг дээр маань нээгээгүй олоогүй арал нэг ч үлдсэнгүй. Сансрын Магеллан харин хэзээ ч төрөхгүй. Тэгэхдээ харин шинэ шинэ ертөнц нээгч Колумб олон гарна. Тэр бүх ертөнц цөмөөрөө өөр хоорондоо адил төстэй байна гэж бодох юм бол гэнэн хэрэг билээ. Хүн сансарт ямар ч уран зөгнөгчдийн ухаан санаанд ороогүй тийм зүйл бишгүйдээ тааралдана. 

	Ингээд бодоход гайхамшигт тэр үзэгдэл юмсын талаар цуврал энэ хэдэн номынхтойгоо ойролцоогоор «Сансар ба хүн» гэсэн нэртэй бас нэг дэвтэр бичих юм сан гэж бодогдном. 

	Эцэст нь хэлэхэд энэ номыг бичигч маань уншигч олноос ирүүлсэн олон тооны захидлыг сэтгэл маш тааламжтайяа уншиж суудаг билээ. Ямар нэг зүйл асууж лавласан ч бай, нөхөрсөг ёсоор зөвлөсөн ч бай, бодож санаж байгаагаа хуваалцсан ч бай хүн хүний захидалд хариу заавал бичдэг. Амьтны ертөнцөөр хамт аялсан та бүхнээсээ захидал ирж гэмээж нь хэзээ ямагт талархан хариулдаг шигээ аанай бас гүнээ талархан хариулах сан билээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Орфей — эртний грекийн домогт гардаг дуучин. Орфейн дуулахад хангай дэлхий хамаг амьтан уярдаг гэсэн домог байдаг. орч.

